1 SERMO 1

TRACTATUS CONTRA MANICHAEOS
DE EO QUOD SCRIPTUM EST:
"IN PRINCIPIO FECIT DEUS CAELUM ET TERRAM" 1
ET: "IN PRINCIPIO ERAT VERBUM" 2
Manichaeorum calumniae.

1. Qui meminit debiti sui sententiaeque apostolicae qua dictum est: Nemini quidquam debeatis, nisi ut invicem diligatis 3, seipsum debet ad reddendum ipse compellere. Et re vera, quantolibet fremitu debitoribus exactorum terror incumbat, multo vehementius exigit caritas, quae aufert exactione pondus timoris et verecundiae maius imponit. Memini me fuisse pollicitum Caritati vestrae, adversus Manichaeorum stultas perniciosasque calumnias, quibus Veteri Testamento insidiantur, responsionem per nos non defuturam quantum Dominus donare dignatur. Advertite igitur et videte laqueos serpentinos, atque inde subtracta iugo Christi colla supponite. Audent quippe illi huiuscemodi dolos praetendere incautis, ut dicant adversari sibi Scripturas Novi et Veteris Testamenti, ita ut una fide retineri utrumque non possit. Et ipsa principia libri Geneseos et Evangelii 
Genesis concordat cum Evangelio.

2. "Moyses enim dicit" inquiunt "In principio fecit Deus caelum et terram nec nominat Filium per quem facta sunt omnia, cum Ioannes dicat: In principio erat Verbum, et Verbum erat apud Deum, et Deus erat Verbum. Hoc erat in principio apud Deum. Omnia per ipsum facta sunt, et sine ipso factum est nihil" 5. Hoccine contrarium est, an potius sibimetipsi contrarii sunt, qui ea quae non intellegunt, caecitate reprehendere quam pietate quaerere maluerunt? Quid enim dicturi sunt, cum ipsum "principium" Filium Dei esse respondero, in quo Deum fecisse caelum et terram Genesis loquitur? An forte hoc probare non potero, cum de ipso Novo Testamento, cui velint nolint fracta superbiae cervice subduntur, testes mihi praesto esse cognoscam? Ait enim Dominus incredulis Iudaeis: Si crederetis Moysi, crederetis et mihi; ille enim de me scripsit 6. Cur ergo non ipsum Dominum intellegam in quo principio fecit Deus Pater caelum et terram? Nam: In principio fecit Deus caelum et terram 7, Moyses utique scripsit, quem de Domino scripsisse ipsius Domini voce firmatur. An forte non est etiam ipse principium? Neque hinc dubitare oportebit, loquente Evangelio, ubi Iudaei cum a Domino quaesissent quis esset, ipse respondit: Principium, quia et loquor vobis. Ecce in quo principio fecit Deus caelum et terram. Caelum ergo et terram fecit Deus in Filio, per quem facta sunt omnia et sine quo factum est nihil, ut etiam Evangelio concordante cum Genesi, secundum Testamenti utriusque consensum teneamus hereditatem, litigiosasque calumnias exheredatis haereticis relinquamus.

Ioannes, Paulus et Moyses.

3. Nullo modo autem vestram prudentiam movere debet, quod cum Ioannes evangelista non dixerit: "Omnia in ipso facta sunt", sed: Omnia per ipsum facta sunt, non legamus in Genesi: "Per principium Deus fecit caelum et terram", sed: In principio fecit Deus caelum et terram. Dicit enim Apostolus: Ut ostenderet nobis mysterium voluntatis suae secundum bonam voluntatem suam quam proposuit in illo in dispositione plenitudinis temporum, instaurare omnia in Christo, quae in caelis sunt, quae in terris, in ipso 9. Quemadmodum itaque hic sic audis quod ait: in ipso, ut intellegas et "per ipsum", sic in eo quod dicit Ioannes: Omnia per ipsum, etiam "in ipso" intellegere cogeris. Et quemadmodum hic non mihi aufertur intellectus, quo intellego in ipso esse facta omnia, cum per ipsum legam sic in Genesi cum legam in ipso factum esse caelum et terram quis me intellegere prohibet et "per ipsum"? Nisi forte <e> duobus Testamentis Manichaei transferunt litem, et eam inter beatissimos testes Novi Testamenti, hoc est, inter Paulum Ioannemque constituunt, quia ille ait: in ipso; ille, et per ipsum. Sed nos, sicut Paulum et Ioannem contrarios sibi esse non credimus, ita de Moysi et Pauli concordia etiam ipsos cogimus confiteri.

4. Et quoniam sicut isti duo sibi, sic etiam Ioannes consentit ambobus, quia ita dixit: per ipsum, ut "in ipso" intellegi non prohibeat, omnia divina scripta inter se pacata consistunt. Sed quemadmodum solet accidere, ut quando transeuntes nubes per obscura noctis intuemur, earum caligine sic acies nostra turbetur, ut in contrarium nobis sidera currere videantur: sic isti haeretici, quia in sui erroris nubilo pacem non inveniunt, videtur eis potius divina Scriptura rixari.

Duo Testamenta inter se non sunt contraria.

5. Fortassis dicant, non de Verbo Dei dictum esse: In principio fecit Deus caelum et terram 10. Fac id esse: non in principio quod est unicus Filius Dei, sed in principio temporis dictum intellegatur quod scriptum est: In principio fecit Deus caelum et terram: non quia iam erat tempus, antequam esset ultra creatura (non enim vel tempus esse coaeternum quisquam dixerit Deo, qui est conditor temporum), sed ut cum caelo et terra esse coeperit tempus. Si ergo quisque sic intellegat, cognoscens dumtaxat creaturae Creatorisque distantiam ne coaeternum Deo qui fecit, dicat esse quod fecit; certe vel in illo verbo elucebit numerus personarum, ubi dictum est: Faciamus hominem ad imaginem et similitudinem nostram 11; et: Fecit Deus hominem ad imaginem Dei 12. Quamquam etiam si non appareret, et sub unitatis appellatione Trinitas intellegentibus insinuaretur; non ideo contrarium principio Geneseos, Evangelii principium videri debuit prudentibus. Non enim videri nisi imprudentibus potuit. Habemus enim talium in Scripturis locutionum innumera exempla. Ipse Dominus loquens ait: Ego autem dico vobis non iurare omnino, neque per caelum, quia sedes Dei est, neque per terram quia scabellum est pedum eius 13. Numquid propterea quia ibi se non nominat, fortasse negaturi sunt quod sedeat Christus in caelo? Item dicit Apostolus: O altitudo divitiarum sapientiae et scientiae Dei! Quam inscrutabilia sunt iudicia eius, et investigabiles viae ipsius! Quis enim cognovit sensum Domini, aut quis consiliarius illi fuit? Aut quis ei prior dedit, et retribuetur illi? Quoniam ex ipso, et per ipsum, et in ipso sunt omnia. Ipsi gloria in saecula saeculorum 14. Etiam hic Filii mentio nominatim <non> facta est. Unum dicit esse Apostolus Deum et Dominum, ex quo omnia, per quem omnia, in quo omnia. Cur ergo isti Moysen sibi elegerunt, quem Ioanni evangelistae opponerent, Paulum autem apostolum ei opponere noluerunt? Quia scilicet imperitis hominibus duo Testamenta persuadere voluerunt esse contraria, ut uno teste utantur, alterum respuant. Hoc enim profitetur error ipsorum. Nam si esset alius, cuius item dementissimus furor ipsum Novum Testamentum sibi contrarium apud imperitos conaretur ostendere, quid aliud ageret, nisi quemadmodum isti Moysen et Ioannem, ita ille Paulum et Ioannem, tamquam inimicos rixantesque proponeret? Sicut autem sincerrima et verissima fides commendat Pauli Ioannisque concordiam, et in eo quod beatus Paulus ait: Ex ipso, et per ipsum, et in ipso sunt omnia 15, non solum Patrem, sed et Filium et Spiritum Sanctum docet intellegi: sic Moysi et Ioannis pacem intuens, in eo quod Moyses dixit: In principio fecit Deus caelum et terram 16, si "principium" accipit temporis, nihil aliud in eo quod dictum est, Deus, nisi Trinitatis unitatem agnoscit; aut "principium" in quo fecit Deus caelum et terram, ipsum Filium incunctanter amplectitur. Multa sunt alia quae secundum has regulas locutionis divinarum Scripturarum commemorare possimus. Sed ne oneremus memoriam Sanctitatis vestrae, ista commemorasse suffecerit. Cetera vos ipsos quaerere, vel cum Scripturae leguntur, advertere, atque inter vos considerare concorditer et pertractare adhortamur.

2 SERMO 2

DE ABRAHAM UBI TEMPTATUR A DEO

Abrahae pietas ac fides.

1. Notissima pietas patris nostri Abrahae reddita nobis est in memoriam per recentem lectionem 1. Et est quiddam ita mirabile, ut nullum cor arbitrandum sit tam obliviosum, ut inde aliquando elabi possit. Verumtamen nescio quomodo, quotiescumque legitur, quasi tunc fiat, ita afficit mentes audientium. Magna fides, magna pietas, non solum in Deum, sed etiam in ipsum unicum filium, cui nihil mali esse credidit pater, quidquid de illo iusserat qui creavit. Pater enim filii sui esse poterat Abraham secundum operationem carnis, non autem creator et conditor secundum operationem maiestatis. Equidem, sicut dicit Apostolus, non secundum carnem natus est Isaac Abrahae, sed ex promissione 2. Non quia eum carne non erat operatus, sed quia de summa desperatione susceperat. Et nisi adesset promittens Deus, nihil iam senex de visceribus aniculae coniugis sperare audebat posteritatis. Sed credidit nasciturum, et non plangit moriturum. Eius dextera eligitur ad sacrificium ut moreretur; cuius cor electum est ad fidem, ut nasceretur. Non trepidavit Abraham credere, quando promittebatur. Non trepidavit offerre, quando exigebatur. Nec fuit religio credentis contraria devotioni obtemperantis. Hoc dico. Non sibi dixit Abraham: "Deus mihi locutus est. Quando promisit filium, credidi quod mihi daturus esset Deus posteritatem. Et qualem posteritatem? Ut diceret mihi: In Isaac vocabitur tibi semen 3. Et ne forte sic vocaretur mihi semen in Isaac, ut ante me meus filius moreretur: In semine tuo, inquit, benedicentur omnes gentes 4. Ipse mihi ergo loquens promisit filium, et ipse exigit ut occidam!". Non sibi fecit quaestionem quasi de contrariis et sibi adversantibus verbis Dei promittentis filium nasciturum, et postea dicentis: "Occide mihi filium tuum". Sed erat in corde eius semper fides inconcussa et nullo modo deficiens. Cogitavit enim Abraham, Deum qui dedit ut ille de senibus nasceretur qui non erat, posse etiam de morte reparare. Amplius enim est quod iam fecerat Deus, cum qui non erat post tantam desperationem videbat sibi datum filium, et si humanam infirmitatem consulas, impossibile. Adiecit itaque animum ad fidem. Non credidit aliquid impossibile esse Creatori. Qui, quemadmodum crediderat suscepit filium, credidit postea iubenti Deo. Iam in suscepto filio probaverat Deum. Credidit filium suscepturus, credidit occisurus. Ubique fidelis, nusquam crudelis. Omnino perduxit filium ad locum victimae. Armavit etiam dexteram cultro. Attendis quis feriat, et quem feriat. Attende quis iubeat. Pius ergo Abraham obtemperando. Quid Deus iubendo? Ne forte infirmis, non dicam sacrilegis animis, ipse displiceat qui iubebat. Sed si placet qui obtemperabat, quomodo displicet qui iubebat? Quia si Abraham bene fecit obtemperando, multo melius, et longe melius incomparabili modo Deus iubendo.

Displicet Manichaeis temptans Abraham Deus.

2. Fortasse sacramentum quaeratur. Non enim frustra hoc Deus iuberet, aut carnaliter accipiendum est, quod lectum fortasse nonnullorum minus intellegentium corda commovit. Temptavit, inquit, Deus Abraham 5. Sic ergo ignarus est Deus rerum, sic nescius cordis humani, ut temptando hominem inveniat? Absit. Sed ut ipse homo se inveniat. Primo itaque, fratres, propter illos qui adversantur Legi veteri, Scripturae sanctae; quia nonnulli non intellegentes citius volunt exagitare quod non intellegunt, quam quaerere ut intellegant; et non sunt humiles inquisitores, sed superbi calumniatores; propter hos ergo qui Evangelium volunt accipere et Legem veterem respuere, putantes in via Dei posse se esse, et recte uno pede ambulare, quoniam non sunt scribae eruditi in regno Dei, qui proferunt de thesauro suo nova et vetera 6, propter hos ergo tales, ne qui forte hic lateant, aut et si hic non sunt, habeant qui adsunt quid talibus respondeant, breviter solvenda est ista quaestio. Dicimus talibus, Evangelium accipitis, Legem non accipitis; nos autem dicimus, eumdem esse Evangelii misericordissimum largitorem, qui exstitit etiam Legis terribilis lator. Lege enim terruit, Evangelio conversos sanavit, quos ut converterentur Lege terruerat. Imperator dedit legem, et multa commissa sunt contra legem. Lex quam dedit imperator non noverat nisi punire peccantes. Restabat ergo, ut ad solvenda delicta eorum ipse cum indulgentia veniret, qui legem praemiserat. Sed quid dicit perversum cor, quia dicit accipere se Evangelium, Legem vero respuere? Quare respuit? "Quia scriptum est, inquit, Temptavit Deus Abraham. Ego Deum colam qui temptat?". Christum cole, quem habes in Evangelio. Ipse te revocat ad intellegendam Legem. Sed quia non transierunt ad Christum, in suo phantasmate remanserunt. Non enim colunt Christum, qualis praedicatur ex Evangelio, sed qualem sibi ipsi finxerunt. Propterea super velamen stultitiae suae naturalis, addunt alterum velamen perversae opinionis. Et quando per duplex velamen poterit videri quod lucet in Evangelio? Displicet tibi temptans Deus, displiceat tibi temptans Christus. Sed cum placuerit tibi temptans Christus, placeat tibi temptans Deus. Et Christus enim Filius Dei Deus, et cum Patre Christus unus Deus. Ubi igitur legimus temptantem Christum? Evangelium loquitur. Ait: Inquit Philippo: Habetis panes. Date illis manducare 7. Et sequitur Evangelista: Hoc autem dicebat, temptans eum; ipse enim sciebat quid esset facturus 8. Refer nunc animum ad Deum temptantem Abraham. Hoc enim dicebat et Deus, temptans Abraham; ipse enim sciebat quid esset facturus. Agnoscitur temptator Christus, agnoscitur temptator Deus, corrigatur temptator haereticus. Non enim sic temptat haereticus, quomodo temptat Deus. Deus enim temptat ut aperiat homini, haereticus temptat ut Deum sibi claudat.

Deus temptat ut doceat.

3. Ergo noverit Caritas vestra, temptationem Dei non id agere, ut ipse aliquid cognoscat quod ante nesciebat, sed ut illo temptante, id est, interrogante, quod est in homine occultum prodatur. Non enim sibi homo ita notus est ut Creatori, nec sic aeger sibi notus est ut medico. Aegrotat homo. Ipse patitur, medicus non patitur, et ab illo qui non patitur exspectat audire quod patitur. Ideo in psalmo clamat homo: Ab occultis meis munda me Domine 9. Quia sunt in homine occulta ipsi homini in quo sunt. Et non procedunt, neque aperiuntur, neque inveniuntur, nisi temptationibus. Si Deus cessat temptare, magister cessat docere. Sed Deus temptat ut doceat; diabolus temptat ut decipiat. Cui tamen nisi ille qui temptatur dederit locum, inanis et irridenda repellitur. Ideo Apostolus, Neque detis, ait, locum diabolo 10. Dant autem locum homines diabolo ex concupiscentiis suis. Non enim vident diabolum homines cum quo pugnant, sed facile habent remedium. Seipsos interius vincant, et de illo foris triumphant. Quare hoc dicimus? Quia nescit se homo, nisi in temptatione discat se. Cum autem didicerit se, non se neglegat. Si enim se neglegebat latentem, non se neglegat notum.

Gratis amandus est Deus.

4. Quid ergo dicemus, fratres? Et si sciebat se Abraham nos non noveramus Abraham. Aut sibi, aut certe nobis prodendus erat: sibi, ut sciret unde gratias ageret; nobis, ut sciremus vel quid a Domino deprecaremur, vel quid in homine imitaremur. Quid ergo nos docet Abraham? Ut breviter dicam: ut Deo non praeponamus quod dat Deus. Interim ad litteram rerum gestarum, antequam tractetur latebra sacramenti, id est quid lateat in hoc mysterio, quo iussus est Abraham occidere unicum suum. Ergo nec illud quod tibi pro magno praestat Deus, praeponas illi qui praestitit. Et cum tibi voluerit subtrahere, non tibi vilescat, quia gratis amandus est Deus. Quod enim dulcius a Deo praemium, quam ipse Deus?

5. Ergo implet Abraham devotionis obedientiam. Audit a Deo: Nunc cognovi quoniam tu times Deum 11. Quod ita intellegitur, quod Abraham fecerit Deus ut sibi innotesceret. Sicut quando loquitur propheta (christianis loquor vel proficientibus in schola Dei; non sunt rudia nec nova quae dico, sed vestrae Sanctitati nobiscum usitatissima et manifestissima) quando propheta loquitur, quid dicimus? "Dixit Deus". Bene dicimus. Dicimus etiam: "Dixit propheta". Et utrumque recte dicimus, et utrumque in auctoritate invenimus. Et Apostoli sic intellexerunt Prophetas, ut dicerent: Dixit Deus 12. Et alio loco: Dixit Isaias 13. Utrumque verum est, quia utrumque invenimus in Scripturis. Solvat mihi christianus quaestionem quam modo proposui, et solvet sibi quam paulo ante proposui. Quomodo? Quia quod dicit homo de dono Dei, Deus dicit, secundum illud: Non enim vos estis qui loquimini 14, et cetera; et iterum: Ecce ego Paulus loquor vobis 15; et iterum: Christus qui in me loquitur 16. Ergo istam regulam, fratres, transferte ad illud quod aliquando tortuosum videbatur, et rectum erit.

Divinarum Scripturarum magna sacramenta.

6. Illum ergo omnes intueamur, ut esurientes animas nostras ipse pascat, qui esurivit propter nos, qui pauper factus est, cum dives esset, ut ipsius paupertate 17 nos ditaremur. Opportune ad eum paulo ante cantavimus: Omnia a te exspectant, ut des illis escam in tempore opportuno 18. Si omnia, omnes. Si omnes, et nos. Non ergo si quid boni in sermone daturi sumus, nos dabimus, sed ille a quo omnes accipimus, quia omnes ab eo exspectamus. Tempus est, det, sed faciamus quod dixit ut det, id est, exspectemus ab eo. Ipsum corde intueamur. Quia sicut oculi corporis et aures ad nos, ita oculi cordis et aures ad illum. Patente aure cordis audite magnum sacramentum. Omnia quidem sacramenta divinarum Scripturarum utique magna atque divina sunt. Sunt tamen insigniora magisque praecipua, quae maxime intentos nos desiderant, et quae prae ceteris aedificant lapsos, satiant esurientes, qui non ita satientur ut fastidiant, sed sit satietas sine fastidio, pellens inopiam non assumens contemptum. Quem non moveat iussus immolari unicus filius ei, a quo promissus est? Et maxime res ita gesta ut audivimus intentos animos facit ad quaerendum exponi sacramentum.

Quidquid scriptum est de Abraham et factum est et prophetia.

7. Ante omnia tamen, fratres, hoc in nomine Domini et admonemus quantum possumus, et praecipimus, ut quando auditis exponi sacramentum Scripturae narrantis quae gesta sunt, prius illud quod lectum est credatis sic gestum, quomodo lectum est, ne subtracto fundamento rei gestae, quasi in aere quaeratis aedificare 19. Abraham pater noster homo erat illis temporibus fidelis, credens Deo, iustificatus ex fide, sicut Scriptura dicit, et vetus et nova 20. Suscepit filium de Sara uxore, iam in senectute utrisque constitutis, ex magna desperatione, sed secundum hominem. Quid autem de Deo non sperandum, cui difficile nihil est? Qui sic facit magna, quomodo parva; sic suscitat mortuos, quomodo creat vivos. Si pictor eadem arte facit murem, qua elephantem (diversa opera, sed ars una) quanto magis Deus qui dixit et facta sunt, mandavit et creata sunt 21? Quid difficile facit qui verbo facit? Qua facilitate creavit Angelos ultra caelos, ea facilitate luminaria in caelis, ea facilitate pisces in mari, ea facilitate arbores et animalia in terra, ea facilitate magna qua parva. Cui ergo cuncta facillimum fuit facere de nihilo, mirandum est quia dedit senibus filium? Tales ergo illos viros vel illos homines habebat Deus, et illo tempore tales fecerat praecones Filio venturo, ut non solum in his quae dicebant, sed etiam in his quae faciebant, vel in his quae illis accidebant, Christus quaeratur, Christus inveniatur. Quidquid scriptum est de Abraham et factum est, et prophetia est, sicut ait Apostolus quodam loco: Scriptum est enim, quod Abraham duos filios habuit, unum de ancilla, et alterum de libera: quae sunt in allegoria 22. Haec ergo sunt duo Testamenta 23.

Factum et signum etiam in Isaac sacrificio.

8. Iam ergo non imprudenter dicimus, quia Isaac et natus est Abrahae, et aliquid significavit. Sicut et immolare filium iussus obtemperat Deo, perducit ad locum, pervenit triduo, dimittit duos servos suos cum iumento, pergit ipse quo Deus praeceperat; levat lignum in altare, levat filium super lignum. Antequam veniat filius ad locum sacrificii, portat lignum quo levandus est. Deinde cum iam pene feriretur, sonat vox ut parcatur. Et non tamen sine sacrificio et sine sanguine fuso receditur. Apparet aries in vepre inhaerens cornibus. Immolatur, peragitur sacrificium 24. Peracto sacrificio dicitur ad Abraham: Facio semen tuum, sicut stellas caeli et arenam maris. Et obtinebit semen tuum civitates adversariorum. Et benedicentur in semine tuo omnes gentes terrae, eo quod exaudisti vocem meam 25. Vide ergo quando factum est, et quando fit commemoratio facti ipsius. Quando dicit ille aries: Foderunt manus meas et pedes meos 26 et cetera. Quando peractum est illud in psalmo sacrificium, tunc in ipso psalmo dictum est: Commemorabuntur et convertentur ad Dominum universi fines terrae. Et adorabunt in conspectu eius universae patriae gentium. Quoniam ipsius est regnum et ipse dominabitur gentium 27. Si commemorabuntur dictum est, praesignatum est aliquando quod fieri iam videmus.

Fides per dilectionem operatur.

9. Videamus ergo quomodo impletum sit, et unde impletum, quo praecedente sacrificio impletum, quod dictum est Abrahae: In semine tuo benedicentur omnes gentes 28. Felices gentes, quae illud non audierunt, et nunc legentes crediderunt quod credidit ille qui audivit. Credidit Abraham Deo, et reputatum est illi ad iustitiam et amicus Dei appellatus est 29. Quod credidit Deo, intus in corde, in sola fide est. Quod autem immolandum duxit filium, quod intrepidus dexteram armavit, quod iam feriret nisi voce teneretur, magna fides est utique, et magnum opus. Et ipsum opus laudavit Deus, cum diceret: Quoniam exaudisti vocem meam 30. Quare ergo apostolus Paulus ait: Arbitramur iustificari hominem per fidem sine operibus Legis 31; et alio loco dicit: Et fides quae per dilectionem operatur 32. Quomodo fides per dilectionem operatur, et quomodo iustificatur homo per fidem sine operibus Legis? Quomodo? Intendite, fratres. Credit aliquis, percipit ad fidei sacramenta in lecto, et mortuus est. Defuit illi operandi tempus. Quid dicimus? Quia non est iustificatus? Plane dicimus iustificatum, credentem in eum qui iustificat impium 33. Ergo iste iustificatus est, et operatus non est. Et impletur sententia dicentis Apostoli: Arbitramur iustificari hominem per fidem sine operibus Legis 34. Latro qui cum Domino crucifixus est, corde credidit ad iustitiam ore confessus est ad salutem 35. Nam fides quae per dilectionem operatur, et si non sit in quo exterius operetur, in corde tamen fervens servatur. Nam erant quidam in Lege, qui de operibus legis gloriabantur, quae fortasse non dilectione, sed timore faciebant, et volebant se iustos videri, et praeponi gentibus quae opus Legis non fecerant. Apostolus autem praedicans fidem gentibus, cum eos qui accedebant ad Dominum videret iustificatos ex fide, ut iam qui crediderant bene operarentur, non quia bene operati sunt credere mererentur, exclamavit securus et ait quia potest iustificari homo ex fide sine operibus Legis 36; ut illi magis non fuerint iusti, qui quod faciebant, timore faciebant, cum fides per dilectionem operetur in corde, etiam si foras non exit in opere.

3 SERMO 3

DE AGAR ET ISMAELE

[FRAGMENTUM]

Ad Agar et Ismael pertinent haeretici et schismatici.

Testamentum Vetus ad Iudaeos proprie pertinet. Etenim carnalia beneficia promittebantur, quia spiritalia non capiebantur. Regnum illud terrenum, et vita terrena funditus deiecta, subiectioni inimicorum tradita. Totum carnaliter sperabant de Domino, et propter haec serviebant. Interrogentur Christiani, si modo nulli sunt tales. Tales ad Vetus Testamentum pertinent. Non enim nomen interrogo, sed vitam. De his talibus sunt haeresis etiam schisma. Fugit a facie Sarae illa, et affligebat eam Sara. Quid mirandum? Affligebat eam corporaliter. Si quid afflictionis passa est pars Donati, propter superbiam suam Agar passa est ancilla a Sarae. Audiat Agar vocem Angeli: Redi ad dominam tuam 1. Sed sicut tunc qui secundum carnem natus est, persequebatur eum qui secundum spiritum; ita et nunc 2. Non invenimus corporaliter persecutum Isaac ab Ismaele: sed tantum quia dixerit Apostolus persecutionem. Nota ibi ubi dixit: Sed sicut tunc ille qui secundum carnem natus est, persequebatur eum qui secundum spiritum; ita et nunc. Sed quid ait Scriptura? Eice ancillam et filium eius: non enim haeres erit filius ancillae cum filio liberae 3. Ergo ubi illud dicit Scriptura, ibi quaeramus. Quid ait in Genesi? Et factum est, cum luderet Ismael et Isaac, vidit eos ludentes. Quis persecutus est? quem persecutus est? Ludentes eos vidit Sara, et ait: Eice ancillam et filium eius 4. Quare? Quia vidit eos ludentes. Sed lusum illum Paulus persecutionem vocat: quia lusio illa illusio erat. Si illusio, seductio et deceptio est. Omnis lusus puerorum simulacrum est negotii maioris: et quando maior ludit cum minore, quasi ut seducatur, sciens se habere negotia alia quae intendit, et simulat quaedam puero, id est infirmo, ludens cum illo. Maior erat Ismael, et roboratus in malitia: sed ludens cum puero Isaac, seducebat Isaac, et quasdam fraudes ludendi cum infirmo faciebat. Animadvertit mater lusum illum esse persecutionem. Sic intellegens Sara mater lusum illum dixit: Eice ancillam et filium eius: non enim haeres erit filius ancillae cum filio meo Isaac 5. Et Ecclesia dicit: "Eice haereses et filios earum": non enim haeredes erunt haeretici cum Catholicis. Sed quare non erunt haeredes? Nonne de semine Abrahae nati? Et quomodo baptismo Ecclesiae habent? Baptismum habent: haeredem faceret semen Abrahae, nisi ab haereditate superbia excluderet. Eodem verbo nasceris, eodem Sacramento; sed ad eamdem haereditatem vitae aeternae non pervenis, nisi ad Ecclesiam catholicam reversus fueris. Ex semine Abrahae nasceris, sed filius ancillae foris propter superbiam.

4 SERMO 4

DE ESAU ET IACOB

Lectio carnaliter sonans spiritaliter accipienda.

1. Hesternae lectionis debitores nos esse meminimus. Sed sicut nos debemus sermonem, ita et vos debetis audientiam. Et lectio quidem illa carnaliter sonat. Qui autem Spiritum Dei accepit spiritaliter sapit. Dixit enim Apostolus: Sapere secundum carnem, mors est 1. Et ad hoc promisit Dominus paraclitum Spiritum veritatis 2. Ergo sicut promisit et misit, ut unusquisque iam qui eum Spiritum recepit, non sit temporalibus voluptatibus servus, sed dominus corporis factus et servus Creatoris, dirigat se in viam praeceptorum Dei. Nec vestigia eius nutent, nec oculi eius palpitent, sed intentione fidei proficiat, ut veniat ad id quod modo nec oculus vidit, nec auris audivit, nec in cor hominis ascendit 3. Quod creditur antequam videatur, ut cum venerit, qui credidit non confundatur. Intendat ergo ambulans in spe, sperans quod nondum tenet, credens quod nondum videt, amans cui nondum haeret. Exercitatio autem animae in fide, in spe et caritate, facit eum idoneum capere quod venturum est.

Omnes martyres fiducia Spiritus repleti.

2. Cum ergo carnaliter adhuc saperet Petrus, turbatus ad interrogationem ancillae, negavit Dominum ter 4. Praedixerat enim medicus aegroto quid in illo futurum erat. Qui aeger casus aegritudinis suae non noverat, et plus de se aegrotus praesumpserat, sed verus medicus videbat. Dixerat enim se cum Domino et pro Domino moriturum. Nondum autem poterat, quia infirmus erat 5. At ubi venit postea Spiritus Sanctus missus de caelo et confirmavit eos in quos venit, impletus ille fiducia spiritali, coepit iam vere paratus esse mori pro eo quem ante negaverat. Hac fiducia repleti omnes martyres, tenentes rectam fidem, non morientes nec patientes pro falsa fide, pro vano phantasmate, pro spe inani, pro re incerta, sed pro veritatis pollicitatione, certum habentes eum qui promisit potentem esse qui exhibeat, omnia praesentia contempserunt, in futura exarserunt, quae cum fuerint illis praesentia non erunt praeterita.

Ad Esau pertinent qui carnaliter vivunt.

3. Recordamini ergo, qui interfuistis hesterno die, duos filios Isaac, Esau et Iacob; quomodo maiori praeponitur minor, ut ad Iacob pertineatis, Esau non ametis 6. Erit autem Esau, qui vult carnaliter vivere, vel carnalia in futuro saeculo sperare. Sive ergo carnaliter vivens, et talibus gaudens in hoc tempore, et talia de Deo sperans qualia habent et mali, et totam felicitatem suam in ipsa ponens de qua gaudent et iniqui, aut certe contemnens istam praesentem et talem sperans in futuro, carnalis est, carnalem fidem habens, carnalem spem, carnalem caritatem. Fides autem spiritalis est: credere quod protector sit temporaliter Dominus tuus, ut venias ad illud quod temporale non erit, et sperare te habiturum vitam angelorum, non in corruptionibus carnis, non in voluptatibus et illecebris, non in fornicationibus et ebrietatibus et gaudio epularum carnalium 7, non in superbia possessionum dominationis terrenae, sed tantummodo quomodo angeli vivunt 8.

Gaudium angelorum visio Creatoris.

4. Vivunt autem angeli in gaudio, non creaturae, sed Creatoris. Gaudium enim creaturae est quidquid videtur. Gaudium Creatoris est quod non videtur oculis corporis, sed purgata acie mentis. Beati mundo corde. Ad quam visionem beati sunt? Quoniam ipsi Deum videbunt 9. Non enim putetis, fratres, quia gaudent angeli ex eo quia vident terram aut caelum vel quaecumque in his sunt. Non ex eo gaudent quia vident caelum et terram sed quia vident eum qui fecit caelum et terram.

Deus habitat lucem inaccessibilem.

5. Ille autem qui fecit caelum et terram nec caelum est nec terra, nec quid terrenum potest cogitari, nec quid caeleste, nec quid corporeum vel spiritale poteris cogitare. Non hoc est Deus. Non tibi facias aliquem hominem grandem et pulchrum. Non circumscribitur humana forma Deus. Non continetur loco, non tenetur spatio. Non tibi facias quasi aureum Deum. Non hoc est Deus. Nam aurum unde tibi vis facere Deum, Deus ipse fecit, et hoc infirmum quia in terra. Non tibi proponas quia aliquid tale est Deus quale vides in caelo, vel lunam vel solem vel sidera vel quidquid fulget et splendet in caelo. Non hoc est Deus. Sed nec iterum ideo tibi non videatur Deus quod sol, quia sol tamquam rota quaedam est, non immensum lucis spatium; et dicas tibi: "Ergo Deus infinitae lucis est et immensae", ut quasi tendas ipsum solem et facias illum non habere finem, nec hac nec illac, nec sursum nec deorsum, et tamen lucem tibi immensam proponas Deum. Nec hoc est Deus. Deus quidem habitat lucem inaccessibilem 10. Sed talis lux non est rota, nec potest esse nota oculis carnis.

Verum lumen Deus.

6. Sed si videre potes quid est veritas, quid est sapientia, quid iustitia, quomodo dictum est: Accedite ad eum et illuminamini 11, quomodo est illud lumen verum de quo dicit Ioannes: Erat lumen verum, quod illuminat omnem hominem venientem in hunc mundum 12, quomodo Ioannes ipse Baptista non erat lumen verum. Dicit enim Ioannes Evangelista: Non erat ille lumen, sed ut testimonium perhiberet de lumine 13. Non solum autem Ioannes Baptista verum lumen non erat, sed nec Paulus verum lumen erat, nec Petrus verum lumen erat, nec aliqui Apostoli verum lumen erant. Etenim verum lumen est, quod illuminat omnem hominem venientem in hunc mundum. Illi vero lumina erant, quia illuminabantur. Nam et oculi carnis nostrae dicuntur lumina, et unusquisque iurat: "Per lumina mea". Lumina ista quid sunt? Si desit sol, si desit luna aut lucerna, certe in tenebris remanent. Ubi sunt lumina? Videant ante se, praebeant ducatum pedibus, si lumina sunt. Et tamen lumina sunt. Quare lumina sunt? Quia possunt lumen recipere. Etenim cum fuerit lumen illatum, lumen ipsum non sentit frons tua, nec auris tua, nec olfactus tuus, nec manus tua, nec pes tuus. Sola membra in te qui vocantur oculi, sola sentiunt lumen illatum. Absente lumine tenebrantur, sed illato lumine sola illuminantur, id est, quia sola sentiunt lumen. Illuminantur quidem et cetera membra tua, sed ut videri possint, non ut videre possint. Nam lux quae oritur vel quae infertur omnia membra perfundit: oculos ut videant, cetera ut videantur. Sic omnes sancti illuminati sunt ut viderent, et ut quod videbant praedicarent. Ideo illis dictum est: Vos estis lumen mundi 14. Sed lumen, non verum lumen. Quare? Quia erat lumen verum, quod illuminat omnem hominem 15. Omnem hominem dixit. Si de isto sole diceret, non diceret; Omnem hominem, quia iste sol non a solis hominibus videtur. Vident illum et pecora, et minutissima animalia. Et muscae vident istum solem. Illud autem lumen quod Deus est nemo videt, nisi de quibus dictum est: Beati mundi corde, quia ipsi Deum videbunt 16.

Lumen virtutum praesens est omnibus.

7. Conamini cogitare, fratres, lumen veritatis, lucem sapientiae, quomodo ubique praesens est omnibus. Conamini cogitare lumen iustitiae: praesens est enim omni cogitanti. Quid enim est quod cogitat? Qui vult iniuste vivere peccat, deserit iustitiam. Deminuta est? Conversus est ad iustitiam. Quid? Aucta est? Deserit eam, integram illam relinquit. Convertitur ad eam, integram illam invenit. Quid est ergo lumen iustitiae? De Oriente hoc surgit et in Occidentem vadit? An est alius locus unde oritur aut quo venit? Nonne ubique praesto est? Homo certe qui est in Occidente, si vult iuste vivere, id est, secundum iustitiam numquid deest illi quam intueatur et videat secundum ipsam iustitiam? Iterum in Oriente positus si velit iuste vivere, id est, secundum eamdem iustitiam numquid deest illi? Ibi est enim iustitia; praesto est iuste viventi. Secundum eius regulam vident quemadmodum iuste vivant et illi. Sicut iusti bene vivendo eam vident, ita et iniusti male vivendo non eam vident. Nam et ille iuste vivit, cum eam videt, et ille ipsam videt ut secundum eam actus suos dirigat, quia nisi secundum iustitiae regulam direxerit actus suos, in errorem iniquitatis impingitur. Quia ergo et huic praesto esse potuit ibi consistenti, nullo loco est et ubique est. Sic iustitia, sic sapientia, sic veritas, sic castitas. Conamini ergo videre talem lucem. Sed non potestis. Palpitat mentis acies, purgetur ut videat. Ut autem purgetur et videat, credat ut purgari mereatur. Quod ergo videre non potestis, differte, ut curemini et videre possitis.

Futuri saeculi spiritalis quies.

8. Non tamen tale aliquid in futuro saeculo cogitetis quale nunc videtis. Quia si tale aliquid cogitaveritis et tale aliquid dilexeritis, cum ipso mundo vultis ire extra mundum, tollere vobiscum vultis mundum. Non erunt ibi ista. Lux ibi erit quaedam, unde hoc rorat nescio quid, quod modo intellegimus, et gaudemus. Sed si habemus benedictionem a rore caeli, habemus abundantiam a fertilitate terrae 17: sic est enim benedictus Iacob. Ad eum pertineamus et non carnaliter vivamus. Quia unusquisque incipit carnaliter vivere, ideo maior dictus est Esau 18. Duo Testamenta dicuntur in Lege, unum Vetus, alterum Novum. Vetus promissiones habebat temporales, sed significationes spiritales 19. Intendat Caritas vestra. Si promissa est Iudaeis "terra promissionis", significat aliquid spiritaliter terra promissionis 20. Si promissa est Iudaeis civitas pacis Ierusalem, significat aliquid <spiritaliter> nomen civitatis Ierusalem 21. Si data est Iudaeis circumcisio carnis, significat aliquam spiritalem circumcisionem 22. Si iussi sunt Iudaei unum diem sabbatum observare de septem diebus 23, significat spiritalem quietem, quae non habet vesperam 24. Namque et in ipsis septem diebus, in Genesi in omnibus diebus dictum est: Factum est vespera 25; in septimo die non dicitur: "Facta est vespera". Septimo die qui vesperam non habet, significatur nobis requies sempiterna, ubi nullus est occasus. Si data sunt sacrificia Iudaeis carnalia, per victimas animalium omnia significant sacrificia spiritalia. Ergo qui sic intellexerunt quasi praesens illis aliquid daretur pro magno et futurum nihil quaesierunt, nec spiritaliter ea quae carnaliter agebantur intellegere valuerunt, ad maiorem filium pertinent, ad Vetus Testamentum pertinent.

Vetus Testamentum figura Novi.

9. Vetus enim Testamentum est promissio figurata. Novum Testamentum est promissio spiritaliter intellecta. Cum enim Ierusalem quae fuit in terra pertineat ad Vetus Testamentum, imaginem habet ad Ierusalem quae est in caelo, et pertinet ad Novum Testamentum. Circumcisio carnalis pertinet ad Vetus Testamentum; circumcisio cordis pertinet ad Novum Testamentum 26. Liberatur secundum Vetus Testamentum populus de Aegypto; liberatur secundum Novum Testamentum populus a diabolo 27. Persecutores Aegyptii et Pharao persequuntur exeuntes de Aegypto Iudaeos; persequuntur populum christianum peccata ipsorum et diabolus princeps peccatorum. Sed sicut Iudaeos usque ad mare persequuntur Aegyptii, sic christianos usque ad baptismum persequuntur peccata. Intendite fratres, et videte, liberantur per mare Iudaei, obruuntur in mare Aegyptii 28; liberantur christiani in remissionem peccatorum, delentur peccata per baptismum. Exeunt post Mare Rubrum et ambulant per heremum 29; sic et christiani post baptismum nondum sunt in terra promissionis, sed sunt in spe. Saeculum autem hoc heremus est, et vere christiano est heremus post baptismum, si intellegat quod accepit. Si non solum signa corporalia in illo fiant, sed si etiam in corde spiritalis effectus, intellegit sibi heremum esse istum mundum, intellegit in peregrinatione se vivere, patriam desiderare. Quam diu autem desiderat, in spe est 30. Spe enim salvi facti sumus. Spes autem quae videtur, non est spes. Quod enim videt quis, quid sperat? Si autem quod non videmus speramus, per patientiam exspectamus 31. Ista patientia in heremo facit aliquid sperare. Si iam se putat in patria, non pervenit ad patriam. Si iam se putat in patria, remanet in via. Ut autem non remaneat in via, speret patriam desideret patriam ne deviet. Nam occurrunt temptationes. Et quemadmodum in heremo occurrunt temptationes, ita post baptismum occurrunt. Sicut enim non soli erant hostes Iudaeorum Aegyptii, qui illos ab Aegypto persequebantur (ipsi enim praeteriti hostes erant, quomodo unumquemque persequitur praeterita vita sua et praeterita peccata sua cum principe suo diabolo) sed exstiterunt et in heremo qui vellent impedire viam 32, et pugnatum est cum illis, et victi sunt. Sic post baptismum cum coeperit ambulare christianus viam cordis sui in spe promissorum Dei, non deviet. Nam occurrunt temptationes aliud aliquid suggerentes (delicias huius mundi, aliam quamdam vitam) ut unumquemque de via detorqueat m, et a proposito deducat. Si autem ista desideria, istas suggestiones eviceris, vincuntur hostes in via, et perducitur populus ad patriam.

10. Audi Apostolum quia istae figurae nostrae fuerunt: Nolo enim, inquit, vos ignorare, fratres, quia omnes patres nostri sub nube fuerunt 33. Si sub nube fuerunt, sub caligine fuerunt. Quid est, sub caligine fuerunt? Non eis intellegentibus spiritaliter, quae cum eis corporaliter agebantur. Et omnes per mare transierunt, et omnes in Moyse baptizati sunt, et omnes eumdem cibum spiritalem manducaverunt 34. Datum est illis enim manna in deserto 35, sicut nobis datur dulcedo Scripturarum, ut duremus in ista heremo vitae humanae. Et norunt quale manna accipiunt christiani, quibus dixit ipse psalmus: Gustate et videte quam suavis est Dominus 36. Et omnes, inquit, eumdem cibum spiritalem manducaverunt. Quid est, eumdem? Idem significantem. Et omnes eumdem potum spiritalem biberunt 37. Et attende quomodo unam rem exposuit, et cetera tacuit: Bibebant enim de spiritali sequente petra; petra autem erat Christus. Haec autem figurae nostrae fuerunt 38. Illis sunt exhibitae, sed nostrae figurae fuerunt, quia illis corporaliter exhibebantur, nobis spiritaliter significabantur. Ergo illi qui corporaliter ea tenuerunt, ad Vetus Testamentum pertinuerunt.

In Isaac filiis duo populi.

11. Iam videte quia senuerat Isaac 39. Cuius personam gessit Isaac, quando voluit benedicere filium suum maiorem? Iam senuerat. Ubi senectus, vetustas. Per senectutem enim intellego vetustatem, et per vetustatem intellego Vetus Testamentum. Hoc ergo Vetus Testamentum quia illi non intellegebant qui sub nube fuerunt, ideo dicuntur caligasse oculi Isaac. Caligo oculorum corporis Isaac caliginem significat mentium Iudaeorum. Senectus Isaac vetustatem significat Veteris Testamenti. Quid ergo, fratres? Vult tamen benedicere et maiorem filium Esau 40. Minorem amabat mater et maiorem pater tamquam primogenitum 41. Nam aequalis in ambos iustitia, sed erat caritas maior erga primogenitum. Vult ille benedicere maiorem, quia Vetus Testamentum primo populo promittebat. Promissiones non loquitur nisi ad Iudaeos. Ipsis videtur promittere, ipsis videtur omnia polliceri. Vocantur ab Aegypto, liberantur ab hostibus, per mare ducuntur, pascuntur manna, accipiunt Testamentum, accipiunt Legem, accipiunt promissiones, accipiunt ipsam terram promissionis. Non mirum, quia ille benedicere voluit primum filium. Sed sub figura maioris benedicitur minor. Mater enim typum gestat Ecclesiae. Ecclesiam autem accipite, fratres, non in his solis qui post Domini adventum et nativitatem esse coeperunt sancti, sed omnes quotquot fuerunt sancti ad ipsam Ecclesiam pertinent. Non enim non ad nos pertinet pater Abraham quia ille fuit antequam nasceretur Christus de Virgine, et nos tanto post, id est, post passionem Christi facti sumus christiani, cum dicat Apostolus quia filii sumus Abrahae 42, imitando fidem Abrahae. Ergo nos imitando illum ad Ecclesiam admittimur, et ipsum ab Ecclesia exclusuri sumus? Haec Ecclesia significatur in Rebecca uxore Isaac. Haec Ecclesia erat in sanctis etiam Prophetis, qui intellegebant Vetus Testamentum, quia promissiones illae carnales spiritale nescio quid significabant. Si spiritale, spiritales ergo ad minorem filium, quia prior est carnalis, et postea spiritalis.

Populus iudaeus et populus christianus.

12. Iam hesterno die praemisimus Sanctitati vestrae, ideo maiorem filium dici Esau, quia nemo fit spiritalis nisi ex carnali. Sed si perseveret in prudentia carnis, semper erit Esau. Si autem fiat spiritalis, erit filius minor 43. Sed ipse minor erit maior: ille enim tempore praecedit, iste virtute. Namque cum coxisset lentem Iacob, desideravit Esau accipere antequam veniret ad istam benedictionem. Et ille ait illi: Da mihi primogenita tua, et dabo tibi lentem quam coxi 44. Vendidit primogenita sua minori. Abstulit ille voluptatem temporalem, abstulit ille dignitatem sempiternam. Ergo qui temporalibus voluptatibus serviunt in Ecclesia, lentem manducant. Quam quidem coxit Iacob, sed non manducavit Iacob. Idola enim magis in Aegypto viguerant. Lens cibus est Aegypti. Per lentem omnes errores gentium significantur. Quia ergo Ecclesia eminentior et manifestior in filio minore de gentibus ventura significabatur, lentem coxisse dicitur Iacob, et manducasse Esau. Etenim dimiserunt idola gentes, quae colebant. Iudaei autem serviebant idolis. Nam conversi corde in Aegyptum ducebantur per heremum. Et cum interfecti essent in mari hostes eorum, et fluctibus obruti essent inimici eorum, desideraverunt idolum facere, quia non viderunt Moysen 45. Et non intellexerunt secum praesentem Deum, sed in praesentia hominis habentes spem, non viderunt oculis hominem, et putare coeperunt, quia ibi non esset Deus, cum ipse solus per Moysen tanta praestaret. Quaesierunt hominem oculis carnis, quia non habebant oculos cordis, unde Deum in Moyse viderent. Perdiderunt ergo primatum suum, quia conversi corde in Aegyptum manducaverunt lentem. Accipite. Populus christianus est. Sed in ipso populo christiano illi primatum tenent qui pertinent ad Iacob. Qui vero carnaliter vivunt, carnaliter credunt, carnaliter sperant, carnaliter diligunt, adhuc ad Vetus Testamentum pertinent, nondum ad Novum. Adhuc in sorte sunt Esau, nondum in benedictione Iacob.

Ad minorem pervenit benedictio.

13. Intendat Sanctitas vestra. Benedicere ergo volebat maiorem filium Isaac senex caliginosis oculis, quia Vetus Testamentum ad Iudaeos directum erat. Quod Vetus Testamentum non ab eis intellegebatur, ideo caliginosi oculi dicuntur. Ut dixi, fratres, ad maiorem loquitur, ad minorem pervenit benedictio. Etenim mater ista, quae in sanctis omnibus intellegitur, id est, Ecclesia, quae intellexit prophetiam, ipsa dat consilium filio minori, et dicit illi: Ego ipsa audivi patrem tuum dicentem fratri tuo: Vade, et affer mihi venationem, ut manducem et benedicat te anima mea antequam moriar. Nunc ergo, fili, audi me 46. Et dedit illi consilium ut iret afferretque duos haedos de proximo grege, et faceret illos mater quemadmodum delectabatur pater eius, et manducaret, et benediceret filium suum minorem absente maiore. Ille autem timuit et ait: Frater meus pilosus est, ego autem, lenis sum, ne contingat me et compalpet pater meus, et intellegat quia ego sum Iacob, et acquiram non benedictionem, sed maledictionem. At illa: Vade, inquit, fili, audi me; maledictio tua super me sit 47. Perrexit, attulit duos haedos. Facti sunt, apposuit patri suo. Et quemadmodum praedixit, quia non illum agnoscebat in voce, tetigit, invenit pilos, quia pellibus haedorum circumdederat mater brachia eius. Credidit maiorem esse, et benedixit 48. In benedictione maiorem intendebat, et benedictio ad minorem perveniebat. Quid est ergo quod sub specie maioris benedicitur minor, nisi quia sub figuris Veteris Testamenti promissi populo Iudaeorum, pervenit benedictio spiritalis ad populum christianorum? Attendite fratres. Audiunt illi terram promissionis, audimus et nos. Tamquam ad Iudaeos videtur loqui Scriptura de terra promissionis, et ad nos pervenit intellectus terrae promissionis, qui dicimus Deo: Spes mea es tu, portio mea in terra viventium 49. Sed hoc ut diceremus, mater nos docuit, id est, in sanctis Ecclesia ipsa prophetis docet nos, quemadmodum spiritaliter intellegamus ipsa promissa carnalia.

Duo genera christianorum generantur in utero Ecclesiae.

14. Sed non posset ad nos pervenire benedictio, nisi iam mundati a peccatis per nativitatem regenerationis, aliorum peccata per tolerantiam portemus. Genuit enim mater ambos filios. Intendite fratres. Genuit unum pilosum, alterum lenem. Pili peccata significant, lenitas autem mansuetudinem, id est, munditiam a peccatis. Duo filii benedicuntur, quia duo genera benedicit Ecclesia. Quomodo duos peperit Rebecca, generantur in utero Ecclesiae duo, unus pilosus, alter lenis, quorum diversitatem exposuimus. Sunt enim homines qui nec post baptismum volunt dimittere peccata sua, et ea volunt facere, quae antea faciebant. Verbi gratia: si faciebant fraudes, volunt iterum fraudare; si mendacium iurabant, volunt adhuc peierare; si circumveniebant dolis innocentes, volunt adhuc circumvenire; si homicidia cogitabant, eadem cogitant; si fornicabantur, si inebriabantur, ea ipsa nihilo minus faciunt. Ecce Esau natus pilosus. Quid facit Iacob? Dicitur ei a matre: "Vade, benedicat te pater tuus". Et dicit: "Timeo, non accedam". Sunt enim homines in Ecclesia qui timent misceri peccatoribus, ne quasi per consortium peccatorum in unitate maculentur, et per haereses et schismata pereant.

Venit Iacob cum dolo.

15. Quid ergo dicitur piloso Esau, qui non bene conversatus est in domo? Nam et hoc de illis dicitur. Erat ille agrestis venator, Iacob autem sine dolo conversabatur in domo 50. Ideoque eum amabat mater, cuius conversationem dulcem sentiebat. Ipse est Iacob, qui postea appellatus est Israel, cum luctaretur cum angelo: et hoc in magno misterio. Benedictus, appellatus est Israel, ideoque quia sine dolo erat 51. Intendite, fratres mei, et videte quam sine dolo fuerit. Nathanaelem Dominus quando vidit, quia noverat qualis esset, ait: Ecce vere Israelita, in quo dolus non est 52. Si ergo ideo iste Israelita quia non est in eo dolus, in ipso Israel utique non erat dolus. Quid sibi ergo vult quod dicitur: Venit frater tuus cum dolo; et abstulit benedictionem 53. Sine dolo eum commendat Scriptura conversantem in domo. Dominus etiam perhibet testimonium, quia sine dolo erat, cum dicit de Nathanaele: Ecce vere Israelita, in quo dolus non est. Quid sibi ergo vult, cum dicitur: Accessit cum dolo, et abstulit benedictionem?

Dolus Iacob quid sit.

16. Dolus interim quid significet, attendamus, et videamus quid debeat facere Iacob. Portat aliena peccata, et portat cum tolerantia quamvis aliena. Hoc est enim habere pelles haedinas, id est, patienter aliena portat, non haeret suis. Sic omnes qui pro unitate Ecclesiae tolerant aliena peccata Iacob imitantur. Quia et ipse Iacob in Christo est, siquidem Christus in semine Abraham. Dictum est enim: In semine tuo benedicentur omnes gentes 54. Dominus ergo noster Iesus Christus, qui nullum peccatum fecit, portavit aliena peccata. Et dedignatur portare aliena peccata, cui peccata dimissa sunt 55? Si ad ergo Iacob transit ad Christum, portat aliena peccata, id est, haedinas pelles. Et quid est dolus?

Duo illi homines duo populi erant.

17. Venit enim ille sero, et affert quod iussit pater, et invenit fratrem suum benedictum pro se, et non benedicitur altera benedictione 56. Quia duo illi homines, duo populi erant. Una benedictio unitatem significat Ecclesiae. Duo autem populi ipsi sunt, qui est et Iacob. Sed alio modo figurati duo populi pertinentes ad Iacob. Etenim Dominus noster Iesus Christus, qui ad Iudaeos et gentes venerat, repudiatus est a Iudaeis, qui pertinebant ad filium maiorem. Elegit tamen quosdam qui pertinebant ad filium minorem, qui spiritaliter coeperant desiderare et intellegere promissa Domini, non carnaliter aliam terram quam desiderabant accipientes, sed spiritaliter illam civitatem desiderantes, ubi nemo nascitur carnaliter; quia nemo ibi carnaliter, nemo spiritaliter moritur.

Multis in locis Scripturarum intelliguntur duo populi.

18. Hanc ergo cum coeperint desiderare, coeperunt pertinere ad Iacob, qui crediderunt in Christo, et factus est grex Domini in ipsa Iudaea. Sed quid dicit Dominus de ipso grege? Habeo alias oves, quae non sunt de hoc ovili; vado, adducam eas, et erit unus grex et unus pastor 57. Quas alias oves habet Dominus Iesus Christus, nisi de gentibus? Iunctae sunt oves de gentibus Iudaeis ovibus. De Iudaeis enim Apostoli. Inde erant et quingenti fratres, qui viderunt Dominum post resurrectionem 58. Inde erat ipse Nathanael, cui perhibuit testimonium Dominus, in quo dolus non esset 59. Inde erant centum viginti, qui cum essent in domo, venit Spiritus Sanctus ut eos perfunderet, quem promiserat discipulis 60. Inde erant tot milia hominum, quae legimus in Actibus Apostolorum baptizata in nomine Christi, et hii qui crucifixerunt Christumai 61. Ergo inde erant oves, et multae oves. Sed non solae. Habebat Dominus alias de gentibus. Ipsi duo populi tamquam de diverso venientes etiam duobus parietibus significantur. Venit enim Ecclesia Iudaeorum de circumcisione. Venit Ecclesia gentium de praeputio. De diverso venientes in Domino coniuncti sunt. Ideo Dominus dictus est lapis angularis. Dicit enim psalmus: Lapidem quem reprobaverunt aedificantes, hic factus est in caput anguli 62. Dicit et Apostolus: Ipso summo angulari lapide existente Christo Iesu 63. Ubi est angulus, duo parietes copulantur; in angulo duo parietes nisi de diverso non conveniunt; nam si ex una parte veniunt, angulum non faciunt. Duo ergo haedi, ipsi sunt duo populi, ipsa sunt duo ovilia, ipsi sunt duo parietes, ipsi sunt duo caeci, qui sedebant in via 64, ipsae sunt duae naves, in quas levati sunt pisces 65. Multis in locis Scripturarum intelleguntur duo populi, sed unum sunt in Iacob.

Haedi et agni.

19. Quare haedi, dicet aliquis? Haedi nostis quia peccatores sunt, nam ad sinistram erunt haedi, et ad dexteram agni 66. Sed qui perseveraverint haedi, ipsi erunt ad sinistram. Nam nisi prius haedi essent, non diceret Dominus: Non veni vocare iustos, sed peccatores 67. Quando enim Dominus conversabatur cum peccatoribus et manducabat cum publicanis, Iudaei quasi agni, id est, quasi iusti, et per superbiam magis hirci, obiecerunt Domino tamquam crimen, immo discipulis eius dixerunt: Quare magister vester cum publicanis et peccatoribus manducat? 68. Respondens Dominus, quomodo se defendit? Non est opus, inquit, sanis medicus, sed male habentibus: non veni vocare iustos, sed peccatores 69. Vocat ergo haedos, sed ut non perseverent haedi. Occidit enim illos Iacob et praeparavit inde epulas patri suo, id est, ad intellegentiam spiritalem, quae in illa benedictione habebat intellegi, quamvis figurabatur in filio maiore. Ad hoc occisi sunt haedi, et manducati sunt, et traiecti in corpus unum. Sic occiduntur peccata in peccatoribus, et transeunt interfecti in corpus unum Ecclesiae, cuius Ecclesiae figuram gerebat Petrus, quando ei dictum est: Macta et manduca 70. Ergo ille agrestis, iste in domo, mansuetus; ille maior, iste minor; ad illum videbantur respicere benedictiones, ad istum perveniebant. Respiciebant ad illum, quia promissa carnalia promittebantur Iudaeis; ad istum perveniebant, quia spiritaliter intellegenda erant, et accipienda christianis. Ad istum benedictio non perveniret, nisi portaret peccata, quae ipse iam non faciebat.

Dilige peccatorem non in quantum peccator est sed in quantum homo est.

20. Intellegat itaque Sanctitas vestra quomodo sint portanda peccata. Sunt enim qui portare sibi videntur peccata, et tacent peccatoribus. Iam ista simulatio detestanda est. Porta peccatorem, non ut ames peccatum in illo, sed ut persequaris peccatum propter illum. Dilige peccatorem, non in quantum peccator est, sed in quantum homo est. Quomodo si diligis aegrum, persequeris febrem; nam si parcis febri, non diligis aegrum. Dic ergo quod verum est fratri tuo, noli tacere. Quid enim aliud agimus, quam dicere vobis quod verum est? Noli mendaciter: aperta veritate dic quod verum est, sed donec corrigatur, portetur. Diversis temporibus fieri potuerunt occisio haedorum et portatio pellium; rem tamen significant, quae uno tempore fieri potest. Simul enim et arguit iustus peccatores, quod est haedos occidere, et peccata eorum misericorditer tolerat, quod est pelles portare. Quantum in ipso fuit, occidit haedos, occidit peccatores. Sed portabat aliena peccata, et portabat cum tolerantia. Meruit benedici, quia caritas omnia tolerat 71. Ipsa caritas erat in matre, et figuram caritatis ipsius gerebat mater. Quae figura omnium sanctorum erat, figuram caritatis gerebat, quia sancti non sunt nisi qui habuerint caritatem. Quid enim proderit, si linguis hominum loquar et angelorum, caritatem autem non habeam? Factus sum aeramentum sonans aut cymbalum tinniens. Et si habuero omnem fidem, ita ut montes transferam, caritatem autem non habeam nihil sum. Et si sciero omnia sacramenta, et omnem prophetiam et tradam corpus meum ut ardeam, caritatem autem non habeam nihil mihi prodest 72. Qualis est ergo caritas, quae sola multum prodest, sine qua cetera nihil prosunt! Ergo ipsa caritas dat consilium, et obedit filius caritatis.

Isaac figurate agebat.

21. Quale consilium dat? Ut accipiat ille pelles haedinas et accedat ad patrem. Maiorem quaerit pater, et minorem benedicit. Vetus Testamentum Iudaeos intuetur per litteram et per spiritalem eius intellegentiam christiani in illo benedicuntur. Intendat Sanctitas vestra magnum mysterium, magnum sacramentum. Dicit Isaac, Venit frater tuus cum dolo 73, de homine sine dolo. Sine dubio Isaac ille, ut erat spiritu prophetico, noverat quod agebatur, et ipse figurate agebat. Omnia ponit in magna altitudine sacramentorum. Nam si nesciret quid ageret, irasceretur fallenti se filio. Venit maior et dicit: Ecce pater, manduca; sicut iussisti mihi, feci 74. Dicit ille: Quis es tu? Respondit: Ego sum filius tuus maior Esau. Et quis est, inquit, ille, a quo iam manducavi, et benedixi eum, et benedictus erit? 75 Irasci videbatur. Exspectabat ab ore ipsius Esau maledictionem aliquam in fratrem. Cum exspectat ille maledictionem, confirmat iste benedictionem. O irasci, o indignari! Sed noverat mysterium. Et caligo oculorum eius corporeorum significabat caliginem mentis Iudaeorum. Oculi autem cordis eius videbant altitudinem mysteriorum.

Aliquae Christi figurae.

22. Et venit, inquit, frater tuus cum dolo, et abstulit benedictionem 76. Dicebamus videre quid est cum dolo. Dolus hic non est dolus. Quomodo dolus non est dolus? Quomodo petra non est petra? Quomodo dicitur mare et non est mare, quia aliud significat. Sic dicitur terra et non est terra, quia aliud significat. Sic dicitur petra et non est petra, quia aliud significat 77. Sic dicitur mons et non est mons 78. Sic dicitur leo de tribu Iuda 79 Dominus Iesus Christus et non est leo Dominus Iesus Christus. Sic dicitur agnus et non est agnus 80. Sic dicitur pecus et non est pecus. Sic dicitur vitulus et aliud est. Sic dicitur dolus et non est dolus. Quare ergo dicitur dolus, quaeramus. Quare dicta sint illa omnia, quaeramus. Quare dictus est leo? Propter fortitudinem. Quare dictus est petra? Propter firmitatem. Quare dictus est agnus? Propter innocentiam 81. Quare dictus est vitulus? Propter victimam. Quare dictus mons? Propter magnitudinem. Quare manna? Propter dulcedinem. Quare ergo dolus? Iam quid sit dolus videamus, et invenimus quare dictus sit dolus. Novimus enim quid sit petra; et tamen dicitur de homine absurdo et duro petra, et de homine robusto et immobili dicitur petra. Et ad laudem inde duxisti firmitatem, et ad vituperationem duritiam. Novimus in petra firmitatem, et accepimus Christum petram: Petra autem erat Christus 82. In leone fortitudinem novimus, et tamen leo etiam diabolus nominatus est 83. In dolo quid novimus, ut accipiamus et dolum in figura, quemadmodum accipitur et mons, quemadmodum accipitur leo, quemadmodum accipitur agnus, quemadmodum accipitur petra, et cetera?

Non erat verus dolus Iacob.

23. Dolus ergo quid est? Dolus est, quando aliud agitur et aliud simulatur. Quando itaque aliud est in intentione, aliud in factis, dolus dicitur. Dolus ergo in proprietate reprehensibilis, quomodo petra in proprietate. Qui dixerit petram in proprietate fuisse Christum blasphemat, quomodo vitulum qui dixerit in proprietate Christum blasphemat. Vitulus in proprietate pecus est, in figura victima. In proprietate lapis terra obdurata est, in figura firmitas. Dolus in proprietate fraus, in figura ipsa figura. Omnis enim figurata et allegorica lectio vel locutio, aliud videtur sonare carnaliter, aliud insinuare spiritaliter. Hanc ergo figuram doli nomine appellavit. Quid est ergo: Venit cum dolo, et abstulit benedictionem tuam 84? Quia ergo figuratum erat quod agebatur, ideo dictum est: Venit cum dolo. Nam ille doloso homini benedictionem non confirmaret, cui debebatur iusta maledictio. Non ergo erat verus ille dolus, maxime quia non est mentitus dicendo: Ego sum filius tuus maior Esau 85. Iam enim pactus erat ille cum fratre suo, et vendiderat primogenita sua 86. Hoc se dixit habere patri quod emerat a fratre; quod ille perdiderat in istum transierat. Non enim primogeniti honor exclusus erat de domo Isaac. Primogeniti honor ibi erat. In illo non erat, qui eum vendiderat. Ubi erat, si non in minore erat? Ideo sciens hoc in misterio Isaac, confirmavit benedictionem et dicit filio: Quid tibi facturus sum? Et ille: Benedic et me pater: non enim una tibi est benedictio 87. Isaac autem sciebat unam.

Qualem benedictionem accepit Iacob?

24. Quare unam? Aderit Spiritus ut edicam et intellegatis. Videamus ipsas benedictiones, qualem benedictionem accepit Iacob, et qualem benedictionem accepit Esau. Ipse Isaac ad Iacob: Tu es filius meus Esau? Respondit: Ego. Et dixit: Appone mihi, et manducabo de venatione tua, fili, et benedicat te anima mea, antequam moriar; sed admove mihi osculum 88. Illum non est osculatus. A pace coepit huius benedictio. Quare osculo confirmavit pacem? Quia et ille propter pacem portabat aliena peccata. Et accessit, et osculatus est eum. Et odoratus est odorem vestis eius 89. Stolam enim habebat fratris sui. Id est, dignitatem primogenitorum quam ille perdiderat, iste habebat. In illo iam bene olebat, quod ille male perdiderat. Odoratus est odorem vestis eius, et benedixit eum, et dixit: Ecce odor filii mei, tamquam odor agri pleni quem benedixit Dominus 90. Odorem vestimenti accepit, et dixit odorem agri. Intellege Christum in misterio interiore, et intellege vestem Christi Ecclesiam.

Multis modis significatur Ecclesia.

25. Intellegat Sanctitas vestra. Multis enim modis significatur una res. Id est, Ecclesiam quam significant illi duo haedi, ipsam significat vestis ista, quia una res multis modis significatur, quae nihil horum est per evidentiam, omnia per figuram. Agnus non potest esse leo; leo non potest esse agnus. Dominus autem noster Iesus Christus et leo potuit esse, et agnus. Sed quia nec leo nec agnus per evidentiam, et leo et agnus per figuram. Sic haedi non possunt esse vestis, et vestis non potest esse haedi. Ecclesia vero, quia nec haedi nec vestis per evidentiam et haedi et vestis est per figuram. Et quidquid aliud dici potest.

Ager est Ecclesia, cuius agricola Deus.

26. Odoratus est vestimenta eius, et dixit: Ecce odor filii mei, sicut odor agri pleni, quem benedixit Dominus 91. Ager iste, Ecclesia est. Probemus, quia ager est Ecclesia. Audi Apostolum dicentem fidelibus: Dei agricultura, Dei aedificatio estis 92. Non solum ager est Ecclesia, sed et agricola Deus. Audi ipsum Dominum: Ego sum vitis, vos sarmenta, et Pater meus agricola est 93. In hoc ergo agro laborans operarius, et sperans mercedem sempiternam ipse Apostolus nihil sibi arrogat, nisi quantum decet operarium. Ego, inquit, plantavi, Apollo rigavit, sed Deus incrementum dedit. Itaque neque qui plantat est aliquid, neque qui rigat, sed qui incrementum dat Deus 94. Quomodo servavit humilitatem, ut ad Iacob pertineret, ut ad ipsum agrum, id est Ecclesiam ne amitteret stolam cuius odor erat sicut odor agri pleni, et transiret ad superbiam Esau, carnaliter intellegens et typho plenus! Olet ergo ager de veste filii. Sed non ager ille ex se aliquid est. Ideo adiecit: quem benedixit Dominus. Et dabit tibi Dominus de rore caeli de sursum, et ab ubertate terrae, et multitudinem frumenti et vini. Et servient tibi gentes, et eris dominus fratris tui, et adorabunt te filii patris tui. Qui maledixerit te, maledictus erit, et qui benedixerit te, benedictus erit 95. Haec benedictio Iacob. Si non benediceretur et Esau, nulla esset quaestio. Benedicitur et ipse, sed non ipsa benedictione, nec tamen ab hac penitus aliena.

Qualem benedictionem accepit Esau?

27. Audiamus ergo quomodo benedicitur Esau, et videamus quid intersit inter spiritales Ecclesiae filios, et carnales; inter eos qui tolerant aliena peccata, et eos qui portant sua; inter eos qui semper spiritaliter vivunt, et eos qui semper carnalibus gaudiis delectantur. Respondens autem Isaac, dixit ad Esau: Quis ergo venatus est mihi venationem, et intulit mihi? Benedictus sit. Factum est autem ut audivit Esau verba Isaac patris sui, exclamavit voce magna et dixit: Benedic et me pater. Et dixit illi: Venit frater tuus cum dolo, et accepit benedictionem tuam 96.

Iacob supplantavit Esau.

28. Et dixit Esau: Iuste vocatum est nomen eius Iacob 97. Supplantatio enim vocatur Iacob. Et ne ipsa supplantatio inanis est, quia in figura accipitur quomodo dolus. Non enim iam erat tanta malitia in fratre, ut vellet supplantare fratrem suum. Tunc enim dictus est supplantator, quando manu fratris sui nascentis pedem tenuit: tunc supplantator est dictus 98. Supplantatio autem carnalium, vita spiritalium est. Omnes enim carnales, cum in Ecclesia invident spiritalibus, supplantantur, et fiunt peiores. Audi Apostolum hoc ipsum dicentem, maxime quia ibi commemoravit odorem, quem hic expressit Isaac, dicens: Ecce odor filii mei sicut odor agri pleni, quem benedixit Dominus 99. Ait ergo Apostolus: Christi bonus odor sumus in omni loco, et dicit: Aliis quidem odor vitae, in vitam; aliis odor mortis, in mortem. Et ad haec quis idoneus? 100 id est, ut intellegat quomodo odor mortis sumus in mortem hominum, nulla nostra culpa. Ambulant etenim vias suas spiritales, nihil aliud norunt quam bene vivere. Et qui innocenter viventibus invident, faciunt peccata gravia, unde illos puniat Deus. Et fit eis ille odor in mortem, qui odor est aliis ad vitam. Nam ipse Dominus prius factus est odor bonus ad vitam credentibus, et odor malus ad mortem persequentibus. Quia enim multi illi crediderant, inviderunt Iudaei, et fecerunt tantum scelus occidendo innocentem, Sanctum sanctorum. Quod si non facerent, ad mortem eis non valeret bonus odor Christi. Ergo supplantatus est Esau in benedictione patris.

29. Respondit autem Isaac, et dixit ad illum: Dominum illum tuum feci 101. Non enim aliud potuit accipere Esau quod dictum est: Et omnes fratres eius servient illi; tibi autem quid faciam, fili? Et dixit Esau ad patrem suum: Benedic tamen et me. Cum strangulatus esset Isaac 102: id est, cum coactus esset. Magna res, magnum sacramentum: utinam capiamus! Coactus benedicit, et tamen benedicit. Et quod benedicit verum est, sed tamen coactus benedicit. Quid sit hoc, attendite. Videamus ipsam benedictionem, et intellegamus quid sit coactus benedicere.

Proprium in benedictione Iacob et in benedictione Esau.

30. Respondit autem Isaac - pater sane Esau non est osculatus - et ait illi: Ecce a fertilitate terrae erit habitatio tua, et a rore caeli desuper 103. Dixit hoc et illi: Ab ubertate terrae, et a rore caeli 104: hoc ergo commune est Iacob et Esau. Quid est proprium Iacob? Servient tibi gentes 105. Quid est proprium Iacob? Omnes fratres tui tibi servient, et qui te benedixerit benedictus erit, et qui te maledixerit maledictus erit 106. Habet et iste nescio quid proprium, quod non dictum est Iacob: Et in gladio vives, et fratri tuo servies 107. Sed ne tolleret liberum arbitrium, - iam hinc et hesterno diximus - adiecit: Erit autem, cum deposueris et solveris iugum de collo tuo 108. Quid est: Erit autem, cum deposueris et solveris iugum de collo tuo? Liberum tibi est, si volueris, converti; non quasi duo eritis, sed unus Iacob. Omnes enim qui convertuntur ab Esau, ad Iacob pertinent. Similitudo unum facit, dissimilitudo facit diversitatem. Quid ergo? A rore caeli, et a fertilitate terrae, ambo habent. Serviant tibi gentes et fratres tui et filii patris tui, solus Iacob habet. In gladio autem tuo vives, solus Esau. Quiddam commune habent, quaedam singuli.

Sermo Dei malos et bonos irrigat in Ecclesia.

31. Sunt mali in Ecclesia pertinentes ad Esau, quia et ipsi filii Rebeccae, filii matris Ecclesiae, de utero ipsius nati, et pilosi in peccatis carnalibus perseverantes, de illius tamen utero nati. Habent ergo a rore caeli et a fertilitate terrae: a rore caeli omnes Scripturas, omnem sermonem divinum; a fertilitate vero terrae, omnia visibilia sacramenta: visibile enim sacramentum ad terram pertinet. Haec omnia communia habent in Ecclesia et boni et mali. Nam et ipsi habent et participant sacramentis, et - quod norunt fideles - a tritico et vino 109. Et habent de rore caeli, quia super omnes descendit sermo Dei de caelo. Venit sermo Dei, et irrigat. Sed qui irriget, et quod irriget, attende. Nam et illos irrigat et illos, id est malos et bonos. Sed illi mali bonam pluviam in radicem spinarum convertunt; illi autem boni ad fructum bonum pluviam trahunt. Nam simul pluit Dominus super segetem et super spinas: sed segeti pluit ad horreum, spinis ad ignem; et tamen una est pluvia. Sic verbum Dei omnes compluit. Videat quisque qualem radicem habeat; videat quisque quo trahat pluviam bonam. Si eam trahit ut generet spinas, numquid ideo pluvia Dei accusanda est? Antequam veniat ad radicem, dulcis est pluvia illa. Dulce est verbum Dei, donec veniat ad cor malum, et convertat ad fraudem suam pluviam Dei, convertat ad hypocrisi, convertat ad radices malarum concupiscentiarum, ad perversitates et depravationes suas. Incipit quidem generare spinas, sed de pluvia bona: habet enim a rore caeli. Et quoniam non excluduntur omnes mali a sacramentis Dei, habet et ab ubertate terrae, quod norunt illi qui iam voluerunt esse participes misteriorum fidelium.

Per omnes gentes peccatores mixti sunt spiritalibus.

32. Curri ad ambos pertineant ista, non tamen pertinent omnes gentes nisi ad spiritales, quia ipsi pertinent ad Ecclesiam quae implevit totum orbem terrarum. Attendite fratres, et discernite quantum potestis, vel quantum vobis Dominus dat. Omnis spiritalis videt quia Ecclesia per totum orbem terrarum est una, vera, catholica. Et nihil sibi arrogat, et tolerat peccata hominum, quos non potest purgare de area dominica, antequam veniat ille ultimus ventilator, qui falli non potest, ut purget aream suam et frumentum mittat in horreum, paleas autem det ad comburendum 110. Quia ipse habet excludere paleam et segregare a frumento, et praeparare horreum tritico, paleis ignem. Itaque quia novit, tolerat peccatores in fine separandos. Per omnes gentes peccatores et omnes carnales mixti sunt spiritalibus, et serviunt eis. Spiritales autem non serviunt, quia de illis proficiunt, cum ipsi deficiunt. Attendite fratres mei. Dicam si possum, et non timeam. Non tacebo. Urgeor enim ut dicam. Et si mihi forte aliqui succensuerint, sed dent veniam. Timeo enim, ut dixi. Timori dent veniam. Christus neminem timuit. Nos autem Christum timendo non parcimus, ne nobis, dum tales nolumus contristare, ille non parcat. Quid velim dicere dignamini audire, et intentissime advertere. Acceperunt ambo a rore caeli et ab ubertate terrae Iacob et Esau. Ambo illud habent quod iam diximus, quod novimus, quod nostis. Sed ut serviant ei gentes, non accepit nisi Iacob, quia carnales in Ecclesia per totum orbem terrarum non serviunt nisi spiritalibus. Quare? Quia de illis proficiunt spiritales. Nam ideo carnales homines servi dicuntur. Et si quod nolunt faciunt, prodest tamen spiritalibus mala conversatio carnalium, quia et ex eadem conversatione proficiunt, et per tolerantiam coronantur.

Omnes carnales in Ecclesia ad Esau pertinent.

33. Intendat Sanctitas vestra quod dicimus. Illi autem Esau non sunt datae gentes, quia omnes carnales qui sunt in Ecclesia, aut divisi sunt aut faciles sunt ad divisionem. Ecce pars Donati inde facta est, inde est, de ipsis carnalibus carnaliter sentientibus. Carnales erant, sed quia quaesierunt honorem suum, vel patientiam perdiderunt, invenerunt aditum, et divisi sunt. Amaverunt honorem suum, multum ei tribuerunt, typho superbiae tumuerunt, non habuerunt tolerantiam, id est, non habuerunt caritatem. Scriptum est enim: Caritas omnia tolerat, omnia sustinet. Non aemulatur, non inflatur, non agit perperam 111. Itaque quidquid aliud haberent, quia illud non habebant per quod prodest quidquid habetur, diviserunt se. Et quotquot haereses vel praecisiones et schismata facta sunt, per hos carnales facta sunt. Aut enim carnaliter senserunt, et fecerunt sibi imagines phantasmatum suorum, et erraverunt, et reprehendit eos fides catholica; et cum arguerentur, exclusi sunt foras pondere suo. Aut invenientes sibi lites et simultates cum hominibus, diviserunt se. Qui se ergo diviserunt, nisi ad quos pertinet gladius ille de quo dictum est: In gladio tuo vives 112? Non quia gladius non accipitur in bono. Nam quemadmodum dicta sunt illa superiora, id est quomodo accipitur lapis ille et ad firmitatem propter Christum, et ad reprehensionem propter stultum; quomodo leo dictus est Christus propter aliud, et leo dictus est diabolus propter aliud: sic accipitur gladius aliquando in bono, aliquando in malo. Sed hic non sine causa non datus est Iacob, sed datus est Esau, nisi aliquid mysterii significatur in malo. Quomodo et ipsa servitus non est aliena a mysterio; id est, quod dictum est: Servies fratri tuo 113, nam et hoc in magno mysterio dictum est.

Pars Donati palea est.

34. Ergo, fratres, qui se dividunt, ipsi habent gladium divisionis, et in gladio suo moriuntur, et in gladio suo vivunt. Sed quia verum dixerat Dominus: Qui gladio percutit, gladio morietur 114 videte illos, fratres mei, qui se ab unitate praeciderunt, in quo frustra praecisi sunt. Nostis autem quot partes fecit pars Donati, nec arbitror latere Sanctitatem vestram quia qui gladio percutit, gladio perit. Dictum est illi: In gladio tuo vives 115. Sic et illi qui non recesserunt ab Ecclesia, et tales sunt, quales si foris essent. Qui enim amant honores suos in Ecclesia, omnino tales sunt qui amant in Ecclesia commoda sua saecularia. Et ipsi palea sunt. Sed ventus deest, ideo non volant de area. Hoc est quod dico breviter, tentatio deest, nam volarent de area. Denique quando contra illos aliquid egerit Ecclesia, quomodo facile se praecidunt! Quomodo facile extra colligunt, et tamen nolunt dimittere principatus suos! Quomodo pro ipso principatu mori volunt! Quomodo tenere volunt sub se plebes, et non dimittere plebes unitati Christi! Quomodo volunt facere oves suas, quas suo sanguine non emerunt, et ideo viles habent, quia non emerunt 116! Quid opus est hinc diutius disputare? Attendite illos per universam Ecclesiam videte tales, et eos qui intus sunt, et eos qui inventa occasione de area volaverunt et volunt secum trahere grana. Sed grana vera et plena tolerant paleam et manent in area usque in finem, quo usque veniat ultimus ventilator: sicut ille cum pellibus haedinis toleravit aliena peccata, et meruit accipere benedictionem paternam.

Mali tolerentur ex necessitate pacis Ecclesiae.

35. Quare autem suggillatus benedixit Isaac? Iam enim necessitate, iam coactus pater eius dixit illi: Ecce ab ubertate terrae erit tibi habitatio et a rore caeli. Et ne ideo te putes bonum: In gladio tuo vives, et fratri tuo servies 117. Sed ne de te desperes, quia potes te corrigere: Erit autem, cum deposueris et solveris iugum de collo tuo 118. Ecce ab ubertate terrae et a rore caeli accipiet. Sed Isaac suggillatus proicit illi benedictionem, non dat. Nonne fit modo in Ecclesia malis hominibus qui volunt perturbare Ecclesiam ut tolerentur ad necessitatem ipsius pacis, ut admittantur, ut habeant sacramenta communia? Et aliquando scitur quia mali sunt, et convinci forte non possunt. Ut emendentur et degradentur, ut excludantur, ut excommunicentur, non possunt convinci. Si institerit aliquis, aliquando itur in disruptiones Ecclesiae. Cogitur gubernator Ecclesiae tamquam dicere: "Ecce ab ubertate terrae erit tibi et a rore caeli; utere sacramentis; tibi manducas iudicium, tibi bibis iudicium: Qui enim manducat et bibit indigne, iudicium sibi manducat et bibit 119. Nosti quia admitteris ex necessitate pacis Ecclesiae, non habes in corde nisi perturbationes et divisiones. Ideo in gladio tuo vives. Nam in eo quod accipis a rore caeli et ab ubertate terrae, non ibi vives. Non enim hoc te delectat, aut suavis est tibi Dominus" 120. Si enim hoc te delectaret, et suavis tibi esset Dominus, imitareris humilitatem Domini, non superbiam diaboli. Quamvis ergo accipiat mysterium humilitatis Domini a rore caeli et ab ubertate terrae, non tamen deponit superbiam diaboli cui nihil faciam qui semper seditionibus et dissensionibus gaudet. Quamvis tibi sit ista communio a rore caeli et ab ubertate terrae, tamen in gladio tuo vivis, et de seditionibus et dissensionibus aut gaudes aut terreris. Muta ergo te, et tolle iugum a collo tuo.

Militem Christi urget persecutor occultus illecebris carnis.

36. Haec vobis, fratres, pro magnitudine mysteriorum forte pauca, pro tempore tamen et pro viribus nostris et pro vestris multa dicta sunt. Et si forte enucleatius haec quaestio discussa non est, partim tamen magna mysteria, quae postea si tractentur, inveniuntur. Date veniam et angustiae temporis et viribus nostris et capacitati vestrae. Vultis plus capere, crescite; vultis crescere, bene vivite. Qui enim non vult bene vivere, non vult crescere. Has vobis epulas exhibuerit sanctus Dominus Deus noster per natalicia martyris sui Vincentii. Nomen victoriae est. Amate autem, ut vincatis. Non enim deest persecutio. Diabolus persecutor est, numquam deficit occasio coronae. Tantum miles Christi intellegat pugnam et sciat quem vincat. Numquid quia non te urget hostis manifestus corporis, non te urget persecutor occultus illecebris carnis? Quanta suggerit mala, quanta per cupiditatem, quanta per timorem! Quibus illecebris persuadet ut eas ad sortilegos, ad mathematicos, quando dolet caput. Qui dimittunt Deum et eunt ad ligamenta diabolica, victi sunt a diabolo. Contra si cui suggestum fuerit, secundum corpus fortasse efficere remedia diaboli unde alius sanatus esse dicitur, quia accepto ab illo sacrificio suo deserit persequi corpus quia cor obtinuit; ergo cuicumque suggesta fuerint ista remedia scelerata et dixerit: "Moriar potius quam talibus remediis utar; si vult Deus, flagellat et liberat me; si novit quia necessarium est, liberet me; si autem scit quia debeo exire de hac vita, sive contrister, sive laeter, sequar voluntatem Domini; ecce enim post parvum tempus qua fronte exiturus sum ad Dominum; non enim hoc mihi praestant remedia diaboli quod praestat Deus, vitam aeternam, quare damno animam meam, emo paucos dies corpori meo?". Qui haec dicit et non it nec applicat cor suum ut faciat mala remedia, utique vincit. Unam rem dixi exempli gratia. Videtis certe iam quanta diabolus suggerit. Sed ubi est? Vides illum certe languere, vides anhelantem in lecto, vides vix moventem membra, vix moventem linguam: lassus iste diabolum vincit. Multi coronati sunt in amphitheatro pugnantes ad bestias. Multi in lecto vincentes diabolum coronantur. Hac videntur non se movere posse, et intus in corde tantas vires habent, tantam pugnam exercent! Sed ubi est occulta pugna, ibi est occulta victoria.

Scito te habere imperatorem qui iam praecessit in caelum.

37. Quare ista diximus, fratres? Ut quando celebratis natalitia martyrum, imitemini martyres, nec putetis ideo vobis deesse posse occasiones coronae, quia modo desunt tales persecutiones. Nec modo enim desunt quotidie persecutiones a diabolo, sive per suggestionem, sive per molestias aliquas corporis. Tu tantum scito te habere imperatorem, qui iam praecessit in caelum. Dedit tibi viam qua sequaris, tene te ad illum. Noli, cum viceris, per superbiam tibi tribuere, quasi de viribus tuis luctatus fueris. Sed praesume de eo qui dedit vires ut vinceres, quia ipse vicit saeculum 121. Et semper coronaris et martyr hinc exies, si omnes tentationes diaboli superaveris.

5 SERMO 4/A

EX SERMONE DE TRIBUS VIRGIS
[FRAGMENTUM]

[2] Quare autem primo ignobiles, paucos, imperitos et impolitos elegerit Dominus, cum haberet ante oculos suos turbam magnam in comparatione quidem illorum pauperiorum pauciores, sed in genere suo multos divites, nobiles, doctos, sapientes, quos postea etiam collegit, exponit Apostolus sacramentum: Infirma huius mundi elegit Deus, ut confundat fortia; et stulta huius mundi elegit Deus, ut confundat sapientes; et ignobilia huius mundi elegit Deus et ea quae non sunt, id est, non computantur, ut quae sunt evacuentur 1. Venerat enim docere humilitatem et expugnare superbiam. Venerat humilis Deus: nullo modo hic prius altos quaereret, qui tam humilis venerat. Primo, quia elegit nasci de illa femina, quae desponsata erat fabro. Non elegit ergo amplos natales, ne in hac terra nobilitas superbiret. Non elegit saltim nasci in amplissima civitate, sed natus est in Bethleem Iudae, quae nec civitatis nomine nuncupatur. Hodieque illam incolae loci illius villam appellant: tam parva, tam exigua, prope nulla est, nisi pristina Domini Christi nativitate nobilitaretur. Elegit ergo infirmos, pauperes, indoctos: non quia reliquit firmos, divites, sapientes, nobiles; sed si ipsos primos eligeret, merito divitiarum suarum, merito substantiarum, merito natalium sibi eligi viderentur, atque inflati de his rebus, salutem humilitatis non reciperent, sine qua nemo potest redire ad illam vitam unde non laberemur nisi per superbiam.

[3] Ideo non dixit "mater", quia aliquando matres vel delicatiores sunt, vel minus amantes filios suos cum pepererint tradunt aliis nutriendos. Rursum si solum dixisset: Tamquam nutrix fovens, et non addidisset: filios suos 2 tamquam ab alia pariente nutriendos accepisse videretur. Et "nutricem" se dixit, quia alebat; et filios suos, quia ipse pepererat, dicens: Filii mei, quos iterum parturio, quoadusque reformetur Christus in vobis 3. Parit autem, sicut parit Ecclesia, utero suo, non semine suo.

6 SERMO 5

DE LUCTATIONE IACOB CUM ANGELO

Oportet sermonem Dei vobis semper repeti.

1. Haec maxime regula disciplinae necessaria est viro christiano, ut verbum Dei audiat cum est in isto saeculo, ut attendat eum qui venit saeculum salvare primo per misericordiam et postea discretione per iudicium. Et ideo Dominus noster Iesus Christus imitandum se nobis praebuit 1; ut quoniam christiani sumus, aut ipsum imitemur, aut alios qui eum imitati sunt 2. Sunt enim quidam eorum qui christiani vocantur et non sunt, quos partim digessit Ecclesia tamquam stercora, ut sunt omnes haereses et omnia schismata, quae etiam comparantur sarmentis infructuosis de vite praecisis 3 et paleis quas ante ventilationem de area ventus rapit 4. Sunt autem alii qui intus mali sunt et ipsa communione catholica continentur, quos necesse est toleret christianus bonus usque in finem, quia ventilatio messis huius et areae non erit nisi dies iudicii. Haec semper cantavimus vobis, et in nomine Christi arbitramur quia haerent in pectoribus vestris. Istae lectiones quae vobis leguntur, numquid modo primum vobis leguntur, et non eaedem cotidie repetuntur? Sicut autem lectiones Dei cotidie opus est ut repetantur, ne saeculi mala et spinae nascantur in cordibus vestris et offocent semen quod ibi seminatum est 5, sic oportet et sermonem Dei vobis semper repeti, ne obliti dicatis vos non audisse quod dicimus nos dixisse.

Dilige inimicum tuum.

2. Accedunt multi, et modo tempus est ut in nomine Dei festinent accipere gratiam baptismi, credentes dimitti sibi omnia peccata quae antea commiserunt, prorsus omnia et exire inde nihil debentes Domino; quemadmodum servus ille qui rationem reddebat domino suo, invenit illum debere decem milia talentorum 6, sic tamen recessit nihil debens, non quia nihil ipse debebat sed quia ille misericors erat, dimisit omnia et debitorem absolvit. Et tamen, fratres, quomodo nos terruit vehementer idem ipse servus! Quia noluit dimittere conservo suo vel differre solutionem centum denariorum, replicavit illi dominus decem milia talentorum quae illi dimiserat. Hi ergo qui exituri sunt de baptismo nihil debentes et absoluti omnibus peccatis caveant ne si quis in illos peccaverit et noluerint ipsi dimittere, non solum deinceps non illis dimittatur sed etiam omnia quae dimissa fuerant replicentur. Nemo ergo dicat: "Quis illude facit aut quis illud fecit?". Dicendo sibi illud homines moriuntur. Dilige inimicum tuum 7, dicit Dominus. Et tu, "Quis illud facit?". Quia ipse non fecit, putat quia nemo potuit facere. Res in corde est. Unde vides quis illud facit? Putas enim quia non dimisit ille qui clamat? Forte enim aliquando clamat aliquis et iubet caedi hominem, et putas quia non dimisit. Quare? Tu quando caedis filium tuum, tenes odium in corde tuo? Ergo res in corde est. Solus Deus videt si dimissum est. Aliquando enim non caedit aliquis, videtur parcere manu, et saevit in corde et optat male homini intus et vult eum necari. Tenet contra illum malam voluntatem, quamvis nihil illi corporaliter reddere videatur. E contra sunt qui corporaliter videntur quasi reddere, sed illa quasi corporalis correptio, dilectio est. Ad bonam vitam illum vult pervenire, et tanto magis vult cum corripi quantum illum amat. Sic et Deus. Numquid non nos diligit? Non ad hoc nos hortatur ut diligamus inimicos nostros, ut quomodo possumus similes illi simus? Nam sic dixit: Estote autem vos perfecti, sicut Pater vester qui in caelis est; qui solem suum oriri facit super bonos et malos, et pluit super iustos et iniustos 8. Quanta ergo dilectio est in Domino, quando pro peccatoribus et impiis Christum crucifigendum misit et pretio sanguinis eius nos redemit 9, qui ei inimici eramus amando ea quae facit pro eo qui fecit 10! Cum ergo ista faceremus, misit Deus, sicut Apostolus dicit, Filium suum 11, et eum pro nobis impiis ab aliis impiis occidendum tradidit 12. Et si nondum fidelibus tantum munus datum est, quid ergo servatur fidelibus 13? Ecce quomodo Deus diligit homines. Attendamus, Fratres, numquid non illos flagellat? Numquid non illos corripit? Si non illos corripit, unde fames, unde aegritudines, unde pestilentiae et morbi? Omnes enim istae correptiones Dei sunt. Si ergo ille diligit et tamen corripit, sic et tu, si habes aliquem in potestate, quamvis serves affectum dilectionis, noli tamen negare flagellum correptionis. Quia si negaveris, non tenebis dilectionem; quia ille moritur in peccatis, qui forte correptus ea relinqueret; et magis tibi imputatur verum odium.

Imitare humilitatem et vestigia Domini tui.

3. Nemo ergo dicat, "Quis illud potest?". Contendite haec implere in cordibus vestris. Tenete ut diligatis. Luctamini et vincetis. Christus ibi enim vincit. Contra quid luctamini? Contra peccatum luctamini, contra verba hominum male dicentium: "Ergo non te vindicas? ergo remanebis indefensus et non illi ostendis? O si mecum haberet!". Luctamini, et vincite. Si enim vellet Christus iubere terrae, quando a Iudaeis tanta passus est, ut aperta sorberet persecutores eius, non posset? Si ergo qui habuit potestatem, sic eos pertulit quousque levaretur in crucem, et pendens in cruce ait: Pater ignosce eis, quia nesciunt quid faciunt 14, tu serve redempte sanguine crucifixi Domini tui non imitaberis Salvatorem tuum? Quid enim illi opus erat tanta pati, cui licebat et non pati? Nam sic dixit: Potestatem habeo ponendi animam meam et potestatem habeo sumendi eam. Nemo tollit eam a me, sed ego pono eam et iterum sumam illam 15. Et sic fecit. Quid enim factum est, Fratres? Pendebat in cruce, quomodo competentibus legimus. At ubi vidit completas in se omnes Scripturas, ut etiam acetum illi darent: Perfectum est, ait, et inclinavit caput, et dimisit spiritum 16, quasi ad hoc staret ut impleretur. Cum vellet ergo, animam suam posuit 17. Et ideo ille Deus erat, illi homines qui iuxta illum erant crucifixi. Ille citius moritur, illi tardius. Et cum missum esset ut corpora deponerentur de cruce propter sabbatum, ut sepelirentur, invenerunt illos latrones viventes et eis crura fregerunt; Dominum autem iam defunctum. Et tamen unus ipsorum lancea percussit latus eius et profluxit sanguis et aqua 18. Ecce pretium tuum. Quid enim profluxit de latere, nisi sacramentum quod accipiunt fideles? Spiritus, sanguis Paqua 19. Spiritus quem emisit, et sanguis et aqua quae de latere profluxerunt. De ipso sanguine et aqua significatur nata Ecclesia. Et quando exiit sanguis et aqua de latere? Cum iam dormiret Christus in cruce, quia et Adam in Paradiso somnum accepit, et sic illi de latere Eva producta est 20. Ecce ergo pretium tuum. Imitare humilitatem et vestigia Domini tui, et noli dicere: "Quis illud facit?". Est circa te forte et qui non facit. Sed in illa turba si tu feceris, sic tibi computabitur quomodo si invenias in area unum granum et paleas infinitas. Difficile invenis duo grana simul iuncta, sed inter grana palea commixta est. Sic inter eos qui servire volunt Deo, strepitus et multitudo est malorum hominum circumdans illos undique, quia quocumque se verterint, non inveniunt nisi malos suasores. Esto ergo ut granum, et noli curare de palea. Veniet tempus ut separetur. Ideo cantavimus: Iudica me Deus et discerne causam meam de gente non sancta 21. Ecclesia illud dicit gemens inter peccatores. Putatis, Fratres, quia ad hoc se vult discerni Ecclesia, ut ab haeresibus tamquam sarmentis praecisis separetur? Iam ab ipsis separata est. Numquid ita dicit Ecclesia: Iudica me Deus et discerne causam meam ut a parte Donati, aut ab Arianis, vel a Manichaeis segregeretur? Non se rogat discerni nisi ab his qui ei mixti sunt, quos oportet toleret usque in finem. Sed hoc dicit: Iudica me Deus et discerne causam meam id est, ne cum ipsis iudicer et perdar in die iudicii. Nam nunc dictum est: Dimitte zizania crescere 22, et tolerantur modo mali a bonis, in die iudicii separandi.

Iacob populum significat christianum, Esau iudaeum.

4. Et ideo Iacob ille, qui modo lectus est, populum significat christianum. Ipse est enim minor filius; quia populus Iudaeus Esau est. De Iacob quidem nata est gens Iudaea, sed in figura magis Esau Iudaei intelleguntur, quia populus maior reprobatus est, populus autem minor primatum accepit. Cum etiam in utero luctarentur, et taedium mater pateretur quia impellebantur viscera eius, ait: Quid mihi sic? Melius mihi erat sterilitas quam ut hoc paterer 23. Dictum est ei a Domino, quod duo populi in utero eius confligerent et duae gentes, et quia maior serviet minori 24. Quod dictum est cum in utero essent, hoc dictum est iterum in benedictione Isaac, cum benediceret minorem, putabat autem se benedicere maiorem. Personam Legis ferebat Isaac. Videtur Lex data Iudaeis, et ipsum regnum datum christianis. Attendite quia Lex videtur regnum promittere. Iudaeis dicit: Propterea auferetur a vobis regnum et dabitur genti facienti iustitiam 25. Auferetur ab Esau, et dabitur Iacob. Hirsutus natus erat et pilosus Esau, id est plenus peccatis; haerebant in illo peccata 26. Ille autem ut acciperet primatum, accepit pelles haedorum in brachiis, et sic illum benedixit pater, palpans brachia ipsius et inveniens hirsutum 27. Sed illi capilli et peccata portabantur a Iacob, non haerebant in Iacob. Sic ergo et Ecclesia Dei aliena peccata portat, non sua, tolerans usque in finem, sicut et Dominus Iesus Christus aliena portavit. Et benedicit minorem pater. Et quomodo benedixit? Mysterium sanctum, quales viri erant. Volunt enim oculos acutos Scripturae. Benedixit filium suum minorem, et videtur deceptus quasi benedixisse alium pro alio. Venit ille qui ierat ad venationem, apportans quod pater iusserat, et dicit: Pater, manduca, sicut voluisti. Dicit ad Isaac: Quis es? Et ille: Ego sum Esau filius tuus maior. Et dicit: Ergo tu es Esau? Quis est autem iam qui attulit mihi escam et manducavi, et benedixi illum, et benedictus est? 28 O irasci deceptori! O irasci fallaci! Immo dic: Quare me decepit? Quare me fefellit? Tollat benedictionem illam frater ipsius, et sit in malis. Nonne clamat haec res in mysterio facta, ut maior serviet minori? Accipit ergo talem et ipse benedictionem 29. Sed subiunxit: Eris servus fratris tui 30. Cum ille diceret: Numquid finitae sunt benedictiones? Benedic et me, ait: Cum illum talem feci, tibi quid habeo dare? Et dixit: Benedic et me pater 31. Et extorsit, et accepit benedictionem prope similem a rore caeli et fertilitate terrae omni abundantiaah 32. Et subiecit statim: Et servies fratri tuo. Et erit tibi sic, cum solveris iugum eius a cervice tua 33. Quid est illud quod dictum est: Et erit tibi sic, cum solveris iugum eius a cervice tua, nisi quia ostendit illos, quos Esau praefigurabat, sic esse peccatores ut in potestate haberent et in libero arbitrio, mutare se et fratri coniungi?

Iudaeus servus est christiani.

5. Attendite mysterium. Ecce Iudaeus servus est christiani. Et hoc manifestum est, et implevit orbem terrarum, sicut videtis, Iacob. Et ut noveritis quia de futuro dicebantur ista, considerate ipsam historiam et videte quia non sunt impleta in ipsis duobus: Maior serviet minori 34. Ditatus enim legitur Esau multum et regnare coepit in tota abundantia 35, ille autem Iacob, ut pasceret oves alienas 36. Et cum coepisset redire et timere fratrem suum - modo legebatur - mittit munera nescio quanta pecorum, mittit et servum qui dicat: Ecce munera fratris tui. Noluit eum videre prius quam muneribus placaret, et postea illum acceptis muneribus vidit. Et cum ad cum Iacob venisset, adoravit eum a longe 37. Quomodo ergo: Maior serviet minori 38, quando minor videtur adorare maiorem? Sed ideo ista in historia non sunt impleta, ut intellegantur de futuro dicta Iacob. Minor filius accepit primatum, et maior filius, populus Iudaeorum, perdidit primatum. Ecce Iacob implevit terram, tenuit et gentes et regna. Iussit Imperator romanus, iam christianus, ut ad ipsam Ierusalem non accederent Iudaei. Et sparsi per orbem terrarum, facti sunt quasi custodes librorum nostrorum. Quomodo servi, quando eunt in auditorium domini ipsorum, portant post illos codices et foris sedent, sic factus est filius maior filio minori. Nam aliquando movent aliqua in Scripturis, et de Iudaeorum codicibus certi aliquid cognoscitur. Ideo ergo sparsi sunt, ut nobis libros servent. Maior ergo minori servit. Videte enim cum quanta dignitate sit populus christianus, et in quanta defectione sit populus Iudaeorum. Quando forte ausi sunt vel modicum movere se contra christianos, quae illis contigerint audistis in recenti tempore. Ergo modo verum est quia maior serviet minori 39. Quomodo ergo illa benedictio: Erit tibi a rore caeli et a fertilitate terrae 40? Quomodo minorem, sic et maiorem benedixit. Sed maiori dictum est: Et eris servus fratris tui. Et erit hoc, cum solveris iugum eius a cervice tua 41. Quanti sunt qui solverunt iugum a cervice sua et facti sunt fratres nostri? Quanti Iudaei crediderunt, attendite. Et modo, si quem Iudaeum inveneris, et evangelizaveris illi Dominum Iesum Christum, et crediderit, nonne solvet iugum a cervice sua? Et quanti hoc fecerunt primis temporibus fidei? Milia 42. Omnino qui tunc crediderunt, sicut legimus, et ex servis facti sunt fratres et coheredes 43.

Luctare sicut Iacob ut teneas Christum.

6. Non ergo Ecclesia quae dicit: Iudica me Deus et discerne causam meam de gente non sancta 44, ab Esau se vult discerni, a quo iam discreta est, sed a christianis malis. Iste enim Iacob, in quo figuratur populus christianus, audistis quemadmodum luctatus sit cum Domino. Dominus enim illi apparuit, id est angelus gestans personam Dei, et luctatus est cum illo et volebat illum tenere et comprehendere 45. Luctabatur ille, praevaluit et tenuit. Cum teneret, non dimisit nisi benedictus. Dominus det, fratres, explicare tantum mysterium. Luctatur, praevalet, et vult benedici ab eo cui praevaluit. Quid est ergo quod luctabatur et vult tenere? Ait Dominus in Evangelio: Regnum caelorum vim patitur, et qui vim faciunt, diripiunt illud 46. Hoc est quod dicebamus iam dudum: Luctare, ut teneas Christum, ut diligas inimicum. Tenes enim Christum hic, si inimicum dilexeris. Et quid dicit ipse Dominus, id est, angelus in persona Domini, cum praevaleret et teneret eum? Tetigit latitudinem femoris eius, et exaruit 47, et ideo claudicabat Iacob 48. Dicitur: Dimitte me, iam enim mane est 49. Et ille: Non te dimitto, nisi benedixeris me 50. Et benedixit illum. Quomodo? Mutando illi nomen: Non vocaberis Iacob, sed Israel: quoniam praevaluisti cum Deo, praevalebis et cum hominibus 51. Ista benedictio est. Videte unum hominem: ex parte tangitur et arescit, et ex parte benedicitur. Ipse unus homo ex parte aruit et claudicat, et ex parte benedicitur ut vigeat.

Intelligere Verbum aequale Patri.

7. Quid est autem - quantum Dominus suggerit dicimus, sine praeiudicio melioris intellectus -, quid est: Ecce mane iam venit, dimitte me 52? Hoc est quod Dominus dicit post passionem mulieri, quae volebat illi tenere pedes: Nolis me tangere, nondum enim ascendi ad Patrem 53. Quid est hoc? Nam et cum legeretur ipsa lectio, tractavi inde aliquando, quomodo diceretur: Noli me tangere, nondum ascendi ad Patrem. Quare? Nemo illum tetigit corporaliter, nisi ascendit ad Patrem? Adhuc hic erat, palpavit cicatrices discipulus qui non credebat 54. Quomodo ergo nolebat se tangi, nisi quia hoc figurate dictum est? Illa mulier Ecclesia erat. Et hoc est: Noli me tangere, noli me carnaliter tangere, sed qualis sum aequalis Patri. Quamdiu autem non me intellegitis aequalem Patri, noli me tangere, quia non me, sed carnem meam tangis 55. Dicit enim in evectione profectus sui Paulus: Et si noveramus secundum carnem Christum, sed nunc iam non novimus. Et: Vetera transierunt, ecce facta sunt nova; omnia autem ex Deo 56. Quid est: Et si noveramus secundum carnem Christum, sed nunc iam non novimus? Quia quando eum carnaliter noveramus, non putabamus nisi quia homo erat tantum. At vero posteaquam gratia eius illuxit nobis, intelleximus Verbum aequale Patri. Tenebat ergo et luctabatur, quasi cum carnali habitu Iacob amplecti volens. Ille autem dicebat: Dimitte me, carnaliter, quia ecce iam mane est, ut spiritaliter illumineris: id est, Noli me putare hominem. Dimitte, quia iam mane est 57. Mane in luce veritatis intelleximus et sapientiae, per quam facta sunt omnia 58. Ipsa perfrueris, cum nox ista transierit, hoc est iniquitas huius saeculi. Tunc enim fit mane, cum venerit Dominus, ut ita a nobis videatur quemadmodum ab angelis videtur. Quia nunc videmus per speculum in aenigmate, tunc autem facie ad faciem 59. Teneamus ergo hoc, fratres, quod dictum est: Dimitte me. Ecce iam mane est. Sed ille quid dixit? Non te dimittam nisi me benedixeris 60. Quia per carnem nos prius benedicit Dominus. Norunt fideles quid accipiunt, quia per carnem benedicuntur. Et sciunt quia non essent benedicti, nisi caro illa crucifixa daretur pro saeculi vita. Quomodo autem benedicitur? Quia praevaluit Deo, quia tenuit fortiter et perseveravit et de manibus non amisit quod amisit Adam. Teneamus ergo fideles quod accipimus, ut benedici mereamur.

Pars arida Iacob christianos malos significat.

8. Pars arida Iacob christianos malos significat, ut in ipso Iacob et benedictio sit et claudicatio. Benedictus est ex parte bene viventium, claudicat ex parte male viventium. Sed adhuc in uno homine est utrumque. Erit autem diremptio et discretio postea. Quod optat in psalmo Ecclesia, dicens: Iudica me Deus et discerne causam meam de gente non sancta 61. Ita sane, quia dicit Evangelium: Si scandalizaverit te pes tuus, abscide eum et proice abs te. Expedit enim tibi unum pedem habentem intrare in regnum Dei, quam cum duobus pedibus ire in ignem aeternum 62. Isti ergo mali praescidi habent in fine. Modo clauda est Ecclesia. Unum pedem fortiter ponit, alterum invalidum habet. Paganos attendite, fratres. Inveniunt aliquando christianos bonos, servientes Deo, et ammirantur et adducuntur et credunt. Aliquando attendunt male viventes, et dicunt: "Ecce christiani". Sed isti male viventes ad latitudinem pertinent femoris Iacob tacti, qui aruerunt. Tactus autem Domini manus est Domini corripiens et vivificans. Ideo ex parte benedicitur, et ex parte arescit. Et istos male viventes in Ecclesia Dominus ostendit, quia inde est quod scriptum est in Evangelio, quia cum crevisset herba apparuerunt zizania 63; quia cum coeperint homines proficere tunc incipiunt malos sentire. Haec nota sunt vobis, ex dono Dei efficitur ut cognoscantur. Sed modo toleranda sunt zizania usque ad finem messis, ne forte eradicando zizania, eradicetur simul et triticum 64. Veniet autem tempus ut exaudiatur Ecclesia dicens: Iudica me Deus et discerne causam meam de gente non sancta 65, cum Dominus venerit in claritate sua cum angelis suis sanctis, et colligentur ante eum omnes gentes, et segregabit eos, sicut pastor segregat oves ab haedis, et ponentur iusti ad dexteram, haedi autem ad sinistram 66. Et illis dicetur: Venite benedicti Patris mei, percipite regnum; illis autem: Ite in ignem aeternum, qui praeparatus est diabolo et angelis eius 67.

7 SERMO 6

DE EO QUOD APPARUIT DOMINUS MOYSI
IN RUBO ARDENTI

Multis modis sanctis suis Deus apparuit.

1. Cum sanctae lectiones legerentur, in ea quae scripta sunt in prima lectione, quae nobis recitata est, animum intendimus, et ea quae Dominus suggerit breviter cum vestra Sanctitate participare curamus, ne carnaliter accipientes divina mysteria, non solum non proficiatis sed etiam deficiatis. Occurrit enim primo aspectibus nostris ex illa lectione divina, quod Deus apparuit Moysi 1. Apparere autem Deus per substantiam suam sicuti est, nonnisi mundis cordibus dignatur. Sic enim scriptum est in Evangelio: Beati mundicordes, quoniam ipsi Deum videbunt 2. Oculis autem corporalibus sanctorum, si quando Deus voluit apparere, non per se ipsum sed per creaturam visibilem atque sensibilem, quantum ista carne sentiri potest, apparuit, vel per vocem sonantem, id est, auribus, vel per ignem oculis, vel per angelum in aliqua visibili specie apparentem, sed personam Dei gestantem. Sic intellegamus, fratres, apparuisse Moysi Deum. Non enim maiestas illa quae fecit caelum et terram quae regit universum mundum cui semper inhaerent angeli contemplando eius pulchritudinem mentibus puris, oculis autem hominis mortalibus potuit apparere, nisi assumpta visibili et sensibili creatura quae ad istos oculos visibiles corporis pertinet, quando quidem et ipsa Sapientia Dei, per quam facta sunt omnia 3, humanis oculis non appareret nisi mortalem, carnem assumeret.

Angelus Dei apparuit Moysi an Deus ipse?

2. Quomodo ergo Verbum Dei, id est, Filius Dei ut appareret oculis carnem assumpsit, sic semper Deus, ut appareret oculis hominum, in aliqua creatura visibili apparere dignatus est. Nam apertissime habes in Actibus Apostolorum, quia angelus apparuit Moysi in rubo 4. Numquid ista Scriptura vera, et illa falsa est? aut illa falsa est et ista vera? Sed quid? Si christiani sumus, si bene credimus, ambae sunt verae. Si ergo ambae sunt verae, quomodo hic Deus apparuit, quomodo ibi angelus dicitur apparuisse, nisi quia ille Spiritus, qui in Actibus Apostolorum agens loquutus dixit apparuisse angelum 5, exposuit hanc lectionem quomodo apparuit Deus? Illa declaratio, expositio est obscuritatis huius. Ne intellegeres Deum per seipsum apparuisse, illic tibi expositum est quemadmodum apparuerit Deus per creaturam angelicam. Sedo quid miraris quia dicitur, cum apparet angelus: Dixit Deus 6, et: Vocavit Deus Moysen 7, et accessit ad locum, et: Dixit Dominus ad Moysen 8 Quia non attenditur templum angelus, sed inhabitator angeli. Ipse enim angelus templum Dei erat. Si enim in homine dignatur habitare et loqui, ut quando Propheta loquitur, dicatur: "Dixit Deus", quanto magis per angelum? Et cum dicitur: "Dixit Deus per Isaiam", quid erat Isaias? Nonne homo portans carnem, natus de patre et matre sicuti omnes nos? Et tamen loquitur, et quid dicimus in eloquiis ipsius? "Hac dicit Deus". Quomodo ergo Deus, si Isaias, nisi quia Deus per Isaiam 9? Sic et hic loquente angelo dicitur Deus loqui. Quare, nisi quia per angelum Deus?

Rubus significabat populum Iudaeorum.

3. Advertite itaque, soluta quaestione, etiam illud, in cuius rei signum videtur factum, quod in rubo apparuit, et rubus non comburebatur, non incendebatur, et apparebat tamquam ignis, et non incendebat rubum. Putamus rubum bonum aliquid significare, cum sint spinae? Spinae peccatores significant. Ergo rubus significabat populum Iudaeorum plenum spinis, plenum peccatis. Et cum magna ibi Dei maiestas appareret in populo, non sunt consumpta peccata, quomodo hoc igne non exustae sunt spinae. Si enim consumpsisset ignis spinas, significaret quia et verbum Domini quod dictum est Iudaeis consumpsisset peccata illorum, et lex illa finiret iniquitates ipsorum. Sic est ignis in rubo, quomodo lex in Iudaeis; sic sunt spinae rubi, quomodo peccata Iudaeorum; sic ignis hic non cremavit spinas, quomodo lex ibi non consumpsit peccata.

Nomen Dei.

4. Loquitur autem Deus ad Moysen (iam illa nostis, et non diutius vos tenere debemus, propter angustias temporis): Ego sum qui sum; Misit me qui est. Cum enim quaereret nomen Dei, hoc dictum est: Ego sum qui sum. Et dices filiis Israel, Qui est misit me ad vos 10. Quid est hoc? O Deus, o Domine noster, quid vocaris? "Est vocor" dixit. Quid est, "Est vocor"? Quia maneo in aeternum, quia mutari non possum. Ea enim quae mutantur non sunt, quia non permanent. Quod enim est, manet. Quod autem mutatur, fuit aliquid et aliquid erit; non tamen est, quia mutabile est. Ergo incommutabilitas Dei isto vocabulo se dignata est intimare: Ego sum qui sum 11.

Aliud nomen Dei.

5. Quid est ergo, quod postea iterum aliud nomen sibi dixit, cum diceretur: Et dixit Dominus ad Moysen, Ego sum Deus Abraham et Deus Isaac, et Deus Iacob: hoc mihi nomen est in sempiternum 12? Quomodo illae hoc vocor quia sum, et ecce hac aliud nomen: Ego sum Deus Abraham v, Deus Isaac, et Deus Iacob. Quia quomodo est Deus incommutabilis, fecit omnia per misericordiam et dignatus est ipse Filius Dei mutabilem carnem suscipiendo, manens id quod Verbum Dei est, venire et subvenire homini. Induit ergo se carne mortali ille qui est, ut dici posset: Ego sum Deus Abraham Deus Isaac, et Deus Iacob 13.

Quaenam signa data a Deo Moysi.

6. Deinde signa iam attendite, quae signa dedit Deus Moysi. Cum diceret: Si mihi dixerit populus: Non te misit Deus, quibus signis ostendam quia misisti me? 14 Dictum est: Proice virgam quam habes in manu tua. Proiecit virgam et factus est serpens, et exhorruit Moyses. Ait iterum Dominus: Apprehende caudam eius. Et facta est virga sicut erat 15. Dedit et aliud signum: Mitte manum in sinum. Et misit manum. Produc eam. Produxit, et facta est alba sicut nix, id est, leprosa 16. Color enim albus in cute humana vitiosus est. Mitte illam iterum in sinum 17. Misit, et recepit colorem suum. Dedit ei tertium signum: Tolle aquam de flumine, et funde in aequalem locum 18. Tulit, fudit, et conversa est in sanguinem. In his signis audiet te populus. Si in primo non audierit, in secundo aut in tertio audiet 19.

Signum serpentis quid?

7. Nos ea quae significant, quantum Dominus adiuvat, tendamus edicere. Virga regnum significat, serpens mortalitatem. A serpente enim homini mors propinata est 20. Ipsam mortem dignatus est Dominus assumere. Virga ergo veniens in terram serpentis speciem habuit, quia regnum Dei, quod est Christus Iesus, venit ad terram. Mortalitate indutus est, quam et fixit in cruce. Novit autem Sanctitas vestra, quia quando populus ille in heremo cervicatus et superbus murmuravit adversus Deum, coepit morderi a serpentibus et ipsis morsibus cadere 21. Misericordia dedit Deus remedium, quod remedium praesentem quidam sanitatem afferebat, sed futuram sapientiam praedicabat. Ait Moysi: Suspende serpentem aeneum in media heremo in ligno, et dic populo: Quicumque fuerit percussus serpentem istum intueatur. Et percussi homines intuebantur serpentem et sanabantur 22. Et attestatur Dominus in Evangelio tali signo. Nam cum Nicodemo loqueretur, ait: Sicut Moyses exaltavit serpentem in heremo al, ita exaltari oportet Filium hominis, ut omnis qui credit in eum non pereat, sed habeat vitam aeternam 23. Hoc est, quicumque percussus fuerit a serpentibus peccatorum, Christum intueatur, et habebit sanitatem in remissionem peccatorum. Ergo, fratres, ipsa est mortalitas, quae suscepta est a Domino, quam necesse est habere Ecclesiam corpus eius, cuius est caput homo in caelo. Ita Ecclesia mortalitatem habet, quod inflictum est per suasionem serpentis. Debemus enim mortem peccato primi hominis, sed postea, ad vitam perveniemus aeternam 24, per Iesum Christum Dominum nostrum. Sed quando venit ad vitam et redit ad regnum? In fine saeculi. Nam ideo caudam tenuit, ubi finis est, ut ad pristinum revocaret.

Omnia futuri populi signa sunt.

8. Quid illa manus? Certum est quia et illa manus populum ipsum significat, sinus homines. Quid est sinus Moysi? Secretum Dei. Cum esset homo in secreto Dei, incolumis erat et bono colore. Exiit a secreto Dei, progressus est Adam de paradiso, offenso Deo, et factus est vitiosus. Facta est ergo illa manus alba; sed rediit ad sinum, per gratiam Domini nostri Iesu Christi, et recepit colorem. Quid autem illa aqua? Aqua illa significat sapientiam. Saepe enim posita est aqua in similitudinem sapientiae, et dictum est: Fiet in eo fons aquae salientis in vitam aeternam 25. Sed aqua illa sapientia, quod in terra sanguis effecta est, non nobis ostendit Verbum carnem factum et habitantem in nobis? Utique ostendit. Omnia ergo futuri populi signa sunt, et mysteria de Domino nostro Iesu Christo. Et si qua alia sunt in Libris veteribus sacramenta, sive illa intellegamus sive non intellegamus, quaerentem desiderant, non reprehendentem. Petamus ergo, quaeramus et pulsemus ut aperiatur nobis 26. Illis futura praedicta sunt sacramenta; nos praesentia videmus in Ecclesia.

8 sermO 7

DE RUBO IN QUO FLAMMA ERAT
ET RUBUS NON COMBUREBATUR
SERMO HABITUS
PER IEIUNIUM QUINQUAGESIMAE

Magnum miraculum.

1. Cum divina lectio legeretur, magnum miraculum quod Moysen famulum Dei intentissimum fecerat etiam nos corde expectavimus, intentique etiam ipsi facti sumus, quomodo in rubo apparebat ignis et rubus non cremabatur 1. Deinde advertimus sanctam Scripturam prius dixisse, quod angelus Domini apparuit Moysi in rubo 2. Deinde Moyses non iam quasi cum angelo, sed tamquam cum Domino loquebatur. Tertio advertimus, quod cum Moyses nomen Dei quaereret, ut haberet quod diceret filiis Israel interrogantibus quod nomen esset Dei qui illum ad eos misisset, respondit: Ego sum qui sum. Neque hoc transeunter sed repetitione commendans adiecit dicens: Hoc dices filiis Israel: Qui est misit me ad vos 3. Postremo iam enuntiato nomine suo, adhuc adiunxit et ait: Haec eis dices: Dominus Deus patrum vestrorum, Deus Abraham et Deus Isaac et Deus Iacob misit me ad vos. Hoc mihi nomen est in aeternum 4. De his, quod Dominus donat, audite. Magna quidem sunt et tamquam volumina mysteriorum Dei, quae si congruenter et sufficienter conemur evolvere, nec vires nec tempus sufficiet.

Populum Iudaeorum rubus significabat.

2. Quod ergo breviter possumus dicere, non frustra, non inaniter, non sine alicuius significatione secreti. In rubo flamma erat, et rubus non cremabatur 5. Rubus enim spinarum est quoddam genus, nec in laudem aliquod poni potuit quod peccatori terra produxit. Nam primitus peccanti homini dictum est: Terra spinas et tribulos pariet tibi 6. Neque idipsum quod rubus non cremabatur, id est, flamma non conprehendebatur, bonum aliquid putare debemus 7. Si enim flamma significat aliquid boni, in qua angelus apparuit vel Dominus - unde etiam cum venit Spiritus Sanctus, visae sunt illis linguae divisae velut ignis 8 - comprehendi debemus hoc igne, non autem propter duritiam non cremari. Rubus qui non cremabatur significabat populum qui Deo reluctabatur. Spinosum igitur populum Iudaeorum significabat rubus, quo Moyses mittebatur. Et ideo rubus non cremabatur, quia duritia Iudaeorum, sicut dixi, legi Dei reluctabatur. Nam si ille populus spinosus non significaretur, non ab eo spinis Christus coronaretur 9.

Angelus Domini an Dominus ipse apparuit?

3. Quod autem idem ipse qui loquebatur Moysi, et angelus Domini et Dominus dicitur, magna quaestio est, nec temerarium debet habere affirmatorem, sed cautum inquisitorem. Duae autem sunt sententiae, quae hinc proferri possunt, quarum quaelibet vera sit, ambae secundum fidem sunt. Quod dixi, quaenam earum vera sit, hoc dixi, quidnam eorum senserit qui scripsit. Nam quando nos inquirentes Scripturas sentimus aliquid quod scriptor forte non sensit, non tamen hoc sentire debemus, quod abhorreat a regula fidei, a regula veritatis, a regula pietatis. Ergo ambas sententias propono. Sit fortassis et tertia quae me latet. Ex his autem duabus propositis, eligite quam volueritis. Aliqui dicunt ideo et angelum Domini dictum et Dominum, quia Christus erat, de quo aperte dicit Propheta, quod sit magni consilii angelus 10. Angelus enim officii nomen est, non naturae. Nam angelus graece dicitur, qui latine nuntius appellatur. Nuntius ergo actionis nomen est: agendo, id est, aliquid nuntiando, nuntius appellatur. Quis neget Christum nuntiasse nobis regnum caelorum? Deinde angelus, id est, nuntius mittitur ab eo qui per eum aliquid nuntiet. Et quis neget Christum missum? Qui totiens dicit: Non veni facere voluntatem meam sed voluntatem eius qui me misit 11, ipse proprie missus. Nam et Siloa illa piscina interpretatur Missus. Ideo cui oculos luto inunxit, inde lavare faciem iussit 12. Nullius enim oculus aperitur, nisi eius qui a Christo mundatur. Ergo idem angelus, idem Dominus.

Fides catholica de unitate et Trinitate Dei.

4. Sed hic occurrit aliud praecavendum. Non enim desunt haeretici qui dicunt, Patris et Filii distare et dissonare naturas, et non eos esse unius eiusdemque substantiae. Catholica autem fides credit Patrem et Filium et Spiritum Sanctum unum Deum, unius substantiae Trinitatem, inseparabiliter, aequaliter, non permixtione confusam non distinctione separatam. Illi ergo qui persuadere moliuntur Filium non esse eiusdem substantiae cuius est Pater, argumentantur ex hoc, quod Filius visus est patribus. "Pater", inquiunt, "visus non est; invisibilis autem et visibilis diversa natura est. Et ideo", inquiunt, "de Patre dictum est: Quem nemo hominum vidit, nec videre potest 13; ut ille qui visus est non solum Moysi sed etiam Abrahae, non solum Abrahae sed etiam ipsi Adamo et ceteris patribus, non Deus Pater, sed Filius potius credatur creatura aut intellegatur". Catholica non hoc dicit. Sed quid dicit? Deus Pater, Deus Filius; incommutabilis Pater, incommutabilis Filius; aeternus Pater, coaeternus Filius; invisibilis Pater, invisibilis Filius. Nam si Patrem dixeris invisibilem, Filium visibilem, distinxisti, immo vero separasti substantias. Quomodo gratiam invenisti, qui fidem perdidisti? Solvitur ergo ista quaestio sic: Deus Pater et Filius et Spiritus Sanctus natura propria invisibilis est. Apparuit autem quando voluit, cui voluit. Non ut est, sed ut voluit cui serviunt omnia. Si enim anima tua, cum sit invisibilis in corpore tuo, ut appareat profert vocem, et vox in qua apparet anima tua cum loqueris non est substantia animae tuae; aliud est illa, aliud est vox, et tamen apparet et in ea re quae ipsa non est. Sic et Deus, si in igne apparuit, non est ignis; si in fumo apparuit, non est fumus; si in sono apparuit, non est sonus. Non sunt haec Deus, sed indicant Deum. Hoc retento, securi credimus potuisse dici Filium qui apparuit Moysi et Dominum et angelum Domini.

Opinio existimantium non Christum sed angelum missum fuisse.

5. Qui vero existimant vere eum angelum Domini fuisse, non Christum sed angelum missum, necesse est ut exigatur ab eis ratio, quare dictus sit Dominus. Quomodo enim ab eis qui Christum fuisse dicunt exigitur quare dictus sit angelus, sic ab eis qui angelum dicunt exigitur quare dictus sit Dominus. Sed illi qui Christum fuisse dicunt, iam commemoravi quomodo inde exeant, quare dictus sit angelus; quia Propheta aperte dixit Dominum Christum magni consilii angelum 14. Illi ergo qui dicunt angelum, respondere debent quare appellatus sit Dominus. Respondent et ipsi: Sicut in Scripturis Propheta loquitur et dicitur quia Dominus loquitur, non quia Dominus est Propheta, sed quia Dominus est in Propheta, sic et cum per angelum dignatur Dominus loqui, quomodo per Apostolum, quomodo per Prophetam recte dicitur et angelus propter seipsum et Dominus propter habitantem Deum. Certe enim Paulus homo erat et Christus Deus, et ait tamen ipse Apostolus: An vultis experimentum accipere eius, qui in me loquitur Christus? 15 Dixit et Propheta: Audiam quid loquatur in me Dominus Deus 16. Qui loquitur in homine, loquitur et in angelo. Ideo apparuit Moysi angelus Domini, et dicitur ei: Domine, et dicit: Ego sum qui sum 17. Habitatoris vox est, non templi.

Abrahae tres apparuerunt: quid hoc significet.

6. Nam si propterea Christus erat, cum angelus dictus sit, quia unus erat, quid faciemus quando Abrahae tres apparuerunt? Quid hic dicimus? Tres apparuerunt, et Abraham tamquam ad unum loquens dicit: Domine 18. Quid dicimus? Quare tres? An ipsa Trinitas erat? Quare ergo Dominus? Quia Trinitas unus Dominus non sunt tres Domini, et Trinitas unus Deus non tres dii an; una substantia, tres personae. Neque enim Pater Filius est, aut Filius Pater est, aut Spiritus Sanctus vel Pater vel Filius est. Sed Pater non est nisi Filii; Filius non est nisi Patris; Spiritus et Patris et Filii. Quamvis in illis tribus aliqui dicant, quod unus ibi excellebat, quem Dominum appellabat Abraham quando apparuerat cum duobus tamquam Christus cum angelis suis. Sed quid agimus, quia cum duo mitterentur ad Sodomam apparentes fratri Abrahae Loth, et ipse agnoscit in eis divinitatem, et cum duos videat, Dominum appellat 19 Et ille in tribus Dominum, et ille in duobus Dominum. Ne separemus ergo Trinitatem et faciamus in Sodoma dualitatem, puto quia melius intellegimus quia patres nostri Dominum in angelis agnoscebant, habitantem in habitatione intellegebant, non portantibus sed insidenti gloriam dabant. Quam sententiam confirmat, non solum Epistula quae scribitur ad Hebraeos, ubi dicitur: Si enim qui per angelos dictus est sermo, factus est firmus 20 (loquebatur enim de Veteri Testamento, commendavit quod ibi angeli loquebantur sed Deus in angelis suis honorabatur, et per angelos interior habitator audiebatur) sed etiam in Actibus Apostolorum Stephanus dicit, arguens et increpans Iudaeos: Dura cervice et non circumcisi corde et auribus - dura cervice, spinae non crematae - vos semper restitistis Spiritui Sancto 21. Ideo rubus non cremabatur, quia Spiritus flammae a spinis peccatorum resistebatur. Vos semper restitistis Spiritui Sancto. Quem Prophetarum non occiderunt patres vestri? 22 Et unde agitur: Qui accepistis legem in edictis angelorum et non custodistis 23. Si diceret "angeli", et non angelorum, non deerant illi qui dicerent, "Christus est", quia dictus est magni consilii angelus 24. Angelus Christus, numquid angeli Christus? Dicit et apostolus Paulus quoniam semen Abrahae dispensatum est a Veteri Testamento usque ad Novum. Et quomodo dispensatum est? Dispositum, inquit, per angelos in manu Mediatoris 25.

Quid sit: Ego sum qui sum.

7. Iam ergo angelus, et in angelo Dominus dicebat Moysi quaerenti nomen suum: Ego sum qui sum. Haec dices filiis Israel: Qui est misit me ad vos 26. Esse nomen est incommutabilitatis. Omnia enim quae mutantur desinunt esse quod erant et incipiunt esse quod non erant. Esse est. Verum esse, sincerum esse, germanum esse non habet nisi qui non mutatur. Ille habet esse verum cui dicitur: Mutabis ea et mutabuntur, tu autem idem ipse es 27. Quid est: Ego sum qui sum, nisi, aeternus sum? Quid est, Ego sum qui sum, nisi, qui mutari non possum? Nulla creatura, non caelum, non terra, non Angelus, non Virtus, non Sedes, non Dominationes, non Potestates. Cum ergo sit hoc nomen aeternitatis, plus est quod est dignatus habere nomen misericordiae: Ego sum Deus Abraham et Deus Isaac, et Deus Iacob 28. Illud in se, hoc ad nos. Si enim hoc solum esse vellet, quod est in se, quid essemus nos? Si intellexit, immo quia intellexit Moyses, cum ei diceretur: Ego sum qui sum; qui est misit me ad vos 29, multum hoc. credidit esse ad homines, multum hoc vidit distare ab hominibus. Qui enim hoc quod est et vere est digne intellexerit, et qualicumque lumine veracissimae essentiae, vel strictim sicut coruscatione afflatus fuerit, longe se infra videt, longe remotissimum, longe dissimillimum, sicut ille ait: Ego dixi in extasi mea 30. Assumpta enim mente vidit nescio quid, quod plus ad illum erat. Et hoc erat quod verum erat. Dixi, inquit, in extasi mea. Quid? Proiectus sum a facie oculorum tuorum 31. Cum ergo ad id quod dicebatur, non ad id quod videbatur, longe se imparem videret Moyses et quasi minus capacem, unde inflammatus ipso desiderio videndi quod est, dicebat Deo cum quo loquebatur: Ostende mihi temetipsum 32. Quasi ergo ab illa excellentia essentiae longe dissimilis desperaret, erigit desperantem quoniam vidit timentem, tamquam diceret: Quoniam dixi: Ego sum qui sum; et: Qui est misit me, intellexisti quid sit esse, et desperasti te capere. Erige spem: Ego sum Deus Abraham Deus Isaac et Iacob 33. Sic sum quod sum, sic sum ipsum esse, ut nolim hominibus deesse. Si quo modo possimus Deum quaerere et investigare eum qui est, et quidem non longe positum ab unoquoque nostrum: In illo enim vivimus et movemur et sumus 34; laudemus ergo ineffabiliter eius essentiam et amemus misericordiam.

SERMO DE DECEM PLAGIS AEGYPTIORUM
ET DECEM PRAECEPTIS LEGIS
HABITUS CARTHAGINE AD MENSAM SANCTI CYPRIANI

Quaestio a fratribus proposita.

1. Domino Deo nostro, cuius cultores sumus, in laude dictum est quodam Scripturarum loco: Omnia in mensura et numero et pondere disposuisti 1. Deinde apostolica doctrina edocemur invisibilia Dei per ea quae facta sunt intellecta conspicere, et ea quae latent per manifesta investigare 2. Unde interrogata quodammodo ubique creatura, Dominum Deum se artificem habere, ipsa speciei suae quadam quasi voce respondet. Deinde Apostolus ea, quae conscripta sunt in libris, quod dicitur Testamentum Vetus, in figura contigisse commemorat: Scripta autem sunt ad correptionem nostram in quos finis saeculorum obvenit 3. Proinde, carissimi, si ea quae videntur in rerum natura quasi fortuito provenire, perscrutata diligenter atque discussa et prudenter vestigata et inventa laudem intimant Creatoris, divinamque providentiam per cuncta diffusam et disponentem, ut dictum est, suaviter omnia cum attingit a fine usque in finem fortiter 4; quanto magis ea, quae non solum facta, verum etiam divinis Litteris commendata recitantur? Unde propositam nobis a fratribus quaestionem, immo inquisitionem et disputationem, quid sibi velit, quod decem plagis percutiuntur Aegyptii et decem praeceptis instruitur populus Dei, suscepimus in nomine Domini nostri, adiuvante ipso et donante, adnitente nobiscum pia intentione cordis vestri, quantum possumus, explicare. Qui proposuerunt, quod pro posuerunt sciunt, id est proposuisse se noverunt, nec me hoc temere ad vos protulisse recordantur. Quicumque autem non proposuistis, pariter audite quod possumus, ut propositum fratrum cura sit omnium, et expositum ministerii nostri alimentum sit universorum. Arbitramur enim ipsum adiuturum, etsi non propter nos, certe propter vos, ut ea dicamus quae et dici oportet et audire utile est, ut in via veritatis eius pariter ambulantes et ad patriam pariter festinantes, hostes et insidiatores itineris nostri, agnoscendo voluntatem legis Dei, evitare mereamur.

Facta credimus quemadmodum facta legimus.

2. Decem sunt plagae, quibus populus Faraonis percussus est. Decem sunt praecepta, quibus Dei populus instructus est. Videamus fratres, quoniam corporaliter facta spiritaliter sunt intellegenda. Non enim putamus tantum dicta atque conscripta, non facta, sed facta credimus quemadmodum facta legimus, et tamen ipsa facta umbras fuisse futurorum apostolica doctrina cognoscimus 5. Putamus ergo spiritaliter esse investiganda quae facta sunt, facta tamen esse negare non possumus. Nemo ergo dicat: "Scriptum est quidem aquam conversam in sanguinem in plaga Aegyptiorum 6, sed significat aliquid, non enim revera fieri potuit". Hoc qui dicit, ita quaerit voluntatem Dei, ut iniuriam faciat potentiae Dei. Quid enim? Si dicendo significare potuit, etiam faciendo non potuit? An numquid non est natus Isaac, aut Ismahel? Nati erant, homines erant, et ex Abraham nati erant, et unus ex ancilla, alter de libera. Quamvis ergo homines fuissent, quamvis nati essent, figurarunt tamen duo Testamenta, Vetus et novum 7. Ita prius in fundamento posita rerum gestarum firmitate significantia debemus inquirere, ne subtracto fundamento in aere velle aedificare videamur. Arbitror ergo omnes qui decem legis praecepta contemnunt et non observant, spiritaliter pati ea quae Aegyptii corporaliter passi sunt. Hoc propositum donec in adiutorium Domini explicem, intentos vos volo et orantes pro nobis, ut dicamus utilia vobis. Quod enim ad nos pertinet fortasse cogitamus; quod autem loquimur, vobis servimus.

Signum virgae in serpentem conversae

3. Illud ergo prius accipite, ne in numero fallamini, ad plagas istas decem non pertinere quod primo factum est signi causa, ut virga in serpentem converteretur. Aditus enim erat ipse ad Faraonem, quo commendabatur Moyses educturus ex Aegypto populum Dei. Nondum autem contumaces feriebantur, sed divino signo iam terrebantur. Neque nunc opus est, neque propositum est, de ipsa virga in serpentem conversa aliquid dicere 8. Verumtamen, quia eius mentionem necessitate fecimus ne quisquam in numero erraret, nec debet in cuiusquam auditoris animo tamquam non intellectae rei scrupulus remanere, breviter dicimus virgam significare regnum Dei, idemque regnum esse utique populum Dei; serpentem autem, tempus mortalitatis huius: mors enim a serpente propinata est. Tamquam ergo cadentes de manu Domini in terram mortales effecti sunt. Unde proiecta virga ex manu Moysi serpens effecta est. Fecerunt et magi, Faraonis similiter: virgis eorum proiectis serpentes facti sunt. Sed prius serpens Moysi, id est, virga Moysi devoravit omnes serpentes magorum. Tunc demum cauda comprehensa identidem virga facta est, et regnum remeavit ad manum. Sunt enim virgae magorum populi impiorum. Qui tamen populi impiorum, victi Christi nomine, cum in eius corpus transferuntur, tamquam a serpente Moysi devorantur, donec redeamus regnum Dei ad manum Dei, sed in fine mortalis saeculi, quod significat cauda serpentis. Magnum signum: fiat, fiat 9. Audistis quid debeatis desiderare; audite quid debeatis vitare.

Primum praeceptum, prima plaga.

4. Primum praeceptum est in lege de colendo uno Deo: Non erunt tibi, inquit, dii alii praeter me 10. Prima plaga Aegyptiorum, aqua conversa in sanguinem 11. Compara primum praeceptum primae plagae. Deum unum, ex quo sunt omnia, in similitudine intellege aquae, ex qua generantur omnia 12. Quo autem pertinet sanguis, nisi ad carnem mortalem? Quid est ergo conversio aquae in sanguinem, nisi quia obscuratum est insipiens cor eorum? Dicentes enim se esse sapientes, stulti facti sunt; et commutaverunt gloriam incorruptibilis Dei in similitudinem imaginis corruptibilis hominis; gloriam incorrupti Dei in similitudinem imaginis corruptibilis hominis, et volucrum et quadrupedum et serpentium 13. Gloria incorrupti Dei ex quo sunt omnia 14, Sicut aqua; similitudo imaginis corruptibilis hominis et volucrum et quadrupedum et serpentium, sicut sanguis. Et hoc quidem fit in corde impiorum, nam Deus incommutabilis manet: neque enim quia et Apostolus dixit: Commutaverunt, ideo mutatus est Deus.

Secundum praeceptum, secunda plaga.

5. Secundum praeceptum: Non accipies nomen Domini Dei tui in vanum; qui enim accipit nomen Domini Dei sui in vanum non mundabitur 15. Nomen Domini Dei nostri Iesu Christi veritas est: ipse enim dixit: Ego sum veritas 16. Veritas ergo mundat, vanitas inquinat. Et quoniam qui loquitur veritatem de Dei loquitur - qui enim loquitur mendacium de suo loquitur 17 - veritatem loqui est rationabiliter loqui; vanitatem autem loqui est strepere potius quam loqui. Merito, quia secundum praeceptum est dilectio veritatis, cui contraria est dilectio vanitatis. Loquitur autem veritas, perstrepit vanitas. Huic praecepto secundo contrariam videte secundam plagam. Quae est illa secunda plaga? Ranarum abundantia 18. Habes congruenter significatam vanitatem, si attendas ranarum loquacitatem. Vide amatores veritatis, non accipientes in vanum nomen Domini Dei sui, loqui sapientiam inter perfectos, etiam inter imperfectos 19: non quidem loqui quod capere non possunt, non tamen recedere a veritate, et pergere in vanitatem. Quamvis enim imperfecti non capiant, si quid paulo excelsius fuerit disputatum de Verbo Dei, Deo apud Deum, per quod facta sunt omnia 20, possintque capere quod inter eos loquitur Paulus tamquam inter parvulos in Christo Iesu, Christum Iesum, et hunc crucifixum 21, non tamen illa est veritas, et ista vanitas. Vanitas autem esset, si Christum mortem non implevisse sed finxisse diceremus, si vulnera illa in phantasmate fuisse, si sanguinem non verum sed simulatum de vulneribus emanasse 22, si falsas eum cicatrices tamquam post falsa vulnera demonstrasse 23. Cum vero ista omnia vera dicimus, facta dicimus, certa, expressa, impleta credimus et praedicamus, quamvis de sublimi illius et de incommutabili veritate non loquamur, non tamen imus in vanitatem. Qui autem illa omnia in Christo falsa esse et simulata dicunt, ranae sunt clamantes in palude limosa. Strepitum vocis habere possunt, doctrinam sapientiae insinuare non possunt. Denique in Ecclesia loquuntur haerentes veritati veritatem per quam facta sunt omnia 24: veritatem, Verbum carnem factum et habitare in nobis 25: veritatem, Christum natum de Deo, unum de uno, unigenitum et coaeternum; veritatem, accepta forma servi natum ex virgine Maria, passum, crucifixum, resurgentem, ascendentem; ubique veritatem, et quam parvulus capere potest, et quam parvulus capere non potest; veritatem et in pane et in lacte, in pane magnorum, in laete parvulorum 26. Idem quippe panis, ut lac fiat, per carnem traicitur. Qui autem huic veritati contradicunt et in sua vanitate decepti decipiunt, ranae sunt taedium afferentes auribus, non cibum mentibus. Audi denique homines rationabiliter loquentes: Non sunt loquellae neque sermones quorum non audiantur voces eorum 27 sed voces non inanes quia in omnem terram exiit sonus eorum, et in fines orbis terrae verba eorum 28. Si autem et ranas vis et contrario intellegere, illum versum psalmi recole: Vana locutus est unusquisque ad proximum suum 29.

Tertium praeceptum, tertia plaga

6. Tertium praeceptum: Memento diem sabbati sanctificare eum 30. In tertio isto praecepto insinuatur quaedam vacationis indictio, quies cordis, tranquillitas mentis, quam facit bona conscientia. Ibi sanctificatio, quia ibi Spiritus Dei. Denique videte vacationem, hoc est, quietem: Super quem, inquit, requiescit Spiritus meus? Super humilem et quietum et trementem verba mea 31. Inquieti ergo resiliunt ab Spiritu Sancto, rixarum amatores, calumniarum seminatores, contentionis quam veritatis cupidiores, inquietudine sua non ad se admittunt quietem sabbati spiritalis. Contra istorum inquietudinem dicitur, tamquam ut sabbatum habeant in corde sanctificationem Spiritus Dei: Esto mansuetus ad audiendum verbum, ut intellegas 32. Quid intellecturus sum? Deum dicentem: "Cessa ab inquietudine tua; non sit tumultus quidam in corde tuo per corruptionem volitantibus phantasmatis et compungentibus te; non sit ita". Deum enim intellecturus es dicentem tibi: Vacate et videte quia ego sum Deus 33. Tu per inquietudinem vacare non vis, contentionumque tuarum corruptione caecatus exigis videre quod non potes. Attende enim et contrariam tertiam plagam huic praecepto tertio: scinifes natae sunt in terra Aegypti de limo 34. Muscae quaedam sunt minutissimae, inquietissimae, inordinate volantes. in oculos irruentes, non permittentes hominem quiescere, cum abibuntur et irruunt, dum abactae rursus redeunt, sicut omnino vana phantasmata cordis contentiosorum. Tenete praeceptum, cavete plagam.

Quartum praeceptum, quarta plaga.

7. Quartum praeceptum est: Honora patrem tuum et matrem tuam 35. Huic contraria quarta Aegyptiorum plaga 36. Cynomya, est canina musca: graecum vocabulum est. Caninum est parentes non agnoscere; nihil tam caninum, quam cum illi qui genuerunt non agnoscuntur. Merito ergo et catuli canum caeci nascuntur.

Quintum praeceptum, quinta plaga.

8. Quintum praeceptum est: Non moechaberis 37; quinta plaga est mors in pecora Aegyptiorum 38. Comparemus. Da hominem moechantem, coniugio non contentum suo. Appetitum quemdam carnis in se domare non vult, qui est nobis pecoribusque communis. Etenim concumbere et generare etiam pecorum est; ratiocinari, intellegere hominum est. Ideo ratio, quae praesidet in mente, motus inferioris carnis tamquam regnans et dominans frenare debet, non immoderate et illicite passim vageque laxare. Ideoque ipsis pecoribus natura datum est, instituente Creatore, ut non moveantur ad feminas et ad concubitum nisi certis temporibus. Neque enim ratione se cohibet alio tempore pecus, sed omnino ipso motu frigescente torpescit. Homo autem ideo semper moveri potest, quia et frenare motum potest. Tibi dominationem rationis Creator dedit. Tibi praecepta continentiae tamquam in bestias inferiores lora concessit. Tenes tu quod pecus non potest, et ideo speras tu quod pecus non potest. Laboras aliquantum in continendo, non laborat pecus. Sed gaudebis semper in aeternitate, ad quam non pervenit pecus. Si opus fatigat, merces excitet. Et ipsa enim patientia est, interiorem motum frenare, et quod habes commune cum pecore non tamquam pecus in omnia relaxare. Quod si contempseris te in te, et imaginem Dei in qua fecit te 39 neglexeris, victus cupiditate bestiarum, tamquam amisso homine eris pecus; non quasi conversus in naturam pecoris sed in hominis forma habens similitudinem pecoris, qui non audis dicentem: Nolite esse sicut equus et mulus, quibus non est intellectus 40. Et forte eligis tibi esse pecus et libera vagari libidine, nulla lege appetitum carnis ad continentiam refrenare? Attende plagam. Si pecus esse non times, saltem mori sicut pecus time.

Sextum praeceptum, sexta plaga.

9. Sextum praeceptum: Non occides 41. Sexta plaga, pustulae in corpore, et vesicae bullientes et scatentes, et incendia vulnerum ex favilla fornacis 42. Tales sunt animae homicidales. Ardent ira, quia per iram homicidii fraternitas deperiit. Ardent homines iracundia, ardent et gratia. Sed alius est fervor sanitatis, alius fervor ulceris. Ardentes papulae per totum corpus concepta homicidia. Scatet, et sanum non est. Fervet, sed non de Spiritu Dei. Nam et qui vult subvenire fervet, et qui vult occidere fervet; ille praecepto, ille morbo; ille bonis operibus, ille saniosis ulceribus. Si possemus videre animas homicidarum, plus plangeremus quam putrescentia corpora ulceratorum.

Septimum praeceptum, septima plaga.

10. Sequitur praeceptum septimum: Non furaberis 43, et plaga septima: grando in fructibus 44. Quod contra praeceptum subducis, de caelo perdis. Nemo enim habet iniustum lucrum sine iusto damno. Verbi gratia, qui furatur, adquirit vestem, sed caelesti iudicio amittit fidem. Ubi lucrum, ibi damnum; visibiliter lucrum, invisibiliter damnum; lucrum de sua caecitate, damnum de Domini nube. Neque enim aliquid sine providentia, carissimi. Aut vere putatis ea quae patiuntur homines dormiente Deo pati? Passim videntur fieri haec, nubes colligi, imbres infundi, grandinem iaci, tonitru terram concuti, coruscatione terreri. Passim putantur fieri et quasi ad divinam providentiam non pertinere. Contra tales cogitationes vigilat ille psalmus: Laudate Dominum de terra - cum laudes dictae essent de caelo - dracones et omnes abyssi, ignis, grando, nix, glacies, spiritus tempestatis, quae faciunt verbum eius 45. Ergo qui suo malo desiderio forinsecus furantur, Dei iudicio intrinsecus grandinantur. O si possent inspicere agrum cordis sui! Profecto lugerent, dum ibi non invenirent quod in os mentis mitterent, etiam si in furto suo invenirent quod gutturis aviditate sorberent. Maior fames est hominis interioris, maior fames est et periculosior plaga et gravior mors. Multi mortui ambulant, et multi famelici de vanis divitiis exultant. Denique servum Dei Scriptura intus dicit locupletem: Absconditus, inquit, cordis vestri homo, qui est ante Deum dives 46. Non ante homines dives, sed ante Deum dives; ubi Deus videt, ibi dives. Quid ergo tibi prodest, si ubi homo non videt furaris, et ubi Deus videt grandinaris?

Octavum praeceptum octava plaga.

11. Octavum praeceptum: Falsum testimonium non dices 47. Octava plaga: lucusta, animal dente noxium 48. Quid autem vult: falsus testis, nisi nocere mordendo et consumere mentiendo?. Denique admonens homines Dei Apostolus ne se falsis criminationibus appetant: Si mordetis, inquit, et comeditis invicem, videte ne ab invicem consumamini 49.

Nonum praeceptum nona plaga.

12. Nonum praeceptum: Non concupisces uxorem proximi tui 50. Nona plaga: densae tenebrae 51. Etenim est quaedam moechia, contra quam supra praeceptum datum est etiam in non appetenda castitate uxoris alienae. Moechus est enim et qui non it ad uxorem alienam tantum quia non contentus est sua. Iam vero non solum post suam peccare sed etiam alienam attemptare, vere densae sunt tenebrae. Nihil enim sic dolet in corde patientis. Et qui hoc facit alteri nihil sic nollet pati. Ad alia paratior est omnis homo. Hoc autem nescio utrum inventus est qui tolerabiliter ferat. O densas tenebras ista facientium, talia concupiscentium! Vere excaecantur furore horribili: furor enim indomitus est, commaculare viri uxorem.

Decimum praeceptum decima plaga.

13. Decimum praeceptum: Non concupisces ullam rem proximi tui, non pecus, non possessionem, non subiugium, non aliquid omnino proximi tui concupisces 52. Huic mandato plaga contraria est decima: mors promogenitorum 53. In qua plaga cum comparationem quamdam quaero, nihil mihi interim occurrit - fortassis occurrat melius diligentius inquirentibus - nisi quia omnes res quas habent homines heredibus servant, et in heredibus nihil est primogenitis carius. Reprehenditur hic autem concupiscere rem proximi tui. Concupiscit et qui furto aufert. Nam quis rem proximi nisi concupiscendo furatur? Sed de furto superius iam praeceptum est. Ibi intellegas et rapinam. Non enim de furto praeciperet, de rapina taceret Scriptura, nisi te intellegere voluisset, quia si poenale est clanculo auferre multo maioris poenae est violenter eripere. Auferre ergo nolenti, sive occulte sive palam habet praeceptum suum. Concupiscere autem rem proximi, quod notat Deus in corde, etiam si iustam ibi successionem quaeras, non licet. Denique qui volunt res alienas tamquam iuste possidere, heredes se quaerunt fieri a morientibus. Quid enim tam iustum videtur, quam rem sibi derelictam possidere, habere iure communi? "Quid apud te facit, homo? Dimissum est mihi, hereditatem consecutus sum, testamentum lego". Nihil videtur iustius ista voce avaritiae. Tu laudas quasi iure possidentem; Deus damnat iniuste concupiscentem. Vide qualis es, qui optas te ab aliquo heredem fieri. Non vis utique ut habeat suos heredes, in quibus nihil est carius primogenitis. Proinde in primogenitis tuis puniris, qui concupiscendo res alienas, id quod tibi iure non debebatur quasi iuris umbra perquiris. Et facile est quidem, fratres, corporaliter amittere primogenitos. Mortales enim sunt homines: sive ante parentes sive post parentes morituri moriuntur. Illud molestum est, ne per hanc occultam et iniustam concupiscentiam primogenita cordis tui perdas. Primogenitus enim in nobis imaginem habet gratiae Dei: novus natus, prior natus. Inter omnes tamquam natos cordis nostri primogenita fides est. Nemo enim bene operatur, nisi fides praecesserit. Omnia opera tua bona filii tui sunt spiritales, sed inter hos tibi primo nata est fides 54. Quisquis rem alienam occulte concupiscis, internam fidem perdis. Eris enim primo sine dubio simulator, obsequens non caritate sed fraude. Veluti amans cum a quo te cupis fieri heredem, amando eum mori quaeris, et ut in re eius te videas possessorem, illi invides successorem.

Securi in praeceptis Dei.

14. Haec fratres, decursa decem praecepta et deceni plagae, comparati contemptores praeceptorum contumaciae damnatae Aegyptiorum cautos vos fecerint, ut habeatis securi res vestras in praeceptis Dei. Res vestras, inquam res vestras interioris arcae vestrae, interioris thesauri vestri; res vestras, quas vobis nec fur nec latro nec vicinus potens possit auferre, ubi nec tinea nec robigo metuenda est 55, cum quibus dives exit et naufragus. Sic enim eritis populus Dei inter iniquos, Aegyptios, illis haec in corde patientibus, vobis autem incolumibus in ipsis interioribus hominibus vestris, donec educatur populus de Aegypto quodam exodo vestro. Quod et fit: nam illud semel factum est, hoc non cessat fieri. Nam si attendamus, etiam expoliamus Aegyptios. Neque enim illud praeter mysterium factum est, quomodo homines minus intellegentes accusare hic audent Deum quia iussit peti ab Aegyptiis aurum et argentum et vestem 56. Data sunt haec et ablata: Fures isti essent, nisi Deo iubente fecissent. Intendat Caritas vestra: Fures, inquam isti essent, nisi Deo iubente fecissent. Quia vero Deo iubente fecerunt, fures non fuerunt. Hos iam non accusas: ipsum Deum accusare paratus es. Ad illos obtemperare pertinuit; ad Deum fuit iubendi consilium, qui novit quis quid pati debeat, quis quid quo merito patiatur. Parricidium apertissimum et funestum esset Abrahae, si ultro filium percussisset. Hoc tantum scelus laudabiliter faciebat, quia Deo iubenti oboediebat 57. Et quod esset in spontanea voluntate crudelitas, sub Dei praecepto facta est pietas.

Duo exempla Apostolorum.

15. De Actibus Apostolorum volo aliquid dicere, demonstratum in duobus Apostolis, magnis gregis arietibus, quorum natalicium uno die celebramus, in Petro et Paulo. Petrus cum esset inclusus in carcere, venit ad eum angelus, solutisque catenis de manibus eius iussit exire. Egressus ille secutus est angelum. De carcere liberatus est Domini imperio, Dei auctoritate. Postero die iudex eum quaesivit ad audiendum. Abscessisse cognovit, custodes carceris duci iussit. Milites, inquit, interrogatos duci iussit; dedit in illos sententiam legum quam sibi videbatur iuste fuisse prolaturus in Petrum 58. Quid dicimus? Petrus auctor fuit mortis illorum? Nonne esset perverse pius, si voluntati Dei contradiceret, responderetque angelo iubenti ut exiret: "Non exeam ne propter me miseri homines custodes carceris moriantur"? Responderetur ei: Dimitte ista Creatori; quia non es artifex ut homo nascatur, non esse potes iudex quomodo moriatur. Paulus autem, cum inclusus et vinctus cantaret in Deum, tremefacta terra et relaxatis vinculis non abscessit, ne mali aliquid custos carceris pateretur 59. Dabatur enim humanae iustitiae cogitandae locus ne alius pro alio puniretur, quando nihil contra divinitus iubebatur. Nemo moritur nisi quem vult Deus. Mori, consilium iudici dimittitur Deo, sed tamen concupiscentia homicidae damnatur. Neque enim hic attendendum est quid Deus iudicaverit, sed quid mala mens concupiverit. Per traditorem Iudam liberati sumus 60, sed hoc nobis Iudas non praestitit: occidere voluit, non liberare. Deo laus, Iudae damnatio, nec tamen hoc faceret Iudas nisi permisisset Deus, qui proprio Filio non pepercit, sed pro nobis omnibus tradidit eum 61.

Quid sit tollere Aegyptiis.

16. Nemo ergo, fratres, nemo discutiat Deum. Superbum est, impium est, stultum est. Tu concupiscentias tuas frena; nihil facias animo malo; obtemperare paratus esto, non nocere. Itaque fecerunt illi, fecit Deus. Si illi furtum fecissent, etiam sic voluerat Deus pati eos qui paterentur, quando permitteret eos pati qui fecerunt. Servaret tamen furibus poenam exigeret autem aliquam temporalem vindictam de his qui passi sunt fures. Nunc vero illi ultro non fecerunt: Deus iusto iudicio fieri voluit. Cum, si appendas causam forte non aurum alienum tulerunt, sed debitam mercedem exegerunt. Iniuste oppressi diu in Aegypto lateres fecerunt 62; pro duris operibus servitutis sine mercede non exierunt. Et tamen Deus certa aliqua causa fecit hoc. Si sumus tamquam populus Israel in Aegypto in hoc mundo, certe audeo vobis dicere - puto enim quia Spiritu Dei loquor ad vos - tollite aurum, argentum, vestem Aegyptiis. Aurum ipsorum, sapientes ipsorum; argentum ipsorum, eloquentes ipsorum; vestes ipsorum, varietates linguarum ipsorum. Nonne haec omnia videmus in Ecclesia? nonne cotidie hoc facit Ecclesia? Quanti sapientes in saeculo credunt Christo! Ablatum est aurum Aegyptiis. Sanctus cuius mensa est ista Cyprianus fuit aliquando vel aurum vel argentum Aegyptiorum. Vestes autem, quibus quodam modo sensus induuntur, linguae sunt variae. Videtis eas ex Aegypto ad populum Dei migrare: Non sunt enim loquellae neque sermones, quorum non audientur voces eorum 63. Hic aurum, hic argentum, hic vestes Aegyptiorum. Et divites eximus et mercedem nostram portamus. Non enim sine causa in luto Aegypti laboravimus.

Spiritus diem sabbati sanctificavit.

17. Sic omnia, fratres, sive quae exponi a nobis possunt sive quae nondum possunt, sive quae potestis intellegere sive quae nondum potestis, sive hoc modo quo a nobis dicta sunt sive alio meliore modo, credite omnino quia omnia tunc in figura contingebant eis, scripta autem sunt ad correptionem nostram in quos finis saeculorum devenit 64. Itane ego non fierem intentus ad ea? Et tu, quilibet christianae spiritalis, non essemus intenti, et sine causa factum diceremus quod in tertia plaga magi Pharaonis defecerunt 65? Nihil hic quaererem? frustra factum vel scriptum putarem? Faciunt magi Pharaonis contra Moysen de virgis serpentes, de aqua sanguinem, faciunt ranas, faciunt haec 66. Veniunt ad tertiam plagam id est, ad illas musculas quae appellantur scinifes, et ibi deficiunt qui fecerunt serpentes, qui fecerunt ranas, deficiunt ad muscas. Non est prorsus, non est sine causa. Pulsate mecum. Tertia plaga haec cui contraria est? Praecepto Dei tertio, ubi de sabbato praecipitur populo, ubi quies praedicatur, ubi sanctificatio commendatur. Ibi enim dictum est: Memento diem sabbati sanctificare eum 67. Denique et in primis operibus mundi facit Deus diem, facit caelum et terram mare, luminaria, stellas, animalia ex aquis, ex terra hominem ad imaginem suam 68. Facit haec omnia: nusquam sonat aliquid sanctificatum. Peraguntur ista sex diebus, et sanctificatur dies septimus vacationis Dei. Opera non sanctificat, vacationem sanctificat 69. Quid dicturi sumus? Quomodo nobis laborantibus plerumque dulcius est otium quam opus, ita putamus et Deo? Non hoc putare deberemus nec si laborando et non iubendo fecisse. Dixit Deus: Fiat, et factum est 70. Hoc modo faciendo nec ipse homo laboraret. Sed in illo die commendata est nobis quaedam requies omnibus operibus nostris, ut post bona opera nostra intellegeremus nos requieturos sine termino. Nam omnes dies ibi habent vesperum, septimus non habet 71. Operamur enim cum fine, requiescimus sine fine. Ibi sanctificatio sonat magno quodam mysterio pertinens ad Spiritum Sanctum. Utcumque me dicentem, fratres, accipite cum venia, obsecro vos, magis intuentes quid coner, quam quid explicem. Novi quae loquar, et quis loquar, divina hominibus homo. Ecce adnitimini mecum, laborate mecum ut quiescatis mecum. Quantum Dominus donat, quantum aperit, quantum significat, quantum innuit ipsa sapientia ostendens se amatoribus suis in viis hilariter et in omni providentia occurrens illis 72, sanctificatur dies sabbati, quies Dei 73. Ibi primum sonat sanctificatio. Quantum mihi videtur, quantum et vos cognoscitis, quantum credimus, sanctificatio nulla divina et vera est nisi ab Spiritu Sancto. Non enim frustra dictus est proprie Spiritus Sanctus. Cum sit et Pater sanctus et Filius sanctus, nomen tamen proprium hoc Spiritus accepit, ut tertia in Trinitate Persona Sanctus Spiritus diceretur. Ipse requiescit super humilem et quietum 74, tamquam in sabbato suo. Ad hoc septenarius numerus etiam Sancto Spiritui deputatur: hoc Scripturae nostrae satis indicant. Viderint meliora meliores, et maiora maiores, et de isto septenario numero subtilius aliquid et divinius dicant et explicent. Ego tamen, quod in praesentia sat est, illud video, illud vos ad videndum commemoro, septenariam istam rationem numeri proprie Sancto Spiritui deputatam quia septimo die sonat sanctificatio. Et unde probamus Sancto Spiritui deputari septenariam numeri rationem? Dicit Isaias Spiritum Dei venire super fidelem, super christianum, super Christi membrum, sapientiae et intellectus, consilii et fortitudinis, scientiae et pietatis, spiritum timoris Dei 75. Si secuti estis, septem res percucurri, tamquam descendentem ad nos Spiritum Dei a sapientia usque ad timorem, ut nos ascendamus a timore ad sapientiam: Initium enim sapientiae timor Domini 76. Ita ergo et septenarius Spiritus et unus Spiritus, septenaria operatione unus. An aliquid evidentius vultis? Pentecosten diem festum Scriptura sancta de septimanis factum commemorat. Habes in Scriptura Tobi: evidenter dicit istum diem festum factum de septimanis 77. Septies enim septeni quadraginta novem in summa redeunt. Sed, tamquam ut redeatur ad caput - Spiritu enim Sancto ad unitatem colligimur, non ab unitate dispergimur - ideo ad XLIX additur unum honor unitatis, et fiunt quinquaginta. Non ergo iam sine causa quinquagesimo die, post ascensionem Domini venit Spiritus Sanctus. Resurgit Dominus, ascendit ab inferis, nondum in caelum. Ab illa resurrectione, ab illa ab inferis assumptione numerantur quinquaginta dies; et venit Spiritus Sanctus in quinquagenario numero tamquam natalem sibi apud nos faciens. Quadraginta enim diebus hic conversatus est cum discipulis suis 78; quadragesimo die ascendit in caelum, et peractis ibi decem diebus, tamquam decem praeceptorum signo venit Spiritus Sanctus, quia nemo implet legem nisi per gratiam Spiritus Sancti. Itaque, fratres, videtis manifeste septenarium istum numerum ad Sanctum Spiritum pertinere. Quisquis autem non cohaeret unitati Christi et oblatrat adversus unitatem Christi, intellegendus est non habere Spiritum Sanctum 79. Contentiones enim et dissensiones et divisiones non faciunt nisi animales, de quibus Apostolus dicit: Animalis autem homo non percipit quae sunt Spiritus Dei 80. Deinde scriptum est et in epistula Iudae apostoli: Hi sunt qui segregant semetipsos - reprehendens loquebatur - hi sunt qui segregant semetipsos, animales, spiritum non habentes 81. Quid manifestius? Quid evidentius? Merito veniunt, et si eadem credentes quae nos, tamen accepturi Spiritum Sanctum, quem habere non possunt, quamdiu sunt hostes unitatis? Hos autem comparat Apostolus magis Pharaonis: Habentes, inquit, formam pietatis, sed virtutem eius abnegantes 82. Habendo formam pietatis similia fecerunt, sed virtutem eius abnegantes in signo tertio defecerunt.

Quare in tertio signo defecerunt.

18. Sed adhuc quaerite mecum quare in tertio defecerunt. In secundo enim defecissent, in primo, in quarto; quid interest ubi deficerent defecturi? Quare ergo in tertio? Sed prius videte, quod promiseram utrum illis magis haereticos comparaverit apostolus Paulus: Habentes, inquit, formam pietatis, virtutem autem eius abnegantes et hos devita. Ex his sunt qui penetrant domos, et captivas ducunt mulierculas oneratas peccatis, quae ducuntur variis desideriis, semper discentes, et ad veritatis scientiam numquam pervenientes 83. Testimonium quippe de Ecclesia catholica semper audiunt, et ad Ecclesiam catholicam venire nolunt. Semper discentes. Neque enim non semper audiunt: In semine tuo benedicentur omnes gentes 84? Non semper audiunt: Postula a me, et dabo tibi gentes hereditatem tuam et possessionem tuam terminos terrae 85? Non semper audiunt: Commemorabuntur et convertentur ad Dominum universi fines terrae, et adorabunt in conspectu eius universae patriae gentium 86? Non semper audiunt: Dominabitur a mari usque ad mare, et a flumine usque ad terminos orbis terrae 87? Semper ista audiunt, sed semper discentes et ad veritatis scientiam numquam pervenientes 88. Videte iam quod promisi, quid Apostolus consequenter adiungat: Sicut autem Iamnes et Mambres restiterunt Moysi, sic et isti resistunt veritati: homines mente corrupti, reprobi circa fidem. Quid deinde? Sed ultra non proficient 89. Merito in tertio signo deficiunt, sed ultra non proficiunt. Quare non proficiunt? Dementia enim eorum manifesta erit omnibus, sicut et illorum fuit 90. Iam videte quare in tertio signo defecerint. Mementote eos, qui adversantur unitati, non habere Spiritum Sanctum. Tria vero illa praecepta prima in decalogo ad Dei dilectionem pertinere intelleguntur, ut septem cetera intellegantur ad dilectionem proximi pertinere, ut duabus tabulis legis et decem praeceptis duo illa tamquam summaria praecepta teneantur: Diliges Dominum Deum tuum ex toto corde tuo, et ex tota anima tua, et ex tota virtute tua; et diliges proximum tuum tamquam te ipsum. In his duobus praeceptis tota Lex pendet et Prophetae 91. Referamus ergo tria prima praecepta ad dilectionem Dei. Quae tria prima? Primum: Non erunt tibi dii alii praeter me 92. Cui contraria plaga est aquae conversae in sanguinem 93, propter quod summum principium Creatoris ad simulationem carnis adductum est. Secundum praeceptum: Ne accipias nomen Domini Dei tui in vanum 94, pertinet, quantum arbitror, ad Verbum Dei, quod est Filius Dei: Unus enim Deus, et unus Dominus noster Iesus Christus, per quem omnia 95. Contra Verbum ranae 96. Vide contra Verbum ranas, contra rationem strepitum, contra veritatem vanitatem. Tertium praeceptum de sabbato 97, pertinens ad Spiritum Sanctum propter sanctificationem, quae prima in sabbato sonuit: quod vobis paulo ante vehementer, quantum potuimus, commendavimus. Huic praecepto contraria inquietudo in muscis de corruptione nascentibus 98, in oculos irruentibus; unde et illi dicti sunt homines mente corrupti. Ideo in hoc tertio signo defecerunt, qui unitatis inimici Spiritum Sanctum non habuerunt. Facit enim hoc Spiritus Sanctus poena. Aliud enim facit gratia, aliud poena; aliud enim facit implendo, aliud deserendo. Denique, ut iam evidenter ipsis confitentibus Pharaonis magis agnoscere valeamus, quomodo appellatus est in Evangelio Spiritus Dei, videamus quod nomen accepit. Obicientes Domino convicium Iudaei cum dixissent: Hic non eicit daemonia nisi in Beelzebub principe daemoniorum 99, respondit ille: Si ego in Spiritu Dei eicio daemonia, certe supervenit in vos regnum Dei 100. Quod alius Evangelista sic narrat: Si ego in digito Dei eicio daemonia 101. Quod ille dixit Spiritus Dei, alius dixit digitus Dei. Ergo Spiritus Dei, Digitus Dei. Ideo Lex data scripta digito Dei, quae lex data est in monte Sina quinquagesimo die post occisionem ovis 102. Celebrato pascha a populo Iudaeorum implentur quinquaginta dies post occisionem ovis, et datur lex scripta digito Dei. Implentur quinquaginta dies post occisionem Christi, et venit Spiritus Sanctus, hoc est, digitus Dei. Gratias Domino occultanti providenter, aperienti suaviter. Iam videte hoc etiam Pharaonis magos evidentissime confiteri. Deficientes in tertio signo dixerunt: Digitus Dei est hic 103. Laudemus Dominum, datorem intellectus, datorem Verbi. Haec si non mysteriis tegerentur, numquam studiose quaererentur. Si autem non studiose quaererentur, non tam suaviter invenirentur.

TRACTATUS SANCTI AUGUSTINI DE DECEM CHORDIS
SERMO HABITUS CHUSA

Gaudeamus ad misericordiam Domini, timeamus iudicium Domini.

1. Dominus et Deus noster misericors et miserator, longanimis et multum misericors et verax, quam largiter praerogat misericordiam in praesenti saeculo, tam severe minatur iudicium in futuro saeculo. Verba quae dixi scripta sunt, et divinis auctoritatibus continentur, quia: Misericors et miserator Dominus, longanimis et multum misericors et verax 1. Multum delectat omnes peccatores et amatores saeculi huius, quia misericors et miserator Dominus, quia longanimis et multum misericors. Sed si amas tam multum misericordem time ibi et ultimum quod ait: Et verax. Si enim nihil aliud diceret nisi: Misericors et miserator Dominus, et multum misericors, quasi iam converteres te ad securitatem et impunitatem et ad licentiam peccatorum. Faceres quod velles, utereris saeculo, vel quantum tibi permitteretur vel quantum tibi libido iussisset. Et si quis te bene monendo obiurgaret atque terreret, ut cohiberes te ab immoderato fluxu eundo post concupiscentias tuas et deserendo Deum tuum, inter medias voces obiurgantis existeres, impudenti quidem fronte veluti audita divina auctoritate, et legeres de libro Dominico: "Quid me terres de Deo nostro? Ille misericors est et miserator et multum misericors". Ne talia homines dicerent, unum verbum addidit in fine, quod ait: Et verax. Et excussit laetitiam male praesumentium, et induxit timorem dolentium, Gaudeamus ad misericordiam Domini, sed timeamus iudicium Domini. Parcit, sed non tacet. Tacet, sed non semper tacebit 2. Audi dum non tacet in verbo, ne non tibi vacet audire dum non tacebit in iudicio.

Modo compone causam tuam.

2. Modo enim licet tibi causam tuam componere. Ante ultimum iudicium Dei tui compone causam tuam. Non est unde praesumas, cum ille venerit, nec falsos testes adduces quibus ille fallatur, nec patronum fraudulentis circumventionibus et linguosis artibus adhibebis, nec ambies aliquo modo ut iudicem possis corrumpere. Quid ergo agis apud talem iudicem, quem nec corrumpere nec fallere poteris? Et tamen est quod agas. Tunc enim ipse erit iudex causae tuae, qui modo testis est vitae tuae. Clamavimus, et laudavimus. Componamus causam nostram. Qui testis est operum vestrorum, ipse testis est vocum istarum. Non sint inanes, convertantur ad gemitum. Tempus est concordandi cum adversario cito 3. Tam longanimis est Deus videndo quotidie iniqua et non puniendo, ut tamen cito sit futurum iudicium. More quippe humanae vitae prolixum est quod Deo breve est. Sed et ipsi saeculo et humano generi quod longe videtur, quid consolatur? Numquid si totius generis humani ultimus dies longe est, uniuscuiusque ultimus dies hominis longe est? Hoc dico: ex Adam multi anni evoluti sunt, multi anni fluxerunt, et deinceps fluent, non quidem tam multi, sed tamen usque in finem saeculi transibunt anni, sicut et illi transierunt. Longum videtur quod restat, quamquam non erit tantum quantum transactum est, et tamen ex transacto praeterito tempore, sperandus est finis reliqui temporis. Fuit quidam tunc dies qui diceretur hodiernus. Ex illo usque ad hunc hodiernum, nonne quidquid fuit futurum praeteritum factum est? Tale habetur, ac si non fuerit. Sic erit quidquid restat extremum. Sed sit et hoc longum, sit prolixum, quantum putaveris, quantum dixeris, quantum cogitaveris, quantum tibi non format scriptura sed fingit cogitatio, quantum vis diem iudicii prolonga, numquid ultimum diem tuum id est vitae tuae quo exiturus es de hoc corpore producturus es in longum? Sit tibi senectus certa, si potest. Cui autem potest? Nonne ex quo homo incipit posse vivere, iam potest et mori? Possibilitatem mortis initium vitae facit. In hac terra et in genere humano ille solus mori nondum potest, qui nondum coepit et vivere. Incertus ergo dies tamquam quotidianus sperandus est. Si autem tamquam quotidianus sperandus est incertus dies, componatur cum adversario, dum est tecum in via 4. Via enim vocatur haec vita, per quam omnes transeunt. Et non recedit iste adversarius.

Sermo Dei adversarius est, quocum componere causam.

3. Quis est autem iste adversarius? Adversarius iste non est diabolus, nam numquam te hortaretur Scriptura ut cum diabolo concordares. Est ergo alius adversarius quem sibi homo facit adversarium. Nam ille, si adversarius esset, tecum in via non esset. Ad hoc est tecum in via, ut concordet tecum. Scit enim quia nisi in via concordaveris, iam tradet te iudici, iudex autem ministro, minister in carcerem 5. Eloquia ista evangelica sunt, recordantur nobiscum vel qui legerunt vel qui audierunt. Ergo quis est adversarius? Sermo Dei. Sermo Dei adversarius tuus est. Quare adversarius est? Quia contraria iubet, quae tu non facis. Dicit tibi: Unus est Deus tuus 6, unum Deum cole. Tu vis, dimisso uno Deo tamquam legitimo viro animae, fornicari per multa daemonia, et quod est gravius, non quasi aperte deserens et repudians sicut apostatae faciunt, sed tamquam manens in domo viri tui admittis adulteros. Id est, tamquam christianus non dimittis Ecclesiam consulis mathematicos aut aruspices aut augures aut maleficos. Quasi de viri domo non recedis adultera anima, et manens in eius coniugio fornicaris. Dicitur tibi: Ne accipias in vanum nomen Domini Dei tui 7, ne existimes creaturam esse Christum quia pro te suscepit creaturam. Et tu contemnis eum qui aequalis est Patri et unum cum Patre 8. Dicitur tibi ut spiritaliter observes sabbatum 9, non quomodo Iudaei observant sabbatum carnali otio. Vacare enim volunt ad nugas atque luxurias suas. Melius enim faceret Iudaeus in agro suo aliquid utile quam in theatro seditiosus exsisteret. Et melius feminae eorum die sabbati lanam facerent quam toto die in maenianis suis impudice saltarent. Tibi autem dicitur ut observes spiritaliter sabbatum, in spe futurae quietis quam tibi promittit Dominus. Quisquis enim propter illam quietem futuram agit quidquid potest, quamvis laboriosum videatur quod agit, tamen si ad fidem promissae quietis id refert, nondum quidem sabbatum habet in re, sed habet in spe. Tu autem ad hoc vis requiescere ut labores, cum ad hoc debeas laborare ut requiescas. Dicitur tibi: Honora patrem tuum et matrem tuam 10. Contumeliam irrogas Parentibus, qui non vis pati a filiis tuis. Dicitur tibi: Non occides 11. Tu autem occidere vis inimicum tuum; et ideo forte non facis, quia times iudicem hominem, non quia cogitas Deum. Ignoras quia ille testis est cogitationum? Illo vivo quem vis mori, te homicidam tenet in corde 12. Dicitur tibi: Non moechaberis 13, id est, non eas ad aliquam aliam praeter uxorem tuam. Tu autem exigis hoc ab uxore et non vis hoc reddere uxori. Et cum debeas in virtute praecedere uxorem, quoniam castitas virtus est, tu sub uno impetu libidinis cadis. Et vis uxorem tuam esse victricem; tu victus iaces. Et cum tu caput sis uxoris tuae, praecedit te ad Deum, cuius caput es. Vis domum tuam capite deorsum pendere? Caput est enim mulieris vir 14. Ubi autem melius vivit mulier quam vir, capite deorsum pendet domus. Si caput est vir, melius debet vivere vir et praecedere in omnibus bonis factis uxorem suam ut illa imitetur virum, sequatur caput suum. Quomodo caput Ecclesiae Christus est 15, et hoc iubetur Ecclesiae ut sequatur caput suum et ut per vestigia ambulet capitis sui 16, sic uniuscuiusque domus habet caput virum et tamquam carnem feminam. Quo caput ducit, illuc debet corpus sequi. Quare ergo vult caput ire quo non vult ut corpus sequatur? Quare vult ire vir quo non vult ut uxor sequatur? Haec iubendo sermo Dei adversarius est. Nolunt enim homines facere quod vult sermo Dei. Et quid dicam quia adversarius est sermo Dei quoniam iubet? Timeo ne ego ipse adversarius sim quibusdam quia haec loquor. Quid ad me pertinet? Fortem me faciat qui terret ut loquar, ut non timeam querelas hominum. Nam qui nolunt castitatem servare uxoribus suis - et abundant tales - nolunt me ista dicere. Sed velint nolint dicturus sum. Si enim vos non exhortor ut cum adversario concordetis, ego cum illo in lite remanebo. Qui vobis iubet ut faciatis, ipse nobis iubet ut loquamur. Si non faciendo quod iubet ut faciatis, adversarii eius estis, non dicendo quod iubet ut dicamus, adversarii eius remanebimus.

Contra adulterium.

4. Numquid in ceteris, quae supra dixi, multis immoratus sum? Hoc enim praesumimus de Caritate vestra, quia unum Deum colitis 17. Hoc praesumimus de fide catholica, quae in vobis est, quia Filium Dei aequalem Patri creditis. Nec accipitis in vanum nomen Domini Dei vestri 18, ut putetis creaturam esse Filium Dei. Quoniam omnis creatura vanitati subiecta est 19. Sed creditis cum aequalem esse Patri, Deum de Deo, Verbum apud Deum, Verbum Deum, per quod facta sunt omnia 20, lumen de lumine 21, coaeternum illi qui genuit, unum cum illo qui genuit 22. Sed hoc Verbum creditis assumpsisse creaturam 23, de virgine Maria assumpsisse mortalitatem, et passum fuisse pro nobis. Ea legimus, credimus ut salvemur. Nec in eo immoratus sum, ut quidquid facitis, pro spe futura faciatis. Novi enim omnium christianorum mentes de saeculo futuro cogitare. Qui enim non de futuro saeculo cogitat, nec propterea christianus est ut id quod in fine Deus promittit accipiat, nondum christianus est. Neque in eo immoratus sum ubi dicit sermo Dei: Honora patrem tuum et matrem tuam 24. Multi enim honorant parentes, et raro invenimus parentes conquerentes de improbitate filiorum, quamvis non desint; sed tamen quam raro fit tam breviter monendum fuit. Nec in eo ubi dictum est: Non occides 25, immorari volui. Non enim credo esse hic turbam homicidarum. Illud vero malum late serpens plus occupavit, et in eo vehementius irritatur adversarius ille, qui ideo clamat ut sit aliquando amicus. Querelae quotidianae sunt, quamquam ipsae feminae iam nec audent conqueri de viris suis. Ita invadens omnia consuetudo pro lege observatur, ut iam et mulieribus forte persuasum sit, licere hoc viris, non licere mulieribus. Solent enim audire adductas mulieres esse ad forum, quae forte cum servis inventae sunt. Adductum virum ad forum, quia inventus est cum ancilla sua, numquam audierunt, cum sit per peccatum. In peccato pari innocentiorem facit videri virum non divina veritas sed humana perversitas. Et si forte hodie acriorem quisquam passus fuerit uxorem suam et liberius murmurantem, cui iam videbatur quia licebat viro, et audivit in Ecclesia quia non licet viro, si ergo passus fuerit uxorem suam liberius iam ut diximus, murmurantem et dicentem sibi: "Non licet quod facis. Simul audivimus. Christiani sumus. Quod a me exigis redde mihi. Fidem tibi debeo, fidem mihi debes, fidem Christo ambo debemus. Et si me fallis, non fallis eum cuius sumus, non fallis cum qui nos emit". Haec atque huiusmodi audiens ille quae non solet, dum non vult in se fieri sanus, in me fit insanus. Irascitur, maledicit. Fortassis etiam dicat: "Quomodo factum est ut huc ille veniret, aut uxore mea ipso die in ecclesiam procederet?". Et hoc credo quod in cogitatione sua dicat, nam libere erumpere in vocem non audet nec ante solam uxorem suam. Fortassis enim si eruperit et hoc dixerit, potest illa respondere et dicere: "Quare maledicis, cui paulo ante acclamabas? Certe coniuges sumus. Cum lingua tua discordas, mecum concorditer quomodo vivere poteris?". Nos, Fratres, pericula vestra intuemur, non voluntates vestras attendimus. Nam et medicus si voluntatem aegri attendat, numquam illum curat. Quod non est faciendum, non fiat. Quod prohibet Deus non fiat. Qui Deo credit, ab ipso audit quod dicimus. Certe melius erat quibusdam nolentibus corrigi, ut vel huc non veniremus si ita dicturi eramus, vel quia iam venimus, non ea diceremus.

Melius nos amara vobis cantamus ad tempus.

5. Nudiustertiano die memini me dixisse Sanctitati vestrae, quia si cytharoedi essemus aut huiusmodi aliquid populariter exhibentes pro studiis nugacitatis vestrae, quae iam quaesumus ut relinquatis, tenuissetis nos ut daremus vobis diem, et quisque pro modulo suo conferret nobis mercedem. Quare ambularemus delectati vanis canticis nulli rei profuturis, ad tempus dulcibus, in posterum amaris? Talibus etenim turpitudinibus cantionum animi humani illecti enervantur et decidunt a virtute defluentes in turpitudinem. Et propter ipsas turpitudines postea sentiunt dolores, et cum magna amaritudine digerunt quod cum dulcedine temporali biberunt. Melius ergo nos amara vobis cantamus ad tempus, quae postea dulcescant in vobis. Nec mercedem aliquam exigimus, nisi ut faciatis quae dicimus, immo non faciatis, si nos dicimus. Si autem omnibus ille dicit qui neminem timet, et per quem fit in nomine ipsius et in gloria misericordiae ipsius ut et nos neminem timeamus, omnes audivimus, omnes faciamus, omnes cum nostro adversario concordemus.

Tria prima praecepta decalogi ad Deum pertinent.

6. Putate me cytharoedum esse, quid vobis possem amplius canere? Ecce psalterium fero, decem chordas habet. Hoc vos paulo ante cantastis, antequam inciperem loqui. Chorus meus vos fuistis. Nonne vos paulo ante cantastis: Deus canticum novum cantabo tibi, in psalterio decem chordarum psallam tibi 26 Ipsas decem chordas modo percutio. Quare amara est vox psalterii Dei? Psallamus omnes in psalterio decem chordarum. Non hoc vobis canto quod vos non faciatis. Decalogus enim legis decem praecepta habet. Quae decem praecepta sic sunt distributa, ut tria pertineant ad Deum, septem pertineant ad homines. Tria ad Deum, quae iam dixi: Unus est Deus noster, et nullam similitudinem debemus facere 27, et non fornicari post Deum qui unus est 28, quia Deus Christus Filius Dei unum est cum Patre 29. Et ideo non debet a nobis accipi in vanum 30, ut putemus eum factum, id est, creaturam aliquam per quem facta sunt omnia. Quia vero ipse unus Deus, Pater est et Filius et Spiritus Sanctus, in Spiritu Sancto hoc est, in dono Dei 31, requies nobis sempiterna promittitur. Inde modo pignus accepimus. Sic enim dicit Apostolus: Qui dedit nobis pignus Spiritum 32. Si pignus accepimus, ut incipiamus in Domino et in Deo nostro esse tranquilli, ut simus in Deo nostro mites, simus in Deo patientes, erimus etiam in illo unde pignus accepimus, in aeternum quieti. Quod erit sabbatum sabbatorum, propter ipsam requiem pertinentem ad donum Spiritus Sancti. Tertium itaque praeceptum de sabbato, quod diximus, quod carnaliter Iudaei celebrant, nos spiritaliter agnoscamus. Nam quia Spiritus Sanctus dicitur, propterea septimum diem sanctificavit Deus, quando fecit omnia opera sua, sicut in Genesi scriptum legimus 33. Non ibi habes nominatam sanctificationem, nisi illo die ubi dicitur: Requievit Deus ab operibus suis 34. Non enim fatigatus erat Deus, ut diceretur: Requievit Deus ab operibus suis, sed in illo verbo tibi laboranti requiem promisit. Et quia fecit omnia bona valde 35, et sic dicitur: Requievit Deus, ut intellegas etiam te post bona opera requieturum, et sine fine requieturum. Nam omnia superiora quae dicta sunt, id est, dies superiores habent vesperam. Septimus iste dies non habet vesperam ubi Deus sanctificavit requiem. Dicitur ibi: "Factum est mane, ut inciperet ipse dies". Non dictum est: "Factum est vespere, ut finiretur dies", sed dictum est: Factum est mane, ut fieret dies sine fine. Sic incipit ergo requies nostra quasi mane, sed non finitur, quia in aeternum vivemus. Ad hanc spem quidquid facimus si facimus, sabbatum observamus. Ipsa tertia chorda huius decalogi, id est, psalterii decachordi: in tribus chordis ad eum pertinent praecepta.

Ad dilectionem proximi pertinent septem dialogi chordae.

7. Si diceretur nobis: Diliges Dominum Deum tuum ex toto corde tuo et ex tota anima tua et ex tota mente tua 36, et de proximo nostro nihil diceretur, non esset decachordum, sed trichordum. Quia vero addidit Dominus: Et diliges proximum tuum tamquam teipsum 37, et contexuit dicens: In his duobus praeceptis tota Lex pendet et Prophetae 38, tota Lex in duobus praeceptis est, in dilectione Dei et dilectione proximi. Ad duo itaque praecepta, id est, ad dilectionem Dei et proximi pertinet decalogus. Ad primum praeceptum tres chordae pertinent, quia Deus Trinitas. Ad alterum vero praeceptum, id est, ad dilectionem proximi, septem chordae: quomodo vivatur inter homines. Nam ipse numerus septenarius, tamquam septem chordarum, incipit ab honore parentum. Honora patrem tuum et matrem tuam 39. Ad parentes enim suos homo aperit oculos, et haec vita ab eorum amicitia sumit exordium. Quisquis autem suis parentibus non defert honorem, quibus parcere poterit? Honora patrem tuum et matrem tuam. Et dicit Apostolus: Honora patrem et matrem, quod est mandatum primum 40. Quomodo primum, quando quartum mandatum est, nisi quia in septenario numero est primum? Ad dilectionem proximi primum est in altera tabula. Nam ideo duae tabulae Legis datae sunt. Deus enim famulo suo Moysi in monte duas tabulas dedit 41, in quibus duabus tabulis lapideis conscripta erant decem praecepta legis - quod est psalterium decem chordarum - tria in una tabula ad Deum pertinentia, septem in altera tabula ad proximum. In altera ergo tabula primum est: Honora patrem tuum et matrem tuam. Secundum: Non moechaberis. Tertium: Non occides. Quartum: Non furaberis. Quintum: Non falsum testimonium dices. Sextum: Non concupisces uxorem proximi tui. Septimum: Non concupisces rem proximi tui. Haec iungamus illis tribus ad dilectionem Dei pertinentibus, si in psalterio decem chordarum volumus cantare canticum novum.

Vetus et novus homo, vetus et novum canticum.

8. Attendat enim Caritas vestra, ut dicam vel quod Dominus suggerit. Accepit legem populus Iudaeorum. Ista in decalogo non observavit 42. Et quicumque obtemperabat, timore obtemperabat poenae, non amore iustitiae. Portabat psalterium, non cantabat. Cantanti enim voluptas, timenti onus est. Ideo vetus homo aut non facit, aut timore facit, non amore sanctitatis, non delectatione castitatis, non temperantia caritatis, sed timore. Vetus enim homo est, et vetus homo canticum vetus potest cantare, non novum. Ut autem cantet canticum novum, sit novus homo. Quomodo autem possit esse novus homo, audi, non me, sed Apostolum dicentem: Exuite vos veterem hominem, et induite novum 43. Et ne quis putaret, cum dixit: Exuite vos veterem hominem et induite novum: aliquid ponendum esse et aliquid accipiendum cum de mutando praeciperet homine, subiecit et ait: Quapropter deponentes mendacium, loquimini veritatem 44. Hoc est quod ait: Exuite veterem hominem et induite novum. Hoc dixit: Mutate mores. Sacculum diligebatis, Deum diligite. Nugatoria iniquitatis, temporales voluptates diligebatis, proximum diligite. Si dilectione facitis, canticum novum cantatis. Si timore facitis, facitis tamen, portatis quidem psalterium, sed nondum cantatis. Si autem nec facitis, proicitis ipsum psalterium. Melius est vel portare, quam proicere. Sed rursus, melius cum voluptate cantare, quam cum onere portare. Nec pervenit ad canticum novum, nisi iam cum voluptate cantans. Nam qui portat cum timore, adhuc in vetere est. Et quid est quod dico, Fratres, attendite. Non concordavit cum adversario suo 45, qui cum timore adhuc facit. Timet enim ne veniat Deus, et damnet illum. Nam nondum delectat castitas, nondum illum delectat iustitia, sed iudicium Dei formidans, a factis temperat. Non concupiscentiam ipsam damnat, quae saevit in eo. Nondum illum delectat quod bonum est. Nondum ibi habet suavitatem ut cantet canticum novum, sed de vetustate poenas timet. Nondum concordavit cum adversario.

Placeat tibi Deus qualis est.

9. Tales enim homines plerumque supplantantur tali cogitatione, ut dicant sibi: "Si fieri posset, non nobis minaretur Deus, non talia per Prophetas suos diceret quae homines deterrent, sed veniret dare omnibus indulgentiam ignoscere omnibus, postea veniret, neminem mitteret in gehennas". Iam quia iniquus est, iniquum vult Deum. Vult te Deus facere similem sui, et conaris tu Deum facere similem tui. Placeat tibi ergo Deus qualis est, non qualem illum esse vis. Perversus enim es, et talem vis Deum qualis es, non qualis est. Si autem placeat tibi qualis est, corrigeris, et diriges in eam regulam cor tuum, a qua nunc alienus distortus es. Placeat tibi Deus qualis est, ama qualis est. Non te ipse amat qualis es, sed odit te qualis es. Ideo tui miseretur, quia odit te qualis es, ut faciat te qualis nondum es. Faciat te, dixi, qualis nondum es. Nam illud tibi non promittit quia faciet te qualis est. Nam eris qualis est, sed ad quemdam modum, id est, imitator Dei velut imago, sed non qualis imago est Filius. Nam etiam imagines in hominibus diversae sunt. Filius hominis habet imaginem patris sui, et hoc est quod pater eius, quia homo est sicut pater eius. In speculo autem imago tua non hoc est quod tu. Aliter est enim imago tua in filio, aliter in speculo. In filio est imago tua secundum aequalitatem substantiae, in speculo autem quantum longe est a substantia! Et tamen est quaedam imago tua, quamvis non talis qualis in filio tuo secundum substantiam. Sic in creatura, non hoc est imago Dei, quod est in Filio qui hoc est quod Pater, id est, Deus Verbum Dei per quod facta sunt omnia 46. Recipe ergo similitudinem Dei, quam per mala facta amisisti. Sicut enim in nummo imago imperatoris aliter est et aliter in filio - nam imago et imago est, sed aliter impressa est in nummo; aliter habetur in filio, aliter in solido aureo imago imperatoris - sic et tu nummus Dei es, ex hoc melior quia cum intellectu et cum quadam vita nummus Dei es ut scias etiam cuius imaginem geras et ad cuius imaginem factus sis, nam nummus nescit se habere imaginem regis. Ergo ut dicere coeperam odit te Deus qualis es, sed amat te talem qualem te esse vult, et ideo ille te ut muteris hortatur. Concorda cum illo, et incipe primo bene velle et odisse te qualis es. Hoc sit tibi initium concordiae cum sermone Dei, ut incipias primo tu odisse te qualis es. Cum coeperis et tu odisse te talem qualis es, sicut te talem odit Deus, incipis iam ipsum diligere Deum qualis est.

Aeger concordat cum medico.

10. Aegrum attendite. Aeger aegrotantem se odit qualis est, inde incipit concordare cum medico. Quia et medicus odit eum qualis est. Nam ideo vult sanum esse, quia odit febrientem, et est medicus febris persecutor ut sit hominis liberator. Sic avaritia, sic libido, sic odium, concupiscentia, luxuria, sic nugacitas spectaculorum, febres sunt animae tuae. Debes illas odisse cum medico. Ita concordas cum medico, niteris cum medico, et libenter audis quod iubet medicus, libenter facis quod iubet medicus, et proficiente iam sanitate incipiunt etiam delectare praecepta. Quam onerosus est cibus aegris quando reficiuntur? Et peiorem horam deputant aegri refectionis suae quam accessionis. Et tamen cogunt se concordantes cum medico, et quamvis inviti et obluctantes vincunt se ut aliquid accipiant. Quanta aviditate sani maiora percepturi sunt, unde aegri minora vix accipiunt? Sed unde hoc factum est? Quia oderant febrem suam et cum medico concordaverant, et simul persequebantur febrem medicus et aegrotus. Cum ergo et nos talia dicimus, non odimus nisi febres vestras, immo in nobis ipse sermo Dei febres vestras odit, cum quo concordare debetis. Nam nos quid sumus, nisi liberandi vobiscum, sanandi vobiscum?

Non moechaberis.

11. Modo non me intueamini, sed sermonem Dei. Nolite irasci medicamento vestro: non inveni enim aliud qua transire. Veni ad quintam chordam homo, qui tango psalterium decem chordarum. Numquid praetermissurus eram quintam? Immo assidue percussurus. In illa enim video iacere totum pene genus humanum, in illa video plus laborari. Ipsam percutiendo quid dico? Nolite moechari post uxores quia non vultis ut moechentur post vos uxores vestrae. Nolite ire vos quo eas sequi non vultis. Sine causa vos excusare conamini, quando dicitis: "Numquid eo ad uxorem alienam? Ad ancillam meam eo". Vis ut dicat tibi: "Numquid eo ad virum alienum? Ad servum meum eo". Dicis: "Non est uxor aliena ad quam vado". Numquid vis ut dicatur tibi: "Non est vir alienus ad quem vado"? Absit ut dicat hoc illa. Melius enim dolet te quam imitatur te. Illa enim casta et sancta femina et vere christiana, quae dolet fornicantem virum, et non dolet propter carnem sed dolet propter caritatem, non ideo non vult ut facias quia et ipsa non facit, sed quia tibi non expedit. Nam si propterea non facit ut tu non facias, si feceris, faciet. Si autem Deo illud debeat, si Christo illud debeat quod tu exigis, et ideo reddat quia iubet ille, et si fornicatur vir, castitatem illa Deo exhibet. Christus enim loquitur in cordibus bonarum feminarum, loquitur intus ubi non audit vir, quia nec dignus est, si talis est. Loquitur ergo ille interius et dicit, et consolatur filiam suam huiusmodi verbis: "De iniuriis viri tui torqueris, quid tibi enim fecit? Dole, sed ipsum noli imitari ut male facias, sed ipse te imitetur in bono. Nam in eo quod male facit, noli eum putare caput tuum, sed me". Nam si et in eo quod male facit caput est, secuturum est corpus caput suum, eunt ambo per praeceps. Ut autem non sequatur malum caput suum, teneat se ad caput Ecclesiae Christum. Huic debens castitatem suam huic deferens honorem suum, absens sit vir, praesens sit vir, non peccat illa; quia numquam est absens cui debet ut non peccet.

Quod potest femina, vir non potest?

12. Haec ergo, fratres mei, facite, ut possitis concordare cum adversario. Nec amara sunt quae dico, aut si amara sunt, curent. Potio ista si amara est, accipiatur. Quia in periculo sunt viscera, amara est, bibatur. Melius est modica amaritudo in faucibus, quam aeternum tormentum in visceribus. Mutate ergo vos. Quicumque non faciebatis hoc bonum castitatis, iam facite. Nolite dicere: "Non potest fieri". Foedum est, Fratres mei, turpe est ut vir dicat non posse fieri quod facit femina. Scelus est ut vir dicat: "Non possum". Quod potest femina, vir non potest? Quid enim, illa carnem non portat? Prior a serpente decepta est. Castae uxores vestrae ostendunt vobis fieri posse, quod non vultis facere et dicitis fieri non posse. Sed forte dices, ideo illam facilius facere posse quia multa illi custodia est: legis praeceptum, diligentia maritalis, terror etiam legum publicarum. Est etiam verecundiae et pudoris illius magnum munimentum. Multae custodiae faciunt feminam castiorem, virum faciat ipsa virilitas. Nam ideo mulieri maior custodia, quia maior infirmitas. Illa erubescit viro, tu non erubescis Christo? Tu liberior, quia fortior. Quia facile vincis, ideo tibi commissus es. Super illam et diligentia viri, et terror legum, et consuetudo morum, et verecundia maior. Et Deus super te, tantum Deus. Invenis enim facile pares viros, quibus non timeas erubescere, quia faciunt illud multi. Et tanta est perversitas generis humani, ut aliquando metuendum sit ne castus erubescat inter impudicos. Ideo non cesso tangere quintam istam chordam propter ipsam perversam consuetudinem et labem totius, ut dixi, generis humani. Si quis inter vos faciat homicidium, quod avertat Deus, pellere illum vultis de patria, et continuo si fieri potest excludere. Si quis faciat furtum, odistis illum nec videre vultis. Si quis dicat falsum testimonium, abominamini, nec vobis homo videbitur. Si quis concupiscat res alienas, raptor et iniustus deputatur. Si quis volutatus fuerit cum ancillis suis, amatur, blande accipitur, convertuntur vulnera in ioca. Si quis autem exsistat qui dicat se castum, non facere adulterium, notum autem sit quod non faciat, erubescit accedere ad illos non sui similes, ne insultent, ne irrideant, ne dicant non esse virum. Ad hoc delapsa est humana perversitas, ut vir habeatur vinctus a libidine, et vir non habeatur victor libidinis. Triumphantes exsultant, et non sunt viri; iacent prostrati, et viri sunt! Si spectabas in amphitheatro, sic spectabas ut ille tibi videretur fortior, qui iaceret sub bestia, quam qui perimeret bestiam?

In pugna interiore et cytharista es et venator.

13. Sed quia dissimulatis a pugna interiore, et delectant vos pugnae exteriores, ideo non vultis pertinere ad canticum novum, ubi dicitur: Qui docet manus meas in proelio et digitos meos ad bellum 47. Est enim bellum quod secum agit homo, dimicans contra concupiscentias malas, frenans avaritiam elidens superbiam suffocans ambitionem, trucidans libidinem. Has pugnas facis in occulto, et non vinceris in aperto. Ad hoc docentur manus vestrae ad proelium, et digiti vestri ad bellum. Non est hoc in spectaculis vestris. In illis spectaculis non id est venator quod cytharista; aliud agit venator, aliud cytharista. In spectaculo Dei unum est. Tange easdem decem chordas, et feras occides. Utrumque simul facis. Tangis primam chordam qua unus colitur Deus 48, cecidit bestia superstitionis. Tangis secundam qua non accipis nomen Domini Dei tui in vanum 49, cecidit bestia erroris nefandarum haeresum quae id putaverunt. Tangis tertiam chordam ubi pro spe futurae quietis facis quidquid facis 50, interficitur crudelior ceteris bestiis amor saeculi huius. Propter amorem enim saeculi huius laborant homines in omnibus negotiis. Tu autem in omnibus bonis operibus tuis labora, non propter amorem saeculi huius, sed propter sempiternam requiem quam promittit Deus. Vide quomodo utrumque simul facis. Et chordas tangis et bestias occidis. Id est, et cytharista es et venator. Non vos delectant talia spectacula, ubi non promeremur oculos editoris, sed oculos Redemptoris? Honora patrem tuum et matrem tuam 51: tangis quartam chordam ut honorem parentibus deferas, cecidit bestia impietatis. Non moechaberis 52: tangis quintam chordam cecidit bestia libidinis. Non occides 53: tangis sextam chordam cecidit bestia crudelitatis. Non furtum facies 54: tangis septimam chordam cecidit bestia rapacitatis. Non falsum testimonium dices 55: tangis octavam chordam cecidit bestia falsitatis. Non concupisces uxorem proximi tui 56: tangis nonam chordam cecidit bestia adulterinae cogitationis. Aliud est enim non facere aliquid tale praeter uxorem, aliud non appetere alienam uxorem. Ideo duo praecepta sunt: Non moechaberis 57, et: Non concupisces uxorem proximi tui 58. Non concupisces rem proximi tui 59: tangis decimam chordam cecidit bestia cupiditatis. Ita cadentibus omnibus bestiis, securus et innocens in Dei dilectione et humana societate versaris. Tangens chordas decem, quot bestias occidis! Nam multa capita sunt sub istis capitibus. In singulis chordis, non singulas bestias, sed greges interficis bestiarum. Sic ergo canticum novum cum amore, non cum timore cantabis.

Quod tibi fieri non vis aliis ne feceris.

14. Noli dicere tibi, quando forte luxurianter aliquid vis agere: "Uxorem non habeo, facio quod volo; non enim post uxorem meam pecco". Iam nosti pretium tuum, iam nosti quo accedis, quid manduces, quid bibas, immo quem manduces, quem bibas. Abstine te a fornicationibus 60. Ne forte dicas mihi: "Ad fornicem vado, ad meretricem pergo, ad prostitutam eo, nec illud praeceptum violo, quod dictum est: Non moechaberis 61, quia uxorem nondum habeo nec post illam aliquid facio; nec illud praeceptum violo ubi dictum est: Non concupisces uxorem proximi tui 62. Qui ad publicum vado, in quod praeceptum incurro?". Non invenimus chordam quam tangamus? Non invenimus chordam quo verbo ligemus fugitivum istum? Non fugiat, habet unde ligetur. Sed amet, et non erit ligamentum, sed ornamentum. In ipsis decem chordis invenimus. Decem enim praecepta ad duo illa referuntur, sicuti audivimus, ut diligamus Deum et proximum 63, et duo illa ad unum illud. Unum est autem: Quod tibi fieri non vis, alii ne feceris 64. Ibi continentur decem, ibi continentur duo.

Noli corrumpere templum Dei quod es tu.

15. Sed dicis: "Furtum si faciam id facio quod pati nolo; si occidam, id facio quod ab altero pati nolo; si parentibus meis honorem non deferam quando volo deferatur mihi a filiis meis, id facio quod pati nolo; si sim moechus et aliquid tale moliar, id facio quod pati nolo - nam si quis interrogetur, dicit: Nolo ut uxor mea tale aliquid faciat - si concupisco uxorem proximi mei, nolo quisquam concupiscat meam id facio quod pati nolo; si concupisco rem proximi mei, nolo ut auferatur mea, id facio quod pati nolo. Cum vero ad meretricem eo, cui facio quod pati nolo?". Quod gravius est, ipsi Deo. Intellegat Sanctitas vestra. Etenim: Quod tibi fieri non vis, alii ne feceris 65, ad duo praecepta pertinet. Quomodo pertinet ad duo praecepta? Si homini non feceris quod pati non vis ab homine, ad proximi praeceptum pertinet, ad dilectionem proximi, ad septem chordas. Si autem quod non vis pati ab homine, ipsi Deo vis facere, quid est hoc? Non facis alteri quod pati non vis? Carior tibi factus est homo quam Deus? "Ergo quomodo facio, inquit, ipsi Deo?". Corrumpis teipsum. "Et unde iniuriam Deo facio, quia corrumpo meipsum?". Unde tibi facit iniuriam qui voluerit forte lapidare tabulam tuam pictam in qua tabula imago tua est in domo tua inaniter posita ad vanum honorem tuum, nec sentiens, nec loquens, nec videns. Si quis illam lapidet, nonne in te it contumelia? Cum vero imaginem Dei, quod es tu, corrumpis in te per fornicationes et per diffluentias libidinis, attendis quia ad nullius uxorem accessisti, attendis quia post uxorem tuam nihil fecisti, qui uxorem non habes. Et non attendis per libidines illicitas fornicationis cuius imaginem violasti? Postremo Deus qui scit quid tibi sit utile, qui vere sic gubernat servos suos ad utilitatem illorum, non ad suam - non enim indiget servis quasi adiutorium, sed tu indiges Domino ad auxilium - ipse ergo Dominus qui scit quid tibi utile sit, uxorem concessit, nihil amplius. Hoc iussit, hoc praecepit, ne per illicitas voluptates corruat templum eius quod esse coepisti. Numquid ego hoc dico? Apostolum audite: Nescitis quia templum Dei estis, et Spiritus Dei habitat in vobis? 66 Hoc dicit christianis, hoc dicit fidelibus: Nescitis quia templum Dei estis, et Spiritus Dei habitat in vobis? Si quis templum Dei corruperit, corrumpet illum Deus? 67 Videtis quomodo minatur? Non vis corrumpi domum tuam quare corrumpis domum Dei? Certe non facis alicui quod pati non vis? Non est ergo qua evadatur. Tenetur ille, qui se teneri non putabat. Omnia enim peccata hominum, aut ad corruptelam pertinent flagitiorum, aut ad facinora nocendi. Quia Deo nocere non potes in facinoribus, in flagitiis eum offendis, in corruptelis eum offendis, in te illi facis iniuriam. Facis enim iniuriam gratiae ipsius, dono ipsius 68.

Servi Deo quomodo vis ut serviat tibi servus tuus.

16. Servum si haberes, velles ut serviret tibi servus tuus. Servi tu meliori Domino Deo tuo. Servum tuum non tu fecisti, et te et servum tuum ille fecit. Vis ut serviat tibi cum quo factus es, et non vis servire ei a quo factus es 69? Ergo cum vis ut serviat tibi servus tuus homo, et tu non vis servire Domino tuo, facis Deo quod tu pati non vis. Ergo illud unum praeceptum continet duo, illa duo continent decem, illa decem continent omnia. Cantate ergo in psalterio decem chordarum canticum novum 70. Ut autem cantetis canticum novum, estote homines novi. Diligite iustitiam: habet pulchritudinem suam. Ideo non vultis illam videre, quia aliud amatis. Nam si aliud non amaretis, eam utique videritis. Quare illam videtis, quando illam exigitis? Quare laudas fidem, quando illam exigis de servo tuo? Quam pulchra res fides! Sed tunc pulchra est, quando de servo exigitur; tunc videtur, quando ab altero expetitur. Quando de te exigitur, non videtur. Aurum vides, fidem non vides. Sicut lucet aurum ad oculos corporis, sic lucet fides ad oculos cordis. Aperis ad illam oculos cordis, quando vis ut exhibeat tibi illam servus tuus. Et si tibi exhibuerit, laudas servum et praedicas cum et dicis: "Praeclarum servum habeo, magnum servum habeo, fidelem servum habeo". Quod laudas in servo non exhibes Domino, et eo sceleratius quia vis ut meliorem habeas tu servum quam te Deus. Iubet Deus servo tuo ut bonus sit erga te. Quomodo iubet uxori tuae ut et si tu moecharis non moechetur, sic iubet servo tuo ut et si tu non servis Deo tuo serviat tibi. Sed hoc totum vide ut ad admonitionem tuam valeat, non ad perniciem tuam. Etenim servus ille quod tibi servit indigno digne, id est, quod indigno tibi bene servit et fideliter servit et pure te diligit, illud Deo debet, non tibi. Iustum est ergo, ut et tu attendas quia sub Domino es, ad quem et ille attendit ut serviat tibi. Imple ergo quod dictum est: Quod tibi fieri non vis, alii ne feceris 71. Sed ipsum "alii" cum dicis, utrumque attende, et proximum et Deum. Canta in psalterio decem chordarum, canta canticum novum, concorda cum sermone Dei, cum est tecum in via. Concorda cum adversario tuo cito 72, ne cum discordia venias ante iudicem. Si facis quod audis, concordasti cum eo. Si autem non facis, rixaris adhuc cum eo, et nondum composuisti quo usque facias.

Cavete a peccatis minoribus quia plura.

17. Ut autem concordetis, abstinete vos a detestabilibus corruptelis, a detestabilibus inquisitionibus, a mathematicis, ab haruspicibus, a sortilegis, ab auguribus, a sacris sacrilegis; abstinete vos, quantum potestis, a nugatoriis spectaculis. Si quae delectationes saeculi subrepunt in anima, exercete vos in misericordia, exercete vos in elemosinis, in ieiuniis, in orationibus. His enim purgantur quotidiana peccata, quae non possunt nisi subrepere in anima, propter fragilitatem humanam. Noli illa contemnere, quia minora sunt; sed time, quia plura sunt. Attendite, Fratres mei. Minuta sunt, non sunt magna. Non est bestia quasi leo, ut uno morsu guttur frangat. Sed plerumque et bestiae minutae multae necant. Si proiciatur quisque in loco pulicibus pleno, numquid non moritur ibi? Non sunt quidem maiores, sed infirma est natura humana, quae etiam minutissimis bestiis interimi potest. Sic et modica peccata: Attenditis quia modica sunt; cavete quia plura sunt. Quam minutissima sunt grana harenae! Si harenae amplius in navi mittatur, mergit illam ut pereat. Quam minutae sunt guttae pluviae! Nonne flumina implent et domos deiciunt? Ergo ista nolite contemnere. Sed dicturi estis: "Et quis potest sine istis?". Ne hoc diceres - quia vere nemo potest - Deus misericors videns nostram fragilitatem, posuit contra remedia. Quae sunt remedia? Elemosinarum, ieiuniorum, orationum: ipsa sunt tria. Ut autem verum dicas in oratione, perfectae implendae sunt elemosinae. Quae sunt perfectae elemosinae? Ut ex quo tibi abundat, des ei qui non habet, et quod te laedit aliquis, ignoscas illi.

Peccata minuta quotidianae elemosinae mundant.

18. Sed ne putetis, Fratres, quia facienda sunt quotidie adulteria, et elemosinis quotidianis mundanda sunt. Ad alia scelera maiora non sufficiunt quotidianae elemosinae, ut ea mundent. Aliud est ubi mutes vitam aliud est ubi toleres vitam. Illa mutanda, ut si moechus eras, noli esse moechus; si fornicator eras, noli fornicari; si homicida, noli esse homicida; si ibas ad mathematicum et ad ceteras pestes sacrilegas, iam desine. An arbitraris haec, nisi fieri desinant, quotidianis elemosinis posse mundari? Illa dico quotidiana peccata, quae aut per linguam facile committuntur ut est verbum durum, aut cum labitur aliquis in risum immoderatum, aut in huiusmodi nugas quotidianas. In ipsis concessis peccata sunt. Cum ipsa uxore si exceditur concumbendi modus procreandis liberis debitus, iam peccatum est. Ad hoc enim ducitur uxor: nam id etiam tabulae indicant ubi scribitur: Liberorum procreandorum causa. Quando tu uti uxore amplius quam necessitas procreandorum liberorum cogit volueris, iam peccatum est. Et ipsa talia peccata quotidianae elemosinae mundant. In ipsis alimentis, quae utique concessa sunt, si forte excedis modum et amplius accipis quam necesse est, peccas. Quotidiana sunt ista quae dico, sed tamen peccata sunt, et non sunt levia quia plura. Quia vero quotidiana et plurima, timenda est ruina multitudinis, et si non magnitudinis. Talia peccata dicimus, Fratres, quotidianis elemosinis posse mundari. Sed facite elemosinas, et nolite cessare. Attendite vitam vestram quotidianam ipsis peccatis scaturientem, minutis ipsis dico.

Elemosinae tuae tamquam Zachei, non farisei.

19. Et cum facis elemosinam non superbe facias, nec sic ores quemadmodum ibi fariseus. Sed tamen quid ibi dixit? Ieiuno bis in sabbato, decimas do omnium quaecumque possideo 73. Et nondum erat fusus sanguis Domini! tantum pretium pro nobis accepimus 74, et saltim nec tantum erogamus quantum faliscus. Et habes alio loco aperte dicentem Dominum: Nisi abundaverit iustitia vestra plus quam scribarum et fariseorum, non intrabitis in regnum caelorum 75. Ergo illi dant decimas; tu si centesimam dederis, aliquid magnum te fecisse gloriaris. Attendis enim quid alius non faciat, non quid te iubeat Deus facere. Metiris te de comparatione peioris, non de iussione melioris. Non quia ille nihil facit, ideo tu magnum aliquid facis. Sed quia gaudetur ad quaedam minima opera vestra - quia tanta est sterilitas vestra, ut ad modica gaudeatur - quasi securi vobis blandimini de minimis granis elemosinarum, et acervos obliviscimini peccatorum. Protulisti forte nescio quid parvum quod alius aut non habuit aut non protulit cum haberet. Noli attendere post te quis non faciat, sed quid te iubeat Deus facere. Postremo, quare in istis affectionibus saecularibus non vobis sufficiunt quos praecessistis, sed vultis esse divites, aequales ditioribus vobis? Non attenditis quantos pauperiores transcendatis: vincere vultis ditiores. Sed in elemosinis habetur modus. Hic dicitur: "Iam usquequo facio?", et illic non dicitur: "Quantis divitibus ditior sum?". Non attenduntur egestates innumerabilium mendicorum, non respiciuntur posteriores multitudines pauperum, sed paucitas praecedentium divitum ante oculos ponitur. Cur in opere bono non attenditur ille Zacheus, qui dimidium rerum suarum dedit pauperibus 76 Sed optare cogimur, ut attendatur saltim ille farisaeus, qui omnium quae possidebat decimas dabat.

Magna excusatio propter avaritiam.

20. Noli parcere thesauris caducis, thesauris vanis. Noli sub imagine pietatis augere pecuniam. "Filiis meis servo": magna excusatio. Filiis suis servat. Videamus. Servat tibi pater tuus, servas tu filiis tuis, filii tui filiis suis, et sic per omnes, et nullus facturus est praecepta Dei. Quare non illi potius impendis omnia, qui te fecit ex nihilo? Qui te fecit, ipse te pascit ex his quae fecit, ipse pascit et filios tuos. Neque enim melius committis filios tuos patrimonio tuo, quam Creatori tuo. Et mentiuntur quidem homines. Mala est avaritia. Palliare se volunt nomine pietatis et dealbare, ut quasi propter filios videantur servare homines quod propter avaritiam servant. Nam ut noveritis quia sic plerumque contingit, dicitur de quoquam: "Quare non facit elemosinam? Quia servat filiis suis". Contingit ut amittat unum. Si propter filios servabat, mittat post illum partem suam. Quare illam tenet in saeculo, et illum relinquit ab animo? Redde illi quod suum est, redde quod illi servabas. "Mortuus est", inquit. Sed praecessit ad Deum, pars ipsius pauperibus debetur. Illi debetur ad quem perrexit. Christo debetur: ad ipsum enim perrexit. Et ipse dixit: Qui uni ex minimis istis fecit, mihi fecit, et qui uni ex minimis istis non fecit, mihi non facit 77. Sed quid dicis? "Servo fratribus ipsius". Si viveret ille, non erat cum suis fratribus divisurus. O fides mortua 78! Mortuus est enim filius tuus. Quidquid dicas, mortuo debes quod vivo servabas. "Mortuus est filius meus, sed tamen partem filii mei servo fratribus ipsius". Sic credis quia mortuus est? Si pro illo Christus mortuus non est, mortuus est ipse. Si autem est in te fides, vivit filius tuus. Vivit prorsus. Non decessit, sed praecessit. Qua fronte venturus es ad filium tuum qui praecessit, cui praecedenti non mittis partem suam in caelum? An non potest mitti in caelum? Potest prorsus. Audi ipsum Dominum dicentem: Thesaurizate vobis thesauros in caelo 79. Si ergo ille thesaurus melius custoditur in caelo, numquid tunc non mittendus est filio, quando si missus fuerit, non peribit? Tenebitur hic ubi potest perire, non mittitur illuc ubi Christus est custos? Certe ea quae hic tenes, et non vis mittere post filium tuum, quibus commendas? Actoribus et procuratoribus tuis. Actoribus tuis commendas illius partem qui praecessit, et Christo non commendas ad quem praecessit? An idoneus est tibi procurator tuus, minus idoneus Christus?

Valde parum est vocari christianus.

21. Videtis, Fratres, quia mendacium est quod dicunt homines: "Filiis meis servo". Mendacium est, Fratres mei, mendacium est. Avari sunt homines. Vel sic certe cogantur confiteri quod nolunt, cum erubescunt tacere quod sunt. Fundant, vomant in confessione quod portant. Pectus premitur crapula iniquitatis. Evomat eam confessio, sed non canino more redeatur ad vomitum 80. Estote christiani. Valde parum est vocari christianus. Quanta donatis histrionibus? Quanta donatis venatoribus? quanta turpibus personis? Donatis eis qui vos occidunt. Per ipsas enim exhibitiones voluptatum interficiunt animas vestras. Et insanitis quis plus donet. Si insaniretis quis plus servet, non essetis ferendi. Quis plus servet insanire, avaritiae est. Quis plus donet insanire, profusionis est. Nec avarum te Deus, nec profusum vult. Collocare te vult quae habes, non proicere. Certatis quis vincat in peius, non datis operam quis sit melior. Atque utinam non daretis quis sit peior. Et dicitis: "Christiani sumus". Ad favorem populi proicitis res vestras, contra iussa tenetis res vestras. Ecce non iubet Christus, rogat Christus, eget Christus. Esurivi, dicit Christus, et non dedistis mihi manducare 81. Egere voluit propter te, ut haberes ubi seminares terrena quae dedit 82, et meteres vitam aeternam. Nolite pigri esse et male securi. Mores emendate, peccata redimite. Et cum haec feceritis, Deo gratias agite 83, a quo accepistis bene vivere. Et sic ei gratias agite ut non insultetis his qui nondum bene vivunt 84, sed eos ipsos moribus vestris hortemini. Haec faciendo, habetis perfectam quantum in hac vita potest, iustitiam. Conversantes in bonis operibus, in orationibus, in ieiuniis, in elemosinis propter minuta peccata, et abstinendo vos ab illis magnis peccatis, concordatis cum adversario, et securi dicitis in oratione: Dimitte nobis debita nostra, sicut et nos dimittimus debitoribus nostris 85. Habetis enim quod quotidie vobis dimittatur, qui habetis quod quotidie dimittatis. Sic ambulando securi in via non timebitis latrocinia diaboli, quia Christus viam et stratam magnam se ipsum fecit 86, perducit ad patriam. Omnis ibi securitas, omnis quies, ubi et ipsa misericordiae opera cessabunt, quia nulla ibi erit indigentia miserorum. Erit ergo illud sabbatum sabbatorum, ut quod hic desideramus, ibi inveniamus. Amen.

TRACTATUS AURELII AUGUSTINI EPISCOPI
DE IUDICIO SALOMONIS
INTER DUAS MULIERES MERETRICES

Mirabile iudicium Salomonis.

1. Inter duas mulieres certantes de parvulo filio mirabile iudicium Salomonis praedicat Scriptura Regnorum. Scriptum est enim: Tunc apparuerunt duae mulieres meretrices regi Salomoni, et steterunt in conspectu eius. Et dixit mulier una: Animadverte domine, ego et mulier haec habitabamus in domo una, et peperi in domo. Et contigit die tertio postquam peperi, peperit etiam haec mulier filium, et eramus in uno, et non erat quisquam nobiscum praeter ambas nos in domo. Et mortuus est filius mulieris huius per noctem, mox dormivit super eum. Et surrexit media nocte, et tulit filium meum ab ascellis meis, et collocavit in sinu suo, et filium suum mortuum in sinu meo. Et surrexi mane dare lac filio meo, et ille erat mortuus: consideravi eum mane, et ecce non erat filius meus quem peperi. Et dixit mulier illa alia, Non, sed filius meus est qui vivit, filius autem tuus qui mortuus est. Et ipsa dixit, Non, filius tuus est ille mortuus, et meus filius est qui vivit. Et sic locutae sunt in conspectu regis. Et dixit eis rex: Tu dicis, Hic est filius meus qui vivit, et filius eius mortuus est; et tu dicis: Non, sed filius meus vivit, et filius eius mortuus est. Et ait rex: Afferte mihi machaeram. Et obtulerunt machaeram in conspectu regis. Et dixit rex: Dividite puerum qui vivit in duas partes, et date dimidium eius huic, et dimidium eius huic. Et respondit mulier cuius erat filius qui vivebat, et dixit ad regem, quoniam commota est vulva eius super filio suo; et dixit: Animadvertite, domine, date ei puerum et nolite eum morte afficere. Et haec dixit: Neque mihi, neque huic sit; dividite illum. Et respondit rex, et dixit ei mulieri quae dixit: Date eum illi et morte nolite eum afficere, quia haec est mater eius 1. Prudentia quidem regis divino munere concessa in hoc iudicio mirabilis eminet. Non enim decuit aut oportuit aliam iudicari esse matrem pueri, nisi eam quae illum iterum quodam modo concepit cum cognovit ablatum, et iterum parturivit dum a falsa matre defendit, et iterum peperit dum non permisit occidi. Verumtamen sicut solent divini veteres Libri, non solum rei gestae fidem, sed etiam futurae insinuare mysterium, consideranda est ista Scriptura, utrum nobis in duabus istis mulieribus significatum aliquid figuratumque demonstret.

Duae feminae: Synagoga et Ecclesia.

2. Et duae quidem feminae Synagoga et Ecclesia in prima facie considerationis occurrunt. Synagoga enim Christum filium suum ex Iudaeis secundum carnem natum occidisse convincitur dormiens, id est praesentis vitae sequendo lucem, manifestationemque veritatis in verbis Domini non intellegens; unde etiam scriptum est: Surge qui dormis et exurge a mortuis, et illuminabit te Christus 2. Quod vero et duae et solae in una domo habitabant, non absurde illud significat, quod praeter circumcisionem et praeputium, nullum in hoc mundo religionis genus inventum est, ut in persona unius mulieris unum genus circumcisorum hominum constituas sub unius Dei et cultu et lege comprehensum, in alterius vero mulieris persona universam praeputiorum gentilitatem idolorum cultui deditam intellegas. Meretrices autem ambae fuerunt. Dicit enim Apostolus Iudaeos et Graecos omnes sub peccato esse 3. Omnis enim anima, quae deserta aeternitate veritatis terrenis sordibus delectatur, fornicatur a Domino. Et de gentili quidem fornicatione veniens Ecclesia manifestum est quod non occiderit Christum. Sed quomodo mater Christi etiam ipsa sit, cogitandum est. Attende Evangelium, et audi Dominum dicentem: Qui fecerit voluntatem Patris mei, hic mater mea et frater et soror est 4. Ubi ergo dormivit haec, non ut somno praefocaret, sed tamen ut posset ei mortuus supponi et vivus auferri? An forte hoc est, quod ipsum sacramentum circumcisionis, quod apud Iudaeos iam mortuum remanserat quia totum de illo carnaliter sentiebant, hoc ergo sacramentum circumcisionis quod apud Iudaeos non vivebat, qui occiderant Christum qui omnium sacramentorum vita est - quoniam in illo vitaliter intellegitur quod apud Iudaeos visibiliter celebratur - hoc itaque sacramentum circumcisionis tamquam exanime corpus quidam Iudaei volebant persuadere gentilibus qui Christo crediderant, sicut in Actibus Apostolorum scriptum est, dicentes non eos esse posse salvos nisi fierent circumcisi 5? Persuadebant autem hoc ignorantibus legem, tamquam in tenebris noctis filium mortuum supponentes. Nec tamen potuit aliquid valere illa persuasio, nisi cum Ecclesiae gentium ex aliqua parte stultitiae somnus obrepsit. Quam videtur quasi dormientem Apostolus excitare clamans: O stulti Galatae, quis vos fascinavit? 6 Et paulo post: Sic stulti estis, inquit, ut cum spiritu coeperitis, nunc carne consummemini 7. Tamquam si diceret: Sic stulti estis, ut cum prius habueritis spiritale opus vivum, hoc amisso postea mortuum accipiatis alienum. Ipse quippe Apostolus dicit alibi: Spiritus vita est propter iustitiam 8. Et alibi: Sapere autem secundum carnem, mors est 9. His autem atque huiusmodi vocibus illa mater evigilat, et fit ei mane, cum Verbo Dei, hoc est cum Christo, qui oriebatur, hoc est loquebatur in Paulo, legis illuminatur obscuritas. Hanc enim illuminavit cum ait: Dicite mihi sub lege volentes esse, legem non audistis? Scriptum est enim quod Abraham duos filios habuit, unum de ancilla, et unum de libera: sed is qui de ancilla, secundum carnem natus est; qui autem de libera, per repromissionem; quae sunt in allegoria. Haec enim sunt duo Testamenta, unum quidem a monte Sina, in servitutem generans, quod est Agar. Sina enim mons est in Arabia, quae coniuncta est huic, quae nunc est Ierusalem: servit enim cum filiis suis. Quae autem sursum est Ierusalem, libera est 10. Non ergo mirum, si propter mortua opera, ad eam quae deorsum est, mortuus; et propter spiritalia, vivus pertinet ad eam quae sursum est Ierusalem. Quia et inferi deorsum sunt quo pertinent mortui; superi autem sursum, quo pertinent vivi. Hac illuminatione, tamquam mane facto, intellegit Ecclesia gratiam spiritalem, repellens a se carnale opus legis, tamquam mortuum alienum; et sibi vindicans vivam fidem, quoniam iustus ex fide vivit 11, quam in Patris et Filii et Spiritus Sancti nomine consecuta est, et ideo tamquam triduanum filium certa cognoscit, nec cum sibi eripi patitur.

Gratia Evangelii non pertinet ad Iudaeos.

3. Nunc clamet illa suum esse Evangelium, tamquam sibi debitum et per se generatum. Nam hoc dicebant gentibus in ipsa contentione, qui ex Iudaeis carnaliter sentientes christianos se dicere audebant. Tamquam debitum enim iustitiae suae dicebant venisse Evangelium. Sed non erat eorum quod spiritaliter tenere non noverant. Quod ergo christiani vocabantur, alieno nomine gloriantes tamquam illa de filio quem non ipsa pepererat, etiam contendere audebant, cum ipsi ex operibus legis excluso intellectu spiritali tamquam de corpore operis sui animam eiecerant, et exstinguentes prophetiae spiritum vivum ad carnalia opera sine vita, hoc est, sine intellectu spiritali remanserant. Quae gentibus etiam supponere cupiebant, et ab eis tamquam vivum filium nomen auferre christianum. Quos ita refellit Apostolus, ut tanto minus ad eos pertinere dicat gratiam christianam quanto magis eam sibi tamquam debitam vindicant et quasi iure operum suam esse gloriantur. Ei enim qui operatur, inquit, merces non imputatur secundum gratiam sed secundum debitum. Ei vero qui non operatur, credenti autem in cum qui iustificat impium, deputatur fides ad iustitiam 12. Et ideo illos etiam ab eorum numero excludit, qui ex Iudaeis recte crediderant et vivam spiritalem gratiam retinebant. Quas reliquias dicit populi Iudaeorum salvas factas, cum multitudo isset in perditionem. Sic ergo et in hoc tempore, inquit, reliquiae per electionem gratiae salvae factae. sunt. Si autem gratia, iam non ex operibus; alioquin gratia iam non est gratia 13, ut illi excludantur a gratia, qui tamquam suum proprium, id est, operibus suis debitum et datum Evangelii praemium vindicant, quasi clamante Synagoga: Meus est filius. Sed mentiebatur. Acceperat enim eum et ipsa, sed super eum dormiens, id est, superbe sapiens necaverat. Vigilabat autem iam ista mater et intellegebat, non meritis suis, quia meretrix est, sed gratia Dei sibi filium esse concessum, opus videlicet Evangelicae fidei quod in sinu cordis nutrire cupiebat. Itaque illa gloriam hominum quaerebat in alieno filio; haec affectum dilectionis servabat in suo.

Non dividatur unitas christianae gratiae.

4. Illud autem inter ambas regale iudicium nihil aliud nos admonet, nisi ut pro veritate certemus, et expellamus hypocrisim tamquam falsam matrem a spiritali Ecclesiae dono tamquam ab alieno vivo filio, nec patiamur eam dominari concessae aliis gratiae quae suam custodire non potuit. Sed hoc faciamus defendentes atque certantes non usque ad periculum divisionis. Illa enim sententia iudicis, cum iussit parvulum dividi, non est unitatis praecisio, sed probatio caritatis. Salomonis enim nomen, sicut Latini interpretantur, pacificum est. Rex ergo pacificus non dilacerat membra quae unitate atque concordia vitalem spiritum continent. Sed minando invenit matrem veram et iudicando separat falsam. Si ergo ad huiusmodi tentationem ventum fuerit, ne unitas christianae gratiae dividatur, docemur dicere: "Date illi puerum, tantum vivat". Non enim honorem matris sed salutem filii, quae mater vera est quaerit. Ubicumque ille fuerit, plus eum possidebit sincera dilectio matris, quam falsae usurpatio.

Filius meretricis gratia Dei.

5. Item video significare istas duas mulieres in una domo, duo genera hominum in una Ecclesia: unum eorum in quibus dominatur simulatio, alterum in quibus vera caritas regnat. Ut ista duo omnino tamquam duas mulieres intueamur, dilectionem et simulationem. Dilectionem quippe simulatio fallaciter imitatur. Et ideo istam cavet Apostolus, cum dicit: Dilectio sine simulatione 14. Quamvis enim habitent in una domo quamdiu reticulum illud Evangelicum in mari est, simulque bonos et malos pisces donec ad litus perducatur 15, includit, tamen sua opera singulae faciunt. Meretrices autem fuerunt ambae, quia omnes ex cupiditate saeculi convertuntur ad gratiam Dei, nec de prioribus iustitiae meritis vere potest quisquam gloriari. Meretrix autem quod fornicatur ipsius est, quod habet filium Dei est. Omnes enim homines ab uno Deo creatore formantur. Nec mirandum est quod etiam in peccatis hominum Deus bene operatur. Nam etiam de scelere Iudae traditoris Dominus noster salutem humani generis operatus est. Sed hoc interest, quod de cuiusque peccato cum aliquid boni Deus fecerit, plerumque id nollet ipse peccator. Non solum quia cum peccat, non eo peccat animo, qua providentia Deus de peccato eius operatur iustitiam - non enim hoc animo Iudas tradidit Christum, quo animo Christus se tradi passus est - sed etiam quod peccati sui eventum, cum in aliquid melius quod ipse nollet pervenire cognoverit, dolet potius quam lactatur. Tamquam si venenum aliquis inimico aegrotanti dare cupiens fallatur in specie medicamenti, et aliud pro alio salutare aliquid offerat, et fiat aeger sanus Dei beneficio qui facinus inimici eius convertere voluit in salutem. Quod tamen cum malus ille cognoverit, de sanitate hominis quae per manus eius gesta est, cruciatur. Si autem meretrix conceptum filium libenter habeat, nec libidine nec avaritia turpis mercedis impulsa abortionis poculo de visceribus eiciat quod conceperat, ne peccanti fecunditas contradicat, cupiditas illa quae defluebat in plurimos ad unum Dei donum conversa, iam non cupiditas sed dilectio nominabitur. Meretricis ergo filius recte intellegitur gratia peccatricis. Ex vetere autem turpitudine novus homo natus indulgentia peccatorum est.

Prior dilectio postea simulatio.

6. Dominus ergo, et in ipso numero discipulorum quamvis ex peccatoribus omnes elegerit, priores tamen elegit perseveraturos in dilectione, quam Iudam simulatorem. Non est quidem scriptum quo ordine electus sit, sed tamen notum est ante illum electos bonos, et non frustra ultimus numeratur 16. Et post Domini ascensionem omnibus qui erant uno in loco Spiritus Sanctus, secundum pollicitationem Domini desuper missus, infusus est 17. A quibus coepit Ecclesia, boni erant et sine simulatione diligebant. Postea ergo simulatio coepit operari in Ecclesia, et ideo dilectio prior peperit. Triduo autem maior est fructus dilectionis, ut iam possit agnosci continentia et iustitia et exspectatione futurorum. Simulatio vero etiam si pepererit, id est, etiam si ad exiguum tempus peccatorum remissione laetata fuerit, tamquam somno saeculari cupiditatis oppressa, cum de spe caelestium deiecta praemiorum in terrenam requiem gravato corde reliditur, quasi dormiens effocat indulgentiam quam credendo meruerat. Tales autem homines malunt iustitiae nomine quam veritate gaudere, bonumque opus alienum per obscuras fallacias, quasi per noctem vivum filium, mentiendo ad se transferre conantur. Nec solum aliorum bona opera sibi usurpant, sed aliis etiam obiciunt scelera sua, quasi mortuum filium supponentes.

Duo tempora Ecclesiae

7. Quando autem simulationi tantum licebit, ut falso iustitiae nomine, nullo prohibente, glorietur, et spiritale vivum opus, quod ipsa non genuit, et quod in se aliquando genuerat pondere crudelissimi soporis exstinxit, ad fallacem iactantiam materni nominis applicet sibi, et scelera sua bonis atque innocentibus obiciendo supponat? Quando ergo simulatio ita regnabit, nisi cum abundabit iniquitas 18, id est, tenebrae peccatorum quasi caeca nocte praevalebunt, et refrigescet caritas multorum, id est, operis spiritalis tamquam vivi pueri mater obdormiet? Tamen quia ita refrigescet caritas ut negligentius ferveat - non enim dictum est, penitus exstinguetur ut omnino non sit - sic dormivit haec mater ut non occideret filium, sed tamen fraudibus simulationis dederit locum. Sed expergefacta, cum impietatem quam ipsa non fecit ab eis qui faciunt sibi obici viderit, et spiritali opere gratiae quam custodivit cernit simulationem audere gloriari, se iniquitatis operatricem, simulationem vero matrem boni operis nominari, pacifici Iudicis implorat auxilium. Nam Salomon pacificus interpretatur. Quem videmus duas protulisse sententias, primam tamquam ignorantis, ultimam vero cum manifesta cognitione iudicantis. Certamen pietatis prima proponit, dat praemium secunda victori. In prima probatur mater, in ultima lactatur. In prima flens mittit semen suum, in secunda cum exsultatione reportat manipulos suos 19. Quod pertinet ad duo tempora Ecclesiae quae Dominus Christus iudex pacificus moderatur; unum quod nunc est, alterum quod futurum est. In isto probamur, in illo coronamur.

In Christi Ecclesia etiam honor propter unitatem contemnitur

8. Sed nulla maior est in Christi Ecclesia probatio caritatis, quam cum etiam honor ipse qui apud homines videtur esse contemnitur, ne membra parvuli dividantur et unitatis discidio christiana dilanietur infirmitas. Dicit enim Apostolus tamquam matrem se exhibuisse parvulis in quibus bonum opus Evangelicum fecerat 20, non ipse sed gratia Dei Cum illo 21. Nam illa meretrix sua non poterat dicere nisi peccata, donum autem fecunditatis ex Deo. Tanto autem amplius diligitur gratia donantis, quanto supplicium debebatur. Et bene de meretrice Dominus ait: Cui plurimum dimittitur, plurimum diligit 22. Dicit ergo apostolus Paulus: Factus sum parvulus in medio vestrum, tamquam si nutrix foveat filios suos 23. Sed cum ad periculum ventum fuerit quo parvulus dividatur, cum sibi honorem falsum simulatio vindicat et scindere parata est unitatem, contemnat mater honorem suum, dum filium videat integrum vivumque servet, ne forte cum debitum visceribus suis honorem pertinacius vindicat, det locum simulationi per machaeram schismatis infirma membra dividere. Dicat ergo caritas mater: Date illi puerum 24. Sive occasione, sive veritate Christus annuntietur 25. In Moyse caritas clamat: Domine, aut ignosce illis, aut dele me de libro tuo 26. In pharisaeis autem simulatio loquitur: Si dimiserimus eum, venient Romani, et tollunt nobis gentem et locum 27. Non enim veritatem, sed nomen volebant habere iustitiae et honorem debitum iustis per fallaciam tenere cupiebant. Tamen regnans in eis simulatio cathedram Moysi sedere permissa est 28, ut dici posset a Domino: Quae dicunt facite, sed quae faciunt, facere nolite 29; ut honorem falsum habentes, veritate tamen Scripturarum parvulos infirmosque nutrirent. Simulatio enim suum habet scelus, quo novum hominem quem per gratiam donantis acceperat pondere suae dormitionis exstinxit, sed lac fidei quod habet, non est eius. Quia etiam necato parvulo, qui renascentem vitam significat, iam in malis moribus simulatio constituta retinet tamen in memoria, tamquam in uberibus, verba fidei doctrinamque christianam quae omnibus ad Ecclesiam venientibus traditur. Ex isto lacte poterat etiam falsa mater verae tamen fidei succum sugenti parvulo infundere. Inde secura est vera mater, cum etiam a simulatoribus in Ecclesia parvulus eius divinarum Scripturarum catholicae fidei lacte nutritur, cum prohibita divisione unitas salva est, et sententia iudicis ultima, qua ultimum Christi iudicium figuratur, probata caritas, quae propter salutem parvuli et unitatis firmamentum etiam simulationi honorem cessit, ut amorem tenens complexumque vitalis gratiae, sempiterno piae matris praemio perfruatur.

TRACTATUS SANCTI AUGUSTINI
DE SANCTO ELIA ET DE PATIENTIA IOB

Hoc tempus bene operandi.

1. Dominus Deus noster, nolens aliquem nostrum perire 1, excolens Ecclesiam suam velut agrum suum 2, quaerens fructum de arboribus suis antequam tempus securis adveniat 3, cui necesse erit infructuosas arbores amputare 4 non cessat admonere nos ut cum tempus est et cum Dei adiutorio in nostra potestate consistit bona opera faciamus. Cum enim transierit tempus bene operandi, non restat nisi recipiendi. Nemo tibi dicturus est post resurrectionem mortuorum in regno Dei: Frange esurienti panem 5, quia non invenies esurientem. Nemo dicturus est: "Vesti nudum" 6, ubi omnium tunica immortalitas erit. Nemo dicturus est: "Suscipe peregrinum" 7, ubi omnes in patria sua vivent, nam modo sumus inde peregrini. Nemo dicet: "Visita aegrum" 8, ubi est sanitas sempiterna. Nemo dicet: "Sepeli mortuum" 9, ubi mors moritur. Ista omnia pietatis officia in vita aeterna necessaria non erunt, ubi sola pax erit et laetitia sempiterna. In isto autem tempore, ut noverimus quantum nobis commendat Deus opera misericordiae, etiam ipsos sanctos suos egere fecit, ut cum fiunt hic amici de mammona iniquitatis, recipiant et ipsi amicos suos in aeterna tabernacula 10. Id est, ut cum servi Dei pii, dum iugiter Deo vacant, aliquotiens indigent, illi qui habent mundi divitias, elemosinam largiuntur. Quomodo eos participes faciunt in terrena substantia, sic cum illis partem habere merebuntur in vita aeterna.

Mandat Deus miris modis.

2. Hoc dixi propter lectionem Regnorum, quam primo audivimus 11. Numquid Deus defecerat pascere servum suum Eliam? Nonne illi, quia deerant homines, alites ministrabant? Nonne illi panem afferebat corvus mane, et ad vesperam carnes 12? Ostendit ergo Deus, quia unde voluerit, et quomodo voluerit, potest pascere servos suos. Et tamen ut posset eum religiosa vidua pascere, fecit eum egere. Egestas animae sanctae in abundantiam versa est animae religiosae. Non poterat Elias de misericordia Dei dare sibi quod lagunculae dedit? Videtis nempe, et manifestum est, quod aliquando servi Dei ideo non habent, ut probentur qui habent. Et tamen illa vidua nihil habebat. Quod illi reliquum erat, finitum fuerat et cum suis filiis moritura erat. Processit ergo, ut faceret sibi panem, colligere duo ligna, et tunc eam vidit Elias. Tunc eam homo Dei videbat, quando illa duo ligna quaerebat. Mulier illa typum gerebat Ecclesiae. Et quia duo ligna crucem faciunt, quaerebat moritura unde semper esset victura. Adumbrato ergo mysterio, Elias loquitur ad eam quod audivit. Narrat illa dispositionem suam morituram se dicit, cum consummaverit quod remansit. Ubi est ergo quod Dominus dixerat Eliae: Vade in Sarepta Sidoniae; ibi enim mandavi viduae, ut pascat te 13? Videtis quemadmodum mandat Deus, non in aure sed in corde. Numquid legimus quia missus est aliquis Propheta ad illam mulierem, et dictum est ei: "Ecce - dicit Dominus - venturus est ad te esuriens servus meus, ex eo quod habes ministra illi; inopiam noli timere; ego supplebo quod dederis"? Hoc ei dictum esse non legimus. Nec hoc legimus, quod in somnis ad eam missus fuerit angelus et praenuntiaverit Eliam esurientem esse venturum, et de illo pascendo aliquis mulierem illam admonuerit. Sed mandat Deus miris modis, qui cogitatione loquitur. Dicimus mandasse Deum loquendo in corde, suggerendo quod opus erat, persuadendo quod utile erat rationali animae, viduae mulieri. Sic etiam in Prophetis legimus, quod Dominus mandaverit vermi ut roderet radicem cucurbitae 14. Quid est: "Mandavit", nisi: "Cor praeparavit"? Inspiratione itaque Domini, vidua illa mulier cor praeparatum habebat ad obediendum. Talis venerat, talis cum Elia loquebatur. Qui erat in Elia ut praeciperet, ipse erat in vidua ut obediret. Vade, inquit, mihi prius fac 15 de egestate tua, non deficient divitiae tuae. Patrimonium enim viduae, modicum erat farinae et modicum olei. Hoc modicum non defecit. Quis habet talem villam? Libenter vidua servum Dei esurientem pascebat, quia patrimonium eius in clavo pendebat. Quid felicius hac paupertate? Si hic talia accipit, qualia in fine sperabit?

Farina nostra Deus erit, qui non deficiet in aeternum.

3. Ideo hoc dixi, ut seminationis nostrae mercedem, non isto tempore quo seminavimus speremus. Hic enim bonorum operum messem cum labore serimus, sed in futuro fructus illius cum gaudio colligemus, secundum illud quod scriptum est: Euntes ibant et flebant, mittentes semina sua; venientes autem venient cum exsultatione, portantes manipulos suos 16. Illud enim pro signo factum est, non pro dono. Nam vidua illa quod pavit hominem Dei, hic recepit. Non est magnum quod seminavit, quia non magnam segetem messuit. Temporale est quod accepit, non deficientem farinam nec diminutum oleum quo usque daret Deus pluviam super terram ac si tunc magis coepit egere, quando dignatus est Deus pluere. Tunc enim laboratura erat, expectatura agri fructus, collectura. Quando autem non pluebat, victus eius de facili veniebat. Signum hoc quod Deus illi ad paucos dies praestiterat, signum erat futurae vitae, ubi merces nostra deficere nescit. Farina nostra Deus erit. Quomodo illa per illos dies non defecerunt, sic ille non deficiet in aeternum. Talem mercedem speremus, quando bona facimus, ne forte aliquis vestrum tentetur tali cogitatione, et dicat: "Pascam aliquem servum Dei esurientem, ut lagena mea non deficiat, aut in cupa mea semper vinum inveniam". Noli hoc hic quaerere. Semina securus, messis tua serius veniet, tardius veniet, sed cum venerit, finem non habebit.

TRACTATUS CONTRA MANICHAEOS
DE ID QUOD SCRIPTUM EST IN IOB:
"ET ECCE VENERUNT ANGELI IN CONSPECTUM DEI
ET DIABOLUS IN MEDIO EORUM" ET CETERA
ET ID QUOD IN EVANGELIO:
"BEATI QUI PURO SUNT CORDE QUONIAM IPSI DEUM VIDEBUNT"

1. In divinis et sanctis veteribus Libris fraudulentissima fallacia manichaeos insidiari, iam vestrae prudentia, dilectissimi Fratres, satis probatum esse confidimus. Offerimus tamen adhuc eorum dolos inspiciendos obtutibus cordis vestri, ut non solum eos quantum ad vos pertinet evitetis, sed etiam ut alios infirmos et divinarum lectionum rudes, ut quisque vestrum potest, evitare atque contemnere doceatis. "Apud Iob scriptum est:" inquiunt "Ecce venerunt angeli in conspectum Dei, et diabolus in medio eorum. Et Deus ait diabolo: Unde venis? Qui respondens dixit: Circuiens totum orbem adveni" 1. "Hic, inquiunt, demonstratur diabolum non solum vidisse Deum, sed etiam locutum esse cum eo. In Evangelio autem dicit: Beati qui puro sunt corde, quia ipsi Deum videbunt 2. Et iterum dicit: Ego sum ianua 3, nemo potest venire ad Patrem, nisi per me 4". Deinde adiungunt ratiocinationem, dicentes: "Si igitur hi soli qui sunt puro corde vident Deum, quonam modo sordidissimo et immundissimo corde diabolus potuit videre Deum? Aut qualiter per ianuam hoc est, per Christum ingreditur? Iterum Apostolus, inquiunt, testatur et confirmat dicens, quod neque Principes, neque Potestates, neque Virtutes Deum cognoverunt 5".

Proponitur calumnia illorum.

2. Calumnia quidem illorum his omnino verbis huc usque proponitur, et re vera quaestio discutienda christiano. Sed eam calumniam proponentium animus facit ut similiter imperitos ad sibi credendum a saluberrima Scripturarum auctoritate detorqueant. Sed primo ab istis vellem quaerere, ubi Adimantus apud Apostolum legerit - nam talium calumniarum iste conscriptor est - vellem ergo diceret ubi legerit testantem Apostolum et confirmantem, ut dicit, quod neque Principes neque Potestates neque Virtutes Deum cognoverunt 6, cum Dominus etiam hominum in se credentium dicat angelos quotidie videre faciem Patris 7. Nisi forte illud quod Paulus apostolus ait: Sapientiam loquimur inter perfectos, sapientiam autem non huius saeculi, neque principum huius saeculi, qui evacuantur. Sed loquimur Dei sapientiam in mysterio, quae abscondita est, quam praefinivit Deus ante saecula in gloriam nostrani, quam nemo principum huius saeculi cognovit. Si enim cognovissent, numquam Dominum gloriae crucifixissent 8? Si istum locum iste conscribere cogitabat, cur addidit Potestates et Virtutes, quod non ibi dictum est, et detraxit, huius saeculi, quod dictum est? Sed utinam hoc errore potius quam malitia fecerit. Verumtamen etiam si hoc modo dixisset Apostolus, numquid propterea diabolus vocem Dei audire non potuit? Scriptum est enim quod in conspectum Dei venerit; non scriptum est quod Deum ipse conspexerit 9. Principes enim huius saeculi aut superbi homines intelleguntur et vana pompa iactationis elati, aut ipse diabolus et angeli eius. Nam principem vel magistratum huius saeculi eum Dominus apertissime appellat 10, quia saeculi huius nomine peccatores intelleguntur, quorum spes nulla est nisi in hoc saeculo. Sicut enim dicitur mala domus cum significantur habitatores eius, sic malum hoc saeculum dicimus cum eos significamus qui corde hoc saeculum inhabitant, hoc est, quorum conversatio non est in caelis. Nostra enim, dicit Apostolus, conversatio in caelis est 11. Diabolo autem serviunt cuncta peccata, qui libero arbitrio princeps voluit esse peccati: propterea princeps huius saeculi dicitur 12. Quam regulam intellegentiae moneo cordibus infigatis. Adiuvabit per hanc Dominus ad multa Scripturarum discutienda atque solvenda, de quibus illi laqueos inescant erroris sui.

Brevissima responsio huic illorum propositioni.

3. Cum ergo scriptum non sit quod diabolus viderit Deum, sed tantum quod venerit cum angelis in conspectum Domini vocemque eius audierit 13, cur isti miseri de visione Dei calumniari Scripturis et imperitos pervertere student? Quapropter haec eorum propositio brevissima responsione superatur. Quantalibet enim loquacitate perquirant quomodo viderit diabolus Deum, respondemus: Non vidit diabolus Deum. Dicent: "Quomodo ergo cum eo locutus est?". Hic vero non a nobis sed a caecis hominibus convincenda est caecitas cordis ipsorum. Hi enim qui carnalibus oculis caeci sunt, quotidie loqui possunt cum his quos videre non possunt. "Quomodo ergo venit" inquiunt "in conspectum eius?". Quomodo caecus in conspectum videntis, quem ipse non conspicit. Et istae quidem similitudines, dilectissimi Fratres, ideo dictae sint ut hominum carnalium refellatur improbitas, ut si fieri potest hoc modo repulsi ad discendi mansuetudinem piae corda convertant. Numquid enim Deus continetur loco, quem praesentem habet omnis angelica et humana conscientia, non solum bonorum sed etiam malorum? Verum hoc interest, quod bonis conscientiis adest ut Pater, malis ut iudex, quoniam scriptum est: Dominus interrogat iustum et impium 14. Item scriptum est: In cogitationibus impii interrogatio erit 15. Nec vehementius in auribus corporis Deus, quam in secreto cogitationis interrogat, ubi solus audit, solus auditur. Nonne etiam mali homines, si quando verum loquuntur et non eis creditur, iurant et dicunt: "Testis est Deus", et verissime dicunt? Ubi, quaeso, testis est? In lingua, an in corde? In sono vocis, an in silentio conscientiae? Unde autem plerumque stomachantur quia sibi non creditur, cum verum se dicere noverint, nisi quia cor suum nobis aperire non possunt ubi testis est Deus?

Multi modi quibus loquitur Deus.

4. Multi autem modi sunt, quibus nobiscum loquitur Deus. Loquitur aliquando per aliquod instrumentum, sicut per codicem divinarum Scripturarum. Loquitur per aliquod elementum mundi, sicut per stellam Magis locutus est 16. Quid est enim locutio, nisi significatio voluntatis? Loquitur per sortem, sicut de Matthia in locum Iudae ordinando, locutus est 17. Loquitur per animam humanam sicut per Prophetam. Loquitur per angelum, sicut Patriarcharum 18 et Prophetarum 19 et Apostolorum 20 quibusdam locutum esse accipimus. Loquitur per aliquam vocalem sonantemque creaturam sicut de caelo voces factas, cum oculis nullus videretur 21, legimus et tenemus. Ipsi denique homini, non extrinsecus per aures eius aut oculos, sed intus in animo non uno modo Deus loquitur, sed aut in somnis, sicut Laban Syro ne Iacob servum eius in aliquo laederet 22 et Pharaoni de septem annis opulentis totidemque sterilibus demonstratum est 23, aut spiritu hominis assumpto, quam Graeci "ecstasin" vocant, sicut oranti Petro vas plenum similitudinibus crediturarum gentium visum est submissum esse de caelo 24, aut in ipsa mente, cum quisque maiestatem vel voluntatem intellegit, sicut ipse Petrus ex illa ipsa visione, quid se vellet agere Dominus apud seipsum cogitando cognovit 25. Non enim hoc quisquam potest, nisi apud se intus sonante quodam tacito clamore veritatis agnoscere. Loquitur etiam Deus in bonorum malorumque conscientia. Nam et approbare quod bene facit et improbare quod peccat nemo recte potest, nisi ad eadem illa in silentio cordis vel laudante vel clamante voce veritatis. Veritas autem Deus est: quae cum tam multis modis loquatur hominibus et bonis et malis - quamquam non omnes quibus tot modis loquitur possint eius substantiam naturamque conspicere - quis hominum potest coniciendo aut cogitando colligere, quot et quibus modis eadem Veritas loquatur angelis, sive bonis qui eius ineffabili specie et pulchritudine per mirabilem caritatem contemplando perfruuntur, sive malis qui depravati per superbiam suam et ab ipsa Veritate in inferioribus ordinati possunt quibusdam latentibus modis vocem eius audire, quamvis faciem videre non digni sint?

Diabolus vocem Dei loquentis audire potuit

5. Quapropter, dilectissimi Fratres, fideles Dei et catholicae matris germanissimi filii, nemo vos decipiat venenatis cibis, etiam si adhuc estis lacte nutriendi 26. Perseveranter nunc ambulate per fidem veritatis 27, ut certo et opportuno tempore ad speciem Veritatis eiusdem venire possitis 28. Sicut enim Apostolus dicit: Hic manentes corpore, peregrinamur a Domino; per fidem enim ambulamus, non per speciem 29. Ad speciem autem visionis Patris fides christiana perducit. Unde Dominus dicit: Nemo venit ad Patrem, nisi per me 30. Sine causa ergo isti quaerunt, quomodo diabolus ad Deum potuit venire per Christum. Diabolus enim ad illam contemplationis beatitudinem non potest pervenire, quo eos qui puro sunt corde fides christiana perducit 31. Nec ideo tamen diabolus vocem Dei loquentis audire non potuit, sicut multi homines etiam qui non crediderunt Christo potuerunt vocem audire de caelo dicentis Dei: Et clarificavi et clarificabo, cum Dominus dixisset: Pater clarifica Filium tuum 32.

Quid sit conspectus Dei.

6. Quod autem scriptum est, diabolum venisse in conspectum Dei 33, non ideo scriptum est, quia quisquam potest aliquando conspectum Dei fugere, cuius oculis cuncta subiecta sunt, et cui cordis cuiuslibet profunditas patet, sed quia in secreto creaturae acta sunt quae Scriptura narravit propterea scriptum est: Et ecce venerunt angeli in conspectum Dei 34, quamvis a conspectu Dei numquam recedant. Quocumque enim mittuntur, ibi quoque praesto est conspectus Dei. Sed ille proprie conspectus Dei dicitur, quo humanus non potest penetrare conspectus, sicut sunt secreta conscientiae. Propterea cum redarguimus mentientem, non eum dicimus in conspectu Dei locutum, quia non hoc locutus est quod in animo eius conspicit Deus, quo conspectum dirigere non potest homo. Quia ergo haec tam latenter gesta sunt, ut indicari hominibus per Scripturas sanctas nisi Sancto Spiritu revelante non possent, in conspectum Dei ventum esse, atque ibi gesta esse narrantur.

Potuit diabolus audire vocem Dei, illum autem non videre.

7. Quod autem diabolus in medio angelorum fuit, si bonos angelos intellegis, sic in medio eorum intellege diabolum sicut reus in medio apparitorum iudici audiendus adsistit. Non enim Scriptura declarat quales illi angeli fuerint. Si autem in medio angelorum malorum, quid mirum est principem ac ducem turba ministrorum suorum esse circumdatum? Si autem in conspectum Dei quod dictum est sic accipias, ut illi veniant in conspectum Dei, qui non solum conspiciuntur ab eo sed etiam conspiciunt eum, sic intellegendum est in medio eorum fuisse diabolum, ut tamen Deum quem ipsi videbant ille non viderit, ut etiam per aliquem sanctorum angelorum Deus diabolo sit locutus. Nec tamen in libro scriptum est, nisi: Dixit Deus 35. Sicut etiam in negotiis publicis, quamquam pleraque per praeconem iudex loquatur, iudicis tamen nomen, cum Gesta scribuntur, non etiam praeconis inseritur. Sicut autem aliquis homo visione prophetica indignus, potest tamen in medio Prophetarum stare, ut tantum audiat quod per eos dicit Dominus, nec tamen videat quod illi vident, sic potuit et diabolus esse in medio sanctorum angelorum Deum videntium, per quos audiret vocem Dei, quem videre ipse non posset.

Manichaeorum impudentiae.

8. Et machinamenta quidem manichaeorum, quantum ad hanc quaestionem pertinet, multis modis soluta esse perspicitis, ut non iam putetis, carissimi Fratres, vere diabolum sic locutum esse cum Deo, ut etiam faciem veritatis quam pura corda conspiciunt videre potuerit 36, aut ad illam contemplationem beatitudinis venerit, quo nemo nisi per Dominum Iesum Christum venire permittitur 37. Sed tamen multum admiror hominum istorum impudentiam qui de visione substantiae divinae calumniari nobis volunt, et id quod scriptum non est de Scripturis nostris mentiuntur quod Deum diabolus viderit, et tantam hinc invidiam constare conantur, ut quisquis exhorruerit et indignum esse iudicaverit ut diabolus viderit Deum, penitus a divinarum Scripturarum auctoritate suspiciosa ignorantia non intellegens quod scriptum est avertatur, cum ipsi Dominum nostrum Iesum Christum Deum esse non negent, et sine assumptione humani corporis eum hominibus apparuisse confingant.

Quidam angeli verum corpus habuerunt.

9. Quando ergo diabolus temptare ausus est Dominum 38, cum eum videret, quid videbat? Si corpus eius videbat, habebat ergo Dominus corpus, quod nolunt perditi confiteri. Si autem corpus non habebat, ipsa divina substantia diaboli oculis subiacebat. Quam si non vident nisi qui puro sunt corde, sicut ex Evangelio nobis ipsi commemorant 39, o importuna caecitas haereticorum! Cur Scripturas nostras, quod Deum diabolus viderit, mendaciter arguis, et negando corpus Christi, divinam eius substantiam diaboli oculis publicare velle convinceris? An forte, sicut dicere solent, ita non habebat corpus humanum, ut se tamen quasi habere monstraret? Quis ergo verius et rectius sentit, insani, qui credit Deum locutum esse cum diabolo, an qui credit Deum non solum cum diabolo locutum, sed etiam diabolo esse mentitum? Quosdam enim angelos humanis oculis apparuisse, Scriptura commemorat. Sed utique potestati eorum corpoream creaturam ita Dominus subdidit, ut illis eam pro voluntate coaptaret. Unde et illi, quamvis non nati ex femina, verum tamen corpus habuerunt, quod ex qualibet specie in quamlibet speciem pro sui ministerii atque officii ratione converterent, ex vera tamen in veram. Non enim et ipse Dominus cum aquam convertit in vinum 40, aut aquam falsam aut vinum falsum fuisse possumus dicere.

Dominus noster verum corpus assumpsit.

10. Omne itaque corpus, cuius est natura et ordo mutabilis, ad nutum omnipotentissimi Conditoris, in quascumque species fuerit commutatum, a veritate tamen in suo genere non recedit, quoniam quacumque varietate mutetur, et corpus tamen et verum corpus esse non desinit. Sed cum isti omnem naturam corpoream non ab omnipotente conditore Deo, sed a tenebrarum gente, nescio qua, esse confingant, quaerimus ab eis, Dominus noster Iesus Christus unde corpus assumpserit. Si enim nullum corpus eum assumpsisse dicunt, quid erat illud quod humanis atque corporeis oculis apparebat? Aut enim mendacium phantasmatis erat, quod execrabile est credere; aut si ipsam divinam substantiam suam nulla corporis assumptione humanis oculis eum demonstrasse contendunt et hanc etiam diabolus vidit, ubi est quod in ista quaestione calumniosa voce proclamant: Beati qui puro sunt corde, quia ipsi Deum videbunt 41') Quod si forte dicunt, divinam et propriam substantiam Domini non talem esse apud Patrem, qualem se in terris voluit nullo assumpto corpore ostendere, quid aliud etiam nisi locis et temporibus esse mutabilem miseri crediderunt? Non enim legere volunt aut intellegere facile possunt quod per Prophetam dicitur: Mutabis ea et mutabuntur; tu autem idem ipse es, et anni tui non deficient 42. Et quod divinae in Sapientiae litteris de ipsa Sapientia scriptum est: In seipsa manens innovat omnia 43.

Solem adorant manichei tamquam deum.

11. Secundum illorum autem sensum, si quis eis dicat: "Quid ergo miramini si et Deus mutavit speciem divinitatis suae, ut posset eum qui corde sordidissimo est diabolus intueri, sicut de Christo Deo vobis videtur?". Quid responsuri sunt nescio. Quia et numquam dicere ausi sunt, Patrem et Filium nisi unius esse substantiae. Et si alterius esse substantiae Filium dicerent, posset eis responderi: "Unde igitur scitis, utrum cum Patre an cum Filio locutum esse diabolum vetus illa Scriptura commemorat?". Deinde quaerimus: "Solem istum videt diabolus, an non videt? Si videt, quomodo ergo sol Deus est, quem diabolus videt? Si non videt, mali tamen eum homines vident, quomodo ergo Deus est quem vident qui non puro sunt corde? Aut si ut videri posset etiam ipse mutatus est et non hoc est quod videtur, quid si ergo vos aliud ostenditis et aliud estis, ut imitari etiam solem non tantum adorare possitis?". Et tamen si eos interroges, utrum commutabilis an incommutabilis sit divina substantia, non possunt nisi incommutabilem dicere, non ratione docti sed pudore confusi. Restat ergo, ut cogantur fateri, Dominum nostrum Iesum Christum aliunde assumpsisse corpus, ut humanis oculis appareret. Quod si fatentur, quaero unde assumpserit. Si de hoc mundo dicunt, quaero ipsius mundi unde sit corpus? Continuo mihi: "De tenebrarum gente" respondent. O mira dementia! Cur ergo miseri in corpore Salvatoris timetis uterum Virginis et gentem daemonum non timetis?

Dominus ex femina maluit assumere corpus.

12. Nos quidem universam naturam corporis ab omnipotente conditore Deo esse profitemur. Et propterea undecumque Dominus noster assumeret corpus, de sua creatura utique assumeret. Sed ex femina maluit. Ad humanam quippe creaturam liberandam venerat, quae per feminam lapsa est. Unde utrumque sexum volens in spem renovationis et reparationis adducere virilem in quo nasceretur, femineum per quem nasceretur, elegit. Vos autem qui exhorrescitis casta virginis viscera, eligite, obsecro, unde Dominus corpus assumeret. Dicitis omne corpus gentis tenebrarum esse substantiam. Eligite ergo, ut dixi, unde corpus Filius Dei deberet assumere. An perdidistis respondendi lucem, quia tenebrae vobis quocumque oculos converteritis occurrunt? "Sed caro mortalis, inquiunt, videtur immundior". Recitate eis Apostolum: Omnia munda mundis. Et recitate in eos Apostolum: Immundis autem et infidelibus, nihil est mundum, sed polluta sunt eorum et mens et conscientia 44. Si autem non dicunt "immundior" sed "infirmior", consentimus plane. Et ideo Christus est nostra firmitas, quia eum nostra non mutavit infirmitas. Hic agnosco Prophetae illam vocem: Mutabis ea et mutabuntur; tu autem idem ipse es, et anni tui non deficient 45. Non solum enim non eum mutavit in deterius infirmitas carnis, sed ab eo in melius ipsa mutata est. Sol iste corporeus, quem corpus non esse arbitrantur - usque adeo nec quid sit corpus intellegunt, qui de spiritalibus disputationibus se fallaciter iactant - sol ergo iste corporeus, tantum quia caeleste corpus est, illuminat terram nec ab ea ipse obscuratur; siccat aquam nec inde humectatur; solvit glaciem, nec inde frigescit; durat limum, nec inde mollescit. Et Dominus noster Iesus Christus Verbum Patris, per quod facta sunt omnia 46, Virtus et Sapientia Dei 47, ubique praesens, ubique secretus, ubique totus, nusquam inclusus, pertendens a fine usque in finem fortiter et disponens omnia suaviter 48, timent infelices ne non potuerit sic hominem assumere ut vivificaret mortalia nec ab cis mortificaretur, sanctificaret carnem nec inde pollueretur, dissolveret mortem nec inde ligaretur, mutaret in se hominem nec in hominem mutaretur? Aliud ex alio disputare, propter quorumdam titubationem et periculosam infirmitatem fidei compulsi sumus. Quod autem attinet ad propositam quaestionem, quamquam illa Scriptura, de qua insidiari quam illuminari maluerant, Deum a diabolo visum esse, non probent videant tamen ipsi quomodo gens tenebrarum divinam substantiam videre potuerit, quando ante pugnam qua bonum et malum dicunt esse commixtum, nullum adhuc corpus divina substantia, ut ab hoste suo videri posset, assumpserat. Ex quo cognoscant, frustra se catholicae fidei firmamenta velle subvertere, cum suas fabulas ruinosas qualibuscumque responsionum destinis fulcire non possint.

SERMO HABITUS AD MENSAM SANCTI CYPRIANI
VI KAL. IUN.
DE PSALMO UBI DICITUR:
"ERUDIMINI OMNES QUI IUDICATIS TERRAM"

Terram iudicare quid sit.

1. Erudimini omnes qui iudicatis terram 1. Terram iudicare est corpus domare. Audiamus Apostolum iudicantem terram: Non sic pugno, inquit, tamquam aerem caedens, sed castigo corpus meum et in servitutem redigo, ne forte aliis praedicans ipse reprobus efficiar 2. Audi ergo terra iudicantem terram et iudica terram ne sis terra. Si enim terram iudicaveris, caelum eris, et in te factam gloriam Domini enarrabis. Caeli enim enarrant gloriam Dei 3. Si autem terram non iudicaveris, terra eris. Si autem terra fueris, ad eum pertinebis cui dictum est: Terram manducabis 4. Audiant ergo iudices terrae. Corpus castigent, libidines frenent, ament sapientiam vincant concupiscentiam. Et ut hoc faciant, erudiantur.

Exultare Domino, non sibi.

2. Haec est autem summa eruditionis: Servite Domino in timore et exsultate ei cum tremore 5, exsultare ci, non sibi: ei a quo est quod es, et quod homo es, et quod iustus es, si tamen iam iustus es. Si autem putaveris quod ab illo quidem homo es, a te autem iustus es, non servis Domino in timore, nec exsultas ei in tremore, sed tibi in praesumptione. Et quid tibi fiet, nisi quod sequitur? Ne quando irascatur Dominus et pereatis, inquit, de via iusta 6. Non enim ait: "Ne quando irascatur Dominus, et non intretis in viam iustam", sed: pereatis de via iusta. Iam enim videris tibi iustus, non rapiendo alienum, non adulterando, non homicidium faciendo, non falsum testimonium adversus proximum dicendo, patrem et matrem honorando, unum Deum colendo, idolis et daemoniis non serviendo. De hac via peribis, si tibi ista praesumpseris, si tibi ista a te ipso esse putaveris. Infideles enim non intrant in viam iustam superbi pereunt de via iusta. Quid enim ait? Erudimini qui iudicatis terram 7. Et ne forte vires et potentiam qua iudicatis terram vobis tribuatis, a vobis ipsis eam vobis esse credatis, nolite sic: Servite Domino in timore; exsultate, non vobis in praesumptione, sed ei in timore, ne quando irascatur Dominus, et pereatis de via iusta, cum exarserit cito ira eius. Quid ergo faciendum est ne pereamus de via iusta? Beati omnes qui confidunt in eum 8. Si beati qui confidunt in eum, miseri qui confidunt in se. Maledictus enim omnis homo qui spem suam ponit in homine 9, ergo nec in te, quia et tu homo es. Si enim spem tuam posueris in alio homine, inordinate humilis eris. Si autem spem tuam posueris in te, periculose superbis. Quid autem interest? Utrumque perniciosum, nihil horum eligendum. Inordinate humilis non levatur, periculose superbus praecipitatur.

Sic Deus in nobis operatur ut et nos operemus.

3. Denique et noverit Sanctitas vestra, propter istum sensum redarguendum et consumendum, quod in se quisque confidit, dicta esse ista verba: Servite Domino in timore et exsultate ei cum tremore; Apostolum audite haec ipsa verba dicentem, et sententiam cur dicta sit explanantem. Ecce Apostoli verba sunt: Cum timore et tremore vestram ipsorum salutem operamini 10. "Quare ergo cum timore et tremore meam salutem operor, cum sit in potestate mea operari salutem meam?". Vis audire quare cum timore et tremore? Deus est enim qui operatur in vobis 11. Ideo cum timore et tremore. Quia quod impetrat humilis, amittit superbus. Si ergo Deus est qui operatur in nobis, quare dictum est: Vestram ipsorum salutem operamini? Quia sic in nobis operatur, ut et nos operemur. Adiutor meus esto 12. Designat et se operatorem, qui invocat adiutorem. "Sed voluntas inquit mea bona est". Fateor, tua. Sed et ipsa a quo data, a quo excitata? Noli me ipsum audire, Apostolum interroga: Deus est enim, inquit, qui operatur in vobis et velle - operatur in vobis et velle - et operari pro bona voluntate 13. Quid est ergo quod tibi arrogabas? Quid est quod superbus ibas et peribas? Redi ad cor tuum, inveni te Malum, et ut sis bonus invoca bonum. Non enim in te placet Deo, nisi quod habes ex Deo; quod autem habes ex te, displicet Deo. Si bona tua cogitas, quid habes quod non accepisti? Si autem accepisti, quid gloriaris quasi non acceperis? 14 Solus est ille qui non novit nisi dare. Non habet datorem, qui non habet meliorem. Quo tu si inferior es, immo quia inferior es, gratulare quod ad eius imaginem factus es 15, ut in illo inveniaris qui in te peristi. Non enim potuisti in te nisi perdere te; nescis invenire te, nisi ille qui fecit te quaerat te.

Terra iudicans terram timere debet cum qui est in caelo.

4. Alloquamur tamen et eos qui secundum istam visibilem et popularem intellegentiam iudicant terram. Iudicant enim terram reges, duces, principes, iudices. Unusquisque pro munere quod accepit in terra iudicat terram. Quid est autem quod dicitur: "Iudicat terram", nisi iudicat homines qui sunt in terra? Nam si terram proprie non accipias nisi quam calcas, agricolis ergo dictum est: Qui iudicatis terram 16. Porro autem si reges iudicant terram, et quicumque sub regibus potestatem accipiunt a regibus, erudiantur et ipsi, quia terra iudicat terram et timere debet eum, qui est in caelo terra iudicans terram. Parem quippe suum iudicat, homo hominem, mortalis mortalem, peccator peccatorem. Si enim procedat in medium dominica illa sententia: Qui sine peccato est prior in illam lapidem mittat 17, nonne omnis iudicans terram terrae motum patitur? Evangelicum capitulum recolamus 18. Pharisaei tentantes Dominum, adduxerunt ante eum mulierem in adulterio deprehensam de quo peccato poena fuerat lege definita, lege scilicet data per Moysen famulum Dei 19. Hac ergo complexione dolosa et fraudulenta ad Dominum pharisaei accesserunt, ut si iuberet lapidari mulierem diffamatam perderet mansuetudinem. Si autem quod lex iusserat prohiberet, peccasse teneretur in legem. Sicut autem interrogantes de tributo Caesari reddendo ore suo cepit, vicissim interrogans cuius esset prolatus nummus, cuius haberet imaginem et superscriptionem 20. Respondentes ipsi qui interrogaverunt, in nummo esse imaginem Caesaris, respondit eis secundum os ipsorum: Reddite Caesari quae Caesaris sunt, et Deo quae Dei sunt 21, ut admoneret sic reddendam Deo in homine imaginem Dei, quemadmodum in nummo imago sua redditur Caesari. Ita et in ista adultera interrogatores interrogavit, et ideo iudices iudicavit; "Non prohibeo, inquit, lapidari quam lapidari lex iussit, sed quaero a quibus. Non enim resisto, sed legis ministrum requiro". Denique audite: "Lapidare vultis secundum Legem? Qui sine, peccato est, prior in illam lapidem mittat 22".

Domini misericordia erga peccatricem.

5. Quando autem haec audivit, digito scribebat in terra 23, ut erudiret terram. Quando autem hoc dixit pharisaeis, levavit oculos suos ipse, et inspexit terram et fecit eam tremere. Proinde cum hoc dixisset, iterum coepit scribere in terra 24. At illi compuncti et tremefacti, unus post alterum discesserunt 25. O terrae motum, ubi sic terra mota est, ut etiam mutaret locum! Illis ergo discedentibus, remansit peccatrix et Salvator. Remansit aegrota et medicus. Remansit misera et misericordia. Et aspiciens mulierem dixit: Nemo te condemnavit? 26 Et illa: Nemo, Domine 27. Sed tamen adhuc sollicita erat. Peccatores enim damnare non ausi sunt, non ausi sunt lapidare peccatricem qui se ipsos intuentes similes invenerunt. Sed adhuc mulier erat in magno periculo, quia et ille ei iudex remanserat qui erat sine peccato 28. Nemo, inquit, te damnavit? At illa: Nemo Domine: si nec tu, secura sum. Cui sollicitudini tacita Dominus voce respondit: Nec ego te damnabo 29. Nec ego, quamvis sim sine peccato, nec ego te damnabo. Illos a vindicta repressit conscientia, me ad subveniendum inclinat misericordia.

Bonum faciens, et si non a potestate, tamen ex illa habebis laudem.

6. Haec attendite, et erudimini omnes qui iudicatis terram 30. Omnes scilicet, quia etiam sic intellegendum est de quibus Apostolus dicit: Omnis anima potestatibus sublimioribus subdita sit. Non est enim potestas, nisi a Deo. Quae autem a Deo sunt, ordinata sunt. Qui resistit potestati, Dei ordinationi resistit 31. Principes enim non sunt timori boni operis, sed mali. Vis autem non timere potestatem? Bonum fac, et habebis laudem ex illa 32. Et si non ab illa, tamen ex illa. Aut enim iuste agis, et iusta potestas laudabit te; aut iuste agentem, etiam si potestas iniusta damnet te, Deus iustus coronabit te. Ac per hoc tu iustitiam tene, tu bene vive; et si damnet sive absolvat, habebis laudem ex illa. Beatus ille, cuius hic sanguis fusus est, nonne ex ipsa potestate, antequam et a qua visus est iudicari, laudem invenit? Confessionem promisit, in fide permansit, mortem non timuit, sanguinem fudit, diabolum vicit.

Prius intus iudica.

7. Ut ergo non sitis iniquae potestatis, quicumque homines vultis habere in homines potestatem, erudimini ne perverse iudicetis, et ante in anima pereatis quam quemquam in carne perdatis. Iudex esse vis, non potes meritis, vel pecunia. Nondum reprehendo. Fortasse enim prodesse cupis rebus humanis, et emis ut prosis. Ut servias iustitiae, non parcis pecuniae. Prius propter te esto iudex in te. Prius iudica de te, ut de penetrali conscientiae securus procedas ad alterum. In te ipsum redi, te attende, te discute, te audi. Ibi te volo probare integrum iudicem, ubi non quaeris testem. Procedere vis cum potestate ut alter tibi dicat de altero quod tu nescis. Prius intus iudica. Nihil tibi de te dixit conscientia tua? Si nolis negare, utique dixit. Nolo audire quid dixerit, tu iudica qui audisti. Dixit tibi de te quid feceris, quid acceperis, quid peccaveris. Vellem scire qualem sententiam protulisti. Si bene audisti, si recte audisti, si in audiendo te iustus fuisti, si tuae mentis tribunal ascendisti, si te ipsum ante te ipsum in eculeum cordis suspendisti, si graves tortores adhibuisti timoris, bene audisti si sic audisti, et procul dubio paenitendo peccatum punisti. Ecce et discussisti, et audisti, et punisti. Et tamen tibi pepercisti. Sic audi et proximum tuum, si erudiaris sicut admonuit psalmus: Erudimini qui iudicatis terram 33.

Ama terrere, sed dilige.

8. Si sic audis proximum tuum quomodo audis et te, peccata persequeris, non peccantem. Et si forte quisquam durus est ad corrigenda peccata aversus a timore Dei, hoc ipsum in eo persequeris, hoc ipsum corrigere conaberis, hoc perdere et tollere laborabis, ut servetur homo peccato damnato. Duo enim nomina sunt, homo et peccator. Hominem Deus fecit, peccatorem se ipse homo fecit. Pereat quod fecit homo, liberetur quod fecit Deus. Noli ergo usque ad mortem, ne cum persequeris peccatum, perdas hominem. Noli usque ad mortem, ut sit quem paeniteat, homo non necetur ut sit quem paeniteat; homo non necetur ut sit qui emendetur. Hanc in corde retinens homo in homines dilectionem, esto iudex terrae. Et ama terrere, sed dilige. Si superbis, superbi in peccata, non in hominem. In illud saevi quod tibi displicet et in te, non in eum qui factus est sicut tu. De una officina existis, unum artificem habuistis, unus limus est vestra materies. Quid perdis non amando quem iudicas? Quoniam iustitiam perdis, non amando quem iudicas. Sed adhibeantur poenae. Non recuso, non interdico, sed animo amantis, animo diligentis, animo corrigentis.

Disciplinam qui non dat crudelis est.

9. Non enim filium tuum non erudis. Et prius agis, ut si fieri potest pudore et liberalitate erudiatur, erubescat patrem offendere, non tamquam severum iudicem timeat. Gaudes ad talem filium. Sed si fuerit forte ista contemnens, adhibes et verbera, incutis poenam ingeris dolorem, sed quaeris salutem. Multi amore, multi timore correcti sunt, sed per tremorem timoris ad amorem pervenerunt. Erudimini qui iudicatis terram 34. Diligite et iudicate. Non enim sic quaeritur innocentia, ut pereat disciplina. Scriptum est: Disciplinam qui abicit infelix est 35. Bene potest addi ad istam sententiam: sicut disciplinam qui abicit infelix est, sic disciplinam qui negat crudelis est. Ausus sum aliquid dicere, Fratres mei, quod vobis aliquanto plenius exponere ipsius rei obscuritate compellor. Repeto quod dixi: Disciplinam qui abicit infelix est. Hoc manifestum est. Disciplinam qui non dat crudelis est. Teneo prorsus, teneo et ostendo feriendo pium, parcendo crudelem. Exemplum ante oculos pono. Ubi invenio feriendo pium? Non eo ad alios, ad patrem et filium eo. Pater et quando ferit, amat. Et non vult puer caedi. Contemnit voluntatem, consulit ad utilitatem. Quare? Quia pater est, quia hereditatem parat, quia successorem nutrit. Ecce feriendo pius est pater, feriendo misericors est. Da mihi hominem parcendo crudelem. Non recedo a personis, eos ipsos ante oculos pono. Sed puer imperitus et indisciplinatus si sic vivat ut pereat, et pater dissimulet, pater parcat, pater perditum filium disciplinae asperitate offendere timeat, nonne parcendo crudelis est? Erudimini ergo qui iudicatis terram 36, et bene iudicando, non a terra praemium sed ab illo exspectate qui fecit caelum et terram.

SERMO HABITUS CARTHAGINE
IN BASILICA NOVARUM DIE DOMINICA
DE VERSU PSALMI: "TIBI DERELICTUS EST PAUPER,
PUPILLO TU ERIS ADIUTOR"

Pauperem esse quid sit.

1. Cantavimus Domino et diximus: Tibi derelictus est pauper, pupillo tu eris adiutor 1. Quaeramus pauperem, quaeramus pupillum. Nec mirum sit quod admoneo ut quaeramus quod sic abundare cernimus et sentimus. Nonne pauperibus plena omnia? Nonne pupillis plena sunt omnia? Tamen inter omnia quaero pupillum. Ac prius ostendendum est Caritati vestrae, id quod putamus non est quod quaerimus. Qui enim pauperes sunt in quos a Deo mandata et elemosinae fiunt, de quibus fatemur scriptum: Include elemosinam in corde pauperis, et ipsa pro te exorabit Dominum 2, abundat quidem hoc genus hominum, sed altius intellegendus est iste pauper. De illo genere est iste pauper, de quo dictum est: Beati pauperes spiritu, quoniam ipsorum est regnum caelorum 3. Sunt pauperes non habentes pecuniam victum quotidianum vix invenientes, alienis opibus misericordia sic indigentes, ut etiam mendicare non erubescant, si de his dictum est: Tibi derelictus est pauper 4, nos quid facimus qui hoc non sumus? Ergo nos qui christiani sumus, non sumus Deo derelicti? Et quae alia nobis spes est, si non sumus illi derelicti qui nos non dereliquit?

Dives est qui superbus.

2. Discite ergo esse pauperes et Deo relinqui, o compauperes mei! Dives est, superbus est. Nam et in divitiis istis, quae vulgo appellantur divitiae, quibus est contraria vulgaris ista paupertas, in divitiis ergo istis nihil sic est cavendum quam superbiae morbus. Qui enim non habet pecuniam non habet amplissimas facultates, non habet unde se extollat. Si ergo qui non habet unde se extollat non laudatur pro eo quod non se extollit, qui habet laudetur, si se non extollit. Quid ergo laudo humilem pauperem, qui unde superbiat non habet? Quis autem ferat et inopem et superbum? Lauda divitem humilem, lauda divitem pauperem. Tales vult qui scribens ad Timotheum dicit: Praecipe divitibus huius saeculi, non superbe sapere 5. Novi quid dicam: hoc illis praecipe. Habent enim divitias intrinsecus superbiam persuadentes, habent divitias in quibus laborant esse humiles. Da mihi Zacchaeum habentem magnas divitias, principem publicanorum 6, confessorem peccatorum, statura brevem, animo breviorem, ascendentem lignum ut transeuntem videret qui pro illo pendebat in ligno 7; da mihi dicentem: Dimidium rerum mearum do pauperibus 8. Sed multum dives es, o, Zacchaee, multum dives es! Ecce dimidium dabis, dimidium quare servabis? Quia si cui aliquid abstuli, quadruplum reddo 9.

Dives et pauper Lazarus.

3. Sed ait mihi quisque mendicus, debilitate fessus, pannis obsitus 10, fame languidus, respondet mihi et dicit: "Mihi debetur regnum caelorum. Ego enim similis sum illi Lazaro, qui iacebat ulcerosus ante divitis domum, cuius canes linguebant ulcera, et quaerebat saturari de micis, quae cadebant de mensa divitis. Ego illi similior sum, inquit, nostrum genus est, cui debetur regnum caelorum, non illi generi qui induuntur purpura et bysso et epulantur quotidie splendide. Talis enim erat ille, ante cuius domum iacebat pauper ulcerosus. Et vide exitus amborum. Contigit enim mori inopem illum, et auferri ab angelis in sinum Abrahae. Mortuus est autem dives et sepultus est. Nam pauper forte nec sepultus. Et quid postea? Cum apud inferos dives ille in tormentis esset, levavit oculos suos, vidit pauperem quem contempserat in Abrahae gremio quiescentem. Desideravit guttam a quo ille micam et quoniam dilexit opulentiam non invenit misericordiam. Voluit subvenire fratribus suis, semper vecors, sero misericors; nihil omnino quod postulavit, accepit 11. Discernamus ergo, inquit, pauperes et divites. Quid me ad alia intellegenda exhortaris? Aperti sunt pauperes, aperti sunt divites".

Non sunt contemnentes divites humiles: exemplum Abrahae.

4. Audi ergo me de hoc quod proposuisti, domne pauper. Cum enim illum sanctum ulcerosum te esse dicis, timeo ne superbiendo non sis quod dicis. Noli contemnere divites misericordes, divites humiles et, ut citius dicam quod paulo ante dixi, divites pauperes noli contemnere. O pauper, esto et tu pauper; pauper, id est humilis! Si enim dives factus est humilis, quanto magis pauper esse debet humilis! Pauper non habet unde infletur, dives habet cum quo luctetur. Audi ergo me. Esto verus pauper, esto pius, esto humilis. Nam si de ista pannosa et ulcerosa paupertate gloriaris, quia talis fuit ille qui ante domum divitis inops iacebat, attendis quia pauper fuit, et aliud non attendis. "Quid, inquit, attendo?". Lege Scripturas et invenies quod dico. Lazarus pauper fuit; in cuius sinum levatus est, dives fuit. Contigit, inquit, mori inopem illum, et auferri ab angelis 12. Quo? In sinum Abrahae, id est, in secretum ubi erat Abraham. Nolite enim carnaliter intellegere, quod velut in sinum tunicae Abrahae levatus sit pauper. Sinus erat quia secretum erat. Unde dicitur: Redde vicinis nostris in sinum eorum 13. Quid est, in sinum eorum? In secreta eorum. Quid est, Redde in sinum eorum? Torque conscientiam eorum. Lege, aut si legere non potes, audi cum legitur, et vide Abraham opulentissimum fuisse in terra, auro, argento, familia, pecore, possessione 14. Et tamen dives iste pauper fuit, quia humilis fuit. Humilis autem fuit: Credidit enim Abraham Deo, et deputatum est illi ad iustitiam 15. Iustificatus est gratia Dei, non propria praesumptione. Fidelis erat, bene operabatur. Filium iussus est immolare, neque cunctatus est ei offerre quod acceperat, a quo acceperat 16. Probatus est Deo, constitutus est exemplum fidei. Iam Deo notus erat, sed nobis monstrandus erat. Non est inflatus quasi in bonis operibus suis, quia pauper erat dives iste. Et ut scias quia non est inflatus tamquam in bonis operibus suis (sciebat enim quia quidquid habebat a Deo habebat, et non in se ipso sed in Domino gloriabatur 17)audi Paulum apostolum: Si enim Abraham ex operibus iustificatus est, habet gloriam sed non ad Deum 18.

In turba quaerimus pauperem et vix invenimus.

5. Videtis quia cum abundent pauperes recte quaerimus pauperem. In turba quaerimus et vix invenimus. Occurrit mihi pauper, et quaero pauperem. Interim tu manum porrige pauperi quem invenis. Corde quaeris quem quaeris. Tu dicis: "Pauper sum sicut Lazarus". Dives iste meus humilis non dicit: "Dives sum sicut Abraham". Ergo tu te extollis, ille se humiliat. Quid inflaris, et non imitaris? "Ego, inquit, pauper levatus sum in sinum Abrahae". Non vides quia pauperem dives excepit? Non vides quia dives susceptor est pauperis? Si enim superbis contra eos qui habent pecuniam et negas eos ad regnum caelorum pertinere, cum fortasse in eis inveniatur humilitas quae in te non invenitur, non times ne tibi, cum mortuus fueris, dicat Abraham: "Recede a me, quia blasphemasti me"?

Attendite curas divitum et comparate securitates pauperum.

6. Admoneamus ergo divites nostros, quod Apostolus admonuit. Non superbe sapere, neque sperare in incerto divitiarum 19, admoniti sumus. Divitiae illae, quas putatis plenas esse deliciarum, plenae sunt periculis. Pauper erat, et securior dormiebat; somnus facilius accedebat ad duram terram quam ad lectum inargentatum. Attendite curas divitum, et comparate securitates pauperum. Sed audiat dives iste ut non superbe sapiat neque speret in incerto divitiarum. Utatur mundo, tamquam non utens 20. Sciat se viam ambulare et in has divitias tamquam in stabulo intrasse. Reficiat, viator est; reficiat se et transeat; non secum tollit quod in stabulo invenit. Alius viator erit, et ipse habebit sed non auferet. Omnes hic relicturi sunt quod hic acquisierunt. Nudus, inquit, exii de utero matris meae; nudus revertar in terram. Dominus dedit, Dominus abstulit. - Non abstulit, quia tibi derelictus est pauper - Nudus exii de utero matris meae, nudus revertar in terram 21.

Audi pauperem: Paulum.

7. Audi alium pauperem: Nihil intulimus in hunc mundum, sed nec auferre aliquid possumus. Victum et tegumentum habentes, his contenti simus. Nam qui volunt divites fieri, incidunt in temptationem et desideria multa, stulta et noxia, quae mergunt homines in interitum et perditionem. Radix est omnium malorum avaritia: quam quidam appetentes a fide pererraverunt, et inseruerunt se doloribus multis 22. Qui sunt isti qui a fide pererraverunt, et inseruerunt se doloribus multis? Qui volunt divites fieri. Modo mihi respondeat ille pannosus. Videamus, si non vult dives fieri; videamus, interrogemus eum, si non vult dives fieri; respondeat, non mentiatur. Audio linguam sed interrogo conscientiam. Dicat si non vult dives fieri. Si autem vult, iam incidit in temptationem et desideria multa, stulta et noxia. Non enim opes dico, sed desideria. Unde? Quia vult dives fieri. Quid inde? Desideria multa et stulta et noxia, quae mergunt homines in interitum et perditionem 23. Vides ubi sis? Quid mihi ostentas nullas facultates, cum ego convincam tantas cupiditates? Ecce iam compara duos. Iste dives est, ille pauper est. Sed iste dives, iam est, non vult fieri. Iste dives est, aut de parentibus aut de donis et hereditatibus. Ponamus, faciamus: dives est etiam de iniquitatibus. Iam non vult addere, imposuit modum, fixit limitem cupiditati, iam corde militat pietati.

Quod gemis, si posses, faceres.

8. "Dives est" inquis. Respondeo: "Dives est". Iterum tu accusator respondes et dicis: "De iniquitate dives est". Quid, si facit amicos de mammona iniquitatis? Dominus noverat quod dicebat; utique non errabat, quando praecipiebat: Facite vobis amicos de mammana iniquitatis, ut et ipsi recipiant vos in tabernacula aeterna 24. Quid si hoc facit ille dives? Iam finit cupiditatem, exercet pietatem. Tu nihil habes, sed dives vis fieri. Incides in temptationem. Sed forte inde factus es pauperrimus et egentissimus, quia nescio quid habebas paternum quod te sustentaret, et calumnia aliqua competitoris abstulit. Gemis, audio, tempora accusas. Quod gemis, si posses, faceres. An non videmus, an non quotidianis exemplis plena sunt omnia? Heri gemebat, quia perdebat sua; hodie pertinens ad maiorem rapit aliena.

Christus verus pauper.

9. Invenimus verum pauperem, invenimus pium humilem, non de se fidentem, pauperem verum, membrum pauperis qui propter nos pauper factus est, cum dives esset. Vide divitem nostrum, qui propter nos pauper factus est, cum dives esset 25; vide illum divitem: Omnia per ipsum facta sunt, et sine ipso factum est nihil 26. Plus est aurum facere, quam habere. Dives es auro, argento, pecore, familia, fundis, fructibus: tibi ista creare non potuisti. Vide illum divitem: Omnia per ipsum facta sunt 27. Vide illum pauperem: Verbum caro factum est, et habitavit in nobis 28. Quis digne cogitet divitias eius, quomodo faciat qui non fiat, quomodo creet non creatus, formet non formatus, mutabilia manens, temporalia sempiternus? Quis digne cogitet divitias eius? Paupertatem cogitemus, ne forte pauperes vel ipsam capiamus. Concipitur utero feminae virginali, includitur visceribus matris. O paupertas! In angusto diversorio nascitur, involutus infantilibus tegumentis in praesepio ponitur, fit cibaria iumentis pauperibus, deinde caeli et terrae Dominus, creator angelorum, omnium visibilium et invisibilium effector et conditor sugit, vagit, nutritur, crescit, tolerat aetatem, occultat maiestatem, postea tenetur, contemnitur, flagellatur, illuditur, conspuitur, colaphizatur, spinis coronatur, ligno suspenditur, lancea perforatur. O paupertas! Ecce caput pauperum quos requiro, cuius pauperis membrum invenimus verum pauperem.

Pupillus quis sit.

10. Breviter quaeramus pupillum: quia in paupere requirendo fatigati sumus. Domine Iesu, pupillum quaero, fatigatus quaero. Cito responde, ut inveniam. Ne vobis, inquit, dicatis patrem in terra 29. Pupillus in terra immortalem Patrem invenit in caelo. Ne vobis, inquit, dicatis patrem in terra. Inventus est pupillus iste. Oret pupillus iste. Audiamus cum et imitemur eum. Quae est eius oratio? Quoniam pater meus et mater mea dereliquerunt me 30. Pater, inquit, meus et mater mea dereliquerunt me; Dominus autem adsumpsit me. Si ergo beati pauperes spiritu quoniam ipsorum est regnum caelorum 31, tibi derelictus est pauper. Si pater meus et mater mea dereliquerunt me, Dominus autem adsumpsit me, pupillo tu eris adiutor 32.

SERMO HABITUS IN REGIONE TERTIA
IN BASILICA PETRI CARTHAGINE
DE VERSU PSALMI:
"DOMINE DILEXI DECOREM DOMUS TUAE"

Domus Dei sunt christiani,

1. Decorem domus Domini, et locum tabernaculi claritatis eius diligimus 1, si et nos ipsi sumus. Quid est ergo decor domus Domini et locus tabernaculi claritatis eius, nisi templum eius de quo Apostolus dicit: Templum enim Dei sanctum est, quod estis vos 2? Sicut ergo in fabricis manufactis, cum eleganter et magnifice construuntur, corporalis noster mulcetur aspectus, ita cum lapides vivi 3, corda fidelium caritatis vinculo continentur, decor est domus Dei et locus tabernaculi claritatis eius. Discite ergo quod amare debetis, ut amare possitis. Qui enim diligit decorem domus Dei, non est dubium quia Ecclesiam diligit, non in fabrefactis parietibus et tectis, non in nitore marmorum et laqueariis aureis, sed in hominibus fidelibus, sanctis, Deum diligentibus ex toto corde suo et ex tota anima sua et ex tota mente sua, et proximum suum tamquam se ipsum 4.

Multi sunt christiani, sed pauci vas in honorem.

2. Sed in congregatione christiana quantum pertinet ad participationem et communionem sacramentorum, multiplicati sunt super numerum 5. Alius est ergo numerus, alii super numerum. Numerus est, de quibus dicit Apostolus: Novit Dominus qui sunt eius 6. Super numerum autem, quoniam in magna domo non solum vasa sunt aurea et argentea, sed et lignea et fictilia; alia quidem in honorem, alia in contumeliam 7. Numerus ergo, vasorum in honorem; super numerum, vasa in contumeliam. Cum ergo sint ista duo genera vasorum, numquid dubitamus ubi sit decor domus Dei? Si ergo vis diligere, agens quod cantasti, decorem domus Dei et locum tabernaculi claritatis eius, quaere vasa in honorem. Et nolo dicas: "Quaesivi, et non inveni". Ideo enim quaesisti et non invenisti, quia quod quaesisti tu non fuisti. Similis simili cohaeret, dissimilis dissimilem refugit. Si fueris vas in contumeliam procul dubio vas in honorem grave tibi erit et ad videndum. Non audis quomodo quidam de quodam dicant: Gravis nobis est etiam ad videndum 8? Quod tibi grave est ad videndum, quando erit apertum ad inveniendum? Vasa enim ista, interiorum hominum sunt. Non utique cum visus fuerit iustus, iam agnoscitur iustus. Eumdem aspectum habet et iustus et iniustus. Uterque homo, sed non uterque domus Dei, et si ambo christiani appellantur. Utrumque vas, sed non utrumque in honorem, sed aliud in honorem, aliud in contumeliam.

Deus utitur bene etiam malis.

3. Numquid propter mala vasa deserenda est domus magna? Novit Deus uti, id est Dominus magnae domus, et vasis in honorem et vasis in contumeliam. Sicuti est malorum male uti etiam bonis, sic contra Dei bene uti etiam malis. Quantis bonis utuntur mali! Omnis enim creatura Dei bona est. Quomodo ea male utuntur mali? Quomodo eos increpat Scriptura dicens: Petitis, et non accipitis, eo quod male petatis, ut in concupiscentiis vestris consummatis 9. Quod nomen acceperunt isti male utentes bonis Dei? Sequitur, et dicit: Adulteri. Unde adulteri? Nescitis, quia amicus huius mundi inimicus Deo constituitur? 10 Adulteri, inquit. Sunt animae adulterae, sunt fornicariae: discutiamus eas. Fornicariae animae sunt, multis diis falsis quodam modo prostitutae; adulterae autem, tamquam legitimo iam coniugio copulatae, et ipsi legitimo coniugio non servantes animae castitatem. Ut autem hoc dicam expressius, pagani anima fornicaria est, christiani mali adultera. Pagani anima fornicaria legitimum virum non habet; per diversa daemonia prostituta corrumpitur. Christiani autem mali quare adultera est? Quia nec castitatem diligit, nec virum deserit. Non ergo dicas: "Quare sunt isti in domo Dei?". Respondetur tibi: Vasa sunt in contumeliam. Novit eis uti Deus. Noverat qui creavit, quoniam qui potuit creare, novit ordinare: habent in domo magna locum suum. Si autem quaeras a me, quomodo eis bene utatur Deus, fateor, Dei consilium sicut homo explicare non possum. Novi enim cum Paulo apostolo expavescere, quod etiam ille cum consideraret, expavit, et expavescens exclamavit: O altitudo divitiarum sapientiae et scientiae Dei! quam inscrutabilia sunt iudicia eius, et investigabiles viae eius! Quis enim cognovit sensum Domini, aut quis consiliarius eius fuit? Aut quis prior dedit illi, et retribuetur ei? Quoniam ex ipso et per ipsum et in ipso, sunt omnia: ipsi gloria in saecula saeculorum 11. Nobis consideratio, admiratio, tremor, exclamatio, quia nulla penetratio. Ipsi autem quid? Gloria in saecula saeculorum. Sive de vasis in honorem, sive de vasis in contumeliam ipsi gloria in saecula saeculorum. Alios coronat, alios damnat, nusquam errat. Alios probat, de aliis probat, omnes ordinat.

Boni purgantur in tribulationibus sicut aurum in igne.

4. "Quid faciunt, inquit, in hoc mundo homines mali?". Responde mihi. In fornace aurificis palea quid facit? Puto non ibi esse sine causa paleam ubi aurum purgatur. Videamus quae ibi sint omnia: fornax est, palea est, aurum est, ignis est, artifex est. Sed illa tria, aurum, palea, ignis: in fornace; artifex: ad fornacem. Attende etiam istum mundum. Mundus fornax est; palea homines mali; aurum homines boni; ignis tribulatio; artifex Deus. Attende et vide: aurum non purgatur, si palea non uratur. Vide autem in hoc psalmo, ubi diligimus decorem domus Dei et locum tabernaculi claritatis eius 12, vide ibi aurum, vide vocem auri. Purgari cupit: Proba me Domine, et tempta me, ure renes meos 13. Proba me Domine, et tempta me. Proba me, inquit, Domine et tempta me. Qui timere debuit temptationem, petit temptationem. Proba, inquit, me Domine, et tempta me. Et vide si non ignem quaerit: Proba me et tempta me, ure renes, meos et cor meum. Non times ne in igne deficias? Non, inquit. Quare? Quia misericordia tua ante oculos meos est 14. Ecce, inquit, quare securus dico: Proba me, Domine, et tempta me, ure renes meos et cor meum, non quia idoneus sum viribus meis ignem sustinere temptationis, sed quia misericordia tua ante oculus meos est 14. Qui mihi, inquit, donasti ut aurum probatum essem, in fornace me perire permittes? Prorsus mittis purgandum, eicis purgatum. Custodiat Dominus introitum tuum et exitum tuum 15. Vide ipsum exitum, vide ingressum in fornacem. Omne gaudium existimate, fratres mei, cum in temptationes varias incideritis 16. Ecce audisti ingressum, quaere exitum. Facile enim est intrare; exire magnum est. Sed noli timere: Fidelis Deus - nempe quia ingressus fueras, de exitu cogitabas - fidelis Deus, qui non vos permittit temptari super id quod potestis, sed faciet cum temptatione etiam exitum. Quid est, exitum? Ut possitis sustinere 17. Intrasti, incidisti, sustinuisti, existi.

Abundantia malorum est materies purgationis bonorum.

5. Magna materies est purgationis bonorum, abundantia malorum. Nam in multitudine malorum quamvis permixti lateant boni, novit Dominus qui sunt eius 18. Sub manu tanti artificis, auri mica in magna palea perire non potest. Quanta ibi palea, quam modicum aurum? Sed noli timere; tantus est artifex, ut purgare possit, perdere non possit. Vide aurum beatum Apostolum in ista fornace mundi huius quemadmodum periculis probatur: ut veniamus ad vasa inhonorata quae intus sunt, quibus novit bene uti Dominus magnae domus. Apostolus ergo cum periculis probaretur, quid dicebat? Periculis in mari, periculis in deserto, periculis ex genere, periculis ex gentibus. Ista omnia foris sunt. Intus attende: Periculis in falsis fratribus 19. Alloquor ergo aurum Dei, alloquor vasa facta in honorem, alloquor grana in tritura areae inter paleam laborantia. Tibi dico, quisquis audis, non me, sed per me: Esto bonus, tolera malum. Nolo dicas: Quis est bonus? Imo et hoc volo dicas: quoniam quantumcumque fueris bonus, non eris sine aliquo malo. Unde rectissime dicitur: Nemo bonus, nisi unus Deus 20. Sed bonus ille qui facit bona, Deus est. Si ergo bonus Deus qui facit bona, et solus ille bonus effector bonorum; quomodo est effector bonorum, si nullus hominum est bonus? Secundum modulum ergo proximum est et homo bonus. Qui si non esset, Dominus ipse non diceret: Homo bonus de bono thesauro cordis sui profert bona 21.

Bonis tolerandi sunt mali.

6. Esto ergo bonus, et tolera malum. Esto simpliciter bonus, et dupliciter tolera malum. Bonus, nonnisi intus: nam si non intus, nusquam bonus. Esto ergo bonus intus, malum tolera et foris et intus. Foris tolera haereticum, tolera paganum. Tolera et intus malum christianum, quia inimici hominis domestici eius 22. Patiens molestos multos intus malos stomacharis, indignaris, quasi iam venerit tempus ventilationis. In tritura positus es, in tritura es adhuc, arca trituratur adhuc. Adhuc gremia et manipuli, cum gentes credunt, ad aream colliguntur. Putas esse te posse in area triticum solum? Erras. Geme in area, ut gaudeas in horreo. Fiunt multa mala a christianis malis. Illi qui foris sunt et nolunt esse christiani inveniunt occasiones ad excusationes. Hortatori suo ut credat, ista respondet: "Vis me esse quod est ille et ille?". Et nominat illum et illum. Aliquando et verum dicit. Cum autem verum non potest inveniri, quid magnum est calumniari? Cum ille non trepidat calumniari, facit alium quod non videt suspicari. Tu cum audieris hominem ista dicentem, forte quia nosti fratres tuos malos, dicis apud teipsum: "Verum dicit". Periculis in falsis fratribus 23. Sed noli deficere. Quod ille quaerit tu esto. Esto bonus christianus, ut convincas calumniosum paganum.

Sordes pone, non fidem, et pro inimicis.

7. Sed ille calumniatur et bonis. Dicit falsa, plerumque ille creditur. Quid facit aurum? Undique palea est, ignis. Sordes pone, non fidem. Esto mundior, ipsa exercitatione esto mundior. Valeat tibi ille, qui auferat quo sordidior es, non qui opprimat quod aurum es. Etenim si defeceris, peris in palea, et si peris in palea, aurum non eras, sed aurum te esse fingebas. Novit Dominus qui sunt eius 24. Illi autem qui sunt mali, de quibus erubescis quando es inter malos qui sunt foris, memento quod non sint, in domo magna ubi es, vas in honorem sed in contumeliam 25. Instruxit te Apostolus, regat te Deus. Si mali non essent, pro quibus oraremus, quando nobis diceretur: Orate pro inimici vestris 26? An forte vellemus bonos habere inimicos? Unde fieri potest? Non habebis bonum inimicum, nisi fueris malus. Si autem fueris bonus, inimicus tuus non erit nisi malus. Orate pro inimicis vestris. Ergo boni orate pro malis. Redi ad cor tuum, o tu qui in ista fornace purgaris, si potuit esse vox tua: Proba me, Domine, et tempta me; ure renes meos et cor meum, quoniam misericordia tua ante oculos meos est 27: ecce redi ad cor tuum. Sub Deo es, orationem fusurus es. Occurrit tibi qui te laesit, occurrit tibi qui te pressit, occurrit tibi qui te spoliavit, occurrit tibi qui te in carcerem misit. Eia, attende cor tuum, respice Dominum tuum. Ecce malus inimicus tuus, ecce bonus Dominus tuus. Nocet tibi inimicus tuus malus. Ora pro inimico tuo, dicit tibi Dominus bonus. Inter inimicum tuum malum et Dominum bonum, quid tu facturus es? Contra illum oraturus, aut huic obtemperaturus?

Dominus iussit, dura iussit, sed magna promisit.

8. Suscipis ex praecepto Domini tui orare pro maligno illo inimico tuo. Quid facturus es? Dominus iussit, dura iussit, sed magna promisit. Quae dura iussit? Diligite inimicos vestros, benefacite eis qui oderunt vos, et orate pro persequentibus vos 28. Dura sunt, sed propter verba labiorum tuorum ego custodivi vias duras 29. Unde tibi viribus tuis custodire vias duras, nisi quia misericordia tua ante oculos meos est 30? Ecce dura iussit, amara iussit, vide quae promisit: Orate pro persequentibus vos, ut sitis filii Patris vestri, qui in caelis est 31. Si tibi diceret: Ora pro inimico tuo ut sis filius patris tui, ne exheredet te pater carnalis - qui hoc tibi relicturus est, quod hinc non est ablaturus - timeres, et faceres. Promittitur tibi pro bis duris ut sis filius Altissimi. Cogita Patrem et agnosce hereditatem. Die ergo, incipe orare pro inimico tuo illo magno, qui tibi multa mala fecit, qui in te multa dura congessit, incipe pro illo orare, et vide cor tuum tecum litigare. Quod ergo vis, quod placet tibi, quod delectaris secundum interiorem hominem, obtemperas Domino tuo, et oras pro inimico tuo, aurum es. Quod vero, cum orare coeperis, incipit tecum carnalis infirmitas litigare, ipsae sunt sordes, a quibus te Deus vult in fornace purgare.

Mali facilius apparent quam boni. Sunt tamen permulti boni quaerentes Deum ex toto corde.

9. Exercere ergo in mediis malis, o bone, si quis es bonus, non de tuo bone quia fuisti malus, sed de illius qui numquam est malus, exercere in mediis malis. Nec mihi volo dicas, "Saltem si necesse esset propter exercitationem nostram ut essent mali, pauci essent, mali pauci essent, et boni multi essent". Non attendis quia si pauci essent, multis non nocerent? Utique considera, vir prudens, quia si multi boni essent, et pauci mali essent, pauci mali multis bonis nocere non auderent. Sed si non auderent, non exercerent. Nunc vero quia multi sunt mali, laboratur a paucis bonis inter multos malos; et cum laboratur sudatur; et cum sudatur aurum purgatur. Esto ergo in decorem domus Dei 32. Iam tecum in corde tuo litigavit infirmitas. Invoca ut vincas. Adsit tibi Deus, adiuvet qui iubet. Iam factus es victor infirmitatis tuae, iam suscepisti animum et fructum orandi pro inimico tuo 33. Vide quid boni sit. Compara illum tibi. Ille meditatur temptationes, tu fundis orationes. Ille si nocet palam nocet; tu quod pro illo oras Deus novit. Ille non credit, quia cor tuum non discutit. Cum ergo ille palam nocet, tu occulte oras. In isto torculari - quia et torculari Ecclesia comparata est - vide si non ille, qui palam nocet, amurca currens est per publicum. Amurca per publicum currit, oleum autem ad sedem suam occultos transitus habet. Et cum occulte transeat, in magnitudine apparet. Quam multi enim, Fratres mei, quam multi in ista conflictatione rerum, in huius mundi malitia, in ista malorum abundantia subtraxerunt se, et conversi sunt ad Deum, et vale fecerunt mundo, et coeperunt pauperibus subito donare res suas, qui paulo ante, rapiebant alienas. Sed multi raptores, invasores, spoliatores publice apparent: amurca illa est per plateas currens. Illi autem, unus hinc, unus inde, corde coniuncto, malus faciens mala permanere erubescens, Dei monita cogitans, spem saeculi irridens, spem caelestem exspectans, mutans amores et mores, oleum in torculari sanctitatis est, vas in honorem est in domo magna, aurum est in fornace, granum est in horreo. Ibi est decor domus Dei.

SERMO HABITUS HIPPONI DIARRHYTO IN BASILICA MARGARITA
X KAL. OCTOB. V FERIA
DE RESPONSORIO PSALMI XXXII:
"EXSULTATE IUSTI IN DOMINO RECTOS DECET LAUDATIO"

Rectos decet laudatio; pravos non decet.

1. In Dei laude gaudere et laudi Dei vivendo congruere admonet nos quod modo cantavimus: Exsultate iusti in Domino, rectos decet laudatio 1. Si enim rectos decet, pravos non decet. Qui autem recti, ipsi etiam iusti sunt, quibus dicitur ut exultent in Domino: ipsos enim decet laudatio. Qui autem pravi, nisi peccatores et iniqui, qui in Domino exultare non possunt, quoniam non eos decet laudatio? Merito dicitur in alio psalmo: Peccatori autem dicit Deus: Ut quid tu enarras iustitias meas, et adsumis testamentum meum per os tuum? 2 Quoniam rectos decet laudatio, et utique iustificationes Domini et testamentum Domini ibi est ubi laus Domini, merito et alibi dicitur: Non est speciosa laus in ore peccatoris 3. Ubi enim non decet, speciosa non est; et ubi speciosa est, ibi decet.

Recti corde sunt quibus Deus apparet bonus sive in laboribus piorum sive in felicitatibus impiorum.

2. Qui sint tamen proprie recti viri, ut quisque agnoscat utrum in ore suo speciosa sit laus Dei, quaerentes Scripturas invenimus hoc modo. Psalmus quidam dicit: Quam bonus Deus Israel rectis corde! Et sequitur: Mei autem paene commoti sunt pedes, quia zelavi in peccatoribus, pacem peccatorum intuens 4. Confitetur iste, non quidem aversionem et casum suum, sed tamen periculum. Non enim se cecidisse dicit, sed pedes suos nutasse ut caderet. Hoc enim ait: Quam bonus Deus Israel rectis corde! Mei autem paene commoti sunt pedes 5. Cum se per hoc quod est autem discernit a rectis corde, confitetur se aliquando non fuisse rectum corde, et ideo paene commotos pedes suos. Bonus ergo, inquit, Deus Israel rectis corde. Mihi autem aliquando non est visus bonus, quia non eram rectus corde. Non est autem ausus dicere: "Non est mihi Deus visus bonus", sed tamen hoc dixit. Cum enim ait: Bonus Deus Israel rectis corde; mei autem paene commoti sunt pedes, ostendit quia propterea moti sunt pedes, quia non ei videbatur bonus. Unde autem non ei visus est bonus Deus? Paulo minus effusi sunt gressus mei 6. Paulo minus, quid est? Paene effusi sunt. Unde? Quia zelavi in peccatoribus, pacem peccatorum intuens 7. "Attendi, inquit, peccatores non colentes Deum, blasphemantes Deum, irritantes Deum. Vidi quod abundent pacem, abundent felicitatem. Et visum est mihi quod non recte iudicet Deus, blasphematoribus suis donans felicitatem". Hoc ergo cum intueretur, id est, felicitatem malorum, dixit nutasse pedes suos ut non ei videretur bonus Deus. Sed quia postea cognovit, sicut in ipso psalmo dicit: Suscepi ut cognoscerem, et addidit: Hoc labor est ante me, quare sint iniqui felices, hoc labor est ante me, ait, donec introeam in sanctuarium Dei, et intellegam in novissima eorum 8, quia quibus modo iniquis ad tempus datur felicitas, servatur in novissimo poena sempiterna. Hoc cum cognovisset, factus est rectus corde, et coepit laudare Deum in omnibus, et in laboribus piorum, et in ipsis felicitatibus impiorum, attendens Deum iustum esse retributorem in novissimis, nunc vero dare quibusdam temporalem felicitatem quibus servat in extremo sempiternam infelicitatem, et quosdam pios exercere in praesenti infelicitate quibus rursus servat aeternam felicitatem; et oportere ut mutentur vices, tamquam divitis illius qui epulabatur cotidie splendide, et pauperis illius ulcerosi iacentis ad ianuam divitis, et de micis quae cadebant de mensa divitis saturari concupiscentis. Cum autem mortui essent ambo, ille in poena in inferno esse coepit, ille in sinu Abrahae requievit. Et cum indignum videretur diviti, et vellet sibi de modico digito Lazari stillari guttam aquae, vicissim de digito ipsius desiderans guttam de cuius mensa ille desideravit micam audivit ab Abraham sententiam recti Dei: Fili, inquit, memento quia percepisti bona in vita tua, Lazarus autem mala, nunc vero hic requiescit, tu autem torqueris 9. In haec novissima intendit aspectum intrans in sanctuarium Dei ille, cui non videbatur bonus Deus quia zelavit in peccatoribus pacem peccatorum intuens. Et agnoscens iudicium Dei verum et iustum, quod quidem modo agitur, sed occulte, futurum in fine in manifestatione, et tamquam correcto corde ex pravitate propria, admota velut regula iustitiae Dei qua cor tortum corrigeretur, erupit in hanc vocem et ait: Quam bonus Deus Israel rectis corde! 10 Modo intellego bonum, quia factus sum rectus corde. Antea vero non mihi videbatur bonus, quia nutabant pedes mei: Zelavi enim in peccatoribus, pacem peccatorum intuens 11.

Deus erudit te per flagella ut det regnum caelorum.

3. Si ergo iam tibi videtur bonus Deus et quando malis dat felicitatem, unde solebas murmurare adversus Deum, factus es rectus corde, decet te laudatio: Rectos enim decet laudatio 12. Si autem sis pravus, non te decet laudatio. Quare non te decet? Non erit perseverans laus qua laudas Deum. Laudas enim Deum quando tibi bene est; blasphemas Deum quando tibi male est. Etenim tunc tibi placet quando dat felicitatem; displicet autem quando castigat. Non es rectus corde, non poteris dicere canticum illud alterius psalmi: Benedicam Dominum in omni tempore, semper laus eius in ore meo 13. Quomodo enim semper, si tunc quando tibi bene est laudas, non et quando tibi male est? Quia et ipsum quod dicitur male tibi esse, bene est si castigatorem patrem esse intellegas. Puer insensatus amat plerumque magistrum blandientem, odit caedentem. Puer vero intellegens intellegit magistrum bonum, et blandientem et caedentem. Blanditur enim ne puer deficiat, caedit ne pereat. Tale itaque cor cum quisque habuerit, id est rectum, ut non ei displiceat Deus, et quando facit quod forte illi ad tempus adversari videatur, securus laudet Deum, quia semper laudabit, et vere illum decet laudatio, et vere fideliter cantat: Benedicam Dominum in omni tempore, semper laus eius in ore meo 14. Flagellat autem omnem filium quem recipit 15. Quid ergo eligis: flagellari et recipi, an non tangi et non recipi? Vide qualis filius sis. Si hereditatem paternam appetis, flagellum ne recuses. Si flagellum respuis, nega hereditatem. Quo enim te erudit, nisi ut det hereditatem? Heres patris tui ut esses, non te increpavit, non obiurgavit, non castigavit, non verberavit? Ut quid hoc? Ut ei succederes in domum quandoque ruituram et fundum quandoque transiturum, et aurum non diutius in hoc saeculo mansurum quam tu ipse, qui aurum possides. Etenim aut vivens amissurus es quod habes, aut moriens relicturus. Propter istam temporalem hereditatem pertulisti flagella patris tui, et murmuras ad Deum erudientem ut det tibi regnum caelorum?

Et decenter et perseveranter a rectis corde laudatur Deus.

4. Cum ergo talis es, ut placeat tibi Deus, et castigans placeat tibi - aut enim est in te aliquid quod flagello corrigatur, aut ipsa rectitudo tua in flagello probatur - cum ergo talis es, lauda. Securus enim laudas. Quare securus laudas? Quia decenter laudas, quia perseveranter laudas. Non enim timeo ne modo laudes, post paululum blasphemes. Non timeo ne sanus laudes, et aegrotus blasphemes. Non timeo ne de sani ore procedat laus Dei, de aegroti lingua quaeratur mathematicus aut sortilegus, quaeratur praecantator et remediorum diabolicorum alligator. Non timeo, quia iam intellexisti bonum Deum esse et cum castigat, et scis quia ille qui percutit filium novit et quando parcat. Decebit et laudare 16, quia semper perseveranter laudabis, et erit semper laus Dei in ore tuo 17. Accipis libenter blandientem Patrem, accipis libenter et flagellantem Patrem. Non ad illum curris cum blanditur, et fugis ab eo cum flagellat. Si enim hoc feceris, eris tamquam puer, qui cum fugeret a flagellante patre incurrit in blandientem mangonem, et putavit eum bonum, patrem vero suum malum, et praetulit dolos blandimentorum veritati flagellorum; praeferendo autem amisit hereditatem, incurrit in condicionem. Muta tu consilium, et fac cor tuum rectum. Non enim mutatus est Deus quia flagellat te, sed tu mutabilis es. Agit ille aliquid per commutationem, ut tu in melius commutatus percipias hereditatem. Nam si relinquat te et neglegat te, quando tibi videtur bonus, tunc multum irascitur. Intendat Caritas vestra, quid dicat in alio psalmo Scriptura Dei. Irritavit Dominum peccator 18, ait. Quare irritavit? Videte ubi exclamaverit de irritato Deo. Utique ad iracundiam maiorem irritavit Dominum peccator: Prae magnitudine, inquit, irae suae non exquiret 19.

Iob benedixit Deum in divitiis suis, bene eis utens.

5. Contra Iob sanctus, benedicens Dominum in omni tempore, in cuius ore semper erat laus eius 20, cum esset dives, benedixit Dominum in divitiis suis, faciens de illis omnia opera bona quae in libro eius enumerantur: frangens panem esurienti, vestiens nudum, suscipiens peregrinum, et cetera, quae sola divites de divitiis suis percipiunt, quae divites sola lucrantur. Neque enim lucrantur aut praesumunt de lucris quae filiis suis relinquunt. Nesciunt enim quis post eorum mortem sit possessurus labores ipsorum. Et hanc vanitatem Scriptura dixit: Verumtamen universa vanitas omnis homo vivens; thesaurizat et nescit cui congreget ea 21. Ergo lucrum totum quod fit de divitiis thesaurus est regni caelorum 22, unde Dominus dedit consilium, non ut perdas, sed ut mutes locum auro tuo. Non enim ait tibi: "Cum dederis, perdis", sed: "Male habes in terra, in caelo ego tibi servabo. Quid times ne perdas? In caelo ponis, custode Christo. Si locus te sollicitat, caelum erit; si custos, Christus erit. Quid times ne perdas?". Ergo cum haec de talibus faceret Iob, utique operabatur, et in ipsis operibus eius Deus laudabatur et benedicebat Dominum in his quae acceperat. Non enim vere, Fratres, divitiae accusantur. Putatis, quando videtis divites malos, divitias esse malas? Divitiae non sunt malae, sed illi; divitiae autem dona Dei sunt. Da illas iusto, et vide quae bona inde faciat. Numquid ideo malum vinum, quia nescio quis se inebriat? Da sobrio bene utenti, et vide munus Dei. Sic da aurum homini avaro. Ut amplius faciat hoc quod habet, quaerit committere omnia facinora. Da aurum homini iusto, et vide quemadmodum distribuat, quemadmodum impertiat, quemadmodum quibus, potuerit necessitatibus hominum subveniat. Non ergo divitiae, sed utens male divitiis ipse est malus. Cum ergo bene uteretur Iob, sicut bene usus est Abraham... Certe enim, Fratres, ille mendicus ulcerosus iacens ante ianuam divitis ita egens erat ut canes lingerent ulcera eius. Sic certe legimus, sic scriptum est. Et tamen quo ablatus est? In sinum Abrahae 23. Recense Scripturas 24. Vide si pauper hic fuit Abraham. Invenies illum habuisse hic multum auri, multum argenti, multum pecorum, multum mancipiorum et praediorum. Ergo pauper levatur in sinum divitis. Si meritum illi paupertas faceret, non eum ad requiem Abraham ipse praecederet, et eum succedentem susciperet. Sed quia hoc in paupere Lazaro erat quod erat in divite Abraham id est humilitas, pietas, Dei cultus, Dei observantia, nec illi obfuerunt divitiae, nec huic paupertas, sed illius meritum pietas fuit. Inde in illo divite qui male mutavit vices non reprehenduntur divitiae ipsius sed animus ipsius. Induebatur enim purpura et bysso, et epulabatur cotidie splendide 25, et patiebatur ulcerosum mendicum iacere ante ianuam suam et eum superbe contemnens non satiabat eius inopiam. Quid putatis dixisse divitem fastidientem mendicum? "Quid hic iacet iste?". Sed merito illa lingua quae contempsit pauperem guttam de digito eius desiderabat.

Iob benedixit Deum etiam in paupertate quam recepit de manu Domini.

6. Cum ergo Iob sanctus, ut dixi, haberet multas divitias, laudavit Deum, temptatus ut probaretur, probatus ut ostenderetur. Latebat enim non solum homines, sed et ipsum diabolum latebat qui diligentius inspicit quam quisquam hominum. Latebat ergo eum quis esset Iob, sed Dominum non latebat. Permisit temptatorem probator, probator autem non sibi sed nobis, ut nobis manifestaret quid imitari debeamus. Non enim ipsi diabolo voluit ostendere Iob, sed per diabolum nobis, ut diabolo victo nos haberemus quod imitaremur. Ergo amissis omnibus non paulatim sed repente, ait: Dominus dedit et Dominus abstulit. Sicut Domino placuit, ita factum est. Sit nomen Domini beneldictum 26. Sicut Domino placuit, ita factum est. Non potest pravum esse quod recto placuit. Non potest malum esse quod bono placuit. Bonus enim Deus Israel rectis corde 27. Rectus corde erat Iob, ideo decebat eum laudatio 28. Dominus dedit, Dominus abstulit. Sicut Domino placuit, ita factum est. Confessus est laudans: Sit nomen Domini benedictum 29. Dominus dedit et Dominus abstulit. Erat copia, nunc est inopia. Apud me res nunc mutatae sunt, ille non est mutatus. Ego aliquando dives, aliquando pauper; ille semper dives, semper rectus, semper Pater. Sit nomen Domini benedictum. Non enim benedictum erat nomen Domini in copia mea, et maledictum erit in inopia mea. Absit hoc a me. Hoc dicebat Iob divitiis interioribus ditatus. Totam domum amiserat, sed pectus plenum erat. Amiserat domum, aurum. Impleverat pectus. Deus pro his omnibus quae dederat ipse aderat. Dominus dedit, Dominus abstulit. Videte quemadmodum intellegat supereminentissimam potestatem. Ne forte Deum velis colere, o christiane, propter regnum caelorum et diabolum timeas propter bona terrena, omnino penes illum est tota potestas et summa. Diabolus nocere tantum voluit; nisi permissus non potuit. Apud illum ergo potestas est. Ceterum, si tantum liceret diabolo quantum vult, quis christianorum remaneret? Quis Dei cultor in terra relinqueretur? Non videtis templa eius cadere, simulacra confringi, sacerdotes eius ad Deum converti? Non putatis hinc dolere et torqueri diabolum? Si ergo pro dolore suo et potestas ei esset, quae Ecclesia in terra remaneret? Proinde cum Iob sanctus per diaboli insidias omnia perdidisset, non ei dat aliquam potestatem. Cum laudat Deum non ait: "Dominus dedit, diabolus abstulit", sed ait: "Dominus dedit, Dominus abstulit 30. Nihil sibi arroget diabolus. Et quod dives eram Dei erat, et quod pauper sum, Dei est". Et si permissus est ut temptaret, non est permissus ut suffocaret; suffocaret autem, non gulam tenens et confringens, sed spiritum intercludens. Si forte ille tribulationis passus angustias unum verbum blasphemum ex ore emitteret, tunc exhalaret extremum suffocatus, excluso a se spiritu vitae. Hoc nec in illa repentina paupertate fecit nec in illo ultimo vulnere.

Temptatus denique per uxorem, Iob benedixit Deum et in extrema infirmitate.

7. Nam cum parum fuisset diabolo abstulisse omnia quaecumque ille possidebat, abstulit et filios, quibus ille possidebat, sola relicta uxore. Solam enim illam non abstulit, et hoc utique sciens quid faceret. Noverat Adam per Evam deceptum. Servabat ergo suam potius adiutricem quam mariti consolatricem. Cum ergo abstulisset omnia illa et reliquisset unam per quam rursus temptaret, parum ei fuit. Petit etiam auferre sanitatem corporis. Et ipsam permissus est auferre, ut et in illo vulnere positus Iob laudaret Deum rectus corde, in nullo varians, quem decebat laudatio 31. Accessit ad cum illa ad hoc relicta, et persuasit, immo suasit blasphemiam. Ait enim: "Quanta mala patimur! Dic aliquid in Deum, et morere" 32. Primo Eva a diabolo quasi ad vitam invitata seducta est, et invenit mortem. Etenim diabolus ait: Non morte morieris 33. Et putans se habituram vitam mortem invenit, quia contra praeceptum Dei fecit, et contra praeceptum Dei viro persuasit. Modo contra: Dic aliquid in Deum, et morere 34. Sufficiat Eva quia persuasit facere contra praeceptum Dei. Illa adhuc Eva, ille iam non Adam. Illa a diabolo impleta, ille exemplo correctus. Melior Iob in stercore, quam Adam in paradiso. Ut noveritis quantum sit rectum cor habere, Iob quomodo prostravit diabolum in illa inopia, in illo vulnere? Respondit enim mulieri et ait: Tamquam una ex insipientibus mulieribus locuta es. Si bona percepimus de manu Domini, mala non sustinebimus? 35 Benedixit Dominum in omni tempore, semper laus eius in ore illius 36. Rectus enim erat corde 37, propterea illum decebat laudatio 38. Si ergo vultis ut et vos deceat laudatio, estote recti corde. Si vultis autem esse recti corde, non vobis displiceat in aliquo Deus. Aut enim vides causam quare faciat quod facit, et causam intuens non reprehendis. Aut si te causa latet, scito quia ille facit qui in nullo poterit displicere.

Deus potest facere contra voluntatem tuam non contra utilitatem tuam.

8. Deicit nescio quis domum suam reprehenditur. Si causam noveris, fors non reprehendis hominem facientem. Utique in hac modo basilica sumus, et angusta est et habet aliquid parvum. Et placuit domino alteram fieri, et destruenda erit haec. Quicumque forte viderit deicientes, cum coeperit deici, dicit: "Hic non oratum est? Hic nomen Dei non invocatum est? Quid patiuntur isti ut deiciant?". Displicet opus, quia latet consilium. Sic ergo et Deus aliquid facit. Quare faciat, aut scis et laudas, aut nescis et credis, si rectus es corde. Ipse est enim rectus corde, qui et in ipsis causis quas novit laudat Deum, et in his quas nescit non dat insipientiam Deo. Iniuste et stulte reprehenderis, homo gubernator domus tuae, ab ignaro causarum et ignaro consiliorum tuorum. Et tu audes gubernatorem totius mundi, et creatorem caeli et terrae reprehendere, quia flavit ventus et aruerunt vites, aut surrexit nubes et fudit grandinem? Noli reprehendere. Novit ille omnia opera sua et gubernare et numerare. Tu certe non potuisti fabricare caelum et terram et tamen, si tibi liceret, diceres Deo: "O si ego gubernarem, non facerem quod facis". Quando enim tibi displicet nescio quid factum a Deo, nonne velles te esse gubernatorem? Erubesce. Cui velis succedere vide: moriturus immortali, homo Deo. Melius est te illi cedere, quam quaerere succedere. Cede Deo, quia Deus est. Et si forte contra voluntatem tuam fecit, non est forte contra utilitatem tuam. Quanta faciunt medici contra aegrotorum voluntatem, et tamen non faciunt contra sanitatem. Et errat medicus aliquando, Deus numquam. Si ergo committis te medico aliquando erranti, committis te humano consilio. Non ut adhibeat cataplasma quod leve est, aut emplastrum unde tibi dolorem non faciat, sed plerumque ut urat, ut secet, ut auferat membrum tibi et tecum natum, committis te illi. Non dicis: "Hic forte errat, et ego minum habebo unum digitum". Permittis ut tollat unum digitum, ne forte inde totum corpus putrescat. Et non permittis Deum secare, ut tollat aliquid de fructibus tuis, si forte in ipsa moderatione habeas disciplinam?

Tamen Deus rogandus est in afflictionibus ut nobis subveniat.

9. Ergo, Fratres, estote recti corde, id est, ut in nullo vobis Deus displiceat. Non dico ut cum non rogetis. Rogate quantum potestis in afflictione. Suspendit imbrem, rogandus est. Sed et si pluerit laudandus, sed et si non pluerit laudandus, tamen rogandus. Non enim dicimus ut non rogetis. Aliquando enim flectitur et concedit rogantibus, et non vult concedere nisi rogantibus. Arrogans est Deus, ut non concedat nisi roganti? Sed tunc anima parvula ad magnitudinem Dei proficiet, si ei in tribulatione subveniat, ut nobis rogantibus et tribulatis det consolationem. Dulcescere nobis vult bono nostro, non suo. Videte enim quid mali est, ut tibi dulcis factus sit mundus, et amarus sit Deus qui fecit mundum. Nonne mutandus es? Nonne corrigendus es, ut habeas rectum cor? Immo sit amarus mundus, et dulcis sit Deus. Misceat itaque Dominus Deus noster amaritudines mundo huic, misceat plane. Hic fluere, circumfluere, abundare deliciis, oblivisci Deum delectat. Si habet aliquid amplius pecuniae nugari inde vult, non vult inde aliquid utile facere, aliquid caeleste comparare. Perdere vult et pecuniam et se et ceteros in quos impendit pecuniam. Non vultis ergo ut resecet Deus superflua ne de putredine totum putrescat? Novit ergo quid agat. Dimittamus illum. Tantum nos curandos demus, non medico consilium praebeamus. Conversi ad Dominum.

TRACTATUS SANCTI AUGUSTINI EPISCOPI
DE EO QUOD SCRIPTUM EST:
"QUIS EST HOMO QUI VULT VITAM
ET CUPIT VIDERE DIES BONOS?"

Vita haec optatur saltem longa quia esse non potest sempiterna.

1. Vocans humanum genus Spiritus Dei, iubendo quid facere et promittendo quid sperare debeamus, prius mentem nostram inflammat ad praemium, ut quod praecipitur magis bonum amando quam malum timendo faciamus. Quis est homo, inquit, qui vult vitam et diligit videre dies bonos? 1 Sic interrogatur quis iste sit, quasi possit inveniri qui non sit. Quis enim non vult vitam? Quis non diligit videre dies bonos? Audi ergo quod sequitur quicumque hoc vis et diligis homo, audi ergo quod sequitur omnis homo: Cohibe, inquit, linguam tuam a malo, et labia tua non loquantur dolum. Declina a malo, et fac bonum; quaere pacem, et persequere eam 2. Horum omnium cetera superiora sunt in praecepto, ultima in praemio. Nam ut cohibeamus linguam nostram a malo et labia nostra non loquantur dolum, declinemus a malo et faciamus bonum, et quaeramus pacem praecipitur nobis. Ut autem sequamur eam promittitur nobis. Quae ista pax est, nisi quam non habet mundus 3?. Quae est ista pax, nisi quam non habet ista vita, quae in huius vitae comparatione nec vita est? Neque enim de hac vita diceret: Quis est homo qui vult vitam? 4 et ad istam vel retinendam vel producendam praeceptis consequentibus hortaretur, tamquam et istam quis non vellet. Nam et haec optatur saltem prolixa, quia esse non potest sempiterna; et per hanc potest homo pervenire ad illam si quemadmodum vult eam longam sic vellet et bonam. Quantum est autem in hac vita longum quod erit aliquando finitum? Et quod erat longum erit nullum, quia et quando erat non stabat, quando producebatur non augebatur, nec addendo crescebat quia veniendo transibat.

Vita optanda est potius bona quam longa.

2. Quisquis igitur es amator longae vitae, esto potius bonae vitae. Nam si male vivere volueris, longa vita non erit vere bonum, sed erit longum malum. Vide autem quam sis absurdus atque perversus, cum te vitam fateris plus amare quam villam, villam vis potius bonam habere quam vitam. Nam ut inhiando et male concupiscendo adipiscaris villam bonam fraudando efficis vitam malam. Tamen si tibi diceretur, si a te quaereretur, utrum malles villa bona carere perdendo an vita mala moriendo, responderes te, si utrumque retinere non posses, paratiorem esse ut villa tibi auferretur. Cur igitur non sic amatur vita, ut sit etiam bona, quae abs te omnibus tuis bonis praefertur etiam mala? Cupis certe ut longa sit, licet mala sit. Immo fac ut bona sit, et noli timere ne brevis sit. Nam si te sollicito bene agitur, te securo cito finietur. Succedit ei namque vita aeterna, sine metu beata, sine fine longa. De illa quippe interrogat, qui dicit: Quis est homo qui vult vitam et diligit videre dies bonos? 5 In hac autem vita iubet nos Apostolus redimere tempus, quoniam dies mali sunt 6. Et quid est redimere tempus, nisi cum opus est etiam detrimento temporalium commodorum ad aeterna quaerenda et capessenda spatia temporis comparare? Unde et Dominus praecipit dicens: Si quis voluerit iudicio tecum contendere, et tunicam tuam tollere, dimitte illi et pallium 7. Ut scilicet amissa re aliqua temporali, impendas ad quietem quod eras tempus impensurus ad litem.

Non de vita huius temporis agitur in psalmo.

3. Quia itaque non de vita et diebus huius temporis loquitur Spiritus Dei dicens: Quis est homo qui vult vitam et cupit videre dies bonos? 8 sequentia docent. Talia enim praecepta subiungit, quibus obediendo vitam et dies bonos habere possimus, ut haec vita quam nunc agimus et hi dies pro eisdem praeceptis implendis plerumque amittendi sint. Proinde si hanc vitam in qua nunc sumus intellexerimus in eo quod dictum est: Quis est homo qui vult vitam? et propter hanc habendam quae connectuntur praecepta faciamus, quid acturi sumus, cum aliquis in malitia potens mortem nobis fuerit comminatus, nisi falsum testimonium dixerimus? Profecto enim si fecerimus quod hic iubetur: Cohibe linguam tuam a malo 9, ut propter hoc praeceptum testimonii fallaciam recusemus, quasi decepti videbimur. Quia propter habendae vitae cupiditatem praeceptum servare suscepimus, et eam magis praeceptum servando perdidimus. Porro si vitam intellexerimus in aeternum beatam quam post istam Deus dabit obedientibus sibi, de qua Dominus dixit ad quemdam: Si vis venire ad vitam serva mandata 10, tunc vero interroganti: Quis est homo qui vult vitam? 11 respondebimus nos velle vitam si etiam sub ipso percussoris ictu veritatem servabimus in testimonio, mortem contemnimus in mundo, vitam consequimur in caelo.

Item dies boni non sunt de hoc saeculo.

4. Hoc de diebus bonis intellegamus. Nam si propter dies praesentis saeculi qui boni dicuntur et non sunt, in sepulturam cordis per epularum aggeres, in luxuriae et vinolentiae gurgitibus, in turpissimas ingluviarum voluptates, si ergo propter istos dies, quasi propter dies bonos, susceperimus praeceptum ut labia non loquantur dolum 12, plerumque tales dies cogunt amatores suos loqui dolum, et tales dies negantur eis qui non loquuntur dolum. Quid enim aliud est "loqui dolum", nisi aliud labiis promere, cum aliud claudatur in pectore? Ad haec maxime adulatorum exarsit negotium, quia pene semper, ne prohibeantur ab opimis mensis apparatisque conviviis, blandiendo non tacent falsum, et ab his prohibentur, si amando Deum dixerint verum. Ergo propter istos dies quos putant bonos, ut eis exhibeantur, loquuntur dolum, et eis negantur, si non loquuntur dolum. Alii sunt igitur dies boni, de quibus admonemur ut si eos videre diligimus 13, cohibeamus a malo linguam nec dolum loquamur. Non sunt de isto saeculo dies illi; non eos habet caelum quod transiet sed quod permanebit; non eos novit terra morientium, sed terra viventium 14. Hos quisquis intellexerit et dilexerit, linguam cohibeat a malo; et si eam terror mortis cogat ad malum, labia eius non loquantur dolum; et si diebus fallaciter bonis invitetur ad malum, declinet a malo etiam inter bona, faciat bonum etiam inter mala; quaerat pacera 15 quae non est super terram et sequatur eam in illo qui fecit caelum et terram.

Cavendum est ne opus recusemus cuius merces est vita aeterna.

5. Proinde, Fratres, concupiscite vitam et diligite videre dies bonos ubi nulla nox erit, vitam in qua dies malus non timeatur, dies bonos in quibus numquam vita finiatur. Sed si hanc mercedem diligitis, cavete ne opus cuius ea merces est recusetis. Illam pacem quaerendo sequimini. Quaerite autem manibus vestris nocte coram Deo, et non decipiemini 16. Quid est enim manibus vestris, nisi in bono opere? Quid est nocte, nisi in tribulatione? Quid est coram Deo, nisi conscientiae puritate? Sic vivendo et hoc amando, habebitis Deum in contemplatione, et in illo vitam sine defectione, dies bonos sine contenebratione, pacem sine dissensione.

SERMO HABITUS IN BASILICA MAIORUM
DIE DOMINICA XIV KAL. IUL.
DE RESPONSORIO PSALMI XXXVIII:
"EXAUDI ORATIONEM MEAM ET PRECEM MEAM, DOMINE"
ET DE MULIERE IN ADULTERIO DEPREHENSA

Exordium. Psalmista petit auxilium a Deo, quia arduam rem sibi proponit.

1. Christianorum est, cotidie in Deum proficere et de Deo vel de donis eius semper gaudere. Peregrinationis enim nostrae tempus brevissimum est, et patria nostra sine tempore est. Inter aeternitatem enim et tempus multum distat. Hic conquiritur pietas, illic requiescitur. Inde cotidianis diebus quasi boni negotiatores noverimus quid profecerimus. Non tantum enim studiosi esse debemus in audiendo, sed vigilantes in operando. Haec schola, in qua Deus solus magister est, bonos quaerit discipulos, non fugitivos sed studiosos. Apostolus dicit: Studio non pigri, spiritu ferventes, spe gaudentes 1. In hac ergo schola, Fratres, cotidie discimus. Aliud discimus in praeceptis, aliud in exemplis, aliud in sacramentis. Sunt ista medicamenta vulnerum nostrorum, et fomenta studiorum nostrorum. Modo respondimus: Exaudi orationem meam et precem meam, Domine; inaurire, hoc est, auribus percipe lacrimas meas 2. Quid putas iste petiturus est, qui primo sibimet Deum cupit propitium esse? Quid ab illo expetiturus est? Videamus, discamus. Forte divitias petiturus? Forte in hac vita aliquam felicitatem? Dicat ergo nobis quid petiturus est, qui primo Deum deprecatur. Vidit enim quod ex se habere non potuit, sed a Deo habere potuit. Audierat enim: Petite, et accipietis 3. Noverat ergo quid esset petiturus, qui primo Deum rogavit; ergo exaudi Deus orationem meam 4. Et quasi interrogatus: "Quid vis, quid pulsas, quid clamas, quid interpellas? Audiam quid vis". "Quid volo? Audi voluntatem meam et perfice operam tuam. Quae est voluntas mea? Dixi custodiam vias meas, ut non delinquam in lingua mea" 5. Arduam rem iste disponit, sed non dubitat, quoniam primo Dominum deprecatus est. Noverat enim magisterium Pauli: Non ego, sed gratia Dei mecum 6.

Propositum non peccandi in lingua, cuius tamen est nobis magna necessitas.

2. Dixi ergo custodiam vias meas 7. Quas vias? Terrenas? Numquid per linguam ambulamus in terra? Aut pedibus nostris in terra ambulamus, aut pedibus alienis. Aut animalibus vehimur, aut pedibus nostris imus. Quid est ergo? Quam iste viam quaerit, ne delinquat in lingua sua? Magna doctrina. Videte, Fratres. Numquid enim, quemadmodum una hora possumus cibum accipere et refecti recedere, sic possumus momento uno loqui etiam et silere? Quemadmodum enim habemus oculos ad videndum, aures ad audiendum, ceterosque sensus ad percipiendum, sic iterum linguam ad loquendum. Est nobis magna necessitas linguae. Aut aliquid auditurus es ut respondeas, aut aliquid dicturus es ut doceas. Numquid oculo dicturus, et non lingua? Et si aure auditurus es, lingua responsurus es. Quid facimus de tam utili membro? Inde Deum rogamus, inde satisfacimus, inde laudes dicimus, inde una voce concinentes Deo cantamus, inde cotidianis diebus aut misericordes efficimur cum aliis loquimur, aut consilia damus. Quid faciamus nunc? Ipsa lingua nostra vobis ministerium exhibet. Quid facimus, ut non delinquamus in lingua? Maxime cum dictum sit: Mors et vita in manibus linguae 8, et iterum dictum sit: Multos vidi cadentes per casum gladii, sed non sic quomodo qui ceciderunt per linguam 9. Iterum dictum est: Et lingua in membris nostris constituitur, quae maculat totum corpus nostrum 10. Inde iterum idem Dominus: Docuerunt linguam suam loqui mendacium 11. O docuerunt! Facit enim consuetudinem loqui mendacium; etiam si non vis, illa loquitur mendacium. Quemadmodum enim, si rotam volvas semel, iam ut manu impuleris illa ipsa figura et rotunditate vel ipso instabili et quasi naturali cursu currit, sic et lingua nostra opus non est ut doceatur loqui mendacium. Iam enim inita sponte currit ad id ad quod facilius potest moveri. Aliud habes in corde; aliud illa aliquando volvit ex more. Quid facturus es? Quae, videtis Fratres, quae statera cordis facienda est, ut lingua aliquid proferat! Neque enim sponte movetur, intus est qui movet.

Lingua movetur ab intus: si intus non es inquietus, lingua nullum facit malum.

3. Est enim quaedam vis, quae se et cetera ministeria sua movet. Opus est ut bonus sit ille qui regit, et quamlibet malam consuetudinem adiutus per gratiam vincit. Bonus sit minister, et quiescit ministerium. Miles habet arma, sed si non fecerit nihil faciunt arma. Sic et lingua in membris nostris arma animae nostrae sunt. De ipsa dictum est: Inquietum malum 12. O inquietum! Quis fecit istud malum, nisi inquietus? Tu noli esse inquietus, et non est hoc malum; tu noli agitare, et non est quae se agitet. Neque enim animus est ut moveatur. Corpus est enim, iacet. Noli movere, et non movetur. Vide autem quomodo moves. Ipsa est illa, de qua multi fraudibus studentes et avaritiae servientes, cum coeperint de negotiis aliquid agere, eiciunt membrum factum ad laudem Dei, et ibi blasphemant Deum et dicunt: "Per Christum! tantum emi, tantum vendo". Quare? Interrogavi te. Iura mihi, quantum vendis? Ego te interrogavi: Quantum vendis? "Decem follibus vendo, viginti follibus". Per Christum iuras. Per oculos tuos iura, per filios tuos iura, et ipsa hora contremescit conscientia. O impietas linguae! Creatorem contempsisti, creaturam custodisti. O inquietum malum, plena veneni mortiferi! In ipsa benedicimus Deum et Patrem: sed Deum et Patrem, Deum propter naturam Patrem propter gratiam; Et in ipsa maledicimus hominem, qui factus est ad imaginem Dei 13. Attendite, Fratres, quid portetis. Ecce dico, quid portemus, et ego enim vobiscum homo sum. Sed recurramus.

Dolosa lingua Iudaeorum qui adduxerunt Mulierem adulteram.

4. Exaudi Detis orationem meam 14. Inde sunt illi Iudaei quos modo in Evangelio legimus 15. Utique lingua illos perduxit ad mortem. Modo enim in Evangelio audivimus. Adduxerunt, inquit, Iudaei quamdam mulierem licet meretricem ad Dominum, temptantes illum et dicentes: Magister, haec mulier modo comprehensa est in adulterio. In lege Moysi scriptum est, ut quaecumque fuerit in adulterio comprehensa lapidetur 16: Tu quid dicis? 17 Hoc lingua dicebat, sed Creatorem non agnoscebat. Nolebant isti orare, ut dicerent: Eripe animam meam a lingua dolosa 18. Dolose enim accesserant; hoc enim volebant agere. Venerat enim Dominus, non legem solvere, sed implere 19, et peccata dimittere. Dixerunt ergo Iudaei apud se: "Si dixerit: Lapidetur, dicemus ei: Ubi est, quod peccata dimittis? Non tu es qui dicis: Donata sunt tibi peccata tua 20? Si dixerit: Dimittatur, dicemus: Ubi est, quod legem venisti adimplere, non solvere?". Videte linguam dolosam ad Deum. Ille qui venerat Redemptor, non damnator (venerat enim redimere quod perierat) 21 aversus est ab ipsis, quasi conspicere eos nolens. Non vacat aversio ista ab ipsis. Intellegitur aliquid in hac aversione. Quasi diceret: "Peccatricem mihi adducitis, peccatores. Si putatis quia damnare debeo peccata, a vobis incipio". Et ipse, qui venerat donare peccata, ait: Qui se scit vestrum sine peccato esse, prior in illam lapidem mittat 22. O responsio, vel propositio! Si mittere voluissent lapidem in peccatricem, ipsa hora iterum recitaretur: In quo iudicio iudicaveritis, iudicabitur de vobis 23. Damnastis, damnabimini. Illi tamen, et si Creatorem non agnoscebant, conscientiam suam sciebant. Ponentes invicem faciem post faciem, ut nec ipsi se propter confusionem videre vellent, a senioribus - hoc dixit Evangelista - usque ad minores omnes egressi sunt. Dixerat enim Spiritus Sanctus: Omnes declinaverunt, simul inutiles facti sunt; non est qui faciat bonum, non est usque ad unum 24.

Lingua mulieris, sincera in confessione, invenit misericordiam.

5. Et exierunt omnes. Remansit solus et sola; remansit Creator et creatura; remansit miseria et misericordia; remansit quae suum reatum agnoscebat, et qui peccatum dimittebat. Nam ipsum est, quod conversus scribit in terra. Scripsit enim in terra. Quando enim peccavit homo, dictum est ei: Terra es 25. Peccatrici ergo cum daret indulgentiam dans scribebat in terra. Indulgentiam dabat; sed, cum daret indulgentiam erigens faciem suam ad illam: Nemo, ait, te lapidavit? 26 Et illa non dixit: "Quare? Quid feci, Domine? Numquid enim rea sum?". Non hoc dixit, sed ait: Nemo, Domine 27. Semetipsam accusavit. Probare illi non potuerunt, subduxerunt se. Sed illa confessa est, cuius Dominus non reatum nesciebat, sed eius fidem atque confessionem quaerebat. Nemo te lapidavit? At illa: Nemo, Domine 28. Et nemo propter confessionem peccatorum, et Domine propter indulgentiam meritorum. Nemo, Domine. Utrumque agnosco. Qui sis novi, quae sim novi. Tibi enim confiteor. Audivi enim: Confitemini Domino, quoniam bonus est 29. Novi confessionem meam novi misericordiam tuam. Ista dixit: Custodiam vias meas, ut non delinquam in lingua mea 30. Illi deliquerunt dolose agendo; ista magis se absolvit confitendo. Nemo te lapidavit? 31 Et illa: Nemo, et tacet. Ille iterum scribit. Bis scripsit, hoc audivimus, bis scripsit: semel indulgentiam dando, iterum praecepta renovando. Utrumque enim fit, cum indulgentiam accipimus. Subscripsit Imperator. Cum iterum forma procedit, quasi iterum alia praecepta dantur. Ipsa sunt, per quae primo in Apostolo audivimus caritatem illam imperatam. Primo enim ipsam lectionem audivimus. Inde hoc ipse Dominus dixit: Diliges Dominum Deum tuum de toto corde tuo, et de tota anima tua, et de tota virtute tua; et: Diliges proximum tibi tamquam te ipsum. In his duobus praeceptis tota Lex pendet et Prophetae 32.

Semper et ubique gratias Deo; ubi non gratias.

6. Ne aliquis nostrum laboraret, duo quaedam sunt dicta: Deus et proximus; qui te fecit, et cum quo te fecit. Nemo tibi dixit. "Dilige solem, dilige lunam dilige terram et quaecumque facta sunt". In his laudandus est Deus, benedicendus est factor. Quam magnificata sunt opera tua! dicimus, omnia in sapientia fecisti 33. Tua sunt, tu fecisti omnia. Gratias tibi! Sed nos fecisti super omnia. Gratias tibi! Sumus enim imago et similitudo tua. Gratias tibi! Peccavimus, quaesiti sumus. Gratias tibi! Negleximus, non sumus neglecti. Gratias tibi! Cum nos te contemneremus, non sumus contempti; ne divinitatem tuam obliti fuissemus et te amitteremus, tu etiam nostram humanitatem suscepisti. Gratias tibi! Ubi non gratias? Dixi ergo, custodiam vias meas, ut non delinquam in lingua mea 34. Illa enim mulier, cum offeretur causa adulterii, accepit indulgentiam liberata est. Onerosum nobis est, quoniam per baptismum, per confessionem, per gratiam accipiunt omnes omnium peccatorum suorum indulgentiam? Sed nemo nunc dicat: "Illa accepit indulgentiam. Ego adhuc catechumenus sum. Faciam adulteria, quoniam accepturus sum indulgentiam. Pone et me unum esse quemadmodum illa mulier. Confessa est, et liberata est. Deus noster bonus est. Et si peccavero, confiteor illi, et dimittet mihi". Bonitatem ipsius attendis, sed iustitiam eius considera. Quomodo bonitatem ad indulgentiam sic iustitiam ad poenam. Dixi ergo custodiam vias meas, ut non delinquam in lingua mea 35. Vellem scire, si in hoc tempore quo sermonem vestrae Caritati ministramus, nemo delinquat in lingua sua. In hoc tempore. quo hic sumus, forte nemo nostrum aliquid locutus est mali, sed forte cogitavit aliquid mali. Attendite. Dixi, custodiam vias meas, ut non delinquam in lingua mea. Dic vere: Posui ori meo custodiam dum consistit peccator adversus me 36.

Si frater tuus phreneticus conviciatur tibi, obsurdesce et tace.

7. Attendite. Posui ori meo custodiam dum consistit peccator adversus me 37. Stat adversus te aliquis improbus, conviciatur tibi, dicit quae nescis. Tu pone ori tuo custodiam. Dixi, custodiam vias meas, ut non delinquam in lingua mea 38. Dicat ille. Tu audi, et tace. Duae enim res sunt. Aut verum dicit, aut falsum. Si verum dicit, tu fecisti ut diceret. Et forte hoc misericordia est. Cum enim tu non vis audire quod fecisti, Deus qui curam tui gerit per aliquem tibi dicit quod fecisti, ut vel ipso pudore confusus aliquando ad medicinam recurras. Noli ergo rependere malum pro malo. Nescis enim qui tibi per ipsum loquatur. Ergo, si aliquid dicit quod fecisti, agnosce te misericordiam consecutum, ut aut oblitum te putes, aut ad confusionem tuam hoc dictum esse iudices. Si non fecisti, libera est conscientia. Quid quaeris? Quid irasceris de eo quod non fecisti? Quid enim ait tibi: "Fur"? "Ebriose"? Cito tu recurre intus ad secreta conscientiae. Vide te intus. Iudex esto, discussor tui esto. Quaere ibi: "Ubi putas posui peccata mea quae feci?". Aut si non sunt dic: "Non feci". Si "Non feci" dicit tibi conscientia tua, dic: Gloria nostra haec est testimonium conscientiae nostrae 39. Dixit tibi haec conscientia tua? Tace, dole illum dicentem tibi. Dic etiam tu Deo: "Pater, ignosce illi, quia nescit quid dicat" 40. Roga pro illo Deum. Dixi, custodiam vias meas, ut non delinquam in lingua mea. Posui ori meo custodiam dum consistit peccator adversus me 41. Noli enim putare, quia tunc videris sanctus si nemo te temptet. Tunc es sanctus, quando aliquo convicio non moveris, quando doles dicentem, quando non curas quod pateris, sed tamen doles eum a quo pateris. Ibi est omnis misericordia. Doles quoniam et ille frater tuus est, membrum tuum est. Insanit adversum te, phreneticus est, aegrotat. Dole illum, noli gaudere. Tantummodo de conscientiae tuae securitate gaude. Inde dole. Homo es enim. Vide ne et tu tempteris. Dictum est enim: Onera vestra portate, et sic adimplebitis legem Christi 42. Modo, cum dicit: "Tace", postea quam quieverit, dic ei; "Frater, per salutem tuam quare mihi dixisti quod non feci? Peccasti in me, rogo Deum pro te. Ego tibi quidem veniam do, et rogo pro te Deum meum, cui fecisti iniuriam cum in me peccasti. Noli ulterius facere, noli superbire". Non dico: Redde illi, Deus, qui dixit mihi quod non feci. Nolo hoc dicere. Posui ori meo custodiam dum consistit peccator adversus me 43.

Postea, cum ille sinceraverit, loquere; tunc intelleget.

8. Obsurdui et humiliatus sum - hoc sequitur - et tacui a bonis 44. Obsurdui: non illum audivi dicentem. Iste animus quantum profecit, qui etiam intus in fratris errore et conscientiae suae securitate gaudens, quod foris latretur nescit! Qualis ista anima est, quam secura, quam gaudens! Ista est, quae dicit Deo: Ambulabam in innocentia cordis mei, in medio domus tuae 45. Fores effractores pulsabant, sed idonea erat domus. Obsurdui et humiliatus sum, non adversus illum superbus extiti. Et humiliatus silui a bonis 46. Nec enim temporis erat, ut aliquid boni dixissem. Tempus est enim ut taceas modo. Posteaquam ille sinceraverit, loquere, tunc intelleget. Plerumque filii aegrotantes patres suos caeciderunt. Tamen illi propter infirmitatem filiorum et vapulabant et plorabant. Quem affectum adhibent filiis homines, ne moriantur, expectantes salutem filiorum! "Sed non est filius meus", ais. Sed est opus Dei, imago Dei, filius Dei. Si contemnis quia non est filius tuus, noli contemnere quia filius Dei est, frater tuus est. "Ergo obsurdui, et humiliatus sum. Non superbivi, sed silui a bonis, et dolor meus renovatus est 47, non de me, sed de ipso, quia non feci quod dixit. Habui dolorem, sed quia ita dixit. Habui dolorem; fratris enim mei curam gerens renovatus est in me dolor". Ista est via. Hoc enim fecit ipse Dominus Pater noster, qui etiam ipse Sponsus dictus est. Non ieiunabunt filii sponsi, ait, quousque cum ipsis est sponsus 48. Vapulavit a phreneticis filiis, occiderunt illum phrenetici filii. Rogavit pro illis 49. Postea sinceraverunt, agnoverunt et crediderunt, et qui noluerunt curari per medicum, curati sunt per discipulum medici, per Petrum enim curati sunt. Cum enim illos increparet Petrus, aiunt: Quid faciemus? Ait tunc Petrus: Paenitemini, et baptizetur unusquisque vestrum in nomine Domini Iesu Christi 50. Modo furebant, modo credebant. Videtis, quid facit infirmitas et sanitas. Quando infirmi fuerunt, tolerati sunt; quando salvi facti sunt, redempti sunt. Inde et nos, Fratres, quotiescumque talia patimur, taceamus. Duo illa teneamus: aut verum dicit, aut falsum. "Et si non dixerit, et feci, quid? Quia non dicit, et ego feci, optandum est ut dicat, ut ego confundar, quia feci: ista misericordia Dei est. Si autem hoc dicit quod non feci, gaudeam de me a securitate, doleam de fratris infirmitate. Caluit cor meum intra me 51. Ferbuit cor meum intra me ex dilectione quam habeo in fratrem. Sed tempus loquendi, tempus tacendi 52. Non potui modo facere. Inde ipse Paulus dicit: Non potui vobis loqui quasi spiritalibus, sed quasi carnalibus 53. Locutus est tamen. Quomodo locutus est? Ergo caluit cor meum intra me, et in meditatione mea exardescit ignis 54, Ignis est in me caritatis. Non habeo cui dicam quia infirmus est. Humiliem ergo me. Erit forte aliquando tempus, ut possim aliquid loqui. Tamen dimitte nobis debita nostra, sicut et nos dimittimus debitoribus nostris 55. Dimittam illi, quod non habeo in conscientia. Parum est quia nihil habeo in conscientia, sed rogem illum propter conscientiam".

Christus factus est civis noster ut nos reduceret ad patriam.

9. Iam iste percurrerat dixi, custodiam vias meas. Ponam ori meo custodiam. Humiliatus sum et in meditatione mea exardescit ignis. Nescio quid subito educit hic aliud maius, et post tot certamina magnosque labores audite quid dicat: Locutus sum in lingua mea 56. Est enim lingua animae motus ipsius voluntatis. Quemadmodum enim lingua motus est in corpore, sic voluntas motus est in anima. Ibi est prima lingua; inde est, inde loquitur Deo. Haec enim lingua ministerium exhibet extra positis hominibus: illa autem lingua, quae est in motu voluntatis, ministerium exhibet manenti intus in templo suo. Ipsa est vera lingua. Unde dixit Dominus, eos qui adorant eum, in spiritu et veritate adorare debere 57. Ipsa est vera lingua. Dixi in lingua mea: Notum mihi fac, Domine, finem meum, et numerum dierum meorum qui est, ut sciam quid desit mihi 58. Si attendat Sanctitas vestra, intellegat primo sententiam et sic Dominus misericordia sua qua semper consuevit dabit nobis orationibus vestris, ut possimus hanc discutere quia satis est ardua. Locutus sum in lingua mea: notum mihi fac, Domine, finem meum, et numerum dierum meorum qui sit, ut sciam quid desit mihi 59. Videte quid oret: Notum mihi fac, Domine, finem meum. Finis est, Fratres, ubi tendimus, ubi permansuri sumus. Quod exivimus de domibus nostris, finis nobis fuit ad ecclesiam veniendi. Ergo iter nostrum hic finitum est. Hinc iterum unusquisque ad domum suam finem habet redeundi. Ibi finit, ubi tendebat. Modo ergo in hac peregrinatione constituti, finem habemus ubi tendimus. Ubi ergo tendimus? Ad patriam nostram. Quae est patria nostra? Ierusalem, mater piorum, mater vivorum. Illic tendimus. Finis noster ipse est. Et quia viam nesciebamus, ipse civis civitatis ipsius fecit se viam 60. Nesciebamus qua ire. Amfractus nescio qui, spinosi, lapidosi, omnino graves, erant in via. Descendit huc ipse primus, qui est ibi principalis; descendit quaerens cives civitatis illius. Aberravimus enim, et cum simus Ierusalem cives, facti sumus cives Babyloniae, facti sumus filii confusionis: Babylonia enim confusio est. Descendit huc quaerens cives suos, et factus est civis noster. Non noveramus civitatem istam provinciam istam non noveramus. Sed quia nos ad illam non venimus descendit huc ad cives suos, et factus est ipse civis, non consentiendo, sed suscipiendo. Descendit huc. Quomodo descendit? In forma servi. Ambulavit hic inter nos Deus homo. Si enim tantummodo homo fuisset, ad Deum non perduxisset. Si tantummodo Deus fuisset, hominibus coniunctus non fuisset. Suscepit nobiscum conditionis aequalitatem, habens cum Patre divinitatem. Suscepit nobiscum temporalitatem, habens cum Patre aeternitatem. Hic nobiscum aequalis, ibi Patri aequalis. Descendit huc civis noster, et ait: "Quid hic facitis, cives Ierusalem? Imago et similitudo Dei non est creata nisi in Ierusalem. Statuae Dei in hac vita non ponuntur. Laboremus, redeamus. Qua redimus? Ecce substerno me vobis, fio vobis via, ero vobis finis. Imitamini me". Notum mihi fac Domine finem meum 61. Ipsum credimus, qui est finis noster.

Christus pro nobis via et exemplum.

10. Pater Deus nunc loquitur: "Ego tibi dico, o anima quam ego feci, o homo quem ego feci, ego dico tibi, finieras. Quid finieras? Perieras. Misi tibi qui te quaesisset, misi tibi qui tecum ambularet, misi tibi qui ignovisset. Inde ambulavit pedibus, ignovit manibus. Inde, quando post resurrectionem ascendit, manus latus et pedes ostendit: manus, unde indulgentiam dedit peccatorum; pedes, quibus pacem annuntiavit desertorum 62; latus, unde cucurrit pretium redemptorum". Finis ergo legis Christus ad iustitiam omni credenti 63. Notum mihi fac Domine finem meum 64. Iam factus est tibi noctis finis tuus. Quomodo tibi notus factus est? Finis tuus pauper fuit, finis tuus humilis fuit, finis tuus alapis caesus est, finis tuus sputis oblitus est, adversus finem tuum falsum testimonium dictum est. Posui ori meo custodiam dum consistit peccator adversus me 65. Ipse factus est tibi via. Qui dicit se in Christo manere, debet, quomodo ille ambulavit, et ipse ambulare 66. Est via. Modo ambulemus, non timeamus, non aberremus. Foris a via non ambulemus. Dictum est enim: Circa viam scandala posuerunt mihi, et circa viam muscipulam posuerunt mihi 67. Et ecce illam misericordiam. Ne in muscipulam incidisses, ipsam misericordiam habes viam. Notum mihi fac, Domine, finem meum 68. Ecce habes finem. Christum redemptorem imitamini: Imitatores mei estote, sicut et ego Christi 69. Paulus quomodo imitatus est Christum? Attende quid dixit: In fame et siti, in frigore et nuditate, et cetera usque: Quis scandalizatur, et ego non uror? 70 Factus sum omnia omnibus, ut omnes lucrifacerem 71. Posui ori meo custodiam dum consistit peccator adversus me 72. Quae sunt verba Pauli, Fratres? Quis me separabit a caritate Christi? Finem attende. Quis me separabit a caritate Christi? Tribulatio, an pressura, an persecutio, an nuditas, an periculum? 73 O amantem, o ferventem, o currentem, o pervenientem virum! Quid patiebatur haec anima? Quomodo fervebat, quomodo docebat? Quis me separabit a caritate Christi? Angustia? et cetera usque an gladius? 74 Quid passus est iste? Et ne aliquis putaret quia inde superbiebat, ait: Fratres, arbitror me non apprehendisse 75.

Numquam dicas: sufficit, sed quotidie quaere quid desit tibi.

11. Hoc ut quid: Notum mihi fac, Domine, finem meum, et numerum dierum meorum qui sit? Quantum hic habeo vivere? Ut quid tibi scire diem? Ut sciam quid desit mihi 76. Quid desit, sed ad aeternitatem. Modo attende Paulum. Post tantos labores dinumeratos, adhuc me, ait, non arbitror apprehendisse 77. Audi dicentem: Quid desit mihi 78. Nemo ergo dicat: "Iam multum ieiunavi, multum laboravi, multum donavi. Iam omnia praecepta Dei feci. Heri feci, hodie feci". Et adhuc hodie erit, si aliquando fuisti. Heri semper hodie habet; ad crastinum si veneris, hodie habebit; et ad annos decem si veneris, hodie erit. Semper tu hodie dic: Quid desit mihi 79. Si enim Paulus in tantis laboribus miles caelestis, si enim ille post tantam exercitationem et post tantas revelationes, raptus usque in tertium caelum, et audivit ineffabilia verba, et tamen, ne in revelationibus extolleretur, accepit stimulum carnis qui illum humiliaret 80, quis est qui dicere valeat: "Sufficit"? Inde ergo notum fac mihi Domine finem meum 81. Et ecce habes ante te Christum finem. Non habes iam quod quaeras. Cum iam credidisti, iam agnovisti. Sed non in fide tantum res est, sed in fide et opere. Utrumque necessarium est. Nam et daemones credunt (audistis Apostolum) et contremiscunt 82, non est autem prode illis quia credunt. Parum est fides sola, nisi et opera coniungantur: Fides quae per dilectionem operatur 83, ait Apostolus. Notum fac mihi, Domine, finem meum, et numerum dierum meorum qui sit 84. Istud non dicitur, quia, si unusquisque nostrum sciret quando moreretur, decerneret sibi, verbi gratia, ut bene viveret. Inde ipse magister, volens nos sollicitos fieri, interrogatur de die et hora, et dicit: De die illa et hora nemo scit. Nolebat enim ut illi scirent. Inde dixit: neque Filius 85; hoc est, non vobis expedit ut sciatis. Eritis enim neglegentes, non solliciti. Eo magis bene vivetis, cum solliciti fueritis. Non quia nescio diem, nam omnia quae habet Pater mea sunt 86. Notum mihi fac, Domine, finem meum, et numerum dierum meorum qui sit 87. Notum fac mihi istud, ut semper sim sollicitus, quia nescio quando veniet fur 88, ut noverim quid desit mihi.

In temptatione et tribulatione quid desit nobis noverimus.

12. Ibi ergo, Fratres, simus cauti, ut noverimus quid desit nobis. Temptatio christianorum, probatio christianorum est. Nam qui temptatur, ostenditur illi quid illi desit. Duae res sunt: aut ostenditur illi quid habeat, aut ostenditur illi quid desit. Temptatus est Abraham non ut ostenderetur illi quid dehabuisset, sed ut ostenderetur nobis quid imitaremur. Temptatus est autem in filio. Quae illa temptatio fuit 89? Optavit filium in aetate provecta, iam de quo desperabatur. Tamen, dum promissionem Dei audivit, non haesitavit omnino. Credidit, accepit, meruit, suscepit. Natus est, nutritus est, in aetatem perductus est, lactatus est. Et dictum est ei: In semine tuo benedicentur omnes gentes 90. Noverat ille in quo semine, habemus enim testimonium in Evangelio: Abraham concupivit diem meum, ait, videre; et vidit, et gavisus est 91. Noverat ergo. Post illa autem omnia quae crediderat, audivit a Deo: Abraham offer mihi filium tuum sacrificium 92. Temptatus est. Quare? Non noverat Deus fidem ipsius? Sed propter nos haec ostendere dignatus est. Nobis enim dicitur: "Offer mihi sacrificium saccelli tui", et dubitamus. Quod sacrificium? Date elemosynam et ecce vobis munda sunt omnia 93; et iterum: Misericordiam volo, quam sacrificium 94. "Da aliquid de saccello tuo", dicitur tibi, et ligas. Quid si tibi iuberetur de filio tuo? Ecce de saccello tuo sic dubitas; de filio tuo quid fecisses? Ut sciam quid desit mihi 95. Dicturus sum non sine dolore et pudore. Pleraeque feminae forte volunt Deo servire, et, si audaces fuerint, dicunt parentibus: "Dimitte me, virgo Dei volo esse", aut: "servus Dei volo esse", et audiunt: "Nec salva sis, nec salvus sis. Vere non facies quod vis. Quod ego volo, hoc facies". Quid si diceretur tibi: "Occide"? Vivis, vita aeterna promittitur tibi, ante te est. Et resistis, et dubitas, et oppugnas? Certe christianus es. "Quare, domne, quia christianus sum ideo non debeo habere nepotes?". Debes habere nepotes? Scis quantum tibi deest, quod heri ieiunasti? Canta quod iste dixit: Notum fac mihi, Domine, finem meum, et numerum dierum meorum qui sit, ut sciam quid desit mihi 96. Praestet enim Deus, et misericordia ipsius, ut cotidie agitemur, aut temptemur, aut probemur, aut exerceamur, aut proficiamus. Tribulatio patientiam operatur, patientia probationem, probatio spem. Spes vero non confundit 97.

Demus ergo operam cotidie proficiendi in Deum.

13. Ergo, Fratres mei, optemus cotidie scire qui simus, ne, cum securi sumus, postea veniat dies et nihil inveniatur de eo quod putabamus, et dicatur nobis: In inferno quis confitebitur tibi? 98 Ergo, Fratres mei, demus operam cotidie proficiendo in Deum, non parcendo rebus caducis, quas hic sumus dimissuri. Attendamus Abrahae fidem, quia et ipse pater noster fuit 99. Imitemur devotionem, imitemur fidem. Si in filiis nostris temptati fuerimus, non timeamus; si in saccello, non terreamur; si infirmitatibus corporis nostri aliquid fuerit ingestum, spem nostram in Deum collocemus. Christiani sumus, peregrini sumus. Nemo terreatur, patria hic non est. Qui hic vult habere patriam et istam perdet, et ad illam non veniet. Ut boni filii ad patriam tendamus, ut cursus noster approbetur et perducatur. Conversi ad Dominum.

SERMO DE RESPONSORIO PSALMI XL

Perversus est qui peccata sua non sibi sed fortunae, fato, diabolo tribuit.

1. Una voce multi cantavimus, quia in Christo unum sumus 1. Populus enim qui dicit plurali numero: Pater noster 2, ipse est qui dicit: Ego dixi, Domine, miserere mei, sana animam meam quoniam peccavi tibi 3. Multi enim peccare volunt, et peccata sua sibi tribui nolunt. Attendat autem Sanctitas vestra superbos homines, quomodo nolunt confiteri Deo. Omnia enim mala quae faciunt nolunt sibi tribuere, et incipiunt dicere quia vel fortuna fecit vel fatum fecit. Sed dicit: "Diabolus fecit", ne dicat: "Ego feci". Tollat ergo ista de medio qui haec dicit, quia et fortuna vanitas hominum est et fatum inanitas, et qui putaverit aliquid esse fatum ipse fit fatuus. Et diabolus, quamvis sit hostis noster 4, tamen consentientem supplantat. Non habet vim cogendi, sed astutiam suadendi. Si autem diabolus male suadens loqueretur solus, et Deus per Scripturas bona docens non loqueretur, haberes excusationem apud Deum. Diceres: "Cui consensurus eram nisi ei qui mihi loquebatur, quia tu mihi tacebas?". Cum autem diabolus non taceat mala suadere, et Deus non taceat bona monere, aures tuae mediae inter diabolum mala suadentem et Deum bona praecipientem quare inclinantur ad verba diaboli, et avertuntur a verbis Dei? Dicit tibi ille: "Fac furtum"; dicit tibi Deus: "Noli facere furtum". Si audires ambos, pessimus esses. Et quomodo tamen posses ambobus obtemperare diversa iubentibus, cum clamet Deus Christus: Nemo potest duobus Dominis servire 5? Iam vide qualis es, qui contemnis monentem Deum, et consentis diabolo decipiendi. Quod cum facis, vel attende, et iam noli facere. Et cum videris quia male fecisti, confitere Deo, accusare noli diabolum, ut possis vere dicere: Ego dixi: Domine, miserere mei, sana animam meam quoniam peccavi tibi 6. Non fatum peccavit, non fortuna peccavit: Sana animam meam quoniam peccavi tibi. Et quid sum facturus? Quia enim peccavi, aegroto. Si aegroto, sana animam meam. Hoc est confiteri medico, et invocare medicum. Si peccata tua aliis volueris tribuere, ut dixi, vel fortunae vel fato vel diabolo, non tibi, et iterum bona facta tua tibi volueris tribuere non Deo, perversus es. Contra enim, quidquid mali facis malitia tua facis, quidquid boni facis gratia Dei facis.

Quod facis bonum, Deus facit; quod facis Talum, tu facis.

2. Videte autem quomodo nescio qui homines nolentes convertuntur ad blasphemias, ut ipsum Deum velint accusare. Cum coeperit enim accusare fortunam quia ipsa eum coegit peccare, et ipsa in illo peccavit, incipit accusare fatum, quaeritur ab eo: "Quid est fortuna, vel quid est fatum?". Et incipit dicere, quia stellae eum coegerunt ad peccatum. Videte quomodo paulatim blasphemia eius currit ad Deum. Stellas quis posuit in caelo? Nonne creator omnium Deus? Si ergo tales ibi posuit stellas, quae te cogunt peccare, nonne videtur ipse esse auctor peccatorum tuorum? Vide quam perversus es, o homo, qui, cum Deus accuset peccata tua, non ut te puniat, sed ut illis punitis te liberet, tu contra propria perversitate, ubi bonum aliquid facis tibi imputas, ubi aliquid mali Deo imputas. Converte ergo te ab ista perversitate. Esto correctus, et incipe contradicere tibi, et a contrario tibi loqui. Quid enim ante dicebas? "Quod facio bonum, ego facio; quod facio malum, Deus facit". Immo sic est verum: quod facis bonum Deus facit, quod facis malum tu facis. Haec dicendo non frustra cantas: Ego dixi: Domine, miserere mei, sana animam meam quoniam peccavi tibi 7. Nam si ubi male Deus facit, et ubi bene tu facis, iniquitatem loqueris adversus Deum. Audite et hinc quid dicat psalmus: Nolite, inquit, exaltare in altum comuni vestrum, neque loquamini adversus Deum iniquitatem 8. Hanc enim iniquitatem loquebaris adversus Deum, qua omnia bona tibi volebas tribuere, et omnia mala illi. Exaltando cornu superbiae loquebaris adversus Deum iniquitatem. Cum humilitate loqueris aequitatem. Quae est aequitas, quam loqueris cum humilitate? Ego dixi, Domine, miserere mei, sana animam meam quoniam peccavi tibi 9.

In bonis quae facis ne te extollas supra eos qui bona non faciunt.

3. Ideo, cum dixisset ipse psalmus: Nolite exaltare in altum cornum vestrum, neque loquamini adversus Deum iniquitatem, subiecit statim: Quoniam neque ab oriente, neque ab occidente, neque a desertis montium; quoniam Deus iudex est, hunc humiliat et hunc exaltat 10. Duos homines videt, id est, duo genera hominum. Quos ergo duos homines videt? Unum superbientem, alterum confitentem; unum loquentem aequitatem, alterum loquentem iniquitatem. Quis loquitur aequitatem? Ille qui dicit: "Ego peccavi". Quis autem loquitur iniquitatem? Ille qui dicit: "Non ego peccavi, sed fortuna peccavit, fatum peccavit". Cum ergo videas duos homines, unum aequitatem alterum iniquitatem loquentem, unum humilem alterum superbum, noli mirari quia sequitur quod dicit: Quoniam Deus iudex est, hunc humiliat et hunc exaltat 11. Et parum est quod dixi: Frater, ne sic loquaris ut tibi tribuas bona quae facis, Deo autem mala. Sed etiam bona ipsa quae facis, si Deo sic tribueris et Deo inde gratias egeris, ut tamen super alios qui nondum bona operantur, extollas te et quasi iam perfectae iustitiae tibi videaris, quia non facis homicidium, aut non facis adulterium, aut non facis furtum, aut ieiunas, aut das eleemosynas, iam inde tibi videaris perfecisse iustitiam et spernas eos qui ista non faciunt, et superbias quasi sanus intuens infirmos, et sic improbat te Deus. Debes enim, quantumcumque profeceris, non attendere quantum transieris, sed quid tibi restet, dum nec finias viam et gaudeas in patria exaltatus in rege ipsius patriae, qui propter te ipsum humilis factus est.

Exemplum farisei et publicani.

4. Propterea duo quidam in templo ostenduntur a Domino, et sic dicit Evangelium: Dicebat autem et adversus eos qui sibi iusti videbantur, et spernebant ceteros, similitudinem hanc. Duo quidam ascenderunt in templum orare, unus fariseus, et alter publicanus 12. Farisei quasi principes Iudaeorum erant, vel ut docti, vel ut sancti ipsorum; publicanos autem illi habebant nequissimos peccatores. Ascenderunt ergo ambo in templum orare, et fariseus coepit dicere: Deus, gratias tibi ago. Videte quia ex eo quod habebat boni, Deo gratias agebat. Sed videte ubi reprobatur, quia contemnebat eum quem videbat peccatorem. Ideo vide verba sequentia: Gratias tibi ago, quia non sum sicut ceteri homines, iniusti, raptores, adulteri, sicut et publicanus iste 13. Attendit illum et contempsit. Et superextulit se, et nihil rogavit dari sibi, sed tantum gratias egit ex eo quod habebat, quasi iam esset perfectus. Et coepit enumerare iam Deo veluti merita sua: Ieiuno bis in sabbato, decimas do omnium quaecumque possideo 14. Al medicum venerat curandus, et sana membra ostendebat, vulnera tegebat. Publicanus autem de longinquo stabat, nec oculos ad caelum audebat levare, sed percutiebat pectus suum dicens: Domine, propitius esto mihi peccatori 15. Videte quomodo non quaesivit non accusari. Se accusabat et se verberabat. Pugno percutiebat pectus, timore conscientiam et confitebatur Deo. Attendat Sanctitas vestra, quomodo hunc humilat, et hunc exaltat 16. Audite verba Domini consequentia: Amen dico vobis, descendit de templo iustificatus publicanus magis quam ille fariseus 17. Et tamquam diceres: "Domine, quare sic?" et diceret tibi: Quoniam qui se exaltat humiliabitur, et qui se humilat exaltabitu 18. Hanc ergo habentes humilitatis viam, Fratres carissimi, proficite, abstinete vos ab omni nequitia et malignitate. Purgate etiam atque etiam mores vestros adiuvante Deo, cui confitemini. Conversi.

SERMO DE PSALMO XLIX

In iudicio Christus veniet manifestus et non silebit. Etiam nunc Christus loquitur multis modis pro nostra salute.

1. Cantavimus: Deus manifestus veniet, Deus noster, et non silebit 1. Deum Christum Scriptura ista praedixit venturum ad iudicium vivorum et mortuorum. Quando enim prius venit iudicari, occultus fuit; quando veniet iudicare, manifestus erit. Quam fuit tunc occultus, hinc intellegite quo ait Apostolus: Si enim cognovissent, numquam Dominum gloriae crucifixissent 2. Tunc autem siluit interrogatus, sicut Evangelium loquitur 3, ut impleatur in eo Isaiae prophetia dicentis: Sicut ovis ad immolandum ductus est, et sicut agnus coram tondente fuit sine voce, sic non aperuit os suum 4. Veniet ergo manifestus, et non silebit 5. Ad hoc dictum est: Non silebit iudicaturus, quia siluit iudicatus. Nam quantum attinet ad voces ipsius nobis necessarias, quando siluit? Non siluit per Patriarchas, non siluit per Prophetas, non siluit per os carnis suae. Et modo si sileret, per Scripturas non loqueretur? Lector ascendit, sed ipse non silet. Tractator loquitur. Si vera loquitur, Christus loquitur. Si sileret Christus, et ego vobis ista non dicerem. Nec per os vestrum siluit. Nam quando cantabatis, ipse loquebatur. Non silet. Opus est ut nos audiamus, sed aure cordis, nam facile est audire carnis. Illis auribus audire debemus, quas quaerebat magister ipse, cum diceret: Qui habet aures audiendi audiat 6. Quis enim ante illum, quando ista dicebat, sine auribus carnis stabat? Omnes aures habebant, et pauci habebant. Non omnes habebant aures audiendi, hoc est, obediendi.

Cupiditas pastoris est salvatio gregis.

2. Quam terribiliter locutus est per prophetam Ezechielem, credo adhibuistis aurem. Credo audistis, quemadmodum dixerit: Ad domum Israel mittam te, non ad populum alterius linguae te mittam. Populus autem non vult audire te, quia non vult audire me 7. Quid ostendit, nisi quia ipse Deus per Prophetam loquebatur? Quia vero in ipsis verbis propheticis nos maxime territi sumus, id est, praepositi quos posuit loqui ad populum suum, prius in illis verbis videmus faciem nostram. Demonstratum est enim nobis, sonante lectore, quasi speculum ubi nos inspiceremus, et inspeximus nos. Inspicite vos. Ecce ego facio quod ibi audivi. Si non discreveris, inquit, iustum ab iniusto, si non dixeris peccatori: Morte morieris, et ostenderis illi ut recedat ab iniquitatibus suis, ipse quidem in peccatis suis morietur, sanguinem autem eius de manu tua exquiram. Si autem dixeris et ille contempserit et non obedierit, ille in sceleribus suis morietur, tu autem animam tuam liberabis 8. Dico vobis, libero animam meam. In magno enim sum, non periculo, sed exitio constitutus, si tacuero. Sed cum ego dixero, et implevero officium meum, vos attendite iam periculum vestrum. Quid autem volo? Quid desidero? Quid cupio? Quare loquor? Quare hic sedeo? Quare vivo? nisi hac intentione, ut cum Christo simul vivamus. Cupiditas mea ista est, honor meus iste est, possessio mea ista est, gaudium meum hoc est, gloria mea ista est. Sed si non me audieris et tamen ego non tacuero, liberabo ego animam meam. Sed nolo salvus esse sine vobis.

Non contemnenda peccata habitudinaria etiam si Christus modo tacet.

3. Nolite ergo contemnere, Fratres mei, peccata in quibus forte consuetudinem iam fecistis. Omne enim peccatum consuetudine vilescit, et fit homini quasi nullum sit. Obduritia iam dolorem perdidit. Quod valde putre est nec dolet; quod non dolet nec pro sano habendum, sed pro mortuo computandum est. Attendite quae dicat Scriptura, et ibi videte quemadmodum vivere debeatis. Quis non contemnat ebriositatis peccatum? Abundat tale peccatum, et contemnitur. Iam cor ebriosorum perdidit sensum, non habet dolorem, quia nec salutem. Quando aliquid pungitur et dolet, aut sanum est aut est in illo spes aliqua sanitatis. Quando autem tangitur, pungitur vel ligatur nec dolet, pro mortuo habendum est, aut de corpore praecidendum. Sed aliquando nos parcimus et non novimus nisi loqui. Excommunicare, de Ecclesia proicere pigri sumus. Aliquando enim timemus ne ipso flagello peior fiat qui caeditur. Sed numquid ille parcet, numquid silebit quem timere debemus? Audistis in ipso psalmo, Fratres mei, cum enumeraret peccata peccatoribus, ait: Haec fecisti et tacui 9. Contra hoc dictum est: Veniet et non silebit 10. Praesentia sua non silebit. Excepto enim quod Dominus Christus significatur quia siluit in iudicio, ut impleretur in illo etiam ea prophetica quam paulo ante commemoravi, hoc excepto, modo Deus ipse per se ipsum Dominus Christus tacet. Ascendit enim in caelum, et sedet ad dexteram Patris, inde venturus est iudicare vivos et mortuos. Quamdiu ibi est, donec veniat, tacet. Voces eius in libris audimus, de ore ipsius non audimus. Audistis autem voces ipsius de sanctis Scripturis in isto loco; audistis cum vos ipsos commemoratis, et forte his rebus inter vos sermocinamini.

Malae interpretationes circa silentium Dei.

4. Numquid audis illum quando facis adulterium, et latere te putas quia homo te non videt? Ille te videt, sed tacet. Quando furtum facis, captas oculos cui furaris, et si eum latet facis. Si vides latere non posse, non facis. Si propterea non facis quia times ne videaris, intus fecisti, in corde fecisti. Fur teneris, et nil tulisti. Sed et si opportunitas detur ad implendum malum factum tuum furaris et laetaris. Quare? Quia tacet? Audi ergo psalmum. Te admonuit, te quicumque es, qui forte hic hodie stas et nocte aliquid mali fecisti, te admonuit, tibi dixit: Haec fecisti et tacui. Suspicatus es iniquitatem, quod ero tibi similis 11. O homines, qui haec verba quae dicturus sum, nec in ore habetis nec in corde, felices estis! Nonne quotidie homines mala facientes, aut quos bene fecisse paenitet et paenitentia perversa fundunt quod mulserunt, nonne quotidie dicunt et ista murmura inter se rodunt: "Vere si Deo displicerent ista, permitteret illa fieri? Aut illi qui ea faciunt felices essent in terra? Videmus raptores, videmus infirmorum oppressores, videmus vicinorum expulsores, videmus violentos limitum invasores, videmus calumniatores, et tamen potentes divites felices in hac terra. Si vere ista Deus videret, si ista curaret, parceret cis?". Addunt et hoc, quod peius est: "Non placent Deo nisi mali". Contingat autem ut bene faciat aliquid et sequatur forte aliqua tentatio, continuo ad manum habet: "Non expedit facere bene. Malo qui fecerit, bene". Parum est quia male vis facere, et bene facientibus maledicis? Haec fecisti, inquit, et tacui. Suspicatus es iniquitatem, quod ero tibi similis 12. Quid est: quod ero tibi similis? Quia sic mihi placet malum quomodo tibi, hoc es suspicatus. Hoc dixisti in corde tuo, non dixisti pari tuo, sed ego audivi, quando dixisti in corde tuo. Quod peius est, in haec verba progrediuntur, ut nec audiri timeant.

Deus arguet peccatorem et statuet illum ante faciem suam.

5. Ergo suspicatus es iniquitatem, quod ero tibi similis. Arguam te. Quomodo non putas, et quando non putas, arguam te. Sileo cum parco, sed non silebo cum iudico. Arguam te. Et quid tibi faciam quando arguam te? Statuam te ante faciem tuam 13. Modo enim quando male facis, putas quia bonus es, quia non vis te videre. Alios reprehendis, te non respicis, alios accusas, de te non cogitas; alios ponis ante oculos tuos, te ponis post dorsum tuum. Ego quando te arguo, contra facio. Tollo te a dorso tuo, et pono te ante oculos tuos. Videbis te, et planges te. Non erit iam tunc quomodo corrigas te. Contemnis ergo tempus misericordiae, veniet tempus iudicii. Quia tu in ecclesia mihi cantasti: Misericordiam et iudicium cantabo tibi, Domine 14. Ex ore nostro exit, ubique ecclesiae concrepant Christi: Misericordiam et iudicium cantabo tibi, Domine. Tempus est misericordiae ut corrigamur; nondum venit tempus iudicii. Locus est, spatium est; peccavimus, corrigamur. Nondum finita est via, nondum clausus est dies, nondum exspiratum est. Non desperetur, quod est peius, quoniam propter ipsa humana peccata et tolerabilia, et tanto crebriora quanto minora, constituit Deus in Ecclesia tempora misericordiae praerogandae, quotidianam medicinam ut dicamus: Dimitte nobis debita nostra, sicut et nos dimittimus debitoribus nostris 15; ut his verbis lota facie ad altare accedamus, ut his verbis lota facie corpori Christi et sanguini communicemus.

Multi nolunt veniam petere.

6. Quod est gravius, ipsam medicinam sic homines contemnunt, ut non solum non dent veniam quando in illis peccatur, sed nec velint petere quando ipsi peccant. Intravit tentatio, irrepsit ira. Tantum dominata est iracundia, quantum potuit, ut non solum tumultuaretur cor, sed et convicia et crimina vomeret lingua. Non vides quo te impulit? Non vides quo te praecipitat? Vide, eamdem corrige. Dic: "Male feci", dic: "Peccavi". Non enim morieris, cum dixeris, immo morieris si non dixeris. Crede, non mihi, sed Deo. Quid sum ego? Homo sum, par vester sum, carnem porto, infirmus sum: omnes credamus Deo. Attendite vobis. Ipse Dominus Christus ait - attendite vobis -: Si peccaverit frater tuus, corripe illum inter te et ipsum. Si te audierit, lucratus es fratrem tuum. Si non te audierit, adhibe tecum duos aut tres. In ore enim duorum aut trium testium stabit omne verbum. Si nec ipsos audierit, refer ad Ecclesiam. Si nec ipsam audierit, sit tibi tamquam ethnicus et publicanus 16. Ethnicus gentilis est. Gentilis ille est qui in Christum non credit. Si nec Ecclesiam audierit, mortuum eum puta. Sed ecce vivit, ecce intrat, ecce signat, ecce genu figit, ecce orat, ecce ad altare accedit. Sit tibi tamquam ethnicus et publicanus. Noli in illo ista attendere falsa signa viventis. Mortuus est. Unde vivitur, quomodo vivitur si et ista medicina contemnitur? Si dicam alicui in conspectu vestro: "Tu hoc fecisti", respondebit postea: "Quantum erat? Intus me moneret, intus mihi diceret quia male feci, intus viderem peccatum meum. Quare me in populo arguit?". Quid si feci et non correxisti? Quid si feci et adhuc perseveras? Quid si feci, et adhuc tibi bene fecisse videris in corde tuo? Quia tacet ille, iustus es? Quia ille modo non vindicat, nihil male fecisti? Non times: Arguam te? Non times: Constituam te ante faciem tuam 17? Non times?

Etiamsi longe sit iudicium Dei, vita humana tota brevis est.

7. "Sed longe est, inquis, iudicium", Primo quis tibi dixit quia longe est dies iudicii? Numquid si longe est dies iudicii, longe est dies tuus? Unde scis quando est? Nonne multi sani dormierunt et obduruerunt? Nonne casus nostros nobiscum in hac carne portamus? Nonne fragiliores sumus quam si vitrei essemus? Vitrum enim et si fragile est tamen servatum diu durat, et invenis calices ab avis et proavis, in quibus bibunt nepotes et pronepotes. Tanta fragilitas custodita facta est annosa. Nos autem homines, et sub tantis casibus quotidianis fragiles ambulamus. Et si casus ipsi repentini non acciderint, diu tamen vivere non valemus. Vita humana tota brevis est. Ab infantia usque ad decrepitam senectutem tota brevis est. Adam si adhuc viveret et hodie moreretur, quid illi vitae longitudo profuisset? Huc accedit, quia ipse dies, qui quasi naturaliter fervet morbo illecto, incertus est. Quotidie moriuntur homines. Et qui vivunt deducunt illos, exsequias celebrant, et vitam sibi promittunt, Nemo dicit: "Corrigam me, ne eras hoc sim quod iste quem deduxi". Placent vobis verba, ego quaero facta. Nolite me contristare pravis moribus vestris, quia delectatio mea non est in hac vita nisi vestra bona vita.

SANCTI AUGUSTINI DE VERSU PSALMI XLIX:
"DEUS MANIFESTUS VENIET"

Deus videtur nunc non iudicare inter bonos et malos.

1. Ad exhortandas mentes Caritatis vestrae, pauca de praesenti psalmo, quae donat Dominus, gratanter accipite. De Domino nostro Iesu Christo prophetatum est in isto psalmo, ubi audivimus et cantavimus: Deus manifestus veniet, Deus noster, et non silebit 1. Ipse enim Dominus Christus, Deus noster, Filius Dei, primo adventu venit occultus, secundo adventu veniet manifestus. Quando venit occultus, non innotuit nisi servis suis; quando veniet manifestus, innotescet bonis et malis. Quando venit occultus, venit iudicandus; quando veniet manifestus, veniet iudicaturus 2. Denique tunc cum iudicaretur siluit, et de silentio eius Propheta praedixerat: Sicut ovis ad immolandum ductus est, et sicut agnus coram tondente, sic non aperuit os sum 3. Sed Deus manifestus veniet, Deus noster, et non silebit 4. Non quomodo siluit quando iudicandus erat, ita silebit quando iudicaturus erit. Et nunc non silet, si sit qui audiat, sed dictum est: Tunc non silebit, quando vocem eius agnoscent et qui modo contemnunt. Modo enim quando dicuntur praecepta Dei, quibusdam in risum veniunt. Et quoniam quod promisit Deus modo non ostenditur, et quod minatur modo non videtur, quod praecipit irridetur. Modo enim felicitatem quae dicitur mundi huius, habent et mali: infelicitatem quae dicitur mundi huius, habent et boni. Attendunt homines qui credunt praesentia et non credunt futura, quoniam ista bona et mala praesentis saeculi promiscue habentur a bonis et malis. Si divitias optant, vident habere divitias et pessimos homines et bonos homines. Vident etiam si exhorrent paupertatem et miserias huius saeculi, laborare in his miseriis non solum bonos, sed etiam malos. Et dicunt in corde suo, quia res humanas Deus nec respicit nec regit, sed omnino in intimo quodam fundo mundi huius dimisit nos casibus volvi, nec aliquam providentiam exhibet nobis. Ac per hoc fit in illis contemptus praecepti, quia non vident manifestationem iudicii.

Sed patientia Dei ad poenitentiam te adducit.

2. Verumtamen etiam modo debet quisque attendere, quia quando vult Deus, respicit et iudicat, ad horam non differt; quando vult autem, differt. Et unde hoc? Quia si numquam in praesenti iudicaret, non esse Deus crederetur; si omnia in praesenti iudicaret, nihil iudicio reservaret. Ad hoc enim multa servantur iudicio, et quaedam in praesentia iudicantur, ut illi qui differuntur' timeant et convertantur. Non enim amat Deus damnare sed salvare 5, et ideo patiens est in malos, ut de malis faciat bonos. Sic dicit Apostolus, quia revelabitur ira Dei super omnem impietatem 6, et reddet Deus unicuique secundum opera sua 7. Admonet autem et corripit hominem contemnentem, et dicit: An divitias bonitatis et longanimitatis eius contemnis? 8 Quia bonus est in te, quia longanimis est, quia patiens est in te, quia differt te et non aufert te, contemnis, et omnino nullum iudicium Dei putas, ignorans quia patientia Dei ad paenitentiam te adducit. Tu autem secundum duritiam cordis tui thesaurizas tibi iram in die irae et revelationis iusti iudicii Dei, qui reddet unicuique secundum opera sua 9.

Quidquid homo nunc facit in thesaurum mittit pro extremo iudicio.

3. Quicquid ergo homo facit modo in thesaurum mittit, sed nescit quid colliget. Quomodo divites qui in thesaurum terrae mittunt, quasi sciunt quid colligunt, sed nesciunt cui colligunt. Quis enim possideat divitias eorum post mortem ipsorum prorsus ignorant, et aliquando divitiae eorum ad inimicos eorum perveniunt 10. Et ideo se quisque fraudat nolens manducare ut ditescat, ut alius de laboribus eius fluat et luxurietur et dissolvatur. Quomodo ergo colligunt quidem scientes sed cui colligant nesciunt, sic contra in thesaurum caelestem boni quid colligant sciunt, mali quid colligant nesciunt. Bonus enim ponit in thesauro caelesti omnia opera misericordiae quae fecit circa homines quibus subvenit, et scit quoniam fidelis est custos qui illi servat omnia quae reponit. Et non ea videt, sed de thesauro suo certus est 11, quia neque aliquid a fure subripitur, neque ab hoste invaditur, neque ab inimico et improbo et potente quasi evicto tollitur, sed semper manebit quia a Domino potentissimo custoditur. Si enim homines pecunias fideli servo commendant, et securi sunt, misericordias suas commendant potenti Domino, et solliciti sunt? Noverunt ergo, quia quicquid reponunt, totum ibi salvum est. Qui fideles sunt potentiae Domini sui fidem iungunt. Credunt ei quia servat, et inveniunt quod servat. Nam et homines qui pecuniam colligunt, numquid vident arcam ipsam vel in arca pecuniam? Semper colligunt et mittunt, aut infodiunt et servant. Non vident, et tamen quasi conscientia eorum scit quia ibi est in loco illo ubi posuerunt. Et forte iam fur tulit, et vanus gaudet qui inaniter reservavit. In thesauro autem caelesti si quid posuerimus, et de Domini custodia securi sumus, et omnino furem nullum patimur, nec damnum aliquod sustinemus. Mali vero et ipsi mittunt in thesauro omnia mala opera sua, et servat illis Deus. Hoc est quod dixit Apostolus: Thesaurizas tibi iram in die irae iusti iudicii Dei 12.

In iudicio aperiuntur thesauri et dicuntur sententiae.

4. Sed quoniam servatur quidquid mali faciunt et nesciunt, ubi venerit Deus noster manifestus et non silebit 13, convocabit ad se omnes gentes, sicut dicit in Evangelio, et separabit quosdam ponens ad dexteram quosdam ad sinistram 14, et incipiet iam tractare thesauros utrorumque, quid quisque posuit ut inveniat. Venite, inquit, benedicti Patris mei, ad eos qui sunt ad dexteram percipite regnum, quod vobis paratum est ab initio mundi 15. Regnum caelorum, regnum sempiternum, societatem cum angelis, aeternam vitam ubi nullus oritur neque moritur, hoc percipite. Quando enim opera vestra in thesaurum mittebatis, regnum caelorum emebatis. Percipite regnum, quod vobis paratum est ab initio mundi. Etiam ostendit illis thesauros suos: Esurivi, et dedistis mihi manducare; sitivi et potastis me; nudus fui, et vestistis me; hospes fui, et adduxistis me; in carcere fui, et venistis ad me; aeger fui, et visitastis me 16. Et respondent illi: Domine, quando te vidimus in his necessitatibus constitutum, et ministravimus tibi? 17 Et ille: Quando uni ex minimis meis fecistis, mihi fecistis 18. Quia ergo quando uni ex minimis meis fecistis milii fecistis, percipite quod misistis, possidete quod emistis. Mihi enim servatori ideo credidistis. Deinde convertet se et ad illos qui sunt a sinistris, et ostendet illis thesauros suos inanes operis boni: Ite, inquit, in ignem aeternum, qui paratus est diabolo et angelis eius. Esurivi, et non dedistis mihi manducare 19. Aut si aliquid invenistis in thesauro isto aut aliquid misistis cogitate et reddetur vobis. Sed numquam te, inquiunt ipsi, vidimus esurientem 20. Et ille: Quando uni ex minimis meis non fecistis, nec mihi fecistis 21. Forte enim ideo mihi non faciebatis, quia in terra me ambulare non videbatis. Tam mali estis, ut si videretis sicut Iudaei crucifigeretis. Hodie enim mali homines, qui conantur si fieri potest delere praecepta Dei, qui conantur si fieri potest non esse Ecclesias ubi illis praedicentur praecepta Dei, nonne et ipsum Christum occiderent, si in terra viventem invenirent? Sed audebunt dicere, quasi illi qui nesciat cogitationes hominum 22: Domine, quando te vidimus esurientem? 23 Et ille: Quando uni ex minimis meis non fecistis, nec mihi fecistis 24. Minimos meos egentes posueram vobis in terra. Ego tamquam caput, dicet, in caelo, sedebam ad dexteram Patris, sed membra mea in terra laborabant, membra mea in terra egebant. Membris meis daretis, et ad caput perveniret quod daretis. Et sciretis quia minimos meos egentes quando vobis in terram posui, laturarios vobis institui qui opera vestra in thesaurum meum portarent. Et nihil in eorum manibus posuistis, propterea apud me nihil invenistis.

Ne tua poenitentia sit sera et infructuosa, modo habe.

5. Tunc ergo non silebit, sed apparebit; ideo dictum est: Non silebit 25. Modo autem dicit illud lector de codice et contemnitur; dicit illud de ore suo tractator aut disputator episcopus, et irridetur. Numquid sic irrideri habet, quando ab ipso iudice potentissimo dicetur 26? Unusquisque recipiet quod fecit, sive bonum sive malum. Tunc dicturi sunt homines sera et infructuosa paenitentia: "O si possemus iterum vivere et quod contempsimus audire et facere!". Tunc dicent illi, quos ex adverso constituent iniquitates eorum, sicut dicit in libro Sapientiae: Quid nobis profuit superbia, et divitiarum iactantia quid contulit nobis? Transierunt omnia tamquam umbra 27. Videtis quia paenitebit eos, sed ista paenitentia cruciabilis, non sanabilis. Vis habere utilem paenitentiam? Modo habe. Si enim modo habueris, corrigeris. Cum correctus fueris, fundetur ille thesaurus tuus ubi colligebantur mala opera tua, et implebitur alius thesaurus tuus ubi bona omnia opera tua colligantur. Sed forte conversus ad Deum, statim morieris, opera tua nulla forte invenientur in illo thesauro? Plane invenies ibi opera tua, quia scriptum est: Pax in terra hominibus bonae voluntatis 28. Deus non adnotat facultatem, sed coronat voluntatem. Scit quia voluisti, et non potuisti; sic te adnotat, quasi feceris quod voluisti. Ergo opus est ut convertaris, ne differendo subito moriaris, et omnino nihil inveniatur quod in praesenti habeas, et in futuro possideas. Conversi ad Deum.

23 SERMO 19

SERMO SANCTI AUGUSTINI
HABITUS IN BASILICA RESTITUTA
DIE MUNERUM

Avertat Deus faciem suam a peccatis nostris, non autem a nobis.

1. Cantantes Dominum rogavimus ut avertat faciem suam a peccatis nostris 1, et omnia facinora nostra deleat. Sed animadvertere potestis, Fratres, quod in eodem psalmo audierimus: Quoniam iniquitatem meam ego agnosco, et peccatum meum ante me est semper 2. Dicitur autem Deo alibi: Ne avertas faciem tuam a me 3, cui diximus: Averte faciem tuam a peccatis meis 4. Cum sit ergo persona una homo et peccator, homo dicit: Ne avertas faciem tuam a me, peccator dicit: Averte faciem tuam a peccatis meis. Hoc ergo dicitur: Ne avertas faciem tuam ab eo quem fecisti, averte faciem tuam ab eo quod feci. Oculus tuus, inquit, utrumque distinguat, ne propter vitium natura dispereat. Fecisti tu aliquid, feci et ego aliquid. Quod tu fecisti, natura dicitur; quod ego feci, vitium vocatur. Vitium sanetur, ut natura servetur.

Ut Deus ignoscat, te oportet agnoscere et punire peccatum tuum.

2. Facinus, inquit, meum ego agnosco 5. Si ego agnosco, ergo tu ignosce. Bene vivamus, et bene viventes sine peccato nos esse minime praesumamus. Sic vita laudetur ut venia postuletur. Desperati autem homines, quanto minus intenti sunt in peccata sua, tanto curiosiores sunt in aliena. Quaerunt enim non quid corrigant, sed quid mordeant. Et cum se non possint excusare, parati sunt alios accusare. Non sic iste nobis orandi et satis Deo faciendi demonstravit exemplum, dicens: Quoniam facinus meum ego agnosco, et peccatum meum ante me est semper 6. Non erat iste intentus in aliena peccata. Advocabat se ad se, nec se palpabat sed penetrabat, et in se ipsum altius descendebat. Sibi non parcebat, et ideo ut sibi parceretur non impudenter rogabat. Peccatum enim, Fratres, impunitum esse non potest. Si peccatum impunitum remaneat iniustum est, ergo sine dubitatione puniendum. Hoc tibi dicit Deus tuus: "Puniendum est peccatum aut a te, aut a me". Punitur ergo peccatum, aut ab homine paenitente, aut a Deo iudicante. Punitur ergo aut a te sine te, aut a Deo tecum. Quid est enim paenitentia, nisi sua in se ipsum iracundia? Qui paenitet irascitur sibi. Nam si non ficte fiat, unde est et pectoris tunsio? Quid feris, si non irasceris? Quando ergo tundis pectus, irasceris cordi tuo, ut satisfacias Domino tuo. Potest enim etiam sic intellegi quod scriptum est: Irascimini et nolite peccare 7. Irascere quia peccasti, et puniens teipsum noli peccare. Exsuscita cor paenitendo, et hoc erit sacrificium Deo 8.

Sacrificio contriti cordis Deus placatur.

3. Placari Deo vis? Nosce quid agas tecum, ut Deus placetur tibi. In eodem psalmo adverte; ibi enim legitur: Quoniam si voluisses sacrificium, dedissem utique; holocaustis non delectaberis 9. Ergo sine sacrificio eris? nihil oblaturus, de nulla oblatione Deum placaturus? Quid dixisti? Si voluisses sacrificium, dedissem utique; holocaustis non delectaberis. Sequere, et audi, et dic: Sacrificium Deo spiritus contritus, cor contritum et humiliatum Deus non spernit 10. Abiectis quae offerebas, invenisti quod offeras. Offerebas enim apud patres victimas pecorum, et sacrificia vocabantur. Si voluisses sacrificium, dedissem utique. Illa ergo non quaeris, et tamen sacrificium quaeris. Populus tuus dicit tibi: Quid offeram qui quod offerebam non offero? Ipse enim populus, aliis decedentibus aliisque nascentibus, ipse est populus. Sacramenta sunt mutata, non fides. Signa mutata sunt quibus aliquid significabatur, non res quae significabatur. Pro Christo aries, pro Christo agnus, pro Christo vitulus, pro Christo hircus, totum Christus. Aries, quia ducit gregem: ipse est inventus in vepribus 11, quando pater Abraham filio iussus est parcere 12, nec tamen sine oblato sacrificio inde discedere. Et Isaac Christus erat, et aries Christus erat. Isaac sibi ligna portabat 13: Christus crucem propriam baiulabat 14. Pro Isaac aries, non tamen pro Christo Christus. Sed in Isaac et in ariete Christus. Tenebatur cornibus in vepre aries 15; interroga Iudaeos, unde tunc Dominum coronaverint 16. Agnus est: Ecce Agnus Dei, ecce qui tollit peccata mundi 17. Taurus est: attende cornua crucis. Hircus est, propter similitudinem carnis peccati 18. Velata sunt ista, donec aspiraret dies et removerentur umbrae 19. In eumdem ergo Dominum Christum, non solum quod Verbum, sed etiam quod Mediator est Dei et hominum homo Christus Iesus 20, et Patres antiqui crediderunt, et ad nos eamdem fidem praedicando et prophetando transmiserunt. Unde dicit Apostolus: Eumdem habentes spiritum fidei, propter quod scriptum est: Credidi, propter quod locutus sum 21. Eumdem habentes, quem habuerunt et illi qui scripserunt: Credidi, propter quod locutus sum. Habentes ergo eumdem, inquit, spiritum fidei, propter quod scriptum est ab antiquis: Credidi, propter quod locutus sum, et nos credimus, propter quod et loquimur 22. Quando ergo David sanctus ita dicebat: Quoniam si voluisses sacrificium, dedissem utique, holocaustis non delectaberis 23, tunc illa sacrificia offerebantur Deo, quae modo non offeruntur. Ergo quando cantabat, prophetabat, praesentia spernebat et futura praevidebat. Holocaustis, inquit, non delectaberis. Quando ergo holocaustis non delectaberis, sine sacrificio remanebis? Absit. Sacrificium Deo spiritus contritus; cor contritum et humiliatum Deus non spernit 24. Habes quod offeras. Non gregem circuminspicias, non navigia praepares et permees ad extremas provincias unde aromata deferas. Quaere in corde tuo quod gratum sit Deo. Cor conterendum est. Quid times ne contritum pereat? Ibi habes: Cor mundum crea in me, Deus 25. Ut ergo creetur mundum cor, conteratur immundum.

Ut sis rectus corde, displiceat tibi quod displicet Deo. Exegesis psalmi 72. Felicitas non in hoc mundo quaerenda.

4. Displiceamus nobis quando peccamus, quia peccata displicent Deo. Et quia sine peccato non sumus 26, Vel in hoc Deo similes simus, quia hoc nobis displicet quod illi. Ex aliqua parte coniungeris voluntati Dei, quia hoc tibi displicet in te quod odit et ille qui fecit te. Artifex tuus ipse est, sed vide te ipsum et dele in te ipso quod non est ex ipsius officina. Deus enim, sicut scriptum est, creavit hominem rectum 27. Quam bonus Deus Israel rectis corde! 28 Si ergo sis rectus corde, non tibi displicebit Deus, bonus tibi erit Deus, laudabis Deum. Omnino, et in eo quod praestat, et in eo quod castigat, laudabis Deum. Ille enim qui dixit: Quam bonus Deus Israel rectis corde, seipsum inspexerat, qui aliquando non erat rectus corde, et displicebat ei Deus. Postea vero resipuit, et vidit non esse Deum perversum sed se fuisse non rectum. Et recordatus tempora pravitatis suae, et praesens correctionis suae ait: Quam bonus Deus Israel! Sed quibus? Rectis corde. Quid enim tu? Mei autem, inquit, pene commoti sunt pedes, paulo minus effusi sunt gressus mei 29, id est, pene lapsus sum. Unde hoc? Quia zelavi in peccatoribus, pacem peccatorum intuens 30. Unde ergo commoti fuerint pedes huius et pene lapsi sint gressus, quoniam non tacuit, cavendum monuit. Exspectabat a Deo, secundum vetus Testamentum, ignorans ibi esse signa futurorum, exspectabat ergo a Deo praesentis vitae felicitatem, et in hac terra quaerebat quod suis Deus in caelo servabat. Felix volebat esse hic, cum felicitas non sit hic. Res enim bona et magna est felicitas, sed habet regionem suam. De regione felicitatis Christus venit, et hic eam nec ipse invenit. Irrisus est, exprobratus est, adprehensus est, flagellatus est, vinctus est, palmis caesus est, affectus contumelia sputorum, spinis coronatus est, ligno suspensus. Ad extremum, Domini exitus mortis 31. In psalmo scriptum est [HI ACCLAMAVERUNT QUI COGNOVERUNT]: Et Domini exitus mortis. Quid hic ergo, serve, felicitatem requiris, ubi et Domini exitus mortis? Cum ergo in regione non sua felicitatem requireret ille, de quo loqui coeperam et propter illam in hac vita adipiscendam cohaereret Deo eique serviret et eius praecepta ut poterat faceret, vidit hoc magnum, vel pro magno, quod quaerebat a Deo, et propter quod Deo serviebat, esse apud eos qui Deo non serviebant, sed daemonia colebant et verum Deum blasphemabant. Vidit et commotus est, quasi perdidisset fructum laboris sui. Hoc est quod zelavit in peccatoribus, pacem peccatorum intuens 32. Denique habes ibi: Ecce ipsi peccatores et abundantes in saeculo obtinuerunt divitias. Numquid sine causa iustificavi cor meum, aut lavi in innocentibus manus meas, et fui flagellatus tota die? 33 Colo Deum, blasphemant Deum. Illis felicitas, mihi calamitas. Ubi aequitas? Inde moti pedes, inde pene effusi gressus, inde propinquus interitus 34. Nam ad quod periculum venerit, videte. Ibi ait: Et dixi, Quomodo scit Deus, si est scientia in Altissimo? 35 Videte ad quod periculum venerit quaerendo a Deo pro magno praemio terrenam felicitatem. Discite ergo, Carissimi, eam si habetis contemnere, nec dicere in cordibus vestris: "Ego quia colo Deum, ideo bene est mihi". Videbis enim, quo modo tibi putas bene, et illis qui non colunt Deum esse bene, et movebuntur gressus tui. Aut enim habes illam colens Deum, et videbis quod habeat talia non colens Deum, et ideo putabis frustra te colere Deum, quia et ille habet felicitatem qui non colit Deum. Aut non illam habes, et multo amplius Deum accusabis qui dat eam blasphematoribus suis et negat cultoribus suis. Discite ergo terrena contemnere, si vultis Deo fideli corde servire. Habes illam? Noli putare inde te esse bonum, sed fac te inde bonum. Non illam habes? Noli putare inde te esse malum, sed cave malum, quo non venit bonus.

Felicitas in Domino quaerenda est.

5. Etenim iste resipiscens, et reprehendens se ipsum, quod male coeperat de Deo sentire, anhelans peccator et pacem intuens peccatorum, reprehendens ergo seipsum, ait: Quid enim mihi est in caelo, et a te quid volui super terram? 36 Iam resipiscens, iam correcto corde, agnovit quantum valeat cultus Dei, quem Dei cultum vilissimo pretio addixerat, quando pro illo terrenam felicitatem quaerebat. Agnovit quid debeatur sursum cultoribus Dei, ubi iubemur habere cor et respondemus ibi nos habere cor. Et utinam non mentiamur, saltem ipsa hora, saltem ipso momento, saltem ipso temporis puncto, quando respondemus. Respiciens ergo ille et cor corrigens reprehendit se quaesisse aliquando in terra felicitatem terrenam quasi mercedem cultus Dei. Sed reprehendens se ait: Quid enim mihi est in caelo? Quid est ibi mihi? Vita aeterna, incorruptio, regnum cum Christo, societas angelorum, ubi nulla perturbatio, nulla ignorantia, nullum periculum, nulla temptatio; vera, certa, fixa securitas. Ecce, quid mihi est in caelo. Et a te quid volui super terram? A te quid volui super terram? Quid volui? Divitias fluxas, caducas, volaticas. Quid volui? Aurum, pallorem terrae; argentum, livorem terrae; honorem, temporis fumum. Ecce quid a te volui super terram. Et quia vidi hoc in peccatoribus, commoti sunt pedes mei, et paulo minus effusi sunt gressus mei 37. O quam bonus est rectis corde! 38 Quid ergo quaeris, Propheta fidelis? Aurum et argentum et divitias terrenas? Ergo tanti valet fides matronae fidelis quod habet et meretrix? Tanti ergo valet fides viri fidelis quod habet et mimus, auriga, venator, latro? Absit, Fratres mei, absit ut tanti valeat fides vestra. Avertat Deus hoc a cordibus vestris. Non tanti valet. Vultis nosse? Pro ea Christus mortuus est. Quid ergo terrenam mercedem quaeris, auro et nummis addictus? Iniuriam facis fidei, pro qua mortuus est Christus. Et quid est, inquit, quanti valet? Illum attende, qui ait: Quid enim mihi est in caelo? Non enim expressit quid erit illud. Sic ait: Et a te quid volui super terram? 39 Illud laudando, hoc abiciendo, utrumque tamen dixit. Quid est illud? Quod oculus non vidit 40. Quid est hoc? Quod fidelis oculus non sit it. Quid est illud? Quod invenit Lazarus ulcerosus. Quid est hoc? Quod habuit dives inflatus 41. Quid est illud? Quod perire non potest. Quid est hoc? Quod teneri non potest. Quid est illud? Ubi non erit labor. Quid est hoc? Quod non deserit timor. Quid enim mihi est in caelo? 42 Quid? Ipse qui fecit caelum. Pretium fidei tuae Deus tuus est. Ipsum habebis, se ipsum praeparat praemium cultoribus suis. Considerate, Carissimi, universam creaturam caelum, terram mare, quae in caelo, quae in terra, quae in mari, quam pulchra, quam mira, quam digne ordinateque disposita. Movent vos ista? Movent plane. Quare? Quia pulchra sunt. Quid est qui fecit? Puto rehebesceretis si videretis pulchritudinem angelorum. Quid est ergo creator angelorum? Ipse est praemium fidei vestrae. Avari, quid vobis sufficit, si Deus ipse non vobis sufficit?

Mundus est torcular; abundant nunc pressurae civis. Oleum estote.

6. Bene ergo vivamus, et ut hoc possimus, eum qui hoc praecepit invocemus. Neque bonae vitae nostrae terrenam mercedem a Domino requiramus. Ad illa quae promittuntur, intentionem nostram extendamus. Cor nostrum ibi ponamus, ubi putrescere non potest saecularibus curis. Transeunt ista quae occupant homines, volant ista, vapor est vita humana super terram 43. Accedunt etiam ipsius fragilis vitae tanta et tam cotidiana pericula. Terrae motus magni de orientalibus nuntiantur. Nonnullae magnae repentinis collapsae sunt civitates. Territi apud Hierosolimam qui inerant Iudaei, pagani, catechumini, omnes sunt baptizati. Dicuntur fortasse baptizati septem millia hominum. Signum Christi in vestibus Iudaeorum baptizatorum apparuit. Relatu fratrum fidelium constantissimo ista nuntiantur. Sitifensis etiam civitas gravissimo terrae motu concussa est, ut omnes forte quinque diebus in agris manerent, et ibi baptizata dicuntur fere duo millia hominum. Undique Deus terret, quia non vult invenire quod damnet. Nonnihil agitur in isto torculari. Mundus est torcular; abundant pressurae eius. Oleum estote, non amurca. Convertatur quisque ad Deum et mutet vitam. Occultum habet iter oleum, ad secreta sua tendit. Alius subsannat, irridet, blasphemat, clamat per plateas: amurca defluit. Dominus tamen torcularis per operarios suos, per sanctos angelos suos non quiescit operari. Novit oleum suum, novit quid recipiat, quo pondere pressurae eliquetur. Novit enim Dominus qui sunt eius 44. Amurcam fugite, publica et nigra est. Novit Dominus qui sunt eius. Oleum estote, amurcam fugite. Recedant ab iniquitate omnes qui nominant nomen Domini. Odia autem nolite concipere, aut cito finite. Non enim illa metuenda sunt. Times terrae motum? Times caeli fremitum? Times bella? Time et febrem. Subito, cum illa magna metuuntur ipsa non veniunt, et de transverso una febricula aufert hominem Et si talem invenit ille iudex, qualem non novit, qualibus dicturus est: Nescio vos, recedite a me 45, quid fiet postea? Quo itur? Per quem ambitur? Unde vita reparanda redimitur? Quis iterum vivere et quod male fecit emendare permittitur? Finitum est. Pauci quidem convenistis, sed si bene audistis, abundatis. Non vos fallat qui fallit, quia non vos decipit qui non fallit.

24 SERMO 20

DE EO QUOD SCRIPTUM EST IN PSALMO L:
"COR MUNDUM CREA IN ME DEUS"

Qui fuit idoneus ad se vulnerandum non est ad sanandum.

1. Voce consona et corde concordi, pro ipso corde nostro Dominum deprecantes diximus: Cor mundum crea in me, Deus, et spiritum rectum innova in visceribus meis 1. Hinc pauca quae Dominus dederit, in eius gratia ministrabimus vobis. Psalmus est paenitentis, amissam spem recuperare cupientis, lapsu suo iacentis, et Domini manu surgere deprecantis, tamquam qui fuerit idoneus ad se vulnerandum, et non sit ad sanandum. Sicut enim ipsam carnem nostram percutere et vulnerare cum volumus possumus, ut autem sanetur medicum quaerimus, nec ita nostra potestate sanamur ut nostra potestate sauciamur, ita et ad peccandum anima sibi ipsa sufficit, ad sanandum autem quod peccando laeserit Dei medicinalem dexteram implorat. Unde dicit in alio psalmo: Ego dixi, Domine, miserere mei. Sana animam meam quoniam peccavi tibi 2. Ad hoc ait: Ego dixi, Domine, ut constitueret ante oculos voluntatem arbitriumque peccandi ex anima oriri sibique sufficere ut perdat se, Dei autem esse quaerere quod perierat et salvum facere quod se vulneraverat. Venit enim Filius hominis quaerere et salvum facere quod perierat 3. Huic precem fundentes dicimus: Cor mundum crea in me, Deus, et spiritum rectum innova in visceribus meis. Dicat anima quae peccavit, ne plus pereat desperando quae se perdidit delinquendo.

Ne quaeras excusationem peccati, sed potius tui accusationem. Peccatum tuum a te puniatur, ne tu puniaris.

2. Ante omnia quippe danda est opera ne peccemus, ne quamdam familiaritatem et amicitiam cum peccato tamquam cum serpente faciamus. Morsu quippe venenato perimit peccantem, nec tale aliquid est cum quo facienda est amicitia. Sed si forte aut infirmum oppresserit aut incauto subrepserit aut errantem ceperit aut in errore secundo deceperit, non pigeat animam confiteri nec quaerere excusationem sed sui accusationem. Nam inde et oravit quodam in psalmo et ait: Pone, Domine, custodiam ori meo et ostium continentiae circum labia mea, et non declines cor meum in verba maligna, ad excusandas excusationes in peccatis 4. Peccatum quisque suadet tibi? Ante omnia recusetur. Sed persuasum est? Non excusetur sed potius accusetur. Nam et iste qui dicebat: Cor mundum crea in me, Deus, sic coepit: Miserere mei, Domine, secundum magnam misericordiam tuam 5. Magnam misericordiam magnus peccator implorat. Magnam medicinam magnum vulnus desiderat. Ibi dicitur: Averte faciem tuam a peccatis meis et omnes iniquitates meas dele. Cor mundum crea in me Deus 6. Avertit ergo Deus faciem suam a peccatis confitentis et se ipsum accusantis Deique auxilium, et misericordiam deprecantis. Avertit enim faciem suam a peccatis eius, non avertendo ab ipso. Cui enim dicitur: Averte faciem tuam a peccatis meis, ei alibi dicitur: Ne avertas faciem tuam a me 7. Avertit quia non advertit, nam si advertit, evertit. Ideo et iudices in convictos reos sententiam proferentes animadvertere dicuntur. Hoc ne faciat Deus, id est, ne animadvertat, dicimus ei: Averte faciem tuam a peccatis meis. Ne agnoscat, ignoscit. Quomodo autem nobilem dicimus, non autem nobilem dicimus ignobilem, sic noscentem, non autem noscentem, ignoscentem. Tamen si vis: ut ille ignoscat, tu agnosce. Impunitum non potest esse peccatum; impunitum non decet, non oportet, non est iustum. Ergo quia impunitum non debet esse peccatum, puniatur a te, ne puniaris pro illo. Peccatum tuum iudicem te habeat, non patronum. In tribunal mentis tuae ascende contra te, et reum te constitue ante te. Noli te ponere post te, ne Deus te ponat ante se. Ideo dicit in eodem psalmo, unde facillimam impetret veniam: Quoniam iniquitatem meam ego agnosco et peccatum meum ante me est semper 8. Tamquam dicens: Quoniam ante me est, non sit ante te, et quia ego agnosco, tu ignosce. Ergo peccatum aut a te punitur, aut a Deo; sed a te sine te, a Deo autem tecum. Te ergo habeat punitorem, ut tu Deum invenias defensorem. Dic: "Ego feci". Ego dixi: Domine, miserere mei. Sana animam meam quoniam peccavi tibi 9. Ego, inquit, dixi. Ego non quaero ad excusationem peccati, quis de me peccaverit, aut quis me peccare compulerit 10. Non dico: "Fortuna fecit". Non dico: "Fatum hoc voluit". Postremo non dico: "Diabolus fecit". Nam et ipse diabolus suadendi habet potestatem, postremo terrendi, graves etiam si permissus fuerit molestias inferendi. A Domino deprecanda virtus est, ne illecebrosa capiant aut ne dura confringant. Donet nobis contra illecebras et minas inimici, duas virtutes: continere et sustinere, continere libidines ne prospera capiant; sustinere terrores ne adversa confringant. Et cum scirem, inquit, quia nemo esse potest continens, nisi Deus det 11, huic ergo dicebat: Cor mundum crea in me Deus 12; et: Vae his qui perdiderunt sustinentiam 13. Neminem ergo quaeras accusare ne accusatorem invenias, a quo te non possis defendere. Nam et ipse inimicus noster diabolus quando accusatur, gaudet 14. Vult omnino ut accuses illum, vult ut ipse a te ferat qualem volueris criminationem, cum tu perdas confessionem. Contra huius astutiam exclamat ille: Ego dixi, Domine 15. Sine causa mihi insidiatur inimicus, novi astutias eius, captat linguam meam vult ut dicam: "Diabolus fecit". Ego dixi, Domine. His ergo versutiis seducit animas et a medicina confessionis avertit, aut persuadens eis ut se excusent et quaerant quos accusent; aut persuadens eis, quia iam peccaverunt, desperent et omnino se ad veniam posse pertinere non arbitrentur; aut persuadens eis quia cito Deus totum ignoscit, et si se homo non corrigat.

Vigilandum ne desperando neque male sperando pereas.

3. Videte quanta sint adversus quae vigilare debeat cor paenitentis. Ne se excusando accuset alterum, veniat ei in mentem: Ego dixi, Domine, miserere mei. Sana animam meam quoniam peccavi tibi. Ne desperando pereat, ut quoniam peccavit et graviter peccavit, putet se iam non posse sanari, et donet se libidinibus, trahendum omnibus cupiditatibus, facere quicquid libet quamvis non liceat. Et si non facit, ibi non facit ubi homines timet. Omnino animo quodam gladiatoricio, quoniam vitam desperat, quicquid potest facere ad satiandam cupiditatem et libidinem suam facit, tamquam devotus ad victimam. Tales desperatione, pereunt. Contra istos pro his, id est contra tales cogitationes eorum, vigilans Scriptura dixit: In qua die conversus fuerit iniquus et fecerit iustitiam omnes iniquitates eius obliviscar 16. Rursus - recreata anima si his verbis crediderit a desperationis malo - invenit aliam foveam et quae desperatione perire non potuit, spe perit. Et quis est qui perit spe? Ecce qualem propono, qui dixerit in animo suo: "Iam Deus veniam promisit omnibus avertentibus se a peccatis, in quacumque die conversi fuerint, omnes iniquitates eorum obliviscetur. Ergo faciam quicquid volo. Quando voluero convertam me delebiturque quod fecero". Quid dicimus? Quia non quando se converterit curat Deus paenitentem? Dimittit Deus omnia praeterita. Si negamus, indulgentiae divinae contradicimus, verbis denique propheticis obviamus, divinis eloquiis repugnamus. Non est hoc fidelis dispensatoris.

Ne tardes converti ad Dominum. Quaere bonam vitam qui desideras longam vitam.

4. Recurrit et dicit mihi quisquam: "Dabis ergo laxamentum peccatis ut faciant homines quicquid volunt, promissa venia, promissa impunitate cum se converterint?". Laxant habenas ad peccandum; ferentur magno impetu, nullo revocante, spe desperati. Itane vero, vigilaret Scriptura adversus desperantes, et non vigilaret adversus male sperantes? Audi eius vigilias adversus malam et perversam spem: Ne tardes converti ad Dominum, neque differas de die in diem. Subito enim veniet ira eius, et in tempore vindictae disperdet te 17. Quid est ergo, maligne sperator? Si disperes, peris; si speres, peris. Ubi tibi locus tutus erit, ut ab utraque fovea te eripias, et constituas te in via recta, serviens Deo, miserans animam tuam placens Deo? Male desperabas, audisti: In quacumque die conversus fuerit, omnes iniquitates eius obliviscar 18. Male sperare coeperas, audisti: Ne tardes converti ad Dominum, neque differas de die in diem. Undique te circumdedit providentia Dei misericorditer. Quid dicis? "Promisit mihi Deus indulgentiam; quando me convertero dabit eam". Plane dabit quando te converteris, sed quare te non convertis? "Quoniam quando convertero, dabit". Prorsus quando converteris dabit, sed ipsum "quando" quando est? Quare non hodie est? Quare non cum audis? Quare non cum clamas? Quare non cum laudas? Clamor meus sit adiutor pro te; clamor tuus testis sit contra te. Quare non hodie? Quare non modo? "Cras" inquit. Indulgentiam tibi Deus promisit, "cras" tu tibi promittis. Aut si forte, quomodo mihi legis de libro sancto indulgentiam tibi promissam esse converso, sic tibi promissum ut crastinum diem differas in crastinum? Nonne hoc primo posuit in terrore medicinali, nonne cum te increparet hoc dixit: Ne differas de die in diem, subito enim venit ira eius 19? Sed videlicet homo sapiens times ne plus habeas biduum bonae vitae, Si erit crastinus dies, sit et hodiernus, et biduum sit. Si enim non erit crastinus dies, hodiernus securum te inveniet. Si autem erit crastinus, additur hodierno. Tu autem cupis habere longam vitam et non times habere malam. vitam. Diu vis vivere, et male vivere. Longum malum quaeris, quare. non potius longum bonum? Quid autem non bonum habere vis? Sola vita erit, quae in te male incurrit? Qualem vestem quaeras, si interrogem te, bonam respondes; qualem villam bonam; qualem coniugem, bonam; quales filios, bonos; qualem domum, bonam; solam vitam malam. Et omnibus bonis tuis praeponis vitam et inter omnia bona tua solam vis malam. Nam illa omnia, quae bona requirebas, vestem, domum, villam et cetera, paratus es dare pro vita tua. Si tibi quisquam dixerit: "Aut da mihi omnia bona tua, aut aufero vitam tuam", paratus es omnia bona tua dare et illam etiam malam tenere. Quare non vis ut tibi sit bona, pro qua et mala das omnia bona? Ecce ablata, est excusatio, adsit accusatio, ne veniat damnatio.

POST SERMONEM.

5. Exhortamur Caritatem vestram ut impigre et vigilanter verbum Dei ministrantibus presbiteris vos audire non pigeat. Dominus enim Deus noster est ipsa veritas, quam auditis per quemlibet loquatur. Et nemo est maior in nobis nisi qui minor fuerit. Praeloquendum ergo nobis fuit ex more. Et vos facite ex amore.

25 SERMO 20/A


DE RESPONSORIO PSALMI LVI:
"MISERERE MEI, DOMINE, MISERERE MEI
QUONIAM IN TE CONFISA EST ANIMA MEA"

Sive in bonis sive in malis huius saeculi tentatio est.

1. In omnibus saeculi huius et bonis et malis, in utrisque tentatio est. Bona enim saeculi huius blandiuntur ut decipiant; mala minantur ut frangant. Quia ergo in utrisque tentatio est, id est, et in bonis et in malis praesentis saeculi, non securus est christianus. In toto corde dicat et agat quod modo cantavimus Deo: Miserere mei, Domine, misere mei, quoniam in te confisa est anima mea 1. Haec vox nec pauperem deicit, nec divitem extollit; deiectum facit sperare et rectum non se permittit inflare. Cuiuscumque enim anima, si in Deo confisa est, nec bonis extollitur, nec malis frangitur. Novit omnia. ista tamquam umbram transire 2, non autem transire illum cui dixit: In te confisa est anima mea.

Una vox libera christiani: miserere mei.

2. In te autem servus Domino dicit, creatura creatori, factus factori, captivus redemptori, vinctus liberatori, et ut citius dicam homo Deo. Duo autem proposita sunt homini, ut et Deum agnoscat et se: Deum in quo confidat, se ne in se confidat. Frustra enim homines sibi multum dantes et alios contemnentes, frustra dicunt: "Ego in illo non confido; absit ut de illo praesumam". Aliquando enim humilitas dicit ista, aliquando superbia. Bonum est non confidas in homine 3, sed si non confidas in te. Qui enim confidit in se, aut in homine confidet aut non est homo. Restat ergo una vox libera: Miserere mei. Meritum autem meum ut miserearis mei, quod possum enumerare? Non iustitias meas, non divitias, non fortitudinem. Non ergo propter merita mea, sed quoniam in te confidit anima mea 4. Impetravit praemium, quia obtulit sacrificium. Et quid obtulit? Non taurum, non hircum, non arietem, non tura Arabiae, non ornamenta aurea, non aliquid caro redemptum multumque pretiosum, sed quod est carius omni re, seipsum. Nihil est enim carius Deo quam imago Dei.

Christus dat nobis exemplum humilitatis

3. Facit ergo Deus omnia sub homine, hominem sub se. Vis ut sub te sit quidquid fecit Deus, tu esto sub Deo. Valde enim impudenter exigis sub te esse creaturam inferiorem, cum tu non agnoscis eum qui creavit et superiorem. Ergo Deus sic ordinavit quod creavit, ut imaginem suam sub se poneret, cetera sub illa. Illum suscipe, et calcabis hominem. Illum noli contemnere, et contemnat te qui vult. Quid enim tibi mali affert qui te contemnit, quem Deus non contemnit? Contemptorem tuum irridet quia te coronat. "Contemnit me". Contemptus est Christus. Ille cui dixit: In te confisa est anima mea 5, venit contemni pro te, et contemptibilis redemit te. Tu non esses redemptus, si ille non fuisset contemptus. Sed et unde contemptus est? Quia suscepit servilem vestem, formam tuam. Aliud enim latebat, aliud apparebat. Latebat Deus, apparebat homo 6. Contemptus est homo et glorificatus est a Deo.

4. Omnia ergo, qui nobis seipsum fecit viam omnia quae hic pro magno homines appetebant, noluit habere cum haberet omnia, cuius erat caelum et terra, per quem factum erat caelum et terra, cui in caelis et super caelos angeli serviebant, qui daemonia fugabat, qui febres pellebat, qui aures surdorum et oculos caecorum aperiebat, qui mari ventis ac tempestatibus imperabat, qui mortuos suscitabat. Qui tantum poterat, tantum in illum potuit quem ipse fecit. Subiectus est homini creator hominis, quia apparuit homo, hominis liberator. Subiectus est homini, sed in forma hominis, latens Deus, apparens homo, contemptus homo, inventus Deus, non tamen inventus nisi ante contemptus. Noluit etenim tibi dare claritatem, nisi prius te doceret humilitatem.

Alta ab homine desideranda; via est humili

5. Omnis homo alta desiderat. Et quid altum in terra? Si ergo alta desideras, caelum desidera, caelestia desidera, supercaelestia desidera. Concupisce angelorum civis esse, ambi illam civitatem, in illa suspira, ubi non perdes amicum, non patieris inimicum, ubi non invenies aliquem tunc redemptum, quia nemo inde potest aliquem captivum abducere. Civitas enim illa aeterna est, ubi nullus oritur, nullus moritur, ubi perpetua et vera sanitas, quia ipsa sanitas vocatur immortalitas. Illic si esse concupieris, vere alta quaesisti. Vides quo, sed vide qua. Nam nemo non quaerit esse civis angelorum, gaudere in Deo de Deo sub Deo, manere semper, nulla labe mutari, nulla senectute confici, nulla lassitudine debilitari, nulla aegritudine, nulla morte finiri. Magna res, alta res, desiderabilis res! Concupiscis quo pervenias, vide qua venias.

Exemplum ex filiis Zebedei.

6. Etenim duo illi discipuli Domini nostri, sancti et magni fratres Iacobus et Ioannes, filii Zebedei, sicut in Evangelio legimus concupierunt a Domino Deo nostro ut unus illorum in regno sederet ad dexteram alius ad sinistram 7. Isti Vero non in terra reges esse voluerunt, non perituros honores concupierunt a Domino Deo, non divitiis ornari, non familia pompari, non clientibus honorari, non adulantibus decipi, sed plane magnum aliquid et solidum quaesierunt, in regno Dei habere sedes quibus nemo succedit. Magnum est quod concupierunt, et tamen illi non desiderio reprimuntur sed ad ordinem revocantur. Vidit in eis Dominus desiderium sublimitatis, et dignatus est docere viam humilitatis, tamquam diceret: "Videtis quo tendatis, videtis qui ego sum vobis, et tamen ego qui vos feci ad vos descendi, ego propter vos meipsum humiliavi". Sed ista verba quae dico in Evangelio non leguntur, sententiam tamen dico eorum verborum quae in Evangelio leguntur. Quae enim verba leguntur in Evangelio commoneo vos, ut videatis haec quae dixi inde nata, ut illa sint radix, nostra autem rami 8. Cum ergo hoc ab eis Dominus audisset, ait illis: Potestis bibere calicem quem ego bibiturus sum? 9 Desideratis sedere a lateribus meis. Dicite mihi prius quod vos interrogo: Potestis bibere calicem quem ego bibiturus sum? Vos qui quaeritis sedes sublimitatis, non est vobis amarus calix humilitatis?

Qui imponit magnam fabricam in imo locat fundamentum.

7. Tamen ubi praeceptum durum, ibi grande solatium. Calicem enim passionis, calicem humiliationis nolunt, nolunt bibere homines. Alta quaerunt? Humilia ament. De humili enim ad alta consurgitur. Nemo excelsam fabricam imponit nisi in imo locaverit fundamentum. Omnia ista considerate, Fratres mei, et hinc instruimini, hinc aedificamini ad fidem, ut videatis viam qua perveniendum est ad ea quae desideratis. Novi enim et scio: nemo vestrum non desiderat immortalitatem, celsitudinem aeternam et cum Deo societatem habere. Omnia ista omnes desideramus. Qua veniamus videamus, nam quo veniamus amamus. Hoc ergo dixi: Aedificaturus est aliquis casam feneam transitoriam: nec fundamentum fodit. Si vero cogitaverit fabricae structuram excelsam molibus gravem, diutius duraturam non levat prius oculos quo usque surgat, sed prius in inferiora dirigit consilium, quantum fodiat. Et quanto erit altius fastigium aedificii, tanto erit humilior fossa fundamenti. Segetes quis non vult altas videre? Prius altis segetibus futuris humilitatem semini aratro moliris. Qui arat, ima secat. Qui arat, sulco descendit ut seges ascendat. Arbores quo sunt celsiores, eo radices in inferioribus habent, quia omnis altitudo ab humilitate consurgit.

Regnum caelorum paratum est humilibus.

8. Sed timebas tu, o homo, contumelias humilitatis pati! Bibere calicem passionis amarissimum prodest tibi. Viscera tua tument, inflata habes praecordia. Bibe amaritudinem, ut teneas sanitatem. Bibit sanus medicus. Non vult bibere languens aegrotus? Hoc, enim filiis Zebedei ait: Potestis bibere calicem? 10 Non illis dixit: "Potestis bibere calicem contumeliarum, calicem fellis, calicem aceti, calicem amarissimum, calicem veneno repletum, calicem omnium passionum ?". Si haec diceret, terreret potius quam excitaret. Ubi communicatio, ibi consolatio. Quid dedignaris, serve? Calicem illum Dominus bibit. Quid dedignaris, aegrote? Medicus bibit. Quid dedignaris, languide? Sanus bibit. Potestis bibere calicem quem ego bibiturus sum? Tunc illi avidi altitudinis, nescientes quid possent, promittentes quod nondum haberent: Possumus, dixerunt. Et ille: Calicem quidem meum bibetis, quia ego dono ut bibatis, qui vos fortes, fortes faciam de debilibus, qui vobis dono gratiam tolerationis, ut calicem humilitatis bibatis, sedere autem ad dexteram meam aut ad sinistram non est meum dare vobis, sed aliis paratum est a Patre meo 11. Si illis non, quibus aliis? Si Apostoli non merentur, quis meretur? Sed qui sunt alii? In istis duobus erat Ioannes ille. Qui Ioannes? Ille, Fratres, quem Dominus prae ceteris diligebat, qui super pectus Domini recumbebat 12, qui de pectore eius bibit quod in Evangelio ructavit. Ipse est Ioannes qui dixit: In principio erat Verbum, et Verbum erat apud Deum, et Deus erat Verbum. Hoc erat in principio apud Deum. Omnia per ipsum facta sunt, et sine ipso factum est nihil 13. Magna ructatio, sed prior erat magna potatio. Delectat quod ructat? Vide unde bibit. Super pectus Domini discumbebat 14, in convivio illo haec omnia biberat quae in Evangelio magna felicitate ructabat. Erat ergo tam magnus qui super pectus Domini discumbebat, cui etiam dictum est quod audivit Caritas vestra: Non est meum dare vobis: aliis paratum est a Patre meo 15. Quibus aliis, o Domine? Si Ioannes non accepit qui super pectus Domini discumbebat, si non accepit qui super pectus Domini discumbebat, si non accepit qui transcendit mare, acrem, caelum, et pervenit ad Verbum, qui tanta transcendit et ad te sicuti es aequalis Patri pervenit, hoc quod petivit non accepit, quis accipiet? Novit Dominus quid dixerit: aliis paratum est. Quid est, aliis? Humilibus, non superbis, ergo et vobis si alii fueritis, si superbiam posueritis et humilitate induti fueritis 16.

Sive pauperes sive divites in Deum confidere debent.

9. Proinde, Fratres mei, didicimus, discimus, cantamus, faciamus: Miserere mei, Domine, miserere mei, quoniam in te confisa est anima mea 17. O felix anima! Pauper es? In illo confide, quia non habes aliud maius unde confidas. Dives es? In illo confide, quia omnis caro fenum et claritas carnis ut flos feni. Fenum aruit, flos decidit, verbum autem Domini manet in aeternu 18. Pauper es? Tamquam ulcerosus Lazarus in illo confide. Lazarus pauper, Abraham dives. Quando audimus in Evangelio quia mortuus est pauper ille ulcerosus et levatus est ab angelis in sinu Abrahae 19, omnes mendici ulcerosi debilitati abiecti, quando audiunt istam lectionem, quid dicunt? "De nobis dixit". Attendit forte homo pauper, egenus, vix sibi sufficiens aut forte mendicus, in domo Dei stare aliquem divitem cum vestibus congruis honori suo. Quando audit lectionem istam dicit: "De me dixit. Ego, quando mortuus fuero, ab angelis tollor in sinu Abrahae". Audit ibi de divite Evangelium dicere: Et cum mortuus esset, coepit torqueri apud inferos 20. Cum audierit pauper, dicit apud se: "Illud de me dixit, illud de isto". Noli errare, pauper. Noli timere, dives. Nec de te dicit, pauper, si ebriosus es. Nec de te dicit, dives, si pius es. Ille pietatem coronat, non paupertatem. Non enim dicturus est Deus in iudicio suo: "Accedat ad me senator, recedat plebeius". Sed neque hoc dicturus est: "Accedat plebeius, recedat senator". Non dicturus est: "Accedat ad me imperator, recedat miles". Sed neque illud dicturus est: "Accedat miles, recedat imperator". Sed: "Accedat iustus, recedat iniustus". Ergo, pauper, pietatem tene si vis pervenire. Nam vis nosse quia Dominus pietatem elegit, non divitias damnavit? Levatus est pauper. Sed quo? In sinu Abrahae 21. Lege quid fuerit Abraham et invenis divitem 22. Praecessit dives, ut hospitium et domum pauperi praepararet. Ecce quomodo habetis in psalmo: Simul in unum dives et pauper 23.

10. Glorificemus Deum et Dominum nostrum Iesum Christum in bonis operibus nostris, et ex corde dicamus: Miserere mei, Domine, miserere mei, quoniam non in auro, non in argento, non in honore, non in opibus, non in amico magno, non in turba clientum, non in pompa famulorum, sed in te confidit anima mea 24.

DE EO QUOD SCRIPTUM EST IN PSALMO LXIII:
"IOCUNDABITUR IUSTUS IN DOMINO ET SPERABIT
IN EO ET LAUDABUNTUR OMNES RECTI CORDE"

Quamvis eum non videat, iustus iocundabitur in Domino.

1. Iocundabitur iustus in Domino et sperabit in eo, et gloriabuntur omnes recti corde 1. Hoc certe voce et corde cantavimus. Haec verba Deo dixit et conscientia et lingua christiana: Iocundabitur iustus, non in saeculo, sed in Domino. Lux orta est iusto, dicit alibi, et rectis corde iocunditas 2. Quaereres unde iocunditas. Hic audis: Iocundabitur iustus in Domino. Et alibi: Delectare in Domino et dabit tibi petitiones cordis tui 3. Quid nobis indicitur? Quid donatur? Quid iubetur? Quid datur? Ut iocundemur in Domino. Quis iocundabitur in ea re quam non videt? An forte videmus Dominum? Hoc in promissione detinemus. Nunc autem per fidem ambulamus 4, quamdiu sumus in corpore, peregrinamur a Domino 5. Per fidem, non per speciem. Quando per speciem? Quando implebitur quod idem Ioannes dicit: Dilectissimi, filii Dei sumus et nondum apparuit quod erimus. Scimus quia cum apparuerit, similes ei erimus, quoniam eum videbimus sicuti est 6. Tunc ergo magna et perfecta iocunditas, tunc plenum gaudium, ubi non iam spes lactat, sed res nutrit 7. Tamen etiam nunc, ante quam res ipsa veniat nobis, ante quam nos ad rem ipsam veniamus, iocundemur in Domino 8. Neque enim parvam iocunditatem habet spes, cuius postea erit res. Et in istis temporalibus rebus, in iocunditate, non Domini sed in saeculi, nonnulla multi amant, et ad ea quae amant nondum pervenerunt. Et tamen ardor in spe currit, rem nondum tenet. Verbi gratia, amas pecuniam non amares, si non sperares. Amas uxorem, non ductam sed adhuc ducendam et forte ducenda amatur, ducta odio habebitur. Quare hoc? Quia non talis apparuit ducta, qualis ab animo pingebatur ducenda. Deus autem non vilescit praesens, amatur absens. Quantumcumque enim sibi humana mens exaggeraverit bonum quod Deus est, minus agit et valde infra est, et necesse est plus inveniat adeptio quam formabat cogitatio. Plus ergo amabimus cum videremus si potuimus amare et ante quam videremus. Modo ergo in spe amamus. Ideo iocundatur, inquit, iustus in Domino. Et continuo, quia nondum videt, et sperabit in eo 9.

Nos propinquamus ad Deum in humilitate et caritate.

2. Habemus tamen primitias Spiritus 10, et aliunde fortasse, ei quem diligimus propinquamus, et quod avide manducaturi et bibituri sumus, nunc etsi tenuiter praelambimus atque gustamus. Unde hoc probamus? Neque enim Deus, quem iubemur diligere, in quo iubemur iocundari, aurum est, aut argentum est, aut terra est, aut caelum est, aut lux ista solis est, aut quicquid de caelo fulget, aut quicquid de terra resplendet luce perfusum. Nullum corpus est. Deus spiritus est 11. Ideo, inquit, qui adorant, in spiritu et veritate oportet adorare 12. Non in loco aliquo corporis quia non est corpus, non tamquam in monte excelso ut per altitudinem montis putes te propinquare Deo. Excelsus est quidem Dominus, sed humilia respicit; excelsa autem a longe cognoscit 13, humilia non a longe. Certe excelsus est, et utique si excelsa a longe cognoscit humilia longinquius debet advertere. "Si ab excelsis celsitudine sua longe est, ut ea a longe cognoscat, quanto magis, ait aliquis, ab humilibus eius. longe celsitudo secessit". Non ita est. Excelsus est enim Dominus et humilia respicit. Quomodo ea respicit? Prope est Dominus his qui obtriverunt cor 14. Noli ergo quaerere montem altum, unde tibi Deo vicinior esse videaris. Si extollis te, longe secedit a te; si humilias te, inclinat se ad te. Publicanus de longinquo stabat, et ideo Deus illi facilius propinquabat: nec oculos levare audebat ad caelum 15, et iam secum habebat qui fecerat caelum. Unde ergo iocundamur in Domino, si a nobis tam longe est Dominus? Et non sit longe! Ut longe sit tu facis. Ama et propinquabit; ama et habitabit. Dominus in proximo est, nihil solliciti fueritis 16. Vis videre quam si amaveris tecum sit? Deus caritas est 17. Quid longe lateque volitant phantasmata cogitationis tuae, et dicis tibi: "Putas quid est Deus? Putas qualis est Deus?". Quicquid finxeris, non est; quicquid cogitatione comprehenderis, non est. Si enim ipse esset, cogitatione comprehendi non posset. Sed ut aliquid gusti accipias, Deus caritas est. Dicturus es mihi: "Putas quid est caritas?". Caritas est qua diligimus. Quid diligimus? Ineffabile bonum, bonum beneficum, bonum bonorum omnium Creatorem. Ipse te delectet, a quo habes quicquid te delectat. Non peccatum dico, nam peccatum solum ab illo non habes. Excepto peccato, ab illo habes quicquid aliud habes.

Excepto peccato, a Deo habes quicquid aliud habes. Peccatum nihil aliud est quam malus usus rerum bonarum.

3. Non ergo, quod dixi: "Ipse te delectet, a quo habes quicquid te delectat" peccatum intellegas et dicas: "Ecce delectat me peccatum, numquid a Deo habeo peccatum?". Vide primo ne forte non te delectat peccatum, sed aliud te delectat ubi facis peccatum. Amando ergo creaturam inordinate, contra usum honestum, contra licitum, contra ipsius Creatoris legem et voluntatem amando creaturam peccas. Nam ipsum peccatum non amas; sed male amando quod amas, illaquearis peccato. Escam in rete appetis, et nesciens peccato vesceris. Denique sic defendis: "Si peccatum est multum bibere, quare vinum instituit Deus? Si peccatum est aurum amare - amator sum auri, non creator, creator auri Deus est - quare creavit quod amare malum est?". Sic cetera quae male amas, in quibus est omnis luxuria, ubi committuntur cuncta flagitia. Attendite, inspicite, considerate, et videte quia omnis creatura Dei bona est 18. Et illic peccatum non est, nisi quia male uteris. Hoc ergo audi, o homo. Dicis: "Quare Deus instituit quod me amare prohibet? Non ipse institueret, et non esset quod ego amarem. Non institueret creaturam quam me iubet non amare, et non esset quod amarem, et amando damnarer". Si vocem habere posset ipsa creatura, quam male amas quia nec te amas, responderet tibi: "Nolles ut faceret me Deus ne esset quod amares. Nec te faceret rie esses qui amares?". Nunc ergo vide quam iniquus sis, et in ipsis verbis tuis iniquissimus deprehendaris. Velles ut Deus faceret te, qui est super te, et nolles faceret aliquod bonum sub te. Quicquid fecit Deus, bonum est. Sed alia sunt magna bona, alia parva bona, omnia tamen bona. Alia caelestia bona, alia terrestria bona. Alia spiritalia bona, alia corporalia bona. Alia sempiterna bona, alia temporalia bona. Omnia tamen bona, quia bonus fecit bona. Ideo quodam in loco Scripturarum divinarum dicitur: Ordinate in me caritatem 19. Bonum aliquid te fecit Deus sub se, fecit aliquid inferius et sub te. Sub alio es, super aliud es. Noli relicto superiore bono, curvare te ad inferius bonum. Rectus esto, ut lauderis, quia laudabuntur omnes recti corde 20. Unde enim peccas, nisi quia inordinate tractas res, quas in usum accepisti? Esto bene utens rebus inferioribus, et eris recte fruens bono superiore.

Deus super omnia amandus.

4. Nunc audi et discute ipsas agnitiones tuas, et interroga te qui tractas, et res quas tractas. Ecce si in negotio tuo argentum praeponas auro, si plumbum argento, si pulverem plumbo, nonne ab omnibus sociis tuis, si forte negotiator es, dementissimus iudicaberis, et ab eorum societate secluderis, dicerisque damnosus, et fortasse etiam capite foto sanandus? Quid aliud enim dicent omnes socii tui cum dixeris: "Carius est argentum auro, aut melius est argentum auro?". Nonne hoc clamabunt: "Insanis, desipis, quid pateris?". Omnes in domo tua clamant: "Quid pateris?" quando praeponis argentum auro. Et nemo tibi dicit: "Quid pateris?" quando praeponis aurum Deo. "Quomodo, inquis, praepono aurum Deo? Si enim per quamdam dementiam praeposuero argentum auro, ideo demens dicor, quia de duabus speciebus, quas ambas video, quas ambas intueor, quas ambas manu contrecto, praepono viliorem cariori. Aurum Deo quomodo praepono? Aurum video, Deum non video". Nec hinc te excusabis. Quare amas argentum? quia carum est, quia caro valet. Quare plus aurum? quia carius est. Argentum carum, aurum carius. Deus ipsa caritas est 21.

Peccator praeponit aurum et alia bona visibilia Deo invisibili.

5. Ecce aliquid dicam muneris Dei, ut certius te convincam quomodo praeponas aurum Deo, quamvis aurum videas, Deum non videas; et ideo tibi non videaris praeponere, quia velut nemo praeponit rem quam videt ei rei quam non videt. Ecce aliquid dico. Quid tibi videtur? Fides argentum est? aurum est? nummus est? pecus est? terra est? caelum est? Nihil horum est, et tamen est aliquid. Non tantum aliquid, sed et magnum aliquid. Interim non loquor de fide illa superiore, qua fidelis vocaris, accedens ad mensam Domini Dei tui, respondens ex fide ad verba fidei. Interim hanc si movero paulisper, de illa fide loquar, quae vulgo etiam fides dicitur, non quam magnam tibi imperat Dominus tuus sed quam tu exigis a servo tuo. Ipsam dico, quia et ipsam imperat tibi Dominus tuus, ne cuiquam fraudem facias, fidem serves in negotio, fidem serves uxori in lecto. Et hanc tibi fidem imperat Dominus tuus. Quid est fides ista? Certe non eam vides. Si non vides, quare quando tibi frangitur clamas? Clamore tuo convinco quod videas. Dicebas: "Quomodo aurum Deo praepono? Aurum video, Deum non video". Ecce aurum vides, fidem non vides. An quod verius est, fidem vides. Sed quando exigis, vides illam; quando de te exigitur, non vis eam videre? Apertis oculis cordis clamas: "Redde fidem quam promisisti". Clausis oculis cordis clamas: "Nihil tibi promisi". In utroque oculos aperi. Inique, noli fidem, sed ipsam iniquitatem perde. Quod exigis redde.

Manumissio servi qui servavit fidem.

6. Servum manu mittendum ducis in ecclesiam. Fit silentium. Recitatur libellus tuus aut fit tui desiderii prosecutio. Dicis te servum manumittere, quod tibi in omnibus servaverit fidem. Hoc diligis, hoc honoras, hoc donas praemio libertatis. Quicquid potes facis. Facis liberum, quia non potes facere sempiternum. Deus tuus clamat ad te, et in servo tuo convincit te. Dicit tibi in corde tuo: "Duxisti servum tuum de domo tua ad domum meam. Vis eum de domo mea liberum revocare in domum tuam. Tu quare male servis in domo mea? Das illi quod potes. Promitto tibi quod possum. Tu facis liberum servantem fidem. Ego te facio sempiternum, si servaveris mihi fidem. Quid adhuc argumentaris contra me in animo tuo? Redde Domino tuo, quod laudas in servo tuo. An forte tantum tibi arrogas, ut te dignum putes, qui servum fidelem habeas, quem dicis: Comparavi, et ego non sum dignus qui servum fidelem habeam quem creavi?". Haec tibi loquitur Dominus Deus tuus intus, ubi non audit nisi tu, et ipse ibi loquitur, qui vera loquitur. Quid enim hac locutione verius? Noli obsurdescere. Ecce fidem amas in servo tuo. Certe non vides fidem. Quare illam amas in altero, et totum quod dixi in altero, et in servo quem pecunia comparasti, non tamen quem creasti? Gemina necessitudine tecum agit Dominus tuus. "Et creavi te, et comparavi te. Ante quam esses, inquit tibi, feci te. Cum ex te sub peccato venundatus esses, redemi te". Ut manumittas servum tuum, frangis tabulas eius. Deus non franget tabulas tuas. Tabulae tuae Evangelium sunt, ubi est sanguis quo comparatus es. Manent, cotidie recitantur, admoneris conditionis tuae, commemoratur tibi pretium tuum.

Redde fidem Domino quam laudas in servo.

7. Si tibi servus tuus quem manumittis fidem non exhiberet, nec se manumissione tua dignum fidem servando faceret, et eum in aliquibus in domo tua fraudibus invenires, quid clamares? "Male serve, fidem mihi non servas? Nescis quia emi te? Nescis quia sanguinem meum pro te numeravi?". Clamas quantum potes, et caelum invidiosis pulsas vocibus: "Sanguinem meum pro te dedi, male serve". Et omnes qui audiunt: "Verum dicit". Si tibi audeat respondere sic invehenti et clamanti ipse servus tuus, non erubesceres si tibi dicat: "Quem, rogo te, sanguinem pro me dedisti? Quando me emisti, nec saltem te flebotomasti". Sed sanguinem tuum pecuniam tuam vocas. Tantum amas pecuniam tuam ut eam appelles sanguinem tuum. De voce tua te convincit Dominus tuus. Vocas pecuniam tuam sanguinem tuum, et ideo exigis a servo tuo empto fidem, quia pro eo dedisti non utique sanguinem sed nummum, vel aurum. Ego quid dederim, recolis. Si non recolis, tabulas tuas lego. Si non recolis, lege, lege pro te mortem Salvatoris, lanceam percussoris, pretium Redemptoris. Potest et homo vivens vena, ut dixi, percussa dare sanguinem suum, et tamen vivere. Plus est quod tibi dicit Dominus tuus: "Non de me vivente sanguis expressus est. Sanguine meo te emi. Addo, morte mea te emi". Quid habes quod dicas? Redde fidem Domino tuo quam exigis a servo tuo. Vides aurum, vides et fidem. Non exigeres, si non videres; non laudares, si non videres; non libertate donares, si non videres. Sed aurum oculis carnis vides, fidem oculis cordis vides. Quanto meliores sunt oculi cordis, tanto melius est quod vides oculis cordis. Tu autem huic fidei quam tibi imperat Dominus tuus praeponis aurum. Et commendatum non reddis et dicis: "Nihil mihi dedisti". Aut ei cui non commendasti, dicis: "Redde quod tibi commendavi". Non das quod accepisti, repetis quod non dedisti. Ecce acquire. Sic tolle, et exaggera ad te lutum quo premeris, dicendo: "Da", quod non commendasti; negando quod commendatum accepisti. Tolle, collige lucra damnosa. Ecce arcam implesti, multum aurum acquisisti. Arcam cordis discute, fidem perdidisti.

Ne te avertas a disciplina Patris miserentis

8. Redi ergo, si sensisti aliquid, si erubuisti, si quod pravum et curvum fuerat correxisti, redi, delectare in Domino 22, iocundare in Domino 23. Iocundare in his quae iussit Dominus, ut iocunderis in Domino. Iocundare in fide, iocundare in spe, iocundare in caritate, iocundare in misericordia, iocundare in hospitalitate, iocundare in castitate. Haec omnia bona sunt, thesauri interiores, gemmae, non arcae tuae, sed conscientiae tuae. His ama dives esse quas divitias nec naufragio possis amittere, unde si nudus exieris plenus exis. Sic enim eris et rectus corde, ut lauderis non reprehendens Dominum tuum, si quid tibi acciderit in hoc saeculo adversi, et laudes flagellum Patris cuius exspectas haereditatem. Fuge sub manu emendantis. Non te avertas a disciplina, quia ille qui emendat errare non potest. Novit quid tecum faciat qui te fecit. An forte tam imperitum putas artificem tuum ut sciret facere te et obliviscatur quid tecum faciat? Ante quam esses de te, cogitavit, nam nisi de te cogitasset ante quam esses, nec esses. Et iam te exsistentem, manentem, viventem, sibi servientem contemnet te, despiciet te? "Despexit, inquis, nam oravi et non me audivit". Quid si ibi hoc petebas quod malo tuo accepisses, si accepisses? "Ploravi ante illum et non mihi dedit". O puer insensate, in quo plorasti? Ut acciperes felicitatem carnalem, felicitatem temporalem, felicitatem terrenam. Quid si ista felicitas, quam exoptabas et petebas et pro qua plorabas, praecipitaret te? Iam dudum loquebar de servo tuo, nunc similitudinem accipe de filio tuo. Plorat ante te filius tuus parvus ut eum leves in equum. Numquid audis? Numquid exaudis? Durus es an potius misericors? Quid est, dic mihi, quo consilio facis? Certe hoc consilium caritatis est, quis dubitet? Cui grandi servas totam domum, parvulum plorantem non levas in unum equum. Omnia quae habes, et domum et quicquid in domo et agrum et quicquid in agro, illi servas. Et tamen in equum non levas parvulum plorantem. Ploret quantum vult, tota die ploret, non exaudis, et misericordia non exaudis, et si exaudires crudelis esses. Vide ergo, cogita ne forte hoc tibi faciat Dominus tuus, quando petis incongrua et non accipis. Forte enim te inopia erudiret, copia corrumperet. Quaeris tu copiam corruptionis, cum tibi necessaria fortasse sit inopia eruditionis. Dimitte Deo tuo, qui scit quid det tibi, quid tollat tibi. Nam si det tibi quod male petis, forte iratus dat. Audi exempla de lege. Israelitas concupiscentes concupiscentias ventris et gutturis exaudivit iratus 24; Paulum dicentem: "Tolle a me stimulum carnis", non exaudivit propitius 25.

Exemplum sancti Iob qui non possidebatur ab his quae habebat.

9. Ideo delectare in Domino 26, iocundare in Domino 27, non in saeculo. In Domino enim iocundabatur ille, qui cum perdidisset totam iocunditatem saeculi, remansit ei Dominus in quo iocundaretur. Remansit ci mira simplex perfecta immutabilis iocunditas cordis eius. Quae habebat possidebat, non possidebatur, a Domino autem possidebatur. Illa calcabat, ex illo pendebat. Ille illis subtractis quae calcabat, haesit in illo in quo pendebat. Ecce quid sit in Domino iocundari. Dominus dedit - vide iocunditatem - Dominus abstulit 28. Numquid se abstulit? Quod dedit abstulit, qui dedit se obtulit. Iocundatur ergo in Domino: Dominus dedit, Dominus abstulit; sicut Domino placuit, ita factum est: sit nomen Domini benedictum 29. Quare displiceat servo quod placuit Domino? "Aurum, inquit, perdidi, familias perdidi, pecora perdidi, quicquid habui perdidi 30. A quo habeor, non perdidi. Perdidi quod erat mecum, non perdidi cuius ipse sum. Delectatio mea ipse, divitiae meae ipse". Sed quare? Quia non perversus, non capite deorsum, non neglexit eum qui supra se est et dilexit ea quae infra se. Ipsa est enim perversitas male utendi creatura.

Conclusio: habes aurum? Bene utere.

10. Quid accusas qui dedit aurum, qui recte accusaris male amando aurum? Habe aurum, dicit tibi Deus, dedi tibi, bene utere. Ornari vis auro, orna potius aurum; honorem vis, decus vis ab auro, decus praesta auro, ne sis dedecus auri. Aurum habet: scortatur, fornicatur, luxuriatur, edit pompaticos ludos, insana munera donat histrionibus, esurientibus pauperibus non donat, non est decus auri. Nonne qui recte attendit hoc dicit: "Doleo aurum quod in illum incurrit"? Et tu aurum si habeas? Modo enim dicis: "Doleo aurum quod in illum incurrit. O si ego illud haberem!". Quid faceres? "Peregrinos susciperem, inopes pascerem, nudos vestirem, captivos redimerem". Bona loqueris ante quam habeas; unde loquaris quando habueris? Si sis talis, erit aurum in tuo ornatu. Si vere sic uteris auro, quia plus diligis cum qui creavit aurum, eris rectus, superiora plus diligens, inferioribus recte utens. Et delectaberis in Domino 31, iustus in Domino iocundaberis 32. Non erit in te accusatio Creatoris, erit de gratiarum actio Redemptoris. Amen.

SERMO SANCTI AUGUSTINI DE PSALMO LXVII.

In verbis prophetae optantis intellegitur praescientia nuntiantis.

1. Audivimus, et contremuimus, quod in voce psalmi est prophetatum. Ait enim: Sicut deficit fumus, deficiant; sicut fluit cera a facie ignis, sic pereant peccatores a facie Dei 1. Non dubito, Fratres carissimi, quod omnium vestrum corda concussa sint, nec cuiusquam conscientia sub his verbis intrepida Stetit. Quis enim gloriabitur, castum se habere cor? Aut quis gloriabitur mundum se esse a peccatis 2? Ac per hoc cum Scriptura dicit: Sicut fluit cera a facie ignis, sic pereant peccatores a facie Dei 3, quis non contremiscat, quis non pavibundus exsiliat? Quid ergo facimus, et quae spes nobis est? Neque enim haec frustra cantantur. Aut vero cum haec dicit Propheta, optat ea hominibus ac non potius ventura praevidet? In verbis quidem figura optantis apparet, sed intellegitur praescientia nuntiantis. Sicut enim quaedam in Scriptura Prophetarum tamquam in praeteritum facta narrantur cum futura praedicantur, ita quaedam tamquam voto dicuntur optantis. Sed qui recte intellegunt quod audiunt, visionem praenuntiantis agnoscunt. Longe autem ante nativitatem dominicae incarnationis, isti psalmi dicti atque conscripti sunt. Non ante Deum Christum, sed ante natum ex virgine Maria Christum. Nam profecto pater Abraham longe ante David regem, cuius tempore hii psalmi cantati sunt, fuit. Dominus autem dixit: Ante Abraham ego sum 4. Ipse est enim Verbum Dei per quod facta sunt omnia 5. Et ipse implens Prophetas, in carne se venturum esse praedixit. Ad eius autem incarnationem pertinet passio. Neque enim pati potuit illa quae in Evangelio scripta sunt, nisi in carne mortali et passibili quam gerebat. Et ibi utique legimus quemadmodum Domino crucifixo hii qui cum crucifixerunt, vestimenta eius diviserunt sibi, et cum invenissent in eis tunicam de super textam noluerunt eam conscindere, sed sortem super eam miserunt, ut ad quem perveniret integra perveniret 6, quia significabatur caritas quae dividi non potest. Haec ergo cum in Evangelio iam facta narrentur, longe ante multos annos in psalmo cum futura praenuntiarentur, tamquam gesta et transacta narrata sunt. Foderunt manus meas et pedes meos, dinumeraverunt omnia ossa mea. Ipsi vero consideraverunt et inspexerunt me: diviserunt sibi, inquit, vestimenta mea et super vestem meam miserunt sortem 7. Omnia tamquam praeterita dicuntur, et futura praedicuntur. Sicut ergo in verbis praeteriti temporis futura facta significantur, sic in figura optantis praenuntiantis mens intellegenda est. Sic et de Iuda Domini traditore, tamquam optat ei Propheta quod venturum esse praedicit 8. Et de ipsis Iudaeis: Fiat, inquit, mensa eorum in laqueum, et in venationem, et in scandalum 9. Quod de his praedictum esse sine dubitatione exponit Apostolus 10, sicut de Iuda quae sub eadem figura praenuntiata sunt apostolus Petrus commemorat 11.

Nobis non debet displicere cognita sententia Dei.

2. Nec sine causa et quae futura sunt tamquam transacta dicuntur. Deo enim sic certa sunt, ut iam pro factis habeantur. Et tamquam optans videtur dicere Propheta quod certum praevidet esse venturum, nihil aliud quantum mihi videtur ostendens, nisi nobis non debere displicere cognitam sententiam Dei, quam fixam immobilemque constituit. Et ideo in Actibus Apostolorum, cum quidam Propheta nomine Agabus praedicaret apostolum Paulum in Hierosolima a Iudaeis multa esse passurum et usque ad vincula perventurum, cum hoc audito fratres revocare et retinere vellent ne illuc pergeret 12: Quid facitis, inquit, conturbantes cor meum? Ego enim non solum alligari, sed etiam mori paratus sum pro nomine Domini nostri Iesu Christi 13. Atque ita cum viderent fratres immobilem viri ad omnia perferenda constantiam, dixerunt: Fiat voluntas Dei 14. Numquid ergo quia dixerunt: Fiat voluntas Dei, optaverunt Apostolo ut talia pateretur, ac non potius mentem suam sublimi et divino statuto devotissime subdiderunt? Sic et Propheta cum dicit: Sicut fluit cera a facie ignis, sic pereant peccatores a facie Dei 15, videt hoc certissime peccatoribus imminere, et placet ei quod Deus statuit, ne Deo ipse displiceat.

Nunc est fructuosa paenitentia.

3. Quid ergo facimus, Fratres, nisi ut dum tempus est vitam mutemus, et facta nostra si qua mala sunt corrigamus? Ut quod sine ulla dubitatione venturum est peccatoribus nos non inveniat super quos veniat, non quia non erimus, sed ut non tales inveniat qualibus venturum esse praedictum est. Propterea se iudex venturum minatur, ut non inveniat quos puniat cum venerit. Propterea illud cantant Prophetae, ut corrigamur. Si damnare vellet, taceret. Nemo volens ferire dicit: "Observa". Totum, Fratres, quod audivimus per Scripturas, vox est Dei dicentis: "Observa". Et totum quod patimur, tribulationes in hac vita, flagellum Dei est corrigere volentis ne damnet in fine. Quasi dura sunt, molesta sunt, horrent quando narrantur, quae quisque gravia valde patitur in hac vita; in comparatione autem aeterni ignis non parva, sed nulla sunt. Sive ergo nos flagellemur, sive cum alii flagellantur, admoneamur. Omnia ista, Fratres, quae in hac vita infliguntur a Domino, admonitiones sunt et stimuli correctionis nostrae. Veniet autem ignis aeternus, de quo dicetur illis qui ad sinistram constituendi sunt: Ite in ignem aeternum, qui paratus est diabolo et angelis eius 16. Tunc acturi sunt quidem paenitentiam. Nam scriptum est in libro quodam Sapientiae: Dicent inter se paenitentiam agentes et per angustiam spiritus gementes 17: Quid nobis profuit superbia, et quid divitiarum iactantia contulit nobis? Transierunt omnia illa tamquam umbra 18. Erit ibi paenitentia, sed infructuosa. Erit ibi paenitentia, sed dolorem habens, medicinam non habens. Nunc est fructuosa paenitentia, quando correctio libera. Paeniteat te ad vocem Scripturae. Nam ad vocem praesentis iudicis, sine causa te paenitebit. Tunc iam ille sententiam dicturus est. Et non erit quod reprehendas, quando sententiam dicturus est. Non enim tacuit ante sententiam. Non enim te distulit, nisi ut corrigeres te, quando quidem latroni in cruce pendenti se mutare permisit. Tunc enim latro pendens cum Domino credidit in Christo, quando de illo discipuli titubaverunt 19. Contempserunt Iudaei mortuos suscitantem 20, non contempsit latro secum in cruce pendentem. Non est ergo quod in fine dicatur Domino: "Non me permisisti bene vivere"; aut: "Dilationem correctionis non mihi dedisti"; aut: "Non ostendisti quid appeterem, quid vitarem". Videte quia non tacet, videte quia differt, videte quia blanditur, hortatur, minatur. Constituit verbum suum in sublimitatem. Per totum mundum recitatur universo generi humano. Non est iam qui dicat: "Nescivi, non audivi". Impletur quod est dictum in psalmo: Nec est qui se abscondat a calore eius 21. Modo ergo calor eius in verbo eius est. Mutare modo a calore eius, et non deflues sicut cera ab igne eius 22.

Veniet dies iudicii.

4. Nam illud, Fratres mei, venturum est aliquando quod modo rident impii, quod modo contemnunt derisores, quod putant falso cantari. Aliquando venturum est. Si non venerunt tanta quae praedicta sunt, desperemus et illud aliquando venturum. Si autem omnia quae de Ecclesia futura praenuntiata sunt iam videmus exhibita et caecorum etiam oculos feriunt, quid dubitamus etiam illa ventura? Quando dicebatur Ecclesia Christi futura per totum orbem terrarum, dicebatur a paucis et ridebatur a multis. Modo iam impletum est quod tanto ante praedictum est. Diffusa est Ecclesia per totum orbem terrarum. Ante millia annorum promissum est Abrahae: In semine tuo benedicentur omnes gentes 23. Venit Christus ex semine Abrahae, benedictae sunt in Christo iam omnes gentes. Praedicta sunt schismata et haereses futurae. Videmus illa. Praedictae sunt persecutiones. Factae sunt a regibus colentibus idola. Pro ipsis idolis adversus nomen Christi repleta est terra martyribus. Sparsum est semen sanguinis, surrexit seges Ecclesiae. Nec frustra oravit Ecclesia pro inimicis suis. Crediderunt et qui persequebantur. Praedicatum est etiam quia ipsa idola evertenda essent per nomen Christi, nam et hoc invenimus in Scripturis. Ante paucos annos christiani illa legebant et non videbant. Adhuc futura illa exspectabant et sic abierunt. Non illa viderunt, sed tamen credentes quod futura essent cum fide abierunt ad Dominum. Nostris temporibus etiam ipsa cernuntur. Omnia quae ante praedicta sunt de Ecclesia, videmus impleta. Solus dies iudicii non est venturus? Ipse solus praenuntiatur, et non veniet? Usque adeo sumus duri et lapidei cordis 24, ut legamus Scripturas et videamus omnia prorsus ad litteram evenisse quae scripta sunt, et de his quae remanent desperemus? Quantum est enim quod remanet ad ea quae iam nobis exhibita videmus? Tam plura Deus ostendit. De residuo nos fraudaturus est? Veniet iudicium redditurum meritis, bona bonis, mala malis. Boni simus, et securi iudicem exspectemus.

Misericors et iustus Deus est.

5. Fratres mei, maxime nunc dicentem me audite. Nolo tecum computare praeterita. Ab hodierno die te muta, cras te alterum inveniat. Nos autem perversitate nostra sic volumus Deum misericordem, ut non sit iustus. Alii rursus quasi praefidentes de iustitia sua, sic volunt iustum ut nollent misericordem. Utrumque se exhibet Deus, utrumque praestat. Nec misericordia eius praescribit iustitiae, nec iustitia aufert misericordiam. Misericors est et iustus est. Unde misericordem probamus? Parcit modo peccatoribus, dat veniam confitentibus. Unde probamus quia iustus est? Quia venturus est dies iudicii, quem modo differt, non aufert. Et cum venerit, redditurus est pro meritis. An hoc vultis ut reddat aversis, quod reddetur conversis? Fratres, iustum vobis videtur ut ibi ponatur Iudas, ubi positus est Petrus? Et ipse ibi poneretur, si se corrigeret. Sed de venia desperans, potius sibi collum ligavit, quam Regis clementiae supplicavit 25.

Donat Deus peccata converso.

6. Itaque Fratres, sicut dicere coeperam non est unde reprehendamus Deum. Quid contra illum dicamus non erit, cum venerit iudicare. Cogitet unusquisque peccata sua, et modo illa emendet dum tempus est. Sit fructuosus dolor, non sit sterilis paenitudo. Tamquam hoc dicit Deus: "Ecce indicavi sententiam sed nondum protuli. Praedixi, non fixi". Quid times, quia dixi: "Si mutaris, mutatur"? Nam scriptum est, quod paeniteat Deum 26. Numquid quomodo hominem sic paenitet Deum? Nam dictum est: Si paenituerit vos de peccatis vestris, paenitebit et me de omnibus malis quae facturus eram vobis 27. Numquid quasi errantem paenitet Deum? Sed paenitentia dicitur in Deo mutatio sententiae. Ipsa autem mutatio sententiae non est iniqua, sed iusta. Quare iusta? Mutatus est reus, mutavit iudex sententiam. Noli terreri. Sententia mutata est, non iustitia. Iustitia integra manet, quia mutato debet parcere qui iustus est. Quomodo pertinaci non parcit sic mutato parcit. Ipse rex est indulgentiarum, qui dator est legis. Misit legem, venit cum indulgentia. Reum te fecerat lex 28, absolvit te qui dedit legem. Immo non absolvit, nam absolvere est innocentem iudicare. Donat potius peccata converso. Omnes enim rei sunt, qui peccatis suis involuti sunt. Nemo se optet absolvi. Omnes veniam deprecemur. Venia vero datur mutato. Et erimus securi, cum audimus: Sicut fluit cera a facie ignis, sic pereant peccatores a facie Dei 29.

Modo homo faciat quod in posterum timet.

7. Certe, Fratres, modo pereant peccatores a facie Dei. Modo pereant peccatores et non pereant peccatores. Si incipiant iuste vivere, peribunt utique peccatores, sed non peribunt homines. Homo peccator, duo nomina sunt. Homo unum nomen est, et peccator unum nomen est. In his duobus nominibus intellegimus, quia unum horum Deus fecit, alterum horum homo fecit. Hominem enim Deus fecit, peccatorem se ipse homo fecit. Quid ergo contremiscis, quando tibi dicit Deus: Pereant peccatores a facie mea 30? Hoc tibi dicit Deus: "Pereat in te quod tu fecisti, et servo quod ego feci". Et modo ardet ignis in calore verbi, res est in fervore Spiritus Sancti, sicut diximus iam dudum, quia scriptum est in alio psalmo: Nec est qui se abscondat a calore eius 31. Spiritus autem Sancti esse calorem dicit Apostolus: Spiritu ferventes 32. Ergo pro facie Dei, tibi pone interim Scripturam Dei. Liquesce ab illa. Paeniteat te, cum audis haec de peccatis tuis. Cum autem te paenitet, et cum te ipsum excrucias sub calore verbi, cum etiam lacrimae currunt, nonne cerae tabescenti et tamquam in lacrimas currenti similis inveniris? Modo ergo fac quod in posterum times, et non habebis quod in posterum timeas.

Superbi sicut fumus deficiunt.

8. Tantum non sicut fumus deficiam 33. Nam utrumque ibi habes positum, forte non sine causa, quia est etiam distantia peccatorum. In ipso uno verbo utrumque posuit psalmus: Sicut deficit fumus, deficiant, et: sicut fluit cera a facie ignis, sic pereant peccatores a facie Dei 34. Qui sunt, qui sicut fumus deficiunt? Qui sunt, nisi superbi, non confitentes peccata sua, sed defendentes? Quare fumo comparati sunt? Quia fumus erigit se, extollit se tamquam in caelum. Sed quanto fit superior, tanto facilius vanescit et disperit. Rursus considerate quod dixi. Solidior est fumus igni proximus et terrae proximus. Nondum sic evanuit, nondum sic est dispersus in ventos. Quando autem attenuatur et evanescit et disperit? Quando se multum extulerit. Quia ergo superbus sic se erigit contra Deum quomodo fumus contra caelum, restat ut ita deficiat et tamquam in ventos suae vanitatis elatione dissipatus intereat, quemadmodum disperit fumus elatus, tumida non solida magnitudine inflatus. Sic est enim fumus. Vides magnam molem. Habes quasi quod videas, et non habes quod teneas. Talem ergo poenam Fratres, ante omnia detestamini, ne defendatis peccata vestra. Et si adhuc facitis, nolite defendere. Subdite vos Deo. Et sic tundite pectora vestra, ut et ipsa quae remanserunt non fiant. Conamini non facere, et si fieri potest nulla facite. Si autem fieri non potest ut nulla faciatis, maneat tamen illa pia confessio. Erit enim respectus misericordiae ipsius, ut te conante omnia perimere et quantum adiuverit perimente, de reliquis quae tibi restant in itinere invento et in conatu conprehenso facile ignoscat. Tantum proficere affecta, non deficere. Si non te inveniet at dies ultimus victorem, inveniat vel pugnantem, non captum et addictum.

Dedit Deus pro nobis sanguinem Unici sui.

9. Est autem misericordia Dei abundantissima et larga eius benevolentia, qui nos sanguine Filii sui redemit 35, cum propter peccata nostra nihil essemus. Nam ipse aliquid magnum fecit, cum hominem ad imaginem et similitudinem suam creavit 36. Sed quia non nihil fieri voluimus peccando, et traducem mortalitatis de parentibus duximus, et massa peccati, massa irae facti sumus, placuit tamen illi per misericordiam suam redimere nos tanto pretio. Dedit pro nobis sanguinem unici sui innocenter nati, innocenter viventis, innocenter mortui. Qui nos tanto pretio redemit, non vult perire quos emit. Non emit quos perdat, sed emit quos vivificet. Si peccata nostra superant nos, pretium suum non contemnit Deus. Pretium magnum dedit. Nec nobis tamen de ipsius misericordia tantum blandiamur, si non fuerimus conati adversus peccata nostra. Nec si aliqua maxime capitalia fecerimus, speremus ita futuram esse misericordiam ut ei coniungatur iniquitas. Numquid enim et eos qui nihil egerunt quemadmodum correcti viverent, sed in pertinacia et duritia animi permanserunt, accusaverunt etiam Deum defendendo peccata sua, ibi constituturus est ubi constituit sanctos Apostolos, Prophetas, Patriarchas et fideles suos bene de se meritos, sibi servientes, ambulantes in castitate, modestia, humilitate, elemosinas facientes, ignoscentes quod a quoquam perpessi sunt? Talis est enim via iustorum, talis est via sanctorum tenentium Deum patrem, tenentium Ecclesiam matrem. Nec illum parentem nec istam offendentes, sed in amore utriusque parentis viventes et ad hereditatem aeternam properantes, non laeso patre non laesa matre, datur unicuique hereditas.

Deus pater, Ecclesia mater.

10. Quia duo parentes nos genuerunt ad mortem, duo parentes nos genuerunt ad vitam. Parentes qui nos genuerunt ad mortem, Adam est et Eva. Parentes qui nos genuerunt ad vitam Christus est et Ecclesia. Et pater meus qui me genuit, Adam mihi fuit; et mater mea Eva mihi fuit. Nati sumus secundum istam progeniem carnis, ex munere quidem Dei - quia et istud munus non est alterius, sed Dei - et tamen, Fratres, quomodo nati sumus? Certe ut moriamur. Praecessores genuerunt sibi successores. Numquid genuerunt sibi cum quibus hic semper vivant? Sed tamquam decessuri, qui illis succederent genuerunt sibi. Deus autem pater et mater Ecclesia, non ad hoc generant. Generant autem ad vitam aeternam quia et ipsi aeterni sunt. Et habemus hereditatem promissam a Christo vitam aeternam. Secundum quod Verbum caro factum est et habitavit in nobis 37, nutritus crevit. Passus, mortuus et resuscitatus accepit hereditatem regnum caelorum. In ipso homine accepit resurrectionem et vitam aeternam. In ipso homine accepit. In Verbo autem non accepit, quia incommutabiliter manet ab aeterno in aeternum. Quia ergo accepit resurrectionem et vitam aeternam caro illa, quae resurrexit et vivificata ascendit in caelum, hoc nobis promissum est. Ipsam hereditatem exspectamus, vitam aeternam. Adhuc enim non totum corpus accepit, quia caput in caelo est, membra adhuc in terra sunt. Nec caput solum accepturum est hereditatem, et corpus relinquetur. Totus Christus accepturus est hereditatem, totus secundum hominem, id est, caput et corpus. Membra ergo Christi sumus, speremus hereditatem. Quia cum ista omnia transierint, hoc bonum accepturi sumus quod non transibit, et hoc malum evasuri quod non transibit. Aeterna sunt enim utraque. Non enim aliquid non aeternum promisit suis, et aliquid temporale minatus est impiis. Quomodo vitam beatitudinem, regnum, hereditatem sempiternam sine fine promisit sanctis, sic ignem aeternum minatus est impiis 38. Si quod promisit nondum amamus, saltim quod minatus est timeamus.

SERMO DE RESPONSORIO PSALMI LXX:
"DEUS MEUS ERUE ME DE MANU PECCATORIS"

Gratis colendus Deus.

1. Omnis anima quae intenta cantat voce psalmi Deo, necesse est ut tunc de suis propriis periculis cogitet, et familiari quodam tangatur affectu, si quid forte tunc vel tribulationis extrinsecus, vel difficultatis intrinsecus patitur, et ad id quod patitur refert quod cantat. Respondimus: Domine libera me de manu peccatoris et de manu facinerosi et iniuriosi 1. Fortasse unusquisque vestrum, cum haec verba a lectore audit vel ipse respondit, non cogitat nisi aliquem inimicum suum, aut qui illi calumniatur, aut qui illum parat mittere in carcerem, qui contra illum forte chirografum falsum componit: ipsum vocat peccatorem, ipsum facinerosum, ab ipso se cupit liberari. Vides illum cantare, et cum adfectu cantare, vultum etiam verbis psalmi adcommodare, aliquando et lacrimis ora rigare, suspirare inter verba cantandi. Qui nescit discernere affectus, iam illum hominem laudat, et dicit: "Magno, affectu audit lectionem. Quomodo gemit, quomodo suspirat!". Ille autem de inimico illo suo cogitat, a quo aliquam calumniam aliquam vim, aliquam fraudem et circumventionem pertimescit; et totis viribus, et totis medullis, voce vultu suspiriis dicit: Domine libera me de manti peccatoris et de manu facinerosi et iniuriosi. Talis qui cantat, vetus homo cantat, et carnaliter intellegens conatur, cum sit vetus, cantare canticum novum. Novus cantet, si novum cantat. Quid est, novus cantet? Desiderio novae vitae innovetur, aliud concupiscat, propter aliud Deo suspiret, sit amator regni caelorum. Brevius dicam: sit amator Dei, Deum, amet, gratis amet. Hoc enim et diabolus ille volebat obicere, et in eo volebat convincere sanctum virum Iob, quasi vetus esset, ut ad id quod promissum est novo, cum pervenire non sineret, quando ait: Numquid Iob gratis colit Deum? 2. Si ergo gratis colit, vicit diabolum; si non gratis colit, victus est a diabolo. Valeret enim calumniatoris obiectio, si gratis Iob non coleret Dominum. "Ideo te, inquit, colit, quia tanta illi dedisti". Propterea Deus permisit temptari Iob, ut a quo se sciebat gratis coli 3, et nobis ostenderet imitandum. Deo enim cognitus erat, sed nos latebat. Videte ergo, quid contigit perversitati diaboli: cum unum vult ostendere praevaricatorem, multos fecit sancti imitatores. Non enim cum sibi subiecit, sed nobis ostendit. Quid ergo? Unde intellectus est Iob quia gratis colebat? Quia non gratias egit cum haberet et blasphemavit cum non haberet, sed placitum Dei praeposuit omnibus divitiis suis, tamquam dicens: "Habeo qui dedit, quid quaero quid dedit?".

Exemplum Iob.

2. Dicam ergo, Fratres, quisquis propterea colit Dominum, ut habeat divitias, habeat honores saeculi, et haec ab illo petit, manifestum est quia non gratis colit. Ad praemium colit. Si non ei ista Deus det, deserendus est. Qui dederit, amplius colendus existimatur. Et non dat nisi ipse. Sed tamen, si alter dedisset, Deo deserto ad illum confugissent istorum amatores. Ad Deum nitere, Deus tibi sit totum bonum, Deus tibi sit verum bonum. Sublatis ergo omnibus rebus, diabolus quia non tulit illum quem gratis amabat, etiam ipsius voce diabolus prostratus est: Dominus dedit et Dominus abstulit, sicut Domino placuit, ita factum est 4. Non dixit: "Et quid sum facturus contra Dominum? Plangam me, quia non eum possum vincere". Sit, inquit, nomen Domini benedictum 5. Solum propter filios suos, quorum timebat peccatum, conscidit vestimenta sua, orans utique paterno affectu pro eis 6. Quod autem abstulit Deus, libenter accepit, quia ipsum Deum amplectebatur libentius.

Quid sit gratis colere Deum.

3. Existit aliquis et dicit: "Non colo Deum propter divitias, et ipse scit, neque propter honores caducos et temporales". Et propter quid? Eliquemus hominem gratis colentem, gratis amantem. Et propter quid? "Nolo, inquit, divitias, sufficientiam rerum volo. Nihil in domo mea desit, salvus sim cum coniuge, cum filiis meis. Hoc mihi sufficit". Adhuc nondum gratis colis Deum. In ipso Iob ostendit hoc nobis. Nam diabolus permissu quidem Dei, qui divitias abstulerat, et non ille, ceciderat, quia sic eas calcabat ut ex Deo penderet. Abstulit et salutem, permisit hoc Deus 7. Et demonstratus est Iob ita gratis colere Deum, ut nec propter ipsam salutem corporis cum coleret et amaret 8. Et non eum diabolus in uno membro percussit. A capite usque ad pedes putrem fecit 9. Et hoc ad ampliorem subiectionem suam ut amplius triumpharetur, ut qui seduxerat Adam immortalem, a putri homine vinceretur. Percussit eum itaque gravi vulnere a capite usque ad pedes, et putrescens vermibus patitur coniugem temptatricem, relictam sibi diaboli adiutricem 10. Illa ipsa erat Eva, sed ille non ipse Adam. Subiecit blasphemandi suasionem, ut ille amissa patientia amitteret eum quem gratis colebat. Sed quando amitteret, cui sic inhaerebat? Quid enim mulieri talia dicenti respondit?, Locuta es tamquam una ex insipientibus mulieribus. Si bona percepimus de manu Domini, mala non sustinebimus? 11 Ecce gratis colens, nec propter ipsam salutem corporis colens, quam communem habemus cura pecudibus.

Inhaere Deo fide, inhaerebis specie.

4. Est ergo aliud, quod nobis servat Deus. Propter hoc colatur, propter hoc ametur. Se ipsum servat amantibus. Faciem suam vult ostendere purgatis, non oculo carnis, sed oculo cordis: Beati enim mundi cordis, quoniam ipsi Deum videbunt 12. Ama, ut videas, quia non est vile quod videbis, non est leve. Illum videbis, qui fecit quidquid amas. Et si ista pulchra sunt, qualis est ipse qui fecit? Non vult Deus ames terram non vult Deus ames caelum, id est quae vides, sed ipsum quem non vides. Sed non semper non videbis, si non semper non amaveris. Ama absens, ut fruaris praesens. Desidera quem teneas, quem amplectaris. Inhaere primo fide, postea inhaerebis specie. Nunc enim peregrinus per fidem ambulas et per spem 13. Cum perveneris, perfrueris eo quem peregrinus dilexisti. Ipse condidit patriam ad quam venire festines. Inde ad te litteras misit, ut de peregrinatione redire non differas. Ergo si ad illam patriam tendis, ubi fruaris patriae conditorem, nunc in deserto es inter multas temptationes, cavendus est hostis. Disce contra quem cantes: Deus metis libera me de manu peccatoris et de manu facinerosi et iniuriosi 14. Peccator diabolus est, Fratres, facinerosus diabolus, iniuriosus. De ipsius manu opta te liberari, ut via peracta, iuxta quam ille audet insidiari, venias ad patriam quo non possit admitti.

Hostis diabolus est.

5. Audi esse diabolum peccatorem. Scriptum est: Ab initio diabolus peccat 15. Iam vero facinerosum et iniuriosum quis ignorat? Quid tam facinerosum est, quam homicida? 16 Quis prior hominem occidit, nisi qui Adam decepit? Et iniuriosus ipse est, qui contra iustitiam facit, quia in veritate numquam stetit 17. Contra istum facinerosum et iniuriosum cantatur: Domine libera me de manu facinerosi et iniuriosi 18. Noli contra vicinum tuum calumniatorem, noli contra potentem qui movit limitem tuum, noli contra ipsum insidiatorem qui te parat occidere. Isti enim omnes homines sunt, qui tibi insidiantur. Caro sunt, sanguis sunt, transeunt. Audi Apostolum dicentem: Non est vobis colluctatio adversus carnem et sanguinem 19. Ergo, adversus quos est colluctatio? Contra quos dicendum est: Libera me Domine de manu peccatoris et de manu facinerosi et iniuriosi? Non est vobis, inquit, colluctatio adversus carnem et sanguinem, sed adversus principes et potestates et rectores mundi tenebrarum harum, adversus spiritalia nequitiae in caelestibus 20. Hominem vitando caves, diabolum orando. Vitatur enim hostis visibilis, ut ubi ille adest, tu ibi non sis; vitas enim quem vides. Quomodo vitabis quem non vides? Orando. Ora contra illum: tela tua, orationis sunt. Tu taces, ideo ille insidiatur; oras, et ille ardet. Sed ex affectu ora, quo gratis amas.

SERMO HABITUS IN BASILICA FAUSTI
DE VERSU PSALMI LXXII:
"TENUISTI MANUM DEXTERAE MEAE"
DE VISIONE DEI

Periculosum magisterium, discipulatus autem securus est.

1. Quod cantavimus Domino, propositum nobis ad loquendum credamus. Hinc vobis fiat sermo noster. Et cui diximus: Tenuisti manum dexterae meae, et in voluntate tua deduxisti me, et cum gloria assumpsisti me 1, ipse ad intellectum clariorem assumat corda vestra, et adiuvet nos misericordia et gratia sua me loquentem, vos iudicantes. Quamquam enim propter commoditatem depromendae vocis altiore loco stare videamur, tamen in ipso altiore loco vos iudicatis, et nos iudicamur. Doctores dicimur, sed in multis doctorem quaerimus, nec volumus nos haberi magistros. Periculosum est enim et prohibitum Domino ipso dicente: Ne velitis dici magistri, unus est magister vester Christus 2. Periculosum ergo magisterium, discipulatus securus est. Ideo psalmus: Auditui meo, inquit, dabis gaudium et exsultationem 3. Securior est enim verbi auditor, quam verbi prolator. Ideo ille securus stat, et audit eum, et gaudio gaudet propter vocem sponsi 4.

Qui logitur, etiam, si non offendit patitur cum timete ne offendat.

2. Et quia doctoris Apostolus susceperat dispensationis necessitate personam videte quid dicit: Cum timore et tremore multo fui apud vos 5. Tutius est ergo ut et nos qui loquimur, et vos qui auditis, sub uno magistro condiscipulos nos esse noverimus. Omnino tutius est, et hoc expedit ut nos non tamquam magistros, sed tamquam condiscipulos vestros audiatis. Videte enim quia sollicitudo nobis impacta est ubi dicitur: Fratres nolite plures magistri fieri 6, in multis enim offendimus omnes 7. Quis non contremiscat, cum Apostolus dicit: Omnes? Et sequitur: Quisquis in verbo non offendit, hic perfectus est vir 8. Quis autem audeat dicere se esse perfectum? Qui ergo stat et audit 9, in verbo non offendit 10. Qui autem loquitur, etiam si, quod difficile est, non offendit, quid patitur cum timet ne offendat? Oportet ergo vos esse non solum loquentium auditores, sed et timentium miseratores, ut in eo quod verum dicimus - quoniam omne verum a veritate est - non nos, sed ipsum laudetis; ubi autem sicut homines offendimus, eumdem ipsum pro nobis oretis.

Non eam depravati depravamus, sed Scriptura stat recta.

3. Scripturae sanctae sunt, veraces sunt, inculpatae sunt. Omnis Scriptura divinitus inspirata utilis est ad docendum, ad arguendum, ad exhortationem, ad doctrinam 11. Nihil est ergo quod Scripturam accusemus, si nos forte, illa non intellecta, in aliquo deviemus. Cum ipsam intellegimus, recti sumus. Cum autem ea non intellecta pravi sumus, ipsam rectam dimittimus. Non enim eam depravati depravamus, sed illa stat recta, ut ad illam corrigendi redeamus. Verumtamen ut nos exerceat eadem Scriptura, in multis locis velut carnaliter loquitur, cum lex semper spiritalis sit. Lex enim, ut ait Apostolus, spiritalis est, ego autem carnalis sum 12. Cum sit ergo illa spiritalis, tamen saepe cum carnalibus quasi carnaliter ambulat. Sed non eos vult remanere carnales. Quia et mater parvulum amat nutrire, sed eum non amat parvulum remanere. In sinu tenet, manibus fovet, blanditiis consolatur, lacte nutrit. Omnia parvulo facit, sed optat ut crescat, ne semper talia faciat. Videte Apostolum. Melius enim ipsum intuemur, qui se etiam matrem non dedignatus est dicere, ubi ait: Factus sum parvulus in medio vestrum, tamquam nutrix fovens filios suos 13. Sunt enim nutrices foventes quidem, sed non filios suos. Item sunt matres nutricibus dantes, non foventes filios suos. Apostolus vero, germano et pingui caritatis affectu et nutricis personam suscepit dicendo: fovens, et matris addendo: filios suos. Idem ergo nutritor et fotor alio loco dicit, quod paulo ante commemoravi: Cum timore et tremore multo fui apud vos 14.

Auditores carnales et auditores spiritales.

4. Sed dicis: "Quales illi erant, ut ille cum timore et tremore multo esset ad illos?". Tamquam parvulis, inquit, in Christo lac vobis potum dedi, non escam. Neque enim poteratis, sed nec adhuc quidem potestis; estis enim adhuc carnales 15. Quos carnales dicit, parvulos tamen in Christo dicit. Sic arguit, ut non abdicet. Et carnales et parvuli in Christo. Non vult tamen eos esse carnales, quos dicit esse parvulos in Christo. Optat esse spiritales, omnia diiudicantes, et qui a nemine diiudicentur. Animalis enim homo, sicut ipse dicit, non percipit quae sunt Spiritus Dei: stultitia est enim illi, et non scire potest, quoniam spiritaliter diiudicatur. Spiritalis diiudicat omnia, ipse autem a nemine diiudicatur 16. Idem ipse dicit: Sapientiam loquimur inter perfectos 17. Ut quid ergo loqueris, si inter perfectos? Quid enim opus est te loquente homini perfecto? Sed quaere in quo perfectus sit. Forte enim non invenio perfectum cognitorem, sed iam invenio perfectum auditorem. Est ergo et, auditor perfectus, mente iam capax, cui solidus cibus nullam faciat perturbationem, nullam ingerat cruditatem. Quis est hic, et laudabimus eum? 18 Nec dubito tamen esse aliquos spiritales, bene audientes, bene diiudicantes. Apud istos non laboro. Aut enim carnalis invenior, et misericorditer mecum agit; aut capit quod dico, et congratulatur mihi.

Deus illi donet non falli, qui noluit mentiri.

5. Ecce nunc suscepi verba psalmi, quae modo cantavimus: Tenuisti manum dexterae meae 19. Da carnalem auditorem, quid putabit, nisi quia Deus apparuit in forma humana, apprehendit illi manum dexteram non sinistram et deduxit in suam voluntatem, quo voluit assumpsit? Si hoc intellexerit, immo si hoc putaverit, numquid intellegit? Qui enim intellegit, verum intellegit. Qui autem putat falsum, non intellegit. Ergo si hoc putaverit homo carnalis quia Dei natura atque substantia distincta membris est, determinata forma, circumscripta quantitate, manens loco, quid cum illo facio? Si dixero: "Non est ita Deus", non capit. Si dixero: "Ita est", ille quasi capit, sed ego decipio. Non possum dicere: "Ita est", ne mentiar; et non undecumque, sed de Deo meo, de Salvatore 20 et Redemptore meo 21, de spe mea, de illo ad quem extendo desiderium meum. Non est res levis de tali mentiri. De tali falli molestum est et periculosum est. De tali autem mentiri exitiosum est et perniciosum. Non autem omnis qui mentitur, fallitur. Si enim ipse verum scit, et falsum loquitur, mentitur, non fallitur. Si autem ipse putat verum esse quod verum non est, fallitur; et si hoc dicit quod verum putat, non mentitur, sed tamen fallitur. Deus illi donet non falli, qui noluit mentiri.

Homo sit templum et ab illum veniet Deus.

6. Si ergo, ut dixi, parvulus ille noster talem crediderit Deum, habentem certis corporis sui locis membra disposita, circumscriptum figura, terminatum forma, localiter manentem, localiter se moventem, iuxta id quod dicitur: Quo ibo a spiritu tuo, et a facie tua quo fugiam? Si ascendero in caelum, tu ibi es; si descendero in infernum, ades 22. Si in caelo ipse, si in terra ipse, (si) in inferno adest, quid facit modo ille parvulus? Si audit, (non) quaerat cum Samaritana montes et templa quo vult ire ad Deum, ab Ierusalem ad montes Samariae 23. Ad templum visibile non festinet, non quaerat aliquod templum quo veniat ad Deum. Ipse sit templum, et ad illum veniet Deus. Non contemnit, non refugit, non dedignatur, immo dignatur, si non indignatur. Audi pollicentem, audi interim promittendo dignantem, non minando indignantem: Veniemus, inquit, ad eum ego et Pater 24. Ad eum quem supra dixit dilectorem suum, obeditorem praeceptorum suorum, custodem mandati sui, amatorem Dei, amatorem proximi sui: Veniemus, inquit, ad eum, et mansionem apud eum faciemus 25.

Noli timere adventum Dei tui.

7. Non est angustum cor fidelis, cui angustum fuit templum Salomonis. Nam et ipse cum fabricaret hoc, dixit: Si caelum caeli non sufficit tibi 26. Et tamen templum Dei sanctum est, quod estis vos 27. Nos enim, inquit loco alio, templum Dei vivi sumus 28. "Et unde hoc probas?", tamquam ei diceretur: Sicut scriptum est, inquit, Habitabo in eis 29. Si tibi magnus aliquis patronus diceret: "Habitabo apud te", quid faceres? Cum angusta domus tua esset, procul dubio turbareris, omnino terrereris, optares ne fieret. Nolles enim esse in angustiis recipiens magnum, cuius adventui domus tua paupercula non sufficeret. Noli timere adventum Dei tui, noli timere affectum Dei tui. Non te angustat, cum venerit; immo veniendo dilatabit te. Nam ut scias, quoniam dilatabit te, non solum adventum suum promisit: Habitabo in eis, sed etiam ipsam latitudinem, addendo: Et deambulabo 30. Latitudinem istam si diligis, vides. Timor tormentum habet 31, ergo angustias habet; ac per hoc amor latitudinem habet. Vide latitudinem caritatis: Quoniam caritas Dei diffusa est, inquit, in cordibus nostris 32.

Pignus seu arram Spiritus accepimus.

8. Sed unde tu ei quaerebas dilatare locum? Ipse inhabitator dilatet: Diffusa est enim caritas Christi in cordibus nostris, non tamen ex nobis, sed per Spiritum Sanctum qui datus est nobis 33. Si diffusa est caritas in cordibus nostris, et Deus caritas est 34, ecce iam ex quantulocumque pignore deambulat Deus in nobis. Pignus enim accepimus. Quid illud est, cuius pignus tale est? Quamquam melius habent codices, qui habent "arram", quam qui habent "pignus". Eamdem quippe rem interpretes dicere voluerunt. Interest tamen aliquid in loquendi usu inter arram et pignus. Pignus enim quando datur, cum datum fuerit propter quod pignus datum est, pignus auferetur. Iam multos vestrum intellexisse non dubito. Video enim, sed ex collocutione qua loquimini ad alterum, sentio eos qui intellexerunt velle exponere iis qui nondum intellexerunt. Ergo planius aliquanto dicam ut ad omnes perveniat. Accipis, verbi gratia, codicem ab amico tuo; ut tibi det, das aliquod pignus. Cum reddideris quod accepisti, propter quod pignus posuisti, ille quod reddideris habebit, tu pignus recipies. Non enim habebit ambas res.

Hoc implebitur unde arra data est.

9. Quid ergo, Fratres? Si caritatem modo Deus tamquam pignus dedit per Spiritum suum 35, cum rem ipsam reddiderit, qua promissa pignus dedit, auferendum est a nobis pignus? Absit. Sed quod dedit, hoc implebit. Ideo melius arra quam pignus. Aliquando enim pretium, verbi gratia, praeparas dare pro ea re quam tenes bonae fidei contractu, de ipso pretio das aliquid. Et erit arra, non pignus, quod sit complendum, non quod auferendum. Iam ergo intellege. Si invenio dilectorem, habet arram et ex arra desiderat plenitudinem. Arram ipsam consideret. Hoc enim implebitur, unde arra data est. Ipsam cogitet, ipsam apud se discutiat, ipsam inspiciat, ipsam de plenitudine illa quam non videt, interroget, ne forte aliud in plenitudinem desideret, quam est in eo quod accepit arram. Forte Deus aurum daturus est, auri plenitudinem completurus est, et de auro arram dedit. Metuendum est ne tu pro auro plumbum desideres. Aspice ergo arram. Si tibi potuero suadere ubi aspicias: Deus caritas est 36.

Rore isto aspersi, flagrantes in fontem.

10. Inde habemus aliquid, inde aspersi sumus, inde irrorati. Cuius ros talis est, qualis fons? Rore isto aspersus, sed flagrans in fontem, dic Deo tuo: Quoniam apud te est fons vitae 37. In rore isto natum est desiderium, in fonte satiaberis 38. Ibi est quod sufficit nobis. Filii autem hominum sub tegmine alarum tuarum sperabunt 39. Quid desideramus pro magno ea Dei beneficia quae donat et bestiis? Beneficia quidem ipsius sunt, quis dubitat? A quo salus vel minimi animantis, nisi ab illo de quo dictum est: Domini est salus 40?

Homines et filii hominum.

11. Sed ait idem ipse psalmus: Homines et iumenta salvos facies, Domine, sicut multiplicata est misericordia tua, Deus 41. Quamquam misericors Deus, tam multiplicem habes misericordiam ut non tantum ad homines, verum etiam ad iumenta perveniat. Tanta praevales misericordia, ut facias solem tuum oriri super bonos et malos, et pluas super iustos et iniustos 42. Nihilne peculiare a te sancti tui, nihil proprium pius accipit, quod impius non accipiat? Plane accipit. Audi quod sequitur. Iam enim dixerat: Homines et iumenta salvos facies, Domine, sicut multiplicata est misericordia tua, Deus, adiunxit et ait: Filii autem hominum. Quid ergo? Paulo ante quos dixisti homines, non erant filii hominum? Homines, inquit, et iumenta salvos facies, Domine; filii autem hominum. Quid ergo? Filii hominum sub tegmine alarum tuarum sperabunt 43. Hoc non cum iumentis. Quare ergo isti et illi homines? An non etiam homines filii hominum? Profecto et homines filii hominum. Unde igitur ista distinctio, nisi quia est homo qui non erat filius hominis. Homo non filius hominis, Adam; homo filius hominis, Christus. Sicut in Adam omnes moriuntur, sic in Christo omnes vivificabuntur 44. Quaerunt salutem cum iumentis qui moriuntur, et non victuri moriuntur. Quaerunt salutem cum filiis hominum qui moriuntur, ut numquam moriantur. Eliquata est illa distinctio. Illi pertinent ad homines, homines; isti filii hominum ad filium hominis.

Deus fons vitae.

12. Quid ergo sequitur? Filii autem hominum sub tegmine alarum tuarum sperabunt 45. Ecce spero, ecce spes. Sed spes quae videtur, non est spes 46. Futura ergo quae promittuntur, inebriabunt. Inebriabuntur ab ubertate domus tuae 47. Timeo ne forte quemadmodum paulo ante membra corporis quaerebat in Deo, sic in eius ebrietate non cogitet satietatem ineffabilium bonorum, sed crapulam carnalium conviviorum. Dicamus tamen. Cogitet quod potest, si maiora non potest. Non recedat de sinu, cum crescit. Sequamur, et qui possumus, quantum possumus, spiritaliter delectemur. Inebriabuntur, inquit, ab ubertate domus tuae, et torrente voluptatis tuae potabis eos 48. Quo vino, quo musto, qua unda, quo melle, quo nectare? Quaeris quo? Quoniam apud te est fons vitae 49. Bibe, si potes, vitam. Conscientiam para non gulam mentem non ventrem. Si audisti, si intellexisti, si dilexisti, quantum potuisti, iam inde bibisti.

Ama caritatem.

13. Attende quid biberis. Caritatem bibisti. Si nosti illam Deus caritas est 50. Si ergo caritatem bibisti, dic mihi in quo loco bibisti. Si nosti illam si vidisti illam si amas, unde amas? Quidquid enim bene amas, caritate amas. Quomodo autem caritate aliquid amas, qui caritate non amas? Ergo si amas, unde amas? Venit ad te, et nosti eam et vides eam. Et non in loco videtur, nec corporalibus oculis quaeritur, ut vehementius ametur. Nec auditur affatu, et quando ad te venit, non sentiebatur incessu. Numquid deambulantis in corde tuo aliquando plantas sensisti caritatis? Quid ergo est? Cuius hoc est, quod iam est in te, et non capitur a te? Sic disce amare Deum.

Potest Deus simul et apparere et latere.

14. Sed deambulavit in paradiso 51, sed visus est ad ilicem Mambre 52, sed locutus est cum Moyse in monte Sina os ad os 53. Et quid inde? Ecce qui videtur in loco, nec sentitur incessu. Vis audire ipsum Moysen, ne mihi quamvis nutrire cupienti inquietus infans taedium facias? Visne ergo audire ipsum Moysen? Certe loquebatur cum Deo os ad os 54. Cui ergo dicebat, nisi ipsi cum quo loquebatur: Si inveni gratiam ante te, ostende mihi te ipsum 55? Loquitur cum illo os ad os, sicut quis loquitur ad amicum suum 56, et dicit ei: Si inveni gratiam ante te, ostende mihi temetipsum manifeste 57. Quid videbat, et quid sitiebat? Si non erat ipse, quomodo ei dicitur: Ostende mihi temetipsum? Non possumus dicere quod non erat ipse. Si non esset ipse, hoc ei diceret: "Ostende mihi Deum". Cum dicit ergo: Ostende mihi temetipsum, manifestat quod ipse erat, quem sibi volebat ostendi. Et loquebatur cum eo os ad os, sicut quis loquitur ad amicum suum 58. Vis ergo audire, si capis Deum? Moysi apparebat latens. Si enim non appareret, non esset cum quo os ad os loquens diceret ei: Ostende mihi temetipsum. Si autem non lateret, non adhuc quaereret videre eumdem ipsum. Si ergo capis, si intellegis, potest hoc Deus simul et apparere et latere, apparere specie, latere natura.

Agnosce mysterium in Deo.

15. Hoc si, ut potuisti, intellexisti, vide ne subintret tibi, quod Deus ut appareat in qua vult specie naturam suam convertit. Incommutabilis est Deus, inconvertibilis est Deus, non tantum Pater, sed Pater et Filius et Spiritus Sanctus. In principio erat Verbum et Verbum erat apud Deum, et Deus erat Verbum 59. Ipsum Verbum Deus incommutabilis est, sicut Deus apud quem est Deus. Nihil in ulla persona cogites detrimenti, nihil commutationis. Deus enim Pater luminum, apud quem non est commutatio, nec momenti obumbratio 60. "Si ergo incommutabilis est, inquis, quid est illa species, in qua ut voluit, cui voluit apparuit, deambulando, sonando vel se etiam ipsis carnalibus oculis exhibendo?". Quaeris a me quid sit unde faciat Deus praesentiam sui, quasi iam explicare possim unde fecerit mundum, unde fecerit caelum, unde fecerit terram, unde fecerit te. "Iam video, respondes, de limo". Ecce te de limo. Unde limum? Respondes: "De terra". Sed puto non de illa terra quam alter fecit, sed de illa terra quam fecit qui fecit caelum et terram 61. Unde ergo et ipsa terra? Unde caelum et terra? Dixit et facta sunt 62. Bene, optime respondes. Agnoscis: Dixit et facta sunt. Nihil plus quaero. Sed quomodo cum tu dicis: Dixit et facta sunt, ego nihil plus quaero. Sic nec tu plus quaeras, cum dico: Voluit, et apparuit. Apparuit, sicut congruum iudicabat; latuit, sicut erat.

Quia filii, videbimus eum sicuti est.

16. Verus affectus noster, noster amor, nostra dilectio de illo pignore in id aestuet, in quod aestuabat et Moyses, qui ei quem videbat, dicebat: Ostende mihi temetipsum 63. Si hoc ergo quaerimus, filii ipsius sumus. Filii enim Dei sumus, et nondum apparuit quod erimus. Scimus quia cum apparuerit, similes ei erimus, quoniam videbimus eum sicuti est 64. Non sicut visus est ad ilicem Mambre 65, non sicut visus est Moysi 66, ut adhuc ei dicamus: Ostende nobis temetipsum, sed videbimus cum sicuti est. Quo merito? Quia filii Dei. Et hoc non ex nostris meritis, sed gratia illius misericordiae. Pluviam enim voluntariam segrega Deus hereditati tuae. Et infirmata est, non de se praesumendo videre quod non videt, sed credendo quod videre desiderat. Tu vero perfecisti eam 67. Perfecta ergo hereditas eius, filii eius, videbimus eum sicuti est 68. Sed de filiis quid dixit Dominus? Beati, pacifici, quoniam ipsi filii Dei vocabuntur 69.

Pacifice requiramus.

17. Ergo de tam abditis difficillimisque quaestionibus, si quid minus intellegimus, pacifice requiramus. Non infletur alter pro altero adversus alterum 70. Nam si zelum amarum habetis, et contentiones in vobis sunt, non est ista sapientia de sursum descendens, sed terrena, animalis, diabolica 71. Filii ergo Dei sumus, et agnoscamur quod eius filii sumus, nec agnoscimur nisi pacifici fuerimus. Nam unde videamus Deum non habebimus, si contendendo in nobis ipsum oculum exstinxerimus.

Amatorem te voluit esse boni Deus.

18. Attende quid dicat, cur timens et tremens loquor. Pacem sectamini cum omnibus et sanctificationem, sine qua nemo poterit videre Deum 72. Quomodo terruit amatores? Non terruit nisi amatores. Numquid dixit: Pacem sectamini cum omnibus et sanctificationem, quam qui non habuerit in ignem mittetur, aeterno igne cruciabitur, infatigabilibus tortoribus dabitur? Et vera sunt, et haec non dixit. Amatorem te voluit esse boni, non formidatorem mali, et ex eo ipso quod desiderabas inde te terruit. Deum videbis. Propterea contemnis, propterea rixas, propterea turbas moves? Pacem sectamini cum omnibus et sanctificationem, sine qua nemo poterit videre Deum. Quam stulti essent duo volentes videre solem oriturum, si contenderent inter se qua parte oriturus esset et quomodo videri posset, et nata inter se controversia litigarent, litigando se caederent, caedendo oculos suos extinguerent, ut illum ortum videre non possent? Ergo ut Deum videre possimus, fide corda mundemus, caritate sanemus, pace firmemus, quia hoc ipsum unde invicem diligimus, iam ex illo est quem videre desideramus.

SERMO DE RESPONSORIO PSALMI LXXIV:
"CONFITEBIMUR TIBI, DEUS,
CONFITEBIMUR ET INVOCABIMUS NOMEN TUUM"

Confiteri Deo humilari Deo est.

1. Felices sumus, si quod audimus et cantamus etiam faciamus. Auditio enim nostra seminatio, operatio autem fructus est seminis. Ager, in quo seminatur triticum et spinas generat 1, non horreum debet sperare sed flammam. Sic et hii, qui bona audiunt et mala operantur, non sibi horreum regni caelorum sperent 2, sed illum ignem de quo dicitur: Ite in ignem aeternum, qui praeparatus est diabolo et angelis eius 3. Hoc praelocutus admonuerim Caritatem vestram ne infructuose intretis ecclesiam audiendo tanta bona et non bene operando. Sed secundum bonitatem seminantis et seminis verbi Dei, ita in vestris moribus et in vestra vita tamquam in bona terra uberrimus bonorum morum fructus exurgat, et speretis agricolam venturum, parantem vobis horreum quo mittamini 4. Ecce cantavimus: Confitebimur tibi Deus, confitebimur et invocabimus nomen tuum 5. Confiteri Deo, quid est, nisi humilari Deo, non sibi arrogare merita aliqua? Quoniam gratia ipsius salvi facti sumus, sicut dicit Apostolus, non ex operibus, ne forte quis extollatur; ipsius enim sumus gratia salvi facti 6. Non enim praecessit aliqua bona vita, quam ille desuper diligeret et amaret, et diceret: "Subveniamus, succurramus istis hominibus, quoniam bene vivunt". Displicuit illi vita nostra, displicuit illi in nobis totum quidquid faciebamus, sed non ei displicuit quod ipse fecit in nobis. Itaque quod fecimus damnabit, quod ipse fecit salvabit. Damnabit facta mala hominum, et salvabit ipsos homines. Ipsi enim homines non se fecerunt, sed facta mala fecerunt. Quod in eis Deus fecit, quia fecit Deus hominem ad imaginem et similitudinem suam 7, bonum est. Quod autem per liberum arbitrium aversus a conditore et creatore ipse homo et conversus ad nequitiam male operatus est, hoc damnat Deus, ut hominem liberet, id est, damnat Deus quod fecit homo, et liberat Deus quod fecit ipse Deus.

Medicus tantus venit ad nos.

2. Non ergo eramus boni. Et misertus est nostri 8, et misit Filium suum 9 qui moreretur, non pro bonis sed pro malis, non pro iustis sed pro impiis 10. Etenim Christus pro impiis mortuus est 11. Et quid sequitur? Vix enim pro iusto quis moritur, nam pro bono forsitan quis audeat mori 12. Forte invenitur aliquis qui audeat mori pro bono. Pro iniusto autem, pro impio, pro iniquo quis velit mori, nisi Christus solus, ita iustus ut enim iniustos iustificaret? Nulla ergo, Fratres mei, bona opera habebamus, sed omnia mala. Cum ergo talia essent facta hominum, non deseruit homines misericordia ipsius. Et cum digni essent poena, ille pro poena quae debebatur, donavit gratiam quae non debebatur. Et misit Filium suum 13, ut redimeret nos, non auro, non argento, sed praetio fusi sanguinis sui 14, agnus immaculatus ad victimam ductus 15 pro ovibus maculatis, si vel maculatis, et non totis infectis. Accepimus ergo hanc gratiam. Digne vivamus ipsa gratia quam accepimus, ne tantae gratiae iniuriam faciamus. Medicus tantus venit ad nos, dimisit omnia peccata nostra. Si volumus iterum aegrotare, non solum in nos perniciosi erimus, sed etiam medico ingrati.

Ostendit nobis viam humilitatis praeceptis et fecit illam patiendo pro nobis.

3. Sequamur ergo vias ipsius quas nobis ostendit, praecipue humilitatis viam quod factus est nobis ipse. Ostendit enim nobis viam humilitatis praeceptis, et fecit illam patiendo pro nobis. Non enim pateretur, nisi se humilaret. Quis occideret Deum, nisi se humilaret Deus? Christus enim Filius Dei, et Filius Dei utique Deus. Ipse est Filius Dei, Verbum Dei, de quo dicit Iohannes: In principio erat Verbum, et Verbum erat apud Deum, et Deus erat Verbum. Hoc erat in principio apud Deum. Omnia per ipsum facta sunt, et sine ipso factum est nihil 16. Quis occideret, per quem omnia facta sunt, et sine quo factum est nihil? Quis illum occidere posset, nisi se ipse humilaret? Sed quomodo se humilavit? Dicit ipse Iohannes: Verbum caro factum est et habitavit in nobis 17. Verbum enim Dei non posset occidi. Ut posset ergo pro nobis mori, quod mori non poterat, Verbum caro iactum est et habitavit in nobis. Immortalis suscepit mortalitatem, ut moreretur pro nobis, et morte sua occideret mortem nostram. Hoc fecit Dominus, hoc nobis praestitit. Magnus humilatus est, humilatus occisus, occisus et resurgens et exaltatus, ut mortuos nos non relinqueret in inferno, sed exaltaret in se in resurrectione mortuorum, quos exaltavit modo in fide et confessione iustorum.

Impudenter invocas nomen eius cui non confiteris.

4. Ergo viam nobis humilitatem dedit. Si ipsam tenuerimus, confitebimur Domino, et non sine causa cantamus: Confitebimur tibi Deus, confitebimur et invocabimus nomen tuum 18. Impudenter enim invocas nomen eius, cui non confiteris. Primo confitere, ut pares habitationem ei quem invocas. Plenum est enim cor tuum nequitia. Confessio autem fundit immunditiam quam geris intus, et mundat domum quo veniat ille quem invocas. Nam quisquis antequam confiteatur invocat, iniuriam vult facere ei quem invocat. Si enim aliquem sanctum non audes invitare in domum tuam nisi prius mundaveris domum tuam ne oculi eius patiantur iniuriam tu audes in cor tuum plenum nequitia invocare nomen Dei, nisi prius per confessionem fuderis interiorem iniquitatem? Ergo confessio, Fratres mei, humiliat nos, humiliatos iustificat, iustificatos exaltat. Nam si fuerimus superbi, resistit nobis Deus; si fuerimus humiles, exaltat nos Deus; quoniam superbis resistit, humilibus autem dat gratiam 19, et: Qui se exaltat humiliabitur, qui autem se humilat exaltabitur 20. Conversi ad Deum.

DE VERSU PSALMI LXXXII:
"DEUS, QUIS SIMILIS TIBI?"

Gratias Domino Deo nostro.

1. Gratias Domino Deo nostro, et abundantiam laudis illi Deo, quem decet hymnus in Sion 1. Gratias illi, cui et cordis et oris devotione cantavimus: Deus quis similis tibi? 2 quod eius sanctam caritatem invisceratam sentimus cordibus vestris, quod ipsum tamquam Dominum timetis, tamquam Patrem diligitis. Gratias illi, qui desideratur antequam videatur, et praesens sentitur, et futurus speratur. Gratias illi, cuius timorem non excutit amor, cuius amorem non impedit timor. Ipsum benedicimus, ipsum honoramus, et pro vobis et in vobis. Templum enim Dei sanctum est, quod estis vos 3. Iam videte quantum ille vivat, vel quomodo vivat, quando lapides templi eius sic vivunt 4. Cogitate, Fratres, quid dicatis et cui dicatis: Deus quis similis tibi? 5 Templa dicunt Deo suo: Deus quis similis tibi? Lapides vivi dicunt habitatori suo: Deus quis similis tibi? Occurrat cordibus vestris universa creatura, terra et quidquid in terra, mare et quidquid in mare, aer et quidquid in aere, caelum et quidquid in caelo. Ipse dixit, et facta sunt; mandavit et creata sunt 6. Ergo, Deus quis similis tibi? dicat universum fidele cor, dicat universa obediens lingua, dicat omnis devota conscientia, dicat secura: Deus quis similis tibi? Illi enim dicit, de quo non erubescit. Dignum est hoc, decet hoc lapides vivos.

Quinam sint lapides mortui et lapides vivi.

2. Nam lapides mortui utinam sentiant in se misericordiam lapidum vivorum! Mortuos dico, non illos quibus fabricae istae consurgunt, nec in quibus ferrum artificum operatur, nec quod sculpsit homo ut dii sint, immo sculpsit homo, ut dii vocentur, non sint, non ipsos dico lapides mortuos, sed homines dico lapides mortuos quibus dii similes sunt 7. Lapides vivi sunt quos alloquitur apostolus Petrus et dicit: Et vos fratres, tamquam lapides vivi coaedificamini in templum sanctum Dei 8. Utinam ergo, Fratres mei, sentiant lapides mortui misericordiam in se lapidum vivorum! Quid enim satagimus? Quid cordis nostri vel angustia vel latitudine parturimus? Quid curamus, quid studemus, nisi ut lapidem liberemus a lapide? Lapides enim vivi oculos habent et vident, aures habent et audiunt, manus habent et operantur, pedes habent et ambulant 9. Etenim noverunt factorem suum, et adorant artificem suum et laudant sculptorem suum. At vero lapides mortui, servi lapidum, deos suos attendunt nec attenduntur, adorant nec agnoscuntur, sacrificia inferunt, et sacrificium ipsi diabolo fiunt. Et ipsi, Fratres, si oculos haberent ad videndum et aures ad audiendum 10, quantum erat videre impleri Christi prophetias? Quantum erat attendere veridicos codices et oracula non fallacia? Sed quare non vident? quare non audiunt? Quia et hoc prophetia dixit: Similes sint illis omnes qui faciunt ea, et omnes qui confidunt in eis 11. Ergo desperati aut desperandi? Absit. Et quid sperandum est de lapidibus mortuis? Quid putatis, nisi quod iam scriptum tenemus: Potens est enim Deus de lapidibus istis suscitare filios Abrahae 12?

Particulam sensus in se sentit qui se insensatum adorare non sentit.

3. Itaque Carissimi, quoniam nostis cui Deo diximus: Deus quis similis tibi? 13 de quo non erubescimus, cuius titulum non in lapide legimus sed in corde gestamus, cuius nomen et notum est omnibus et vivit in credentibus, habitat in subiectis, debellat superbos, quoniam novimus cui diximus: Deus quis similis tibi? Non nos moveant ad odium sui homines quos fecit Deus, sed moveant nos ad odium sui quidquid in homine bene facto a Deo male fecit ipse homo. Homo unum nomen est, et creaturae nomen est. Huius creaturae artificem quaero. Deus est. Numquidnam hominis tantummodo creator Deus? Nonne et pecoris, et piscis, et volatilis, et angeli, et caeli, et terrae, et siderum, et solis, et lunae, et omnium supra infraque conditorum et temperatorum, imorum atque summorum, unitatis vinculo connexorum, nonne istorum omnium artifex Deus? Sed hominem ad imaginem et similitudinem suam fecit 14. Similitudo aliqua Dei dicitur homo. Et quanta ad quantum? Quid ad quem? Homo ad Deum. Quid est homo, nisi quod memor es eius? 15 Dicamus ergo Deo nostro etiam homines facti ad imaginem et similitudinem ipsius, dicamus: Deus quis similis tibi? 16 Si homo factus ad imaginem et similitudinem Dei recte dicit, verum dicit: Detis, quis similis tibi? - addidit enim: Memento quia pulvis sumus 17 - si longe est a similitudine Dei homo factus ad similitudinem Dei, si ipsa similitudo sic distat ut eam comparare non deceat, si tamen cor hominis, cor christiani qui non potest dicere: "Homini deo", libenter legit: "Herculi deo", legit sursum, attendens deorsum, interrogans titulum de quo dixit: "Herculi deo" - Titulus non loquitur, sed vel legitur: "Herculi deo" - de quo dictum est, ipse dicat de quo dictum est. Utrumque mutum, utrumque insensatum. Supra mendacium, infra figmentum. Titulus accusans conscriptorem confundens adoratorem. Titulus non commendans lapidem deum: sed indicans hominem stultum. Titulus Dei nomen imponens figmento figmentum, et nomen cultoris delens de libro viventium. Quam particulam sensus in se sentit, qui se insensatum adorare non sentit?

Eloquia divina pacem inter se habent.

4. Et tamen potens est Deus de lapidibus istis excitare filios Abraham 18. Attendat ibi quod fecit in homine ipse Deus cui diximus: Deus, quis similis tibi? 19 Attendat in homine ipso quod fecit, deleat quod ab ipso homine factum est contra eum qui hominem fecit. Percutiat et sanet, occidat et vivificet 20. Cui enim diximus: Domine, quis similis tibi? ei consequenter adiunximus: Ne taceas, neque mitescas Deus 21. Quid ergo? In isto cantico, Fratres mei, Deum ad iracundiam provocavimus, cui diximus: Ne sileas, neque mitescas Deus? nempe aut illi qui misit aut illi ipsi qui venit et ait: Discite a me quia mitis sum et humilis corde? Mitis et humilis corde Filius Dei Christus. Quid ergo? Ille dicit: Discite a me quoniam mitis sum et humilis corde 22. Et nos ei diximus: Ne taceas neque mitescas Deus. Si respondeat nobis: "O homo, parum est quia tu non a me discis ut sis mitis, et me vis docere ne sim mitis?". Videte, Fratres, intendite, adiuvate nos pia intentione, casta oratione, adiuvate nos ut exeamus in eius nomine ex his angustiis. Litigare videntur divina eloquia. Contrarium putantur sonare, nisi adsit intellectus, et suscipiamus ab illo ipso cui diximus: Deus, quis similis tibi? 23 Quod et ipse dixit: Intellectum dabo tibi 24, suscipiamus. Noverimus hoc: Pacem meam do vobis 25, dicit Christus, ut inter se pacem habeant christiani. Quomodo imitabuntur? Quomodo audient, si ipsa eloquia divina pacem inter se habere non possunt? Intendite, videte quasi resonantiam contrariorum. Venite ad me 26, et: Discite a me 27. Quid? Primo quis vocat? Quem vocat? Ad quid vocat? Audi quis vocat: Confiteor tibi, Domine, Pater, caeli et terrae, quia abscondisti haec a sapientibus et prudentibus, et revelasti ea parvulis. Ita Pater, quoniam sic placitum est coram te. Omnia mihi tradita sunt a Patre meo 28. Ecce quis vocat: Omnia mihi tradita sunt a Patre meo, et: Nemo cognoscit Filium nisi Pater, et nemo cognoscit Patrem nisi Filius, et cui voluerit Filius revelare 29. Ingens magnitudo, et ineffabilis altitudo. Omnia tradita sunt mihi, inquit, a Patre meo. Solus agnosco, a solo agnoscor. Quid? Nos remansimus? Non agnoscimus? Et ubi est: Cui voluerit Filius revelare?

Membra Christi impleant quae sunt officia sua.

5. Animus vester et studium fidei, et flagrantia caritatis, et abundantia sancti zeli domus Dei 30, apparuit in vocibus vestris, quas satis claras vestri cordis testes habuistis. Sinite ut appareat et paucorum fidelium Dei, per quos gubernamini, studium circa istam voluntatem vestram. Vos enim, Fratres, populus Dei estis, sicut ipse dixit, et oves pascuae eius 31. Habetis in nomine Dei pastores, servos pastoris et membra pastoris. Multitudinis animus et voluntas ad quamque rem faciendam istis vocibus poterit apparere. Paucorum autem cura pro vobis, non vocibus, sed rebus debet ostendi. Itaque, Fratres, quoniam iam quod ad vos pertinebat, implestis acclamando, sinite ut probetur vobis, utrum et quod ad nos pertinet impleamus agendo. Probavimus vos. Probate nos, si post istas voces testes cordis et studii vestri, nos in agendis quae agi oporteret, segnes fuerimus. Absit a nobis, ut vos inveniamini probi, et nos reprobi. Sed quoniam voluntas agendi de his de quibus acclamastis, una est et nostra et vestra - modus vero agendi par esse non potest - putamus, Carissimi, ideo oportere ut voluntas accipiatur a vobis, consilium implendae voluntatis vestrae exspectetur a nobis. Ut membra Christi non discordent, impleant omnia quae in illius corpore sunt officia sua. Faciat oculus in sublimi locatus quod ad oculum pertinet, auris quod ad aurem, manus quod ad manum, pedes quod ad pedem, ut non sint scissurae in corpore, sed idem ipsum ut pro invicem sollicita sint membra. Gratulamur itaque et congratulamur Caritati vestrae, quia sancto domino et collegae nostro episcopo vestro obedistis in eo quod vobis mane locutus est. Hoc sequimini, ab ista via non recedatis, ne cadatis. Valde enim adiuvat Deus quod vultis, si quod iusserit feceritis. Quid est enim homo? 32, ut dicere coeperam omnis homo? Aut quae est vita hominum, quae sicut scriptum est vapor ad modicum apparet 33? Cogitate ergo, Fratres, fragilitatem nostram, humilitatem nostram, conditionem carnis, ipsius saeculi volaticos transitus, et videte quia tunc nobis bene erit, si tota spes nostra in illo sit in quo solo potest firmiter collocari. Quomodo autem ibi erit spes nostra, nisi obediamus praeceptis eius?

Dii romani Romae defecerunt, hic quare remanserunt?

6. Numquid dicimus: "Nolite quod vultis"? Immo etiam gratias agamus id vos velle quod Deus vult. Ut enim omnis paganorum et gentilium superstitio deleatur, Deus vult, Deus iussit, Deus praedixit, Deus implere iam coepit, et in multis iam terrarum locis etiam ex magna parte complevit. Si voluntas vestra ab hac civitate inciperet, ut hic primitus aboleri superstitiones daemonum quaereretis, fortassis aliquis arduus labor esset, non tamen desperandus. Nunc vero si facta sunt ista efficaciter ubi fieri coeperunt, ubi exempla non praecesserant, quanto efficacius in nomine Domini, in adiutorio dexterae ipsius id quoque effici posse credimus, quando iam praecedentia pronuntiantur exempla? Utique hoc clamastis: "Quomodo Roma, sic et Carthago". Si in capite gentium res praecessit, membra non sunt secutura? Cogitate, Fratres, advertite in libris ipsis gentium, audite ab eis, in quibus ipsius infelicitatis reliquiae remanserunt, vel audiendo vel legendo cognoscite litteras eorum, et videte quia illi ipsi dii Romani vocantur. Ergo isti dii vocantur Romani. Et quando christiani cogebantur, fremente impetu paganorum, ut eos adorarent, et recusantes eorum saevitiam usque ad effusionem sanguinis sustinebant. Ea videbatur tota culpa martyrum quorum fundebatur sanguis, quia deos romanos adorare nolebant, quia cerimonias Romanas respuebant, quia diis Romanis non supplicabant. Et totus impetus, tota invidia non flebat, nisi de nomine deorum Romanorum. Si ergo dii Romani Romae defecerunt, hic quare remanserunt? Hoc ergo, Fratres, hoc attendite, hoc dixi, hoc inhibete. Dii Romani, dii Romani si ergo, inquam, dii Romani Romae defecerunt, hic quare remanserunt? Si ambulare possent, dicerent quia huc inde fugerunt. Sed non fugerunt. Remanserunt ibi, Romae? Qui aliquando dictus est deus Hercules, Romae iam non est. Hic autem etiam barba inaurata esse voluit. Quando iam tibi non est, hic etiam deaurata barba esse voluit. Erravi plane, quia dixi, esse voluit. Quid enim vult insensatus lapis? Ille vero nihil voluit, nihil potuit. Sed qui deaurari cum voluerunt, de raso erubuerunt. Suggestio itaque nescio quae novo iudici obrepsit. Quid egit? Non egit utique ut a christiano lapis honoraretur, sed ut christianus ille superstitioni ad radendum irasceretur. Non inclinavit ad obsequendum, sed movit ad vindicandum. Fratres, puto ignominiosius fuisse Herculi barbam radi, quam caput praecidi. Quod ergo positum est cum errore illorum, ablatum est cum dedecore illorum. Deus fortitudinis solet dici Hercules. Tota virtus eius in barba. Malo suo refulsit. Quod non fulgebat luce dominica, non a luce, sed a luctu luxit.

Deus irascitur et miseretur.

7. Sileant ergo, videant modo cui Deo legant fideles et dicant: Deus quis similis tibi? Ne sileas, neque mitescas, Deus 34. Hoc susceperam quomodo, non mitescas, non evertendo homines sed errores. Non mitescit, ergo irascitur. Sed Deus est, ergo et miseretur. Irascitur et miseretur. Irascitur, ad percutiendum, miseretur ad sanandum 35. Irascitur ad mortificandum, miseretur ad vivificandum 36. In uno homine facit hoc. Non quasi alios mortificans, alios vivificans, sed in eisdem ipsis et irascitur, et mitis est. Irascitur erroribus, mitescit correctis moribus. Ego percutiam et ego sanabo; ego occidam et vivere faciam 37. Unum Saulum, postea Paulum 38, et prostravit et erexit. Prostravit infidelem, erexit fidelem. Prostravit persecutorem, erexit praedicatorem. Si non irascitur, unde Herculi barba rasa est? Fecit enim hoc per fideles suos, per christianos suos, per potestates a se ordinatas et Christi iugo iam subditas. Itaque, Fratres, haec libenti animo accipite, et in Domini adiutorio cetera prosperius iam sperate. Amen.

SERMO DE VERSICULO PSALMI XCIII:
"BEATUS HOMO QUEM TU ERUDIERIS, DOMINE,
ET EX LEGE TUA DOCUERIS EUM"

Dei Testamentum ibi promissum, hic redditum.

1. Cum cantaremus Deo, diximus ei: Beatus homo quem tu erudieris, Domine, et ex lege tua docueris eum 1. Ergo Dei Evangelium sonavit, Zacheus elemosinas fecit 2. Discite. Quae melior enim lex Dei, quam sanctum Evangelium? Lex enim Testamenti novi, de quo Propheta cum legeretur, audistis: Ecce dies veniunt, dicit Dominus, et consummabo super domum Iacob Testamentum novum, non secundum Testamentum quod statui patribus eorum cum educerem eos de terra Aegypti 3. Testamentum ibi promissum, hic redditum; promissum per Prophetam redditum per Dominum Prophetarum. Testamentum illud quod dicitur vetus, legite et videte. Lex Dei data est etiam tunc, legite, vel audite quando legitur, et videte quae ibi promissa fuerint. Promissa est ibi terra terrae, terra fluens lacte et melle, sed tamen terra 4. Verumtamen si intellegamus spiritaliter, quando non illa terra fluxit lacte et melle, alia est terra quae fluet lacte et melle, terra illa de qua dicitur: Spes mea es tu, portio mea in terra viventium 5. Haec enim terra morientium est. Lac et mel quaeritis? Gustate et videte quam suavis est Dominus 6. Gratia eius significata est nomine lactis et mellis. Dulcis et nutritoria est. Haec autem gratia in vetere Testamento figurata, in novo revelata.

Si novam hereditatem speras, terram transi.

2. Denique lex illa, propter eos qui carnaliter sapiunt, et talia praemia quaerunt a Deo, et propter illa Deum colere volunt quae ibi promissa sunt, audire meruit ab apostolo Paulo, quia ad servitutem generat 7. Quare? Quia carnaliter intellegitur a Iudaeis. Nam spiritaliter intellecta, Evangelium est. Ergo in servitutem generat. Quos? Qui propter bona terrena Deo serviunt. Quando illis adsunt, gratias agunt; quando desunt, blasphemant. Qui enim propter ea Deo serviunt, vero corde servire non possunt. Attendunt enim eos qui Deo nostro non serviunt. Vident enim eos habere propter quod ipsi Deo serviunt, et dicunt in corde suo: "Quid mihi prodest quia Deo servio? Numquid habeo tantum, quantum ille qui quotidie blasphemat? Orat, et esurit; blasphemat, et ructat". Qui ad ista attendit, homo est, homo est de Testamento vetere. Qui ergo in Testamento novo Deum colit, novam hereditatem debet sperare, non veterem. Si novam hereditatem speras, terram transi, calca vertices montium, boe est, contemne fastigium superborum. Sed quando contempseris et calcaveris, humilis esto, ne de altitudine cadas. Audi: Sursum cor; sed ad Dominum, non contra Dominum. Omnes superbi sursum cor habent, sed contra Dominum. Si autem vis tu vere sursum cor habere, ad Dominum habe. Si enim ad Dominum habueris cor sursum, ipse tenet cor tuum, ne cadat in terram.

De paradiso proiecti, malos dies agimus.

3. Beatus ergo vir: Beatus homo quem tu erudieris, Domine. Ecce loquor, ecce clamo, ecce expono. Qui me audiunt? Scio qui me audiunt: Beatus homo quem tu erudieris, Domine, cui Deus in corde loquitur. Et quando ego taceo, ipse est beatus quem tu erudieris, Domine, et ex lege tua docueris eum. Quid sequitur? Huc usque cantavimus: Et ex lege tua docueris eum 8. Ut mitiges eum in diebus malignis, donec fodiatur peccatori fovea 9. Ipse est vir qui eruditur a Domino, ipse est qui ex lege Dei discit a Domino, qui mitigatur a diebus malignis, donec fodiatur peccatori fovea. Audite quid sit. Maligni dies sunt. Numquid istic, ex quo de Paradiso proiecti sumus, malignos dies agimus? Et maiores nostri planxerunt dies suos, et avi eorum planxerunt dies suos. Nullis hominibus dies placuerunt quos vivendo egerunt. Sed posteris placent dies maiorum: et illis iterum illi dies placebant, quos ipsi non sentiebant, et ideo placebant. Quod enim praesens est, acrem habet sensum. Non dico, propius admovetur, sed cor tangit quotidie. Omni anno plerumque dicimus quando frigus sentimus: "Numquam fecit tale frigus. Numquam fecit tales aestus". Semper "facit" ipse qui facit. Sed beatus vir quem tu erudieris, Domine, ut mitiges eum a diebus malignis, donec fodiatur peccatori fovea 10.

Homo bellum suum secum trahit quocumque it.

4. Maligni dies. Numquid isti dies maligni sunt, quos agitat circulus solis? Faciunt malignos dies maligni homines, et sic est prope totus mundus. Inter turbas malignorum gemit paucitas frumentorum. Revocemus ad ipsos iustos. Maligni sunt illi, et faciunt malignos dies. Quid ipsi iusti? Nonne in diebus malignis sunt? Et apud seipsos - praeter quod patiuntur malignos homines inter quos gemunt - et apud seipsos, quando sunt, attendant se, descendant in se, bene se considerent. Inveniunt in se dies malignos. Bellum nolunt, pacem volunt. Et quis non? Et cum omnes bellum nolint et omnes pacem velint, revocat ad se oculos et qui iuste vivit, et bellum in se invenit. Quaere a me quod bellum. Beatus homo quem tu erudieris, Domine, et ex lege tua docueris eum 11. Ecce homo quaerit a me quod bellum in se patiatur iustus. Doce illum ex lege tua. Loquatur Apostolus: Caro concupiscit adversus spiritum, et spiritus adversus carnem 12. Et ubi proicio carnem, si sonet bellum, si, quod Deus avertat, hostis irruat? Fugit homo et secum trahit bellum suum quocumque iit. Non dico, si malus est. Prorsus si bonus est, si iuste vivit, invenit in se quod dicit Apostolus: Caro concupiscit adversus spiritum, et spiritus adversus carnem. In isto bello quomodo sunt dies boni?

Dies bonos ne in terra quaesierimus.

5. Ergo maligni sunt dies. Sed mitigemur. Quid est: "Mitigemur"? Iudicio divino non irascamur. Dicamus illi: Bonum est mihi quoniam humiliasti me, ut discam iustificationes tuas 13. De paradiso elisisti, de beatitudine proiecisti. In aerumna sum, in gemitu sum. Gemitus meus non est absconditus a te 14. Sed bonum est mihi quoniam humiliasti me, ut discam iustificationes tuas 15. In diebus malis disco quaerere dies bonos. Qui sunt dies boni? Nolite illos modo quaerere. Mihi credite, immo mecum credite, non invenitis. Transibunt dies mali, et venient boni. Sed boni venient bonis, malis peiores.

6. Etenim et ego interrogo vos: Quis est homo qui vult vitam? 16 Scio, omnium corda mihi respondent: "Quis est enim homo qui non vult vitam?". Addo: Et diligit videre dies bonos? 17 Omnes respondetis: "Quis est qui non diligat videre dies bonos?". Bene respondistis. Vultis vitam vultis dies bonos. Certe quando dicebam: Quis est homo qui vult vitam omnis homo mihi respondet: "Ego". Quis est homo qui vult videre dies bonos? Nonne in silentio quisque vestrum dicit: "Ego"? Audi quid sequitur: Contine linguam tuam a malo 18. Modo dic: "Ego". Quaeris veniam; modo te inveniam. Transierunt praeterita. Fuerit lingua tua maligna, fueris susurro, fueris criminator, fueris calumniator, fueris maledicus: ista omnia fueris, transeant ista cum diebus malis; noli tu transire cum diebus malis. Est enim quo te teneas ut non transeas. Res humana tamquam fluvius currit; maligni dies tamquam fluvius currunt. Tene te ad lignum, ne traharis. Ecce fluvius currit: Omnis caro foenum, et omnis honor carnis ut flos foeni 19. Praecipitatur, transit, foenum aruit, flos cecidit 20. Quo me teneo? Verbum Domini manet in aeternum 21.

Sursum cor.

7. Prohibe ergo linguam tuam a malo, et labia tua ut non loquantur dolum 22. Tu qui volebas vitam aut vis vitam et dies bonos, declina a malo et fac bonum. Quaere pacem 23, quam optamus omnes et in ista carnis mortalitate, et in ista carnis fragilitate, et in ista mendacissima vanitate. Omnes pacem quaerite. Quaere pacem, et sequere eam 24. Ubi est? Quo sequor? Qua transiit? Qua transiit, ut sequar? Per te transiit, sed non in te remansit. Cui dico? Generi humano, non unicuique vestrum, sed generi humano. Per genus humanum transiit ipsa pax. Ipsa transeunte clamavit caecus in hesterna lectione 25. Et quo iit? Primo vide quae sit pax, et vide quo ierit, et sequere eam. Quae est pax? Apostolum audi. De Christo dicebat: Ipse est pax nostra, qui fecit utraque unum 26. Pax est ergo Christus. Quo iit? Crucifixus est, et sepultus, resurrexit a mortuis, ascendit in caelum 27. Ecce quo iit pax. Quomodo eam sequor? Sursum cor. Audi quomodo sequaris. Quotidie quidem audis breviter, quando tibi dicitur: Sursum cor. Altius inde cogita, et sequeris. Tamen audi et latius, ut sequaris pacem veram, pacem tuam, pacem quae pro te pertulit bellum; pacem, quae cum toleraret pro te bellum, oravit pro hostibus pacis, et dixit pendens: Pater ignosce illis, quia nesciunt quid faciunt 28. Bellum erat, et pax de ligno manabat. Manabat, sed postea quid? Ascendit in caelum 29. Quaere pacem. Et quomodo sequeris? Audi Apostolum: Si resurrexistis cum Christo, quae sursum sunt quaerite, tibi Christus est in dexteram Dei sedens; quae sursum sunt, sapite, non quae super terram. Mortui enim estis, et vita vestra abscondita est cum Christo in Deo. Cum Christus apparuerit vita vestra, tunc et vos cum ipso apparebitis in gloria 30. Ecce dies boni, ipsos desideremus, propter hoc vivamus, propter hoc oremus, propter hoc elemosinas demus.

De pauperibus cogitandum.

8. Iam ecce, Deo propitio, hyems est. De pauperibus cogitate, quomodo Christus vestiatur nudus. Quando legebatur Evangelium, numquid non omnes beatificavimus Zacheum, quando eum suspexit Christus in arbore intentum ut videret transeuntem 31? Nam quando speraret in domo sua habitantem? Quando ei dixit: Descende Zachee, hodie oportet me in domo tua manere 32, audivi gemitus gratulationis vestrae. Quasi omnes in Zacheo fuistis et Christum excepistis. Sic dixit omnium vestrum cor: "O beatum Zacheum! Dominus intravit in domum ipsius. O beatum! Numquid nobis potest contingere?". Iam Christus in caelo est. Recita mihi, Christe, Testamentum novum. Fac beatum de lege tua. Recita, ut scias te non fraudari Christi praesentia. Audi iudicaturum: Quando uni ex minimis meis fecistis, mihi fecistis 33. Exspectat unusquisque vestrum suscipere Christum sedentem in caelo. Attendite illum iacentem sub porticu, attendite esurientem, attendite frigus patientem, attendite egenum, attendite peregrinum. Facite qui soletis, facite qui non soletis. Crescit doctrina, crescant opera bona. Laudatis sementem, exhibite messem. Amen.

SERMO HABITUS IN BASILICA MAIORUM
DE RESPONSORIO PSALMI XCIII:
"BEATUS HOMO QUEM TU ERUDIERIS, DOMINE,
ET EX LEGE TUA DOCUERIS EUM, UT MITIGES EUM
A DIEBUS MALIGNIS DONEC FODIATUR PECCATORI FOVEA"

Impii tamquam fenum florent.

1. Cantavimus Domino: Beatus homo quem tu erudieris Domi ne, et ex lege tua docueris eum: ut mitiges eum a diebus malignis, donec fodiatur peccatori fovea 1. Eruditus ergo homo a Domino ex lege Dei, non eruditus in lege Dei, sed a Domino ex lege Dei, mitigatur a diebus malignis, donec fodiatur peccatori fovea. In isto enim saeculo felicitas malorum fovea est peccatorum. Solent autem hinc moveri homines, et plerumque religiosi, et qui non audent reprehendere Dominum, tamen mirari apud semetipsos, quare sint mali plerumque felices. Et maxime hii moventur, qui cum se melius vivere noverint, miseriis et calamitatibus aguntur. Ipsi enim vident malos in omnibus, licet terrenis et temporalibus, tamen bonis omni felicitate pollere. Et suspirant in miseriis suis, et vix a reprehensione Dei sua corda refrenant. Audiant ergo psalmum, et sint beati. Erudiat eos Dominus ex lege sua. Dicat eis ex alio psalmo: Noli zelare in malignantibus, neque aemuleris facientes iniquitatem 2. Porro autem tu, qui zelabas et aemulabaris, nihil aliud dicebas quam: "Quare florent?". Audi ex lege Dei: Quoniam sicut fenum cito arescent 3. Floret fenum: quid laudes viriditatem? Interroga aestatem, cito arescent. Omnis caro fenum: fenum aruit, flos decidit 4. Vide tu, ubi habeas radicem: Verbum Domini manet in aeternum 5. Sunt ergo illi impii florentes tamquam fenum, hyeme viridum, aestate aridum. Tu autem fixa radice in Verbo Dei, quod manet in aeternum, esto arbor viva in occulto. Mortui enim estis, Apostolus dicit, et vita vestra abscondita est cum Christo in Deo 6. Ibi est radix tua, ibi vivis. Ibi enim spem posuisti, si non ficte credidisti. Non te ergo contristet tempus hyemale, quo tempore multae arbores fecundae atque fructuosae sine honore foliorum tempore hyemis et sine honore fructuum sunt similes aridis, sed non sunt aridae. Quando floret fenum, illa nec folia habent. Sed, quod dixi de feno, hoc dico et de arbore in occulto vivente. Quid dixi de feno? Si miraris viriditatem, interroga aestatem. Inter herbam feni hyeme virentem et arborem fructiferam hyeme arescentem iudex aestas est. Sic inter pios in hoc saeculo laborantes et impios in hoc saeculo virentes quasi tempore hyemali iudex sol iustitiae 7. Ecce venit iudicium. Dicit arbor fiorente feno: "Quid te extollis? Veniet aestas, quae nos probat". Ut ergo arbores huiusmodi mitigentur a diebus malignis 8, adloquitur eas et consolatur Apostolus, praedicens aestatem, promittens viriditatem. Mortui, inquit, estis, et vita vestra, ubi est radix vestra, abscondita est cum Christo in Deo 9. Quando erit aestas, cum Christus apparuerit vita vestra, ubi viriditas, tunc vos cum illo apparebitis in gloria 10. Denique ipsius solis iustitiae 11, quid est facturus aestate, disce sententiam: Veniet enim Filius hominis, inquit, in maiestate sua, et omnes angeli cum eo, et congregabuntur ante eum omnes gentes 12. Modo vide arbores et fenum: Dividet eos, sicut pastor dividit oves ab haedis; et ponet oves ad dexteram haedos autem ad sinistram 13. Ecce iudicium aestatis. Aestate aestus. Qui sunt aestus? Etiam in arboribus fecundis aestus, sed illos aestus viriditas sequitur. Qui ergo sunt aestus? Cum rex iustus sederit in throno, quis gloriabitur castum se habere cor? 14 Quis gloriabitur mundum se esse a peccato? Graves aestus. Sed iudex ipse consolatur, qui timebatur. Cito dat aestibus vel aestuantibus refrigerium. Vivebant enim in radice, non erant arbores aridae. Videte ergo viriditatem eorum. Venite, benedicti Patris mei 15. Venite. Quod expectastis percipite, quod credidistis videte, quod sperastis habete, quod amastis tenete. Venite, benedicti Patris mei, percipite regnum 16. Haecce est viriditas in aestate arborum per hyemem quasi arescentium, sed in occulto virentium. Adtendite nunc ariditatem feni. Aridum fenum cui destinatum est? Ite in ignem aeternum 17. Ergo in arboribus bonis atque fructiferis, quae mitigatae sunt a diebus malignis 18, aestum consolatur refrigerium praemiorum, consolatur refrigerium regni caelorum. Ibi semper vivitur. Quod nominatur in hac terra herba quaedam "Semper vivit", ibi verum locum habet: ibi semper vivit, vita sola est ibi, corruptio nulla, indigentia nulla est, viriditas aeterna obtinetur, ariditas non timetur. Ite in ignem aeternum 19, dicitur impiis. Illa est fovea peccatoris: ipsa foditur, hoc in isto tempore agitur. Felicitas perversi hominis, fovea est peccatoris. Putat enim, quando mala facit et felix est, quia Deus res humanas non curat. Ipsa est fovea peccatoris.

Quid divitibus huius mundi praecipiendum.

2. Alloquor ergo Caritatem vestram. Non ametis huius saeculi felicitatem, et qui eam forte habetis, non in illa speretis. Mendax est, decipit, non habetur. Et si habetur, non ametur, non in illa speretur, et non erit fovea. Praecipe, inquit Apostolus, divitibus huius saeculi, praecipe divites sint 20. Sed divites huius saeculi christiani sunt, fideles sunt. Praecipe illis. Quid? Non superbe sapere, neque sperare in incerto divitiarum 21. Sicut et psalmus dicit: Divitiae si pluant 22, quasi de fonte, unde haurias quantum volueris sine labore, et quod hauseris continuo periturum: si fluant, ne adponas cor, ubi fluit 23. Si fluit, fluvium facit: adponis cor, et rapit. Si ergo contigerit tibi et divitem fieri, noli tamen cupiditate inhiare: oblata suscipere, non aliena rapere; oblata suscipere, sed non iustitiam vendere. Nam si iustitiam vendis, noli te putare oblata suscipere. Tunc oblata suscipis, quando dat qui vult, non quando dat et qui non vult. "Iustitiam inquit, vendo. Quid mali de bono accipio?". Ergo iustitia tibi in hac terra venalis est. Iustitiam non ideo habes, ut praemium pro illa caeleste percipias, sed ut eam in terra vendas. Amen dico vobis, perceperunt mercedem suam 24. Donatum sponte ab amico tuo haereditate derelictum, et ubi innocentia non laeditur. Ideo non enim divites damnavit Scriptura, ubi ait: Victum et tegumentum habentes, his contenti sumus 25. Nam qui volunt, inquit, divites fieri - non dixit, qui divites sunt, sed: Qui volunt divites fieri - per ipsas suas cupiditates incidunt in temptationes et desideria multa et noxia, quae mergunt homines in interitum et perditionem 26. Vis nosse quid accusabat? Radix est omnium malorum avaritia 27. Noli habere talem radicem: radix est enim feni arescentis.

Qui pauperes estis, nolite vos contemnere.

3. Ergo, Fratres mei, qui pauperes estis, nolite vos contemnere. Nihil tam dives, quam fides. Inanis est exterior cellula vestra, plena est interior arca vestra. Arca plena, conscientia bona. Omnia, quae forinsecus possidebat, sancto viro diabolus abstulit. Ad istam arcam non penetravit. In illa dives erat, qui dicebat: Dominus dedit, Dominus abstulit. Dominus dedit, non glorietur diabolus, Dominus abstulit 28: hoc enim malus abstulit, quod bonus ille permisit, qui voluit probare temptando, ut proponeret ad imitandum. Sicut Domino placuit, ita factum est: sit nomen Domini benedictum 29. Si pauper erat, unde tam pretiosa fundebat? Arca interior plena erat, cuius lucra erogando crescebant; denique fundebat, et non amittebat. Quicumque ergo pauperes estis, magis date operam habere interiores divitias, habere plena corda virtutibus, iustitiam pietatem, caritatem, fidem, spem. Hae sunt verae divitiae, quas nec naufragio potestis amittere. Et ne bonos afficiat tristitia felicitas malorum, mitiget vos Deus a diebus malignis 30. Transeunt dies maligni, ubi videtur ista quasi perversitas; et venient dies, ubi nullus malus sit felix, nullus bonus infelix.

Iuva inopiam et minues sarcinam.

4. Vos autem, quicumque in hoc saeculo divites estis, facite quod Apostolus monet: Divites, inquit, sint in operibus bonis: facile tribuant 31. Quare enim difficile, quando est unde facile tribuant? Puto enim propterea dictas facultates, quasi dicerentur facilitates; nam et inopia difficultas vocari solet. Facile ergo tribuant, communicent 32. Habeant et ipsi, sed dent egenti; et comitem adiuvent et se exonerent. O dives, comes tibi in ista vita factus est pauper. Vides illum laborare non habendo, te habendo. Ille, non habendo, non habet unde fulciatur; tu, multum habendo, habes unde premaris. Iuva inopiam et minue sarcinam. Ideo dictum est: Communicent. Dicit enim et alio loco idem Apostolus: Non enim ut aliis sit refectio, vobis angustia 33. Ergo communicent 34. Habeant, sed quod plus habent communicent. Et tenent quod sufficit, et non amittunt quod dederint. Magis possidebunt, quam quod tenebunt, hic relicturi sunt, aut in suis usibus consumpturi. Quod autem dederint, quid inde fiat, id ipsum audi. Sequitur: Thesaurizent sibi fundamentum bonum in futuro, ut adprehendant veram vitam 35. Quid ergo magni est quod dedisti, si de loco isto, ubi omnia pereunt, migrare disposuisti? Quod pauperibus dedisti, laturarios tuos fecisti. Si ergo tales eritis, non sicut fenum in istius saeculi transitu florebitis, sed sicut oliva et per hibernum viridis est, et ex vestra voce dicetur: Ego autem sicut oliva fructifera in domo Dei 36. Sed quasi oliva fructifera in domo Dei vide quod sequitur: Speravi in misericordia Dei, non in incerto divitiarum 37.

SERMO HABITUS IN BASILICA THEODOSIANA
DE VERSU PSALMI XCIV
ET DE VERBIS APOSTOLI:
"SI ENIM DATA ESSET LEX QUAE POSSET VIVIFICARE
OMNI MODO EX LEGE ESSET IUSTITIA"
ET DE LIBERO ARBITRIO

Ipse fecit nos et non ipsi nos.

1. Psalmus quem cantavimus Deo 1, et nos invicem exhortati sumus ut adoremus eum et prosternamur illi et fleamus ante Dominum qui nos fecit, admonet quaerere aliquanto diligentius, quid sibi velit quod ait: Qui nos fecit 2. Quod enim homo a Deo creatus est nullus dubitat homo, nisi qui ingratus est. Novimus enim, quia ita legimus et ita credidimus, quod fecit Deus hominem, inter multa quae fecit, ad imaginem suam 3. Haec hominis est prima conditio, haec est humana prima creatura. Non tamen arbitror, hoc nos pro magno voluisse commonere Spiritum Sanctum in hoc psalmo, quod ait: Fleamus ante Dominum, qui fecit nos 4. Alio enim loco dicit: Ipse fecit nos, et non ipsi nos 5. Unde quidem, ut dixi, christianus dubitat nemo. Quia non solum Deus creavit primum hominem ex quo omnes homines, sed Deus hodieque creat singulos homines, ille qui ait cuidam sancto suo: Prius quam te formarem in utero, novi te 6. Prius ergo creavit hominem sine homine, modo creat hominem ex homine. Tamen sive hominem sine homine, sive hominem ex homine, ipse fecit nos, et non ipsi nos 7. Ad istum itaque primum verborum istorum et facilem sensum, sed tamen verum, adoremus cum, Fratres, et prosternamur ei, et ploremus ante Dominum qui nos fecit 8. Non enim fecit et deserit. Non enim curavit facere et non curat custodire. Ploremus ante Dominum, qui nos fecit, quia non ploravimus quando nos fecit, et tamen fecit. Qui ergo fecit ante quam rogaretur, deserit cum rogatur? Tamquam ergo dubitaret homo utrum exaudiretur orans, admonuit cum Scriptura, cum dicit: Ploremus ante Dominum, qui nos fecit. Utique exaudit quos fecit, utique non potest non curare quos fecit.

De pelagianorum falsa doctrina.

2. Verumtamen altiore intellectu, et quantum existimo, utiliore vidit quosdam Spiritus Sanctus dicentes vel dicturos quod Deus eos fecerit homines, iustos autem ipsi se faciunt, praevidens eos, admonuit eos et ab hae extollentia revocavit eos, dicens: Ipse fecit nos, et non ipsi nos 9. Quare enim addidit: Et non ipsi nos, cum sufficeret dicere: ipse fecit nos? nisi quia illam facturam voluit admonere, ubi dicunt homines: "Ipsi fecimus nos", id est, "ut iusti essemus, iustos nos libera voluntate fecimus". Quando conditi sumus, arbitrium liberum accepimus. Ut ergo iusti simus, libero id arbitrio agimus. Quid adhuc Deum invocamus ut iustos nos faciat, quod habemus in potestate ut nos iustos ipsi faciamus? Audite, audite: Et iustos ipse fecit nos, et non ipsi nos. Creatus est primus homo in natura sine culpa, in natura sine vitio. Creatus est rectus, non se fecit rectum. Quid se autem ipse fecerit, notum est: cadens a manu figuli fractum est. Regebat enim eum ipse qui fecerat. Voluit deserere a quo factus erat. Permisit Deus, tamquam dicens: "Deserat me et inveniat se, et miseria sua probet quia nihil potest sine me" 10.

Homo, quondam bonus per liberum arbitrium malus factus est.

3. Hoc modo ergo ostendere voluit Deus homini quid valeat liberum arbitrium sine Deo. O malum liberum arbitrium sine Deo! Experti sumus quid valet sine Deo. Ideo miseri facti sumus, quia sine Deo quid valeat experti sumus. Experti ergo tandem aliquando, noverimus, et venite adoremus eum, et prosternamur ei. Venite adoremus, et prosternamur illi, et fleamus coram Domino qui nos fecit 11. Ut perditos nos per nos, reficiat nos qui fecit nos. Ecce bonus factus est homo, et per liberum arbitrium factus est malus homo. Quando facturus est bonum hominem malus homo per liberum arbitrium deserens Deum? Servare se non potuit bonus bonum, et facturus est se malus bonum? Cum esset bonus, non se servavit bonum, et cum sit malus dicit: "Facio me bonum"! Quid facis malus, qui peristi bonus, nisi te reficiat qui permanet bonus?

Homo ad imaginem Creatoris factus.

4. Ipse ergo fecit nos, et non ipsi nos 12. Nos autem populus eius et oves pascuae eius 13. Ecce fecit nos homines populum suum qui nos fecit. Non enim creati homines iam populus eius eramus. Videte Fratres mei, et de ipsis psalmi verbis attendite unde dixerit: Ipse fecit nos, et non ipsi nos 14. Hinc dixit: Fecit nos, et non ipsi nos, ut simus populus eius et oves pascuae eius. Ipse fecit nos. Nam et pagani nascuntur et omnes impii, omnes adversarii Ecclesiae eius. Ut nascerentur, ipse fecit eos. Non enim alius deus creavit eos. Qui de paganis nascuntur, ab ipso facti sunt, ab ipso creati sunt. Et non sunt populus eius nec oves pascuae eius 15. Communis est omnibus natura, non gratia. Natura non putetur gratia, sed et si putetur gratia, quia et ipsa gratis concessa est. Non enim homo qui non erat promeruit ut esset. Si promeruit, iam erat; sed nondum erat. Ergo qui promereretur non erat, et tamen factus est. Nec ut pecora factus est, nec ut arbor factus est, nec ut saxum factus est. Sed factus est ad imaginem Creatoris 16. Hoc beneficium quis dedit? Deus qui erat et ex aeterno erat. Cui dedit? Homini qui nondum erat. Dedit qui erat, accepit qui non erat. Quis autem hoc facere potuit nisi qui vocat ea quae non sunt tamquam quae sint 17? De quo dicit Apostolus: Qui nos elegit ante mundi constitutionem 18. Elegit ante mundi constitutionem: in mundo isto facti sumus, nec mundus erat quando electi sumus. Ineffabilia mirabilia, Fratres mei. Quis hoc explicare suffecerit? Quis saltem quod explicet, cogitare? Eliguntur qui non sunt. Nec errat qui eligit, nec vane eligit. Eligit tamen, et habet electos, quos creaturus est eligendos. Habet autem apud se ipsum, non in natura sua, sed in praescientia sua.

Deus nos fecit populum suum.

5. Ergo nolite extolli. Homines sumus. Ipse fecit nos 19. Fideles sumus - si tamen sumus quando ista contra gratiam disputamus - sed ecce fideles sumus. Etiam fideles, etiam iustos, quia iustus ex fide vivit 20, ipse fecit nos, et non ipsi nos 21. Quaero quid nos fecerit? Dicturus es: "Homines". Non inde psalmus loquebatur. Illud scimus, illud notum est, illud patet. Nec magna, ut hoc noverimus, doctrina indigemus, quia homines ipse nos fecit. Sed unde loquebatur vide: Ipse fecit nos, et non ipsi nos. Quid nos fecit, nisi quod sumus? Quid autem sumus? Nos autem, ecce quid Sumus. Quid? populus eius, et oves pascuae eius 22. Ipse nos fecit populum suum, ipse nos fecit oves pascuae suae. Qui misit iugulandam ovem innoxiam fecit oves de lupis. Haec est gratia. Excepta illa communi gratia naturae qua homines facti sumus qui non fuimus nec digni fuimus quia non fuimus; excepta illa gratia, haec est maior gratia qua facti sumus populus eius et oves pascuae ejus 23, per Iesum Christum Dominum nostrum 24.

6. Sed dicet aliquis: "Per Iesum Christum facti sumus ut etiam homines essemus?". Ita vero, per Iesum Christum facti sunt et pagani. Non pagani, non ut essent pagani, sed ut essent homines, per Iesum Christum facti sunt. Quis est enim Iesus Christus, nisi in principio Verbum, et Verbum erat apud Deum, et Deus erat Verbum? Hoc erat in principio apud Deum. Omnia per ipsum facta sunt 25. Illi ergo debent et pagani quod homines creati sunt, et tanto magis puniendi, quia dimiserunt eum a quo facti sunt et coluerunt quae ipsi fecerunt.

Unus Mediator Dei et hominum.

7. Excepta ergo illa gratia, qua condita est humana natura - haec enim christianis paganisque communis est - haec est maior gratia, non quod per Verbum homines creati sumus, sed quod per Verbum carnem factum fideles facti sumus. Unus enim Deus, et unus mediator Dei et hominum homo Christus Iesus 26, in principio erat Verbum 27. Nondum erat homo Christus Iesus, et Verbum erat apud Deum, et Deus erat Verbum. Ipse mundus non erat, quando Deus Verbum erat. Omnia per ipsum facta sunt, et mundus per ipsum factus est 28. Ergo tunc quando nos fecit ut homines essemus, nondum erat homo. Magis istam gratiam commendat Apostolus christianis ubi dicit: Unus enim Deus, et unus mediator Dei et hominum 29. Non ait: "Christus Iesus", ne tu putares secundum Verbum dictum, sed addidit, homo: Mediator Dei et hominum, homo Christus Iesus. Quid est mediator? Per quem coniungeremur, per quem reconciliaremur, quia peccatis propriis separati iacebamus, in morte eramus, prorsus perieramus. Non erat Christus homo, quando creatus est homo. Ne periret homo, ille factus est homo.

Pelagiani contra Dei gratiam subdole disputant.

8. Haec vobis contra novellam haeresem, quae tentat adsurgere, ut saepe disputare cogamur, quia vos firmos volumus esse in bono, integros autem a malo 30. Haec enim est disputatio eorum, quando primo exoriri coeperunt et contra gratiam disputare, multum tribuentes non libertati hominis, sed infirmitati, et iacentem miserum hominem ideo extollentes, ne manu de super sibi porrecta valeat surgere. Disputantes ergo contra gratiam pro libero arbitrio, fecerunt auribus piis et catholicis offensionem. Coeperunt horreri, coeperunt ut certa pernicies devitari. Coepit de illis dici, quod contra gratiam disputarent. Et invenerunt ad relevandam istam invidiam tale commentum. "Non, inquit, contra gratiam disputo". Unde probas? "Eo ipso, inquit, non contra gratiam Dei disputo, quod liberum arbitrium defendo". Videte acumen, sed vitreum. Quasi lucet vanitate, sed frangitur veritate. Attendite quam sit quasi acute excogitatum quod dicere voluerunt. "Hoc ipso, inquit, quia liberum arbitrium hominis defendo, et dico quia liberum arbitrium sufficiens est ut iustus sim, non sine Dei gratia dico". Erectae sunt aures piorum. Iam qui ista audit incipit gratulari: "Deo gratias! Non sine Dei gratia defendit liberum arbitrium. Est enim liberum arbitrium, sed nihil valet sine Dei gratia. Si ergo liberum arbitrium non sine Dei gratia defendunt, quid mali dicunt?". Expone ergo nobis, o doctor, quam dicas gratiam. "Cum dico, inquit, liberum hominis arbitrium, vide quia hominis dico". Quid deinde? "Hominem quis creavit? Deus. Quis ei arbitrium liberum dedit? Deus. Si ergo hominem Deus creavit, et homini Deus liberum donavit arbitrium, quidquid potest homo delibero arbitrio, cuius gratiae debetur, nisi eius qui eum condidit cum libero arbitrio?". Et hoc quasi acute ab ipsis dictum.

Natura infirma lege non sanatur.

9. Videte tamen, Fratres mei, quomodo illam generalem gratiam praedicent, qua creatus est homo, qua homines sumus. Et utique et cum impiis homines sumus, sed non cum impiis christiani sumus. Hanc ergo gratiam qua christiani sumus, ipsam volumus praedicent, ipsam volumus agnoscant, ipsam volumus, de qua dicit Apostolus: Non irritam facio gratiam Dei. Nam si per legem iustitia, ergo Christus gratis mortuus est. Videte unde dixit Apostolus. De lege dixit: Si per legem iustitia, ergo Christus gratis mortuus est 31. Quia ergo non erat ex lege iustitia, ideo mortuus est Christus, ut per fidem iustificetur qui ex lege non iustificabuntur. Si enim, inquit, data esset lex quae posset vivificare, omni modo ex lege esset iustitia, quod etiam hesterno die commemoravimus, sed conclusit Scriptura omnia sub peccato, ut promissio, promissio, non praedictio; qui promisit, ipse facit, ut promissio, inquit, ex fide Iesu Christi daretur credentibu 32. Ecce quales nos invenit gratia Salvatoris, quos nec lex sanos facere potuit. Quare autem dabatur lex, si sufficiebat natura? Quare lex data si sufficiebat natura? Et tamen nec lex sufficere potuit, ita infirma erat ipsa natura. Data est lex sed non quae posset vivificare. Quare ergo data est? Lex, inquit Apostolus, praevaricationis gratia data est 33. Praevaricationis gratia posita est, ut te faceret praevaricatorem. "Quare, ut me faceret praevaricatorem?". Quia noverat Deus superbiam tuam. Noverat quia dicebas: "O si sit qui doceat, o si sit qui mihi ostendat!". Ecce lex dicit tibi: Non concupisces 34. Cognovisti legem dicentem: Non concupisces. Surrexit concupiscentia quam non noveras. Inerat enim, sed nesciebatur. Coepisti conari vincere quod inerat, et apparuit quod latebat. Superbe, per legem factus es praevaricator. Agnosce gratiam et esto laudator.

Lex, per se bona et sancta, a Deo data est.

10. "Sed legem, inquis, quis dedit?". Quia sunt homines vani et peius impii qui dicunt legem ab alio datam gratiam vero per Dominum nostrum Iesum Christum 35; quasi legem malam quasi legem perversam gratiam vero rectam. Et volunt ita discernere duo Testamenta, ut vetus Testamentum dicant esse a nescio quo principe tenebrarum, novum autem Testamentum a Domino Deo Patre Domini nostri Iesu Christi. Ipsum Paulum audi. Si propterea putas legem datam ab alio, non a Deo, quia per illam factus es praevaricator, audi ipsum Apostolum legis laudatorem. Itaque, inquit, lex sancta, et mandatum sanctum. Adde: et iustum. Adhuc adde: et bonum. Quod ergo bonum est, inquit, mihi factum, est mors? Absit! Sed peccatum ut appareat peccatum 36. Erat enim peccatum, sed latebat peccatum. Quando latebat peccatum? Quando te adversarium nondum patiebatur. Coepisti conari, et apparuit qui tenebat. Quando sequebaris, catenam non sentiebas. Quaesisti refugium et apparuit vinculum. Voluisti fugere, et coepisti trahi. Quia ergo coepisti trahi, subveniat tibi qui non est ligatus. Quis non est ligatus, nisi qui dixit: Si invenistis in me peccatum, dicite 37? Quis non est ligatus, nisi qui dixit: Ecce venit princeps mundi, et in me nihil inveniet 38? Quare me occidat, nihil inveniet, quia mors peccato iusta debetur. Quare ergo moreris? Ut sciant, inquit, omnes, quia voluntatem Patris mei facio 39. Ipse solvit, qui ligatus non est. Ipse a mortuis liberat, qui est in mortuis liber 40.

Eliseus Domini Iesu Christi typus.

11. Sed ipse misit et legem. Per servum suum legem, per se ipsum gratiam. Attende Eliseum in magno altoque mysterio, tamquam prophetam agendo praenuntiantem, non solum loquendo 41. Mortuus erat filius hospitae ipsius. Quid significabat mortuus puer, nisi Adam? Nuntiatus est sancto Prophetae, gerenti in prophetia typum Domini Iesu Christi. Misit per servum baculum suum, et ait illi: Vade, vade, pone supra puerum mortuum 42. Perrexit ille, tamquam servus obediens. Sciebat Propheta quid fecerat. Posuit baculum supra mortuum, non surrexit. Si enim data esset lex quae posset vivificare, omnino ex lege esset iustitia 43. Non ergo potuit lex vivificare. Venit ipse grandis ad parvum, salvator ad salvandum, vivus ad mortuum. Venit ipse. Et quid fecit? Iuvenalia membra contraxit, tamquam se ipsum exinaniens ut formam servi acciperet 44. Iuvenialia ergo membra contraxit 45, parvum se parvo coaptavit, ut efficeret corpus humilitatis nostrae conforme corpori gloriae suae 46. Itaque in isto typo Christi prophetice expresso suscitatus est mortuus, tamquam iustificatus est impius.

A Deo gratis creati et recreati sumus.

12. Ista gratia praedicetur. Ista est gratia christianorum per hominem Mediatorem, per passum et resuscitatum 47, qui ascendit in caelum et captivavit captivitatem et dedit dona hominibus 48. Ista, inquam gratia praedicetur. Contra istam gratiam ab ingratis non disputetur. Baculus propheticus mortuo non suffecit. Ipsa mortua natura sufficeret? Et istam qua conditi sumus, quamquam hoc nomine appellatam minime legerimus, tamen quia gratis data est, gratiam fateamur. Sed ostendamus vobis maiorem esse istam qua christiani sumus. Attendite. Antequam conditi essemus, nihil boni merebamur, et ideo gratia, qua conditi sumus, cum boni nihil mereremur. Si ergo magna est gratia, quando nihil boni merebamur, quanta gratia est, quando tantum mali merebamur? Qui nondum erat, bene non merebatur; peccator et male merebatur. Nondum erat qui factus est. Nondum erat, sed nec offenderat. Nondum erat, et factus est; offendit, et salvus est. Qui nondum erat, nihil sperabat, factus est. Lapsus autem damnationem exspectabat, et liberatus est. Haec est gratia per Iesum Christum Dominum nostrum 49. Ipse fecit nos 50, et ante quam essemus omnino ipse fecit nos, et factos et lapsos ipse iustos fecit nos, et non ipsi nos. Si qua igitur in Christo nova creatura, lapsa est vetus, facta est nova 51.

De potestate quam figulus habet in lutum.

13. Una erat massa perditionis ex Adam cui non nisi supplicium debebatur. Facta sunt vasa inde in honorem ex eadem massa. Habet enim potestatem figulus tuti, ex eadem massa. Qua massa? Certe iam perierat, certe iam illi massae iusta damnatio debebatur. Gratulare quia evasisti. Mortem quippe debitam evasisti, et vitam non debitam repperisti. Habet potestatem figulus luti ex eadem massa facere aliud vas in honorem, aliud in contumeliam 52. Sed dicis: "Me quare fecit in honorem, et alium in contumeliam?". Quid responsurus sum? Auditurus es Augustinum, qui non audis Apostolum dicentem: O homo, tu quis es qui respondeas Deo? 53 Duo parvuli nati sunt. Si debitum quaeras, ambo tenet massa perditionis. Sed cur alium mater portat ad gratiam alium mater dormiens suffocat? Dicturus es mihi quid ille meruit qui portabatur ad gratiam quid ille meruit quem mater dormiendo suffocat? Ambo nihil boni meruerunt. Sed habet figulus luti potestatem ex eadem massa facere aliud vas in honorem, aliud in contumeliam 54. Disputare vis mecum? Immo mirare mecum, et exclama mecum? O altitudo divitiarum! 55 Ambo expavescamus, ambo clamemus: O altitudo divitiarum! Ambo in pavore concordemus, ne in errore pereamus. O altitudo divitiarum sapientiae et scientiae Dei! Quam inscrutabilia sunt iudicia eius, et investigabiles viae eius! 56 Scrutare inscrutabilia, fac impossibilia, corrumpe incorruptibilia, vide invisibilia.

A Deo omnia accepimus.

14. Inscrutabilia sunt iudicia eius 57. Audisti, sufficiat tibi. Et investigabiles viae eius. Quis enim cognovit sensum Domini, aut quis consiliarius eius fuit? Aut quis prior dedit illi, et retribuetur ei? 58 Quis prior dedit, cum totum gratis accepit? Quis prior dedit illi, et retribuetur ei? Si Dominus retribuere vellet, nihil nisi poenam debitam retribuisset. Nihil dederunt, ut eis retribueretur. Pro nihilo salvos facies eos 59. Quis prior dedit illi 60, quasi suorum gratia meritorum? Quis prior dedit illi, quis praevenit gratiam quae gratis datur? Si aliquid meritorum antevenit gratiam iam non gratis datur, sed ex debito redditur. Si autem gratis non datur, gratia quare vocatur? Quis ergo prior dedit illi, et retribuetur ei? Quoniam ex ipso et per ipsum et in ipso sunt omnia 61. Quae utique, nisi omnia bona quae ab illo accepimus, et accepimus ut boni simus? Omne enim datum optimum et omne donum perfectum de sursum est descendens a Patre luminum, apud quem non est immutatio 62. Nam tu in peius mutatus es. Apud quem non est immutatio, ipse subvenit. Apud quem non est, nec momenti obumbratio, nam tu in tenebris noctis tuae iaces. Ab illo ergo omnia. Nemo illi prior aliquid dedit, nemo exigat debitum. Gratia salvi facti estis per fidem, et hoc non ex vobis, Dei donum est 63.

Agnosce beneficia Pastoris et non sequeris lupos erroris.

15. "Sed movet me, inquis, quod ille perit, ille baptizatur. Movet me, movet tamquam homine". Si verum vis audire, et me movet quia homo sum. Sed si et tu homo, et ego homo, ambo audiamus dicentem: O homo! Utique si ideo movemur, quia homines sumus, ipsam naturam humanam infirmam ac debilem alloquitur Apostolus dicens: O homo, tu quis es qui respondeas Deo? Numquid dicit figmentum ei qui se finxit: Cur fecisti me sic? 64 Si posset loqui pecus, et diceret Deo: "Quare istum hominem fecisti, et me pecudem?"; non iuste succenseres et diceres: "O pecus, tu quis es qui respondeas Deo?". Et tu homo es, sed ad Deum pecus es. Et utinam sis pecus eius et ovis pascuae eius 65. Agnosce beneficia pastoris, et non sequeris lupos erroris. Lupi eramus. Fuimus et nos natura filii irae sicut et ceteri 66. Sed mortua est ovis, et fecit nos oves. Ecce agnus Dei, ecce qui tollit peccatum, non huius aut illius, sed mundi 67. Nihil ergo nobis, Fratres mei, ex eo quod aliquid sumus, si tamen in eius fide aliquid sumus, quantumcumque sumus, nihil nobis arrogemus, ne et quod accepimus perdamus. Sed in eo quod accepimus, illi gloriam demus ipsum honoremus, semina sua ipse compluat. Quid haberet terra nostra, nisi ipse seminasset? Sed dat et pluviam. Non deserit quod seminavit. Dominus dabit suavitatem, et terra nostra dabit fructum suum 68. Conversi ad Dominum, etc.

SERMO DE PSALMO XCV
ET DE VERBIS APOSTOLI:
"CUI VULT MISERETUR ET QUEM VULT OBDURAT,
DICIS ITAQUE MIHI" ET CETERA

Dei domus est omnis terra cantans canticum novum.

1. Quomodo ianua introducit in domum, sic titulus psalmi introducit in intellectum. Praenotatur enim sic: Quando domus aedificabatur post captivitatem 1. Quaeris quae domus, indicat tibi iam psalmus: Cantate Domino canticum novum, cantate Domino terra omnis 2. Ecce quae domus. Quando omnis terra cantat canticum novum, domus Dei est. Cantando aedificatur, credendo fundatur, sperando erigitur, diligendo perficitur. Modo ergo aedificatur, sed in fine saeculi dedicatur. Concurrant ergo lapides vivi ad canticum novum 3, concurrant et coaptentur in structuram templi Dei. Agnoscant Salvatorem, recipiant habitatorem.

Christus ad captivos venit non captus.

2. Dictum est quae domus. Dicendum est post quam captivitatem. Et hoc tibi indicat psalmus. Sequere paululum: Cantate Domino canticum novum, cantate Domino omnis terra. Cantate Domino, benedicite nomen eius, bene nuntiate de die in diem salutare eius. Annuntiate inter gentes mirabilia eius, in omnibus populis gloriam eius 4. Quoniam omnes dii gentium daemonia 5. Ecce sub quorum captivitate latebat domus. Ex prima enim transgressione primi hominis, universum genus humanum natum cum obligatione peccati victor diabolus possidebat. Si enim sub captivitate non teneremur, Redemptore non indigeremus. Venit ad captivos non captus. Venit ad captivos redimendos nihil in se captivitatis, hoc est, iniquitatis habens, sed carne mortali pretium nostrum portans. Si enim carnem mortalem non haberet, unde in Verbo sanguis, quem pro captivis funderet? Ille autem qui ad captivitatem nostram venit cum similitudine carnis peccati 6, non cum carne peccati venit. Similitudo enim erat illa carnis peccati; vera caro, sed similis carnis peccati; vera caro sed non peccati caro. Ille ergo qui ita venit quis erat? Bene nuntiate de die in diem 7. Ecce quis erat. De die in diem erat, Deus de Deo erat, lumen de lumine erat. Sed Verbum caro factum est, ut habitaret in nobis 8: latens maiestas, apparens infirmitas, ut moriatur infirmitas et teneatur maiestas.

Reprehendatur exactor si indebitum exigit.

3. Si ergo universus mundus sub captivitate tenebatur, bene dictum est: Miserebor cui misericors fuero, et misericordiam praestabo cui misertus fuero 9. Si enim totus mundus sub captivitate, totus mundus in peccato, totus mundus iustissime supplicio destinatus, sed ex parte per misericordiam liberatus, quis dicat Deo: "Quare damnas mundum?". Quomodo accusatur iudex Deus, quando damnatur mundus reus? Reus es. Si quid debeas consideres, poena vocatur, nec cum a te debitum exigitur, exactor iuste reprehenditur. Reprehendatur exactor, si indebitum exigit. Cum vero debitum exigit, quis reprehendat exactorem, quamvis exspectet donatorem? Cui vult miseretur, et quem vult obdurat. Dicis itaque mihi: Quid adhuc conqueritur? Nam voluntati eius quis resisti? O homo, tu quis es qui respondeas Deo? 10 Qui sit ille, attende. Qui sis tu, attende. Ille Deus est, tu homo. Sed iustitiam tibi loqui videris tu, et fons ille iustitiae siccatus est? Si iustum loqueris, unde tibi? Aut iniustum loqueris, et debes tacere. Aut iustum loqueris, et non habes nisi de fonte iustitiae. Fons autem iustitiae quis est, nisi Deus? Primum ergo fundamentum fidei pone: Numquid iniquitas apud Deum? 11 Latere te aequitas potest, esse ibi iniquitas non potest.

4. Exspectas a me fortasse ut dicam tibi, quare cui vult miseretur, et quem vult obdurat 12? Exspectas a me homo? Si et tu homo et ego homo, ambo audivimus: O homo, tu quis es qui respondeas Deo? 13 Melior est ergo fidelis ignorantia quam temeraria scientia. Deus mihi dicit, per Apostolum Christus loquitur: O homo, tu quis es qui respondeas Deo? Et ego indignor, quia non novi iustitiam Dei? Si homo sum, non indigner. Excedam hominem, si possum, et fontem attingam. Sed et si attigero, homini non dicam. Excedat et ipse, et attingat mecum. "Et quis est, inquis, qui homo hominem excedat?". Ergo non quibusdam exprobrat Apostolus et dicit: Cum enim dicitis: Ego Pauli, ego Apollo, nonne homines estis? 14 Quid eos facere volebat, quibus exprobrabat quod homines erant? Homo es, ad Adam pertines. Pertine ad Filium hominis.

Spe salvi facti sumus.

5. Et forte dicit tibi: Iam non dicam vos servos, sed amicos; quoniam quae audivi a Patre meo nota vobis feci 15. Sed discipulis hoc dixit, illis Apostolis, illis hoc dixit. Non debemus contristari, quia nondum tales sumus. Et tamen etiam ipsis quomodo hoc dixit: Omnia quae audivi a Patre meo, nota vobis feci? Puto quia in spe dixit hoc, nondum in re. Puto quod facturus erat, non quod iam fecerat. Et unde probatur, cum ille dicat: Nota vobis feci, non dicat: Nota vobis faciam? Quia dicuntur quaedam in Scripturis de praeterito, quae intellegantur de futuro. Quomodo dicuntur de praeterito, cum intellegantur de futuro? Foderunt, inquit, manus meas et pedes, dinumeraverunt omnia ossa mea 16. Nondum factum erat, et tamquam factum annuntiabatur quod futurum erat. Salvos nos fecit per lavacrum regenerationis 17. Alio autem loco ipse dicit: Spe salvi facti sumus. Spes autem quae videtur, non est spes 18. Spe salvi facti sumus, nonnisi de praeterito dicimus. Et quoniam spe salvi facti sumus, nondum re, adhuc futurum est quod speramus. Nam iam videmus et tenemus. Sed nondum res, sed spes. Quod enim videt quis, inquit, quid sperat? Si autem quod non videmus speramus, per patientiam expectamus 19. Et tamen salvi facti sumus, et tamen adhuc salutem speramus et exspectamus, nondum tenemus. Sic et Dominus discipulis e: Omnia quae audivi a Patre meo, nota vobis feci 20. Si hoc iam factum erat, quare alio loco dicit illis: Adhuc multa habeo vobis dicere, sed non potestis illa portare modo 21? Certe, omnia quae audivi a Patre meo, nota vobis feci 22. Sed cum dicit: Non potestis illa portare modo, et dicit: Habeo vobis dicere 23, differt, non aufert. Propter certam ergo spem, quia sine dubio sciebat id se fuisse facturum, apud illum tamquam factum computabatur. Et ideo dicebat: Nota vobis feci 24.

Quod non potest videri tempore fidei videbitur tempore speciei.

6. Quamdiu ergo sumus in corpore, peregrinamur a Domino. Per fidem enim ambulamus, et non per speciem 25. Quantum nobis datur, ad fidem teneamus, de iustitia Dei non dubitemus. Iniquitatem apud illum esse omnino non credamus, ne in magnam voraginem impietatis veniamus. Et cum perfecta fide tenuerimus, nullam apud eum esse iniquitatem, et si illam modo non videmus, id est, aequitatem quae est apud ipsum, finiatur via et venimus ad patriam. Non potest videri tempore fidei, videbitur tempore speciei. Nunc enim per fidem ambulamus 26, tunc per speciem. Quid est, per speciem? Speciosus forma prae filiis hominum 27, quia in principio erat Verbum et Verbum erat apud Deum, et Deus erat Verbum 28. Qui diligit me, inquit, mandata mea custodit, et qui diligit me, diligetur a Patre meo, et ego diligam eum 29. Et quid illi dabis? Et ostendam me ipsum illi 30. Haec erit species, quando faciet quod dixit: Et ostendam me ipsum illi. Ibi aequitatem Dei videbis, ibi sine codice in Verbo legis. Ergo, cum viderimus eum sicuti es 31, iam transiet peregrinatio nostra. Postea vero gaudebimus gaudio angelorum. Haec enim in via. Quid est via? Fides est. Propter fidem tuam factus est deformis Christus, manet autem speciosus Christus. Speciosus forma prae filiis hominum 32, videbitur post peregrinationem. Modo autem fide qualis videtur? Et vidimus eum, et non habebat speciem neque decorem, sed vultus eius abiectus, et deformis positio eius, hoc est virtus eius, despectus et deformis positio eius, homo in plaga positus, et sciens ferre infirmitates 33. Deformitas Christi te format. Ille enim si deformis esse noluisset, tu formam quam perdidisti non recepisses. Pendebat ergo in cruce deformis, sed deformitas illius pulchritudo nostra erat. In hac ergo vita deformem Christum teneamus. Quid est, deformem Christum? Absit mihi gloriari nisi in cruce Domini nostri Iesu Christi, per quem mihi mundus crucifixus est, et ego mundo 34. Haec est deformitas Christi. Numquid dixi me aliquid scire in vobis, nisi viam? Haec est via, credere in crucifixum. Huius deformitatis signum in fronte portamus. De ista deformitate Christi non erubescamus. Hanc viam teneamus, et ad speciem perveniemus. Cum pervenerimus ad speciem, aequalitatem Dei videbimus. Et iam non erit ibi dicere: "Quare huic subvenit, et huic non? Quare iste adductus est a gubernatione Dei ut baptizaretur, ille autem cum bene catecuminus vixerit, subita ruina mortuus est, et ad baptismum non pervenit? ille autem cum scelerate vixerit, cum luxuriosus, cum moechus, cum scenicus, cum venator, aegrotavit, baptizatus est, discessit, peccatum in eo convictum est, peccatum in eo deletum est?". Quaere merita, non invenies nisi poenam. Quaere gratiam: O altitudo divitiarum! 35 Petrus negat, latro credit. O altitudo divitiarum!

O altitudo divitiarum sapientiae et scientiae Dei

7. Hoc nos putas perscrutari posse quod Apostolus beatus expavit? Et cum tantam profunditatem et altitudinem inspiciens contremisceret, exclamavit: O altitudo divitiarum sapientiae et scientiae Dei! 36 Quid enim dixerat ante, ut ad exclamationem hanc veniret? Rem dixerat, ubi si non credatur Deo quia non est iniquitas apud Deum, iniqua iudicabitur. Gentibus dicebat, fidelibus dicebat de Iudaeis: Sicut vos, inquit, non credidistis Deo, nunc autem misericordiam consecuti estis illorum incredulitate, sic et hi non crediderunt in vestram misericordiam ut et ipsi misericordiam consequantur. Conclusit enim Deus omnes in incredulitate, ut omnium inisereatur 37. Hic postea Paulus dixit. Et quae ista ratio est aequitatis et iustitiae Dei, concludere omnes in incredulitate, ut omnium misereatur? Quaeris tu rationem, ego expavesco altitudinem. O altitudo divitiarum sapientiae et scientiae Dei! 38 Tu ratiocinare, ego mirer. Tu disputa, ego credam. Altitudinem video, ad profundum non pervenio. O altitudo divitiarum sapientiae et scientiae Dei, quam inscrutabilia sunt iudicia eius, et investigabiles viae illius! 39 Forte expositurus est? Quis enim cognovit mentem Domini, aut quis consiliarius eius fuit? Aut quis prior dedit illi, et retribuetur ei? Quoniam ex ipso et per ipsum, et in ipso sunt omnia. Ipsi gloria in saecula saeculorum 40. Requievit, quia invenit, quia invenit admirationem. Nemo a me quaerat occultorum rationem. Ille dicit: Inscrutabilia sunt iudicia eius, et tu scrutari venisti? Ille dicit, Investigabiles sunt viae eius 41, et tu vestigare venisti? Si inscrutabilia scrutari venisti, et investigabilia vestigare venisti, crede, nam peristi. Tale est velle scrutari inscrutabilia et investigabilia vestigare, quale est velle invisibilia videre et ineffabilia fari. Ergo aedificetur domus. Cum pervenerit ad dedicationem, tunc fortasse inveniet istorum occultorum apertissimam rationem.

DE VERSU PSALMI CIV:
"LAETETUR COR QUAERENTIUM DOMINUM"
PER IEIUNIUM QUINQUAGESIMAE

1. Ex omnibus divinis eloquiis hinc potius adiuvante Domino disseramus, quod ultimum audivimus: Laetetur cor quaerentium Dominum 1. Opportune namque etiam ventribus ieiuni sumus. Laetabitur cor nostrum, si mentibus esurimus. Cum aliqua suavia apponuntur in epulis nostris, laetantur fauces quaerentium cibum. Cum varie colorata blandeque depicta apponuntur aspectibus nostris, laetantur oculi quaerentium aliquid videre luminosum; laetantur aures quaerentium cantum; laetatur olfactus quaerentium odorem gratum. Laetetur cor quaerentium Dominum.

Christus cibus est qui reficit nec deficit.

2. Procul dubio singula, quae exhibentur diversis sensibus nostris, singulos sensus delectant. Neque enim vel sonus delectat aspectum, vel color auditum. Cordi autem nostro Dominus et lux est et vox est et odor est et cibus est. Et ideo omnia est, quia nihil horum est. <Et ideo nihil est> horum, quia horum omnium creator est. Est lumen cordi nostro, cui dicimus: In lumine tuo videbimus lumen 2. Est sonus cordi nostro cui dicimus: Auditui meo dabis exsultationem et laetitiam 3. Est odor cordi nostro, de quo dicitur: Christi bonus odor Sumus 4. Si autem cibum quaeritis, quia ieiunastis: Beati qui esuriunt et sitiunt iustitiam 5. De ipso autem Domino Iesu Christo dictum est, quia factus est nobis iustitia et sapientia 6. Ecce epulae praeparatae sunt. Iustitia Christus est, nusquam deest; non a coquis praeparatur nobis, nec de transmarinis partibus veluti poma peregrina a negotiatoribus apportatur. Cibus est quem sentit omnis qui sanas fauces habet interioris hominis. Cibus est qui se ipsum commendans ait: Ego sum panis vivus, qui de caelo descendi 7. Cibus est qui reficit nec deficit; cibus est qui cum sumitur non consumitur; cibus est qui esurientes satiat et integer manet. Cum hinc ad mensas vestras discesseritis, nihil tale manducabitis. Quia ergo ad istas epulas convenistis, bene comedite. Sed cum abieritis, bene digerite. Bene enim manducat et male digerit, qui audit verbum Dei et non facit 8. Non enim ducit utilem succum, sed crudum ructat indigestione fastidium.

Lux cibus est oculorum.

3. Nec miremini quod corda nostra sic epulantur, ut et ipsa reficiantur et non minuant unde reficiantur. Corporalibus oculis nostris Deus talem cibum dedit. Nam lux ista cibus est oculorum; hac lumina nostra pascuntur, et si quis diutius in tenebris fuerit, tamquam ieiunando deficiunt. Perdiderunt enim homines oculos sedendo in tenebris, nec aliquid irruit oculis, nec quisquam percussit, nec humor alienus influxit, nec pulvis, nec fumus. Producitur homo post tenebras, et non videt quod videbat. Oculi eius fame mortui sunt; cibum suum, hoc est, lucem non sumendo defecerunt. Videte ergo quod proposui, qualis sit cibus oculorum nostrorum. Ista lux videtur ab omnibus, pascit omnium oculos. Et aspectus videntis reficitur, et lux integra perseverat. Si duo videant, tanta permanet; si plures videant, eadem permanet. Dives videat, pauper videat, aequalis est omnibus. Nullus in ea limites figit. Impletur pauperis inopia, vacat divitis avaritia. Numquid enim qui plus habet, plus videt? Aut prolato auro praeoccupat pauperem, et emit sibi quod videat ut ille non habeat? Si ergo talis cibus est oculis nostris, quid est ipse Deus mentibus nostris?

Hominum verbum et manens Dei Verbum comparantur.

4. Et aurium quidam cibus sonus est. Et ipse qualis est? De his enim sensibilibus corporis mentis intellegibilia coniciamus. Ecce loquor Caritati vestrae. Adsunt aures, adsunt mentes. Duo quaedam nominavi: aures et mentes. Et in eo quod loquor, duo quaedam sunt: sonus et intellectus. Simul feruntur, simul ad aurem perveniunt. Sonus remanet in aure, intellectus descendit in cor. Sed de sono ipso prius advertamus quanto excellentius intellectum amare debemus. Sonus est quasi corpus, intellectus est quasi animus. Sed sonus mox ut aerem percusserit auremque tetigerit, transit nec revocatur nec adhuc sonat. Ita enim sibi sillabae praeeundo et sequendo succedunt, ut secunda non sonet nisi prima transierit. Verumtamen sic quomodo quoddam transitorium magnum habet miraculum. Ecce enim si vobis esurientibus panes apponerem, non perveniret ad singulos totum. Divideretis vobis quod posuissem et quanto plures essetis, tanto minus haberetis. Modo autem sermonem profero. Verba inter vos et sillabas non dividitis, nec secatis sermonem meum, ut alius tollat istam partem, alius illam et sic particulatim et minutatim ad singulos quosque quod dico perveniat. Sed totum audit unus, totum audiunt duo, totum audiunt plures, et quotquot venerint totum audiunt. Et omnibus sufficit et singulis integrum est. Praeparatur ad audiendum auris tua, nec eam fraudat vicina auris aliena. Si hoc fit de verbo sonante, quid fit de Verbo omnipotente? Quomodo enim vox ista nostra auribus omnium audientium singulis tota est et apud singulos tota est, nec tot sunt meae voces quot vestrae aures, sed una vox multas aures implet non divisa sed omnibus tota, sic cogitate Verbum Dei totum in caelis, totum in terris, totum in angelis, totum apud Patrem, totum apud Virginem, totum in aeternitate, totum in carne, totum ad inferos cum visitaret, totum in paradiso quo latronem transtulit 9. Haec dixi de sono.

Dei Verbum omnem vincit intellectum.

5. Quid si de intellectu aliquid dicam? Et quanto minus est quam Verbum Dei? Ecce enim sonum profero. Sed cum protulero, iam non revoco. Sed si volo audiri, alterum sonum profero, et cum ipse transierit, profero alterum, aut silentium consequetur. Intellectum vero et profero ad te, et teneo apud me. Et invenis quod audisti, et non perdo quod dixi. Videte quam vera sint, et laetetur cor quaerentium Dorminum 10. Dominus enim ipsa principalis veritas est. Intellectus ergo manens in corde meo migrat ad tuum, nec deserit meum. Verumtamen cum intellectus inest cordi meo, et volo ut insit etiam cordi tuo, quaero qua ad te transeat quasi vehiculum sonum. Et assumo sonum, et quasi impono intellectum, et profero, et produco, et doceo et non amitto. Si potuit hoc facere intellectus meus de voce mea, non potuit Verbum Dei de carne sua? Ecce enim Verbum Dei Deus apud Deum, Sapientia Dei 11 manens incommutabiliter apud Patrem, ut procederet ad nos, carnem quasi sonum quaesivit, ei se inseruit et ad nos processit et a Patre non recessit. Intellegite, sapite hoc quod audistis. Quantum sit et quale cogitate, et de Deo maiora sentite. Vincit ille omnem lucem, vincit omnem sonum, vincit omnem intellectum. Desiderandus est et ad eum caritate inhiandum est, ut laetetur cor quaerentium Dominum 12.

IN SERMONE DE PSALMO CXV
[FRAGMENTUM]

Solus Deus verax, omnis autem homo mendax, sicut scriptum est 1. Ergo si Deus verax et solus verax, omnis autem homo mendax, unde erit homo verax, nisi accesserit ad eum qui non est mendax? Denique hominibus dicitur: Fuistis aliquando tenebrae 2; ecce omnis homo mendax. Deo autem dicitur: Apud te fons vitae, in lumine tuo videbimus lumen 3. Et quia solus Deus verax, quoniam Deus lux est et tenebrae in eo non sunt ullae 4; homines tenebrae, Deus lux; homo mendax, Deus verax. Quando erit homo verax? Accedite ad eum et illuminamini 5. Hoc ergo voluit Scriptura monstrare quia omnis homo, prorsus omnis quantum ad ipsum hominem pertinet, mendax est. Nam non est mendax nisi de suo, nec habet aliquid de suo nisi ut sit mendax, non quia non potest esse verax, sed quia non de suo erit verax. Ideo ut sit verax: Credidi, propter quod et locutus sum 6. Tolle illi credidi: omnis homo mendax 7. Cum enim recesserit a veritate Dei, remanebit in mendacio suo, quoniam qui loquitur mendacium, de suo loquitur 8. Dic ergo: Quid retribuam Domino pro omnibus quae retribuit mihi? 9 In pavore enim meo dixi, et verum dixi: omnis homo mendax 10. Sed retribuit mihi, non poenam pro mendacio, sed bonum pro malo, et iustificando impium fecit de mendacem veracem.

SERMO HABITUS CARTHAGINE IN BASILICA RESTITUTA
DIE PENTECOSTES IN VIGILIIS
DE VERSU PSALMI CXVII:
"CONFITEMINI DOMINO QUONIAM BONUS EST"

Super omnia Deus bonus est.

1. Admoniti sumus et Spiritu Dei praeceptum est nobis ut confiteamur Domino. Et ea causa dicta est confitendi Domino, quoniam bonus est. Breviter dicitur quod profundissime cogitatur. Confitemini, inquit, Domino. Et tamquam quaereremus: "Quare", responsum est: Quoniam bonus est 1. Quid plus quaeris, aut si aliud quaeris, quam bonum? Tanta vis est boni ut bonum quaerant et mali. Sed alia quae dicuntur bona, ab aliquo bono habent ut sint bona. Si autem quaerimus omnia bona a quo habent ut sint bona, recolamus: Et fecit Deus omnia, et ecce bona valde 2. Nullum igitur esset bonum, nisi factum esset a bono. Et a quali bono? Quod nullus fecit. Nullum ergo bonum esset, nisi a bono factum esset, quod factum non esset. Bonum caelum, sed factum bonum; boni angeli, sed facti boni; bona sidera, sol et luna, alternatio noctis et diei, temporum vices, volumina saeculorum, cursus annorum, germina arborum et herbarum, naturae animalium, et inter haec omnia creatura laudatrix homo. Omnia bona, sed facta bona. Et a Deo bona, non a se. Qui fecit haec supra omnia est bonus, quia nullus eum fecit bonus, sed a se ipso bonus est. Nec tamen sibi soli, sed et nobis bonus est. Confitemini ergo Domino quoniam bonus est 3.

Confessio aut laudantis est aut paenitentis.

2. Confessio aut laudantis est, aut paenitentis. Sunt enim parum eruditi, qui cum audierint confessionem in Scripturis, tamquam nisi peccatorum esse non possit, continuo tundunt pectora, velut iam moneantur confiteri peccata. Sed ut noverit Caritas vestra non ad sola peccata pertinere confessionem, audiamus illum de quo dubitare non possumus quod nullum omnino habebat peccatum exclamantem et dicentem: Confiteor tibi, Pater, Domine caeli et terrae 4. Quis hoc dixit? Qui peccatum non fecit, nec inventus est dolus in ore eius 5. Qui solus verissime dicere potuit: Ecce venit princeps mundi, et in me nihil inveniet 6. Et tamen confitetur. Sed confessor iste, laudator est, non peccator. Denique audi quid confiteatur. Audi laudes, et laus ipsa salus est nostra. Quid enim confitetur Deo Patri Filius sine peccato? Confiteor, inquit, tibi, Pater, Domine caeli et terrae, quia abscondisti haec a sapientibus et prudentibus, et revelasti ea parvulis 7. Istam laudem commendavit Patris, quia abscondit haec a sapientibus et prudentibus, id est, superbis et arrogantibus, et revelavit ea parvulis, id est, infirmis et humilibus.

Peccata non excusanda sed accusanda.

3. Sed quod verum est, est etiam salubris confessio peccatorum. Unde audivimus in psalmo qui primo lectus est: Pone Domine custodiam ori meo et ostium continentiae circum labia mea, ut non declines cor meum in verba maligna, ad excusandum excusationes in peccatis 8. Rogat Deum ut custodiam det ori suo. Et cuius rei custodiam exponit et dicit. Sunt enim homines qui valde abundant, qui cum coeperint accusari, currunt se excusare. Excusare est autem causas quaerere, et causationes innectere, quare ad te non videatur pertinere peccatum. Alius dicit: "Diabolus mihi fecit"; alius dicit: "Fortuna mihi fecit"; alius: "Fato compulsus sum", nemo ad se. Cum vis esse excusator tuus, triumphat de te accusator tuus. Vis ergo facere quod doleat et gemat accusator tuus, id est, diabolus? Fac quod audisti, fac quod didicisti, et dic Deo tuo: Ego dixi, Domine, miserere mei, sana animam meam quoniam peccavi tibi 9. Ego, inquit, ego dixi, non diabolus, non fortuna, non fatum. Ego dixi: non me excuso, sed accuso. Ego dixi, miserere mei, sana animam meam. Unde enim aegrotat? Quoniam peccavi tibi.

4. Confitemini ergo Domino quoniam bonus est 10. Si laudare vis, quid securius laudas quam bonum? Si laudare vis, si confessionem laudis habere vis, quid securius laudas quam bonum? Si peccata tua confiteri vis, cui tutius quam bono? Homini, quoniam malus est, confiteris et damnaris. Deo, quoniam bonus est, confiteris et purgaris. Si confessionem laudis attendas, quidquid copiose laudaturus es, circa hoc occupata est intentio tua ut ostendas bonum esse quod laudas. Bona enim recte laudantur, sicut mala recte vituperantur. Breviter tibi dicta est laus Domini tui: Bonus est. Si et tu bonus es, lauda unde es bonus; si malus es, lauda unde sis bonus. Si enim bonus es, ab illo bonus es; si malus es, a te malus es. Fuge te et veni ad illum qui fecit te, quia fugiendo te sequeris te, et sequendo te haeres in eo qui fecit te.

Nihil nisi bonum appetimus.

5. Quanta bona quaeris, homo male! Certe malus es. Dic mihi quid velis nisi bonum? Equum quaeris, nonnisi bonum; fundum quaeris, nonnisi bonum; domum quaeris, nonnisi bonam; uxorem quaeris, nonnisi bonam; tunicam nonnisi bonam caligam nonnisi bonam. Animam solam malam! Nonne tibi ipse es contrarius, qui bona quaeris cum sis malus? Si bona quaeris, prius esto ipse quod quaeris. Si autem malus multa bona invenisti, quid tibi prodest, quia tu peristi 11? Amate bonas animas vestras: odio habete malas animas vestras. Sed amando illum a quo est omne bonum, boni eritis. Odio habentes mala vestra, bona eligite.

6. Quid est, odio habere mala tua? Paenitendo confiteri peccata tua. Omnis enim paenitens et peccata sua paenitendo confitens, irascitur sibi, et quodam modo paenitendo vindicat in se quod displicet sibi. Deus enim odit peccatum. Si et tu oderis in te quod et Deus odit, interim aliqua voluntate coniungeris Deo, dum hoc in te odisti quod odit et Deus. Saevi in te, ut Deus intercedat tibi et non damnet te. Peccatum enim sine dubitatione puniendum est. Hoc debetur peccato: punitio, damnatio. Puniendum est peccatum, aut a te aut ab ipso. Si punitur a te, tunc punietur sine te; si vero a ite non punitur, tecum punitur. Confitemini ergo Domino quoniam bonus est 12. Laudate quantum potestis, amate quantum potestis: Effundite coram illo corda vestra, Deus adiutor, noster 13, quoniam bonus est 14.

39 SERMO 29/A


DE VERSU PSALMI CXVII:
"CONFITEMINI DOMINO QUONIAM BONUS EST"

De confessione peccatorum et de laudis confessione.

1. Confitemini Domino quoniam bonus est, quoniam in saeculum misericordia eius 1. Quod nos voce psalmi Spiritus Sanctus hortatus est, cui ore uno et corde uno respondebamus alleluia, quod latine interpretatur laudate Dominum 2, hoc vos et per nostram vocem idem Spiritus Sanctus exhortatur: Confitemini Domino quoniam bonus est, quoniam in saeculum misericordia eius 3. Sive dona illius laudando cantetis, sive peccata vestra gemendo fundatis, confitemini Domino quoniam bonus est, quoniam in saeculum misericordia eius. Neque enim sola commemoratio peccatorum nostrorum, sed etiam Domini nostri laudatio confessio dicitur, quia, et si unum horum faciamus, non sine altero facimus. Nam et iniquitatem nostram cum spe misericordiae ipsius accusamus, et ipsius misericordiam cum iniquitatis nostrae recordatione laudamus. Confiteamur ergo Domino quoniam bonus est, quoniam in saeculum misericordia eius. Videtur nonnullis mala esse quaedam creatura, quia imperitorum sensus offendit. Sed falsum est. Fecit enim Deus omnia bona valde, quoniam bonus est. Videtur nonnullis iniustus Deus, quia plerumque fideles eius multa dura et aspera in hac temporali vita patiuntur. Sed quibus hoc videtur falluntur. Flagellat enim omnem filium, non quem reicit, sed quem recipit 4, quoniam in saeculum misericordia eius 5.

Bonus et misericors Dominus.

2. Confiteamur ergo Domino quoniam bonus est, quoniam in saeculum misericordia eius. Dicamus Domino Deo nostro: Admiranda sunt opera tua, omnia in sapientia fecisti 6. Iusta sunt iudicia tua, pro iniquitate erudisti hominem 7. Priusquam humiliarer, ego deliqu 8. Dicamus haec in confessione, quia si quaedam supplicio nostrae mortalitatis adversa sunt, ille tamen bonum facit, quoniam bonus est 9. Et si temporalibus doloribus et laboribus emendamur, non in finem irascetur, neque in aeternum indignabitur 10, quoniam in saeculum misericordia eius 11. Quid tam bonum quam Deus noster? Blasphemant homines, nec solum non humilantur, sed etiam superbiunt in sceleribus suis. Et facit ille solem suum oriri super bonos et malos, et pluit super iustos et iniustos 12. Quid tam misericors quam Deus noster? Perseverant homines in flagitiis et facinoribus suis, et eos ille ad conversionem vocare non cessat. Quid tam bonum quam Deus noster, a quo et in pressura solacia tanta percipimus? Quid tam misericors quam Deus noster, cuius et futuram sententiam mutati mutamus? Confiteamur Domino quoniam bonus est, quoniam in saeculum misericordia eius 13. Non omnium rerum laudes confessiones sunt, sed laudes Domini Dei nostri. Si enim verissime dictum est: Quam bonus Deus Israhel rectis corde 14, malus utique videtur perversis corde. Quis autem hominum nisi ex perverso fit rectus, ut tamquam convictus laudare incipiat quod antea reprehendebat, et mirari quod antea contemnebat, confitens Domino, quoniam sibi iam recto bonus est, qui perverso videbatur malus? Et quoniam sua malitia perversus erat, ipsius autem gratia correctus est, simul oportet confiteatur quoniam in saeculum misericordia eius 15. Nos mali, bonus ille; nos ab ipso boni, a nobis mali; bonus ille nobis bonis, bonus ille nobis malis. Nos saevientes in nos, ille misericors erga nos. Vocat ut convertamur; expectat donec convertamur; ignoscit si convertamur; coronat si non avertamur.

Cui et quo fructu nobis confitendum sit.

3. Confiteamur Domino quoniam bonus est, quoniam in saeculum misericordia eius 16. Confessio etiam peccatorum timenda semper hominibus visa est, sed apud hominem iudicem. Nam saepissime flagellis et quibusque verberibus, ungulis quoque et ignibus agitur, ut eruatur ore confessio. Et aliquando prius cedunt membra tormentis, ut corporis compago solvatur, quam doloribus animus, ut secretum facinoris propaletur. Instant carnifices, crebrescunt omnia genera tormentorum. Sed frustra laniando aperiuntur viscera, cum clauditur negando conscientia. Cur autem in tantis cruciatibus homo metuit confiteri, nisi quia confessi solent puniri? Qui confessus fuerit homini, punitur; Deo qui confessus fuerit, liberatur. Nec mirum. Quaerit homo ab homine quod ille qui quaerit ignorat. Deus autem, qui monet ut confiteamur, novit quod confiteri nolebamus, nec tunc discit quando confessi fuerimus. Quanto ergo magis confitentes a sempiterna morte liberat, qui nostris iniquitatibus, quas et ante quam confiteremur noverat, a temporali morte parcebat.

4. Dicis fortasse: "Quid a me quaerit Deus, ut confitear quod ipse iam novit? Nam homo, ab homine cum hoc quaerit, ignorat". Quid putas, nisi quia Deus vult, a te ut peccatum tuum cognoscendo puniatur, et ab illo ignoscendo solvatur? Nam quomodo illum cupis ignoscere, quod tu non vis agnoscere? Audi psalmum, et si evigilas, adverte ibi vocem tuam: Peccatum, inquit, meum cognovi, et facinus meum non operui. Dixi, proloquar adversum me delictum meum Domino, et tu dimisisti impietatem cordis mei 17. Audi in alio psalmo: Quoniam iniquitatem meam ego agnosco, et delictum meum ante me est semper 18. Non itaque impudenter dicebat Deo: Averte faciem tuam a peccatis meis 19. Tunc enim ab hominis peccato faciem Deus dignatur avertere, cum homo ipse ad peccatum suum faciem suam curat advertere, ut in Dei auribus dicat: Et peccatum meum ante me est semper 20. Nec ideo dicitur Deus avertere faciem, quia non cognoscit, sed quia ignoscit. Si ergo propterea times, homo, confiteri homini iudici, quia malus est, aut quia severitatem legis implere compellitur, securus confitere Domino, quoniam bonus est, quoniam in saeculum misericordia eius 21.

SERMO HABITUS IN BASILICA TRICILARUM DIE DOMINICA,
DE VERSU PSALMI CXVIII ET DE VERBIS APOSTOLI:
"SCIMUS ENIM QUIA LEX SPIRITALIS EST
EGO AUTEM CARNALIS SUM" ET CETERA

Frustra lex minatur quando iniquitas dominatur.

1. Sine dubio, Fratres, gravem quamdam sarcinam et grave iugum iniquitatis vitare cupiebat, qui Deo dicebat: Gressus meos dirige secundum verbum tuum, et ne dominetur mihi omnis iniquitas 1. Videamus ergo quando homini dominetur iniquitas, ut intellegamus quid orantem audierimus, et quid respondendo etiam nos ipsi oraverimus. Omnes enim ad sanctum psalmum, quantum arbitror, devoto et veraci corde respondimus, orantes et dicentes Domino Deo nostro: Gressus meos dirige secundum verbum tuum, et ne dominetur mihi omnis iniquitas. Ab huius pessimae dominae dominatu, pretioso sanguine redempti sumus. Et quid proderat legem accepisse iubentem ac minantem et non adiuvantem, ut sub illa essemus rei ante gratiam Dei? Frustra lex minatur, quando iniquitas dominatur. Lex enim non est corporalis, non est carnalis. Sed quoniam Deus spiritus est qui legem dedit 2, procul dubio lex spiritalis est. Sed quid ait Apostolus? Scimus enim, quia lex spiritalis est, ego autem carnalis sum, venundatus sub peccato 3. Noli ergo mirari, o venundate sub peccato, si tibi dominatur cui es venundatus. Audi apostolum Ioannem: Peccatum iniquitas est 4. Contra talem ergo dominam invocamus Dominum, cum dicimus: Ne dominetur mihi omnis iniquitas 5.

2. Venditus clamat, redemptor exaudiat. Ipse homo se vendidit per liberum arbitrium sub dominante iniquitate, et accepit pretium exiguam de arbore vetitam voluptatem. Ipse ergo clamat: Itinera mea dirige, quae ego distorsi; Gressus meos dirige, quos ipse meo arbitrio depravavi. Dirige secundum verbum tuum 6. Quid est: Dirige secundum verbum tuum? Ut recti sint gressus mei, quia rectum est verbum tuum 7. "Ego, inquit, distortus sum sub pondere iniquitatis, sed verbum tuum regula est veritatis. Me ergo distortum corrige tamquam ad regulam hoc est, ad verbum rectum. Dirige ergo gressus meos secundum verbum tuum, et ne dominetur mihi omnis iniquitas. Vendidi me, redime me. Vendidi me, arbitrio meo, redime me sanguine tuo". In venditore erubescat superbia, in redemptore glorietur gratia. Deus enim superbis resistit, humilibus autem dat gratiam 8.

Per malum velle perdidit homo bonum posse.

3. Lex enim spiritalis est, ego autem carnalis sum, venundatus sub peccato. Quod enim operor ignoro; non enim quod volo ago 9. Non quod volo ago, carnalis dicit. Non legem, sed se accusat. Nam lex spiritalis non habet culpam. Carnalis venundatus incurrit in culpam. Non agit quod vult. Cum volet non potest, quia quando poterat noluit. Per malum velle, perdidit bonum posse. Et captivus iam loquitur, et dicit captivus: Non quod volo ago. Non enim quod volo, facio bonum, sed quod odii malum, hoc ago 10. Non quod volo. Et contra homo: "Vis prorsus". Non quod volo ago. "Omnino quod vis, agis". Non quod volo ago. Crede, mi frater, non quod volo, ago. "O si velles, ageres; quia non vis, non agis bonum". Non quod volo ago. Crede, mi frater, novi quid in me agatur: Non quod volo ago. Contradictor gratiae, non es arbiter conscientiae. Ego me novi non quod volo agere, et tu dicis: "Quod vis agis"? Nemo scit quid agatur in homine, nisi spiritus hominis qui in ipso est 11.

Video aliam legem in membris meis.

4. Et tu homo es. Si non vis credere mihi, intende tibi. Itane tu ita vivis in hoc corruptibili corpore, quod adgravat animam 12, ut caro non concupiscat adversus spiritum tuum, et spiritus adversus carnem 13? Ista rixa non est in te? Nulla est in te concupiscentia carnis, quae resistat legi mentis 14? Si nihil in te alteri resistit, vide totum ubi sit. Si spiritus tuus a carne contra concupiscente non dissentit, vide ne forte carni mens tua tota consentiat, vide ne forte ideo non sit bellum, quia pax perversa est. Forte in totum carni consentis, et nulla rixa est. Quam spem habes quod possis aliquando vincere, qui nondum coepisti pugnare? Si autem condelectaris legi Dei secundum interiorem hominem 15, vides autem aliam legem in membris tuis repugnantem legi mentis tuae, si hac condelectaris, hac ligaris, liber in mente servus in carne, si iam ita est, compatere potius homini dicenti: Non quod volo ago 16. Tu enim non vis ut concupiscentia illa quae resistat menti tuae omnino non sit in te? Mali voti homo es, si tali adversario non vis carere. Ego, fateor tibi, quidquid in me rebellat adversus mentem meam et litigat mecum delectatione contraria, quidquid in me tale est, omnino interficere volo. Et si ei forte adiuvante Domino, non consentio, nolo habere cum quo litigem. Multo est mihi optabilius, inimicum non habere, quam vincere. Neque enim illud ipsum quod caro concupiscit adversus spiritum, non est meum, aut vero ex contraria natura compactus sum? Et illud meum est, et quod ei non consentio meum est. Pars libera aliquantum resistit reliquiis servitutis, Totum sanum sit volo, quia totus sum ego. Nolo ut a me caro mea, tamquam extranea, in aeternum separetur, sed ut mecum tota sanetur. Si hoc tu non vis, nescio quid de carne sentias. Arbitror te putare quod nescio unde sit, quasi de gente contraria. Falsum est, haereticum est, blasphemum est: mentis et carnis unus est artifex. Ipse quando hominem creavit, utrumque fecit, utrumque coniunxit. Carnem animae subdidit, animam sibi. Si semper ista staret sub Domino suo, semper et illa oboediret dominae suae. Noli ergo mirari, si ea quae deseruit superiorem, poenas patitur per inferiorem. Caro enim concupiscit adversus spiritum et spiritus adversus carnem. Haec enim, inquit, invicem adversantur, ut non ea quae vultis faciatis 17. Inde et iste: Non quod volo ago 18. Concupiscit enim caro adversus spiritum, et nolo ut concupiscat. Pro magno habeo si non consentiam opto tamen ut caream. Ergo: Non quod volo ago. Volo enim ut non concupiscat caro contra spiritum, et non possum. Hoc est quod dixi: Non quod volo ago.

Qui te creavit ruentem sanat et levat

5. Quid mihi calumniaris? Ego dico: Non quod volo ago, et tu dicis: "Quod vis agis". Quid mihi calumniaris? Ingrate medico, quid calumniaris infirmo? Sine me ut medicum rogem. Redime me a calumniis hominum, et custodibo mandata tua 19. Custodibo per redemptionem tuam non per potestatem meam. Ideo mihi sanitatem quam nondum habeo non arrogo, quia medicum rogo. Tu autem naturae defensor - quod utinam esses, non quasi sanae defensionem falsam adhiberes, sed pro nondum sana medicum rogares - nunc vero tu, naturae defensor vel potius oppugnator, dum quasi de natura sana laudas Creatorem, excludis a languida Salvatorem. Qui creavit sanat ruentem per seipsam levat per se ipsum. Ipsa fides est, ipsa veritas, hoc est christianae fidei fundamentum. Unus et unus. Unus homo per quem ruina, alius homo per quem structura. Per illum ruina, per hunc structura. Cecidit qui non mansit, erigit qui non cecidit. Ruit ille quia dimisit manentem, manens ille descendit ad iacentem.

Non regnet peccatum in nostro mortali corpore.

6. Si ergo concupiscit caro adversus spiritum 20, ut in hoc ipso non quod vis agas, quia vis ut non concupiscat et non potes, tene saltem in gratia Domini voluntatem, et in eius adiutorio persevera. Dic ei quod cantas: Gressus meos dirige secundum verbum tuum, et ne dominetur mihi omnis iniquitas 21. Quid est: Ne dominetur mihi omnis iniquitas? Apostolum audi: Non regnet peccatum in vestro mortali corpore 22. Quid est, regnet? Ad oboediendum desideriis eius. Non dixit: "Noli habere desideria mala". Quomodo enim in hac carne mortali, ubi caro concupiscit adversus spiritum et spiritus adversus carnem 23, non habebo desideria mala? Illud ergo fac: Non regnet peccatum in vestro mortali corpore ad oboediendum desideriis eius 24. Et si sunt desideria, non eis obediatur, ne iniquitas dominetur. Nec exhibeatis membra vestra arma iniquitatis peccato 25. Non fiant membra tua arma iniquitatis, et non dominatur tibi omnis iniquitas 26. Sed etiam hoc, ut non fiant membra tua arma iniquitatis, numquid tu tibi praestas viribus tuis? Hoc ipsum, inquam hoc ipsum quod non fiunt membra tua arma iniquitatis, tu tibi praestas viribus tuis? Cum enim non fiunt membra tua arma iniquitatis, est quidem iniquitas in membris tuis, in desideriis illicitis, sed non regnat. Quomodo regnat, qui arma non habet? Pars tua, caro tua, concupiscentia carnis tuae languore rebellat adversus te. Languor iste tyrannus est. Si vis te tyranni esse victorem, Christum invoca imperatorem.

7. Nam scio quid mihi eras dicturus, vel quid apud te ipsum modo dicas. Quisquis talis hic es et audis me, scio quid tibi intus loquatur iniquitas. Adhuc enim sub iugo es iniquitatis, quando non agnoscis pretium Redemptoris. Scio quid tibi dicas: "Ecce concupiscit caro mea adversus spiritum meum. Concupiscit adulterium, sed non consentio, non annuo, non decerno. Non solum non ago, sed nec agere consentio. Non solum foris per carnem non perpetro, sed nec in ipsa mente sequor rebellantem. Consentio repugnanti, cedo luctanti? Non facio. Ecce non dominatur mei omnis iniquitas 27. Ita est? Verum est? Gratias age, si ita est, ei qui tibi donavit ut ita sit. Noli tibi hoc arrogare, ne perdas quod accepisti et incipias frustra rogare 28. Non times: Deus superbis resistit, humilibus autem dat gratiam 29?

Christus, medicus noster, ad se nos vocat.

8. Ergo tu tibi praestas ut non dominetur tibi iniquitas? Si vera est tua ista praesumptio, vana est nostra oratio ubi diximus Deo: Non dominetur mihi omnis iniquitas. Cantasti verba ista hodie, an non? Hic eras quando omnes dicebamus: Gressus meos dirige secundum verbum tuum, et ne dominetur mihi omnis iniquitas? Hic eras, cantasti verba ista, puto te non negaturum. Ergo cantasti in populo Dei et rogasti Deum, dicens: Itinera mea dirige secundum verbum tuum, ne dominetur mihi omnis iniquitas 30. Si tibi hoc praestabas, quare mecum rogabas? Teneo precantem, teneo invocantem, convinco laborantem. Simul ergo audiamus dicentem: Venite ad me omnes qui laboratis 31. Audiamus et veniamus. Quid est: Veniamus? Credendo proficiamus, gratias agendo accedamus, perseverando perveniamus. Veniamus ad eum qui dicit: Venite ad me omnes qui laboratis. Et tu laboras, et ego laboro. Illum audiamus, ad illum veniamus. Inter nos quare litigamus? Ambo audiamus, quia ambo laboramus. Quare inter nos litigamus? An ut medicum vocantem non audiamus? O infelix infirmitas! Vocat ad se medicus, et litibus occupatur aegrotus. Vide quid dicat vocando: Venite ad me omnes qui laboratis. Ubi laboratis, nisi sub sarcinis peccatorum, nisi sub iugo malae dominae iniquitatis? Venite ergo ad me omnes qui laboratis et onerati estis, et ego vos reficiam 32. Ego qui feci, reficiam. Ego, inquit, vos reficiam quia sine me nihil potestis facere 33.

Deus propter te homo factus est.

9. Quomodo vos reficiam? Tollite iugum meum super vos, et discite a me 34. Quid discimus a te? Novimus te, Domine, in principio Verbum, Verbum Deum, Verbum apud Deum 35: omnia per te facta novimus, quae videmus et quae non videmus. Quid discimus a te? Non enim alium mundum discipuli tui, tamquam discipuli artificis et fabricatoris, condituri sumus. Unum mundum condidisti, caelum et terram fecisti, utrumque suis creaturis ornamentisque illustrasti. Quid a te discimus? Discite, inquit, a me 36. Cum essem in principio Deus apud Deum 37, creavi vos. Hoc nolo discatis a me. Sed factus sum quod feci, ne periret quem feci. Unde sum factus quod feci? Semetipsum exinanivit, formam servi accipiens, in similitudine hominum factus, et habitu inventus ut homo, humiliavit semetipsum 38. Hoc discite a me. Humiliavit enim semetipsum, inquit. Discite a me, quoniam mitis sum et humilis corde. Non enim, inquit, hoc vos doceo, quasi in forma Dei aliquando fuissetis, non rapinam arbitrantes vos esse aequales Deo 39. Illi uni proprium erat, illi rapina non erat, cui natura erat. In Patris aequalitate natus est de Patre. Quid tamen fecit propter te? Semetipsum exinanivit, formam servi accipiens, in similitudine hominum factus, et habitu inventus ut homo 40. Ecce propter te Deus factus est homo, et non vis te agnoscere cum sis homo? Ecce propter te factus est homo sine peccato, et non vis te agnoscere cum peccato? Ut venias ad illum qui ait: Venite ad me omnes qui laboratis et onerati estis, et ego vos reficiam tollite iugum meum super vos 41.

Domini sarcina ama ti suavis est.

10. Tulisti hoc iugum? Tulisti? Sensisti te habere sessorem? Tulisti hoc iugum? Dicis: "Tuli". Sentis te habere sessorem? Sentis te habere rectorem? "Sentio", inquis. Illi ergo dic: Gressus meos dirige secundum verbum tuum 42. Regit te sub iugo suo et sub sarcina sua. Ut enim sit tibi sarcina eius levis et iugum eius suave 43, ille tibi amorem inspiravit. Amanti suave est; non amanti durum est. Amanti suave est: Dominus dedit suavitatem 44. An forte quia vel venisti audiens: Venite ad me 45, hoc ipsum tibi arrogare intendis, quia venisti? "Ecce, inquis, veni ad illum arbitrio meo, voluntate mea. Quia veni, reficit me. Quia veni, iugum suum imponit mihi suave. Quia dat amorem, sarcinam suam imponit mihi levem amanti et diligenti. Haec omnia fecit in me, sed quia veni ad eum". Ergo hoc sapis, quia venisti tu tibi hoc praestitisti? Quid enim habes, quod non accepisti? 46 Quomodo venisti? Credendo venisti, sed nondum pervenisti. Adhuc in via sumus. Venimus, sed nondum pervenimus. Servite Domino in timore, et exsultate ei cum tremore, nequando irascatur Dominus, et pereatis de via iusta 47. Time ne cum tibi arrogas quia inventa est a te via iusta, ipsa arrogantia pereas de via iusta. "Ego, inquit, veni, arbitratu meo veni, voluntate mea veni". Quid turgescis? Quid tumescis? Vis nosse quia et hoc praestitum est tibi? Ipsum audi vocantem: Nemo ad me venit nisi Pater qui me misit, traxerit eum 48. Conversi ad Dominum.

DE RESPONSORIO PSALMI CXXV:
"QUI SEMINANT IN LACRYMIS IN GAUDIO METENT"

1. Psalmus qui cantatur Domino videtur sanctis martyribus convenire, sed si membra Christi sumus, sicut esse debemus, ad omnes nos pertinere intellegamus: Qui seminant in lacrymis in gaudio metent. Euntes ibant et flebant mittentes semina sua. Venientes autem venient in exsultatione, tollentes manipulos suos 1. Quo euntes et unde venientes? Quid seminantes in lacrymis? Quae sunt semina? Qui manipuli? Euntes in mortem venientes a morte. Euntes nascendo, venientes resurgendo. Seminantes opera bona, metentes mercedem aeternam. Semina ergo sunt nostra, quidquid boni fecerimus; manipuli nostri, quod in fine recipiemus. Si ergo bona sunt semina, bona opera, quare cum lacrymis, cum hilarem datorem diligat Deus 2?

Martyres seipsos impenderunt Christum confitendo.

2. Hic primum videte, carissimi, quomodo maxime ad beatos martyres verba ista pertineant. Nulli enim tantum impenderunt quam illi qui seipsos impenderunt, sicut dicit apostolus Paulus: Et ipse impendar pro animabus vestris 3. Impenderunt enim se ipsos, confitendo Christum, et implendo in eius adiutorio quod dictum est: Ad mensam magnam sedisti, scito quoniam talia te oportet praeparare 4. Quae est magna mensa, nisi unde accipimus corpus Christi et sanguinem? Quid est: Scito quoniam talia et oportet praeparare, nisi quod beatus Ioannes exponit: Sicut Christus pro nobis animam posuit, sic et nos debemus animas pro fratribus ponere 5? Ecce quantum impenderunt. Sed numquid perierunt, quando securitatem a Domino etiam de capillo acceperunt 6? Perit manus, ubi non perit pilus? Perit caput, ubi non perit capillus? Ubi non perit palpebra, perit oculus? Haec ergo magna accepta securitate, impenderunt se ipsos. Operibus ergo bonis seminemus, cum tempus est, dicente Apostolo: Qui parce seminat, parce et metet 7. Infatigabiles, inquit, cum tempus habemus operemur bonum ad omnes, maxime autem ad domesticos fidei 8. Et iterum: Bonum, inquit, facientes non deficiamus; tempore enim suo metemus 9. Qui defecerit in semine, non gaudebit in messe.

Caput nostrum infirmioribus membris compatitur.

3. Quare ergo in lacrymis, cum omnia bona opera nostra habere debeant hilaritatem 10? Et quidem de martyribus dici potest quia cum lacrymis seminaverunt. Fortiter enim certaverunt, et in magnis tribulationibus fuerunt. Nam ut eorum lacrymas Christus consolaretur, transtulit eos et transfiguravit eos in se et dixit: Tristis est anima mea usque ad mortem 11. Verumtamen, Fratres mei, videtur mihi quod caput nostrum infirmioribus suis membris compassum est, ne de se forte membra infirma desperarent, sicut est humana fragilitas, morte propinquante perturbarentur, et dicerent non se ad Deum pertinere, nam si pertinerent, gauderent. Ideo prius Christus dixit: Tristis est anima mea usque ad mortem. Pater, si fieri potest, transeat a me calix iste 12. Quis hoc dicit? Quae potestas, quae infirmitas? Audite qui dicit: Potestatem habeo ponendi animam meam et potestatem habeo iterum sumendi eam. Nemo tollet eam a me, sed ego pono eam et iterum sumo eam 13. Haec potestas tristis erat, quando faciebat quod non faceret nisi voluisset. Potestate enim fecit, non conditione, quia ipse voluit, non quia Iudaeus potuit. Transfiguravit ergo in se infirma membra corporis sui. Et forte de illis dictum est: Qui seminant in lacrymis in gaudio metent 14, id est, de infirmioribus. Non enim in lacrymis seminabat ille ipsius Christi magnus praeco, quando dicebat: Ego enim iam immolor et tempus meae resolutionis instat. Bonum certamen certavi, cursum consummavi, fidem servavi. De cetero superest mihi corona iustitiae, corona de manipulis. Superest, inquit, mihi corona iustitiae, quam reddet mihi Dominus in illa die iustus iudex 15. Quasi diceret: Reddet mihi messem, cui me ipsum impendo sementem. Haec verba, quantum intellegimus, Fratres, exsultantis sunt, non plorantis. Numquid quando ista dicebat in lacrymis erat? Nonne similis erat hilari datori, quem diligit Deus 16? Ad infirmos ergo referamus haec verba, ut nec ipsi desperent qui in lacrymis seminarunt, quia et si seminaverunt in lacrymis, transiet dolor et gemitus. Transit tristitia cum fine, et venit, laetitia sine fine.

In vita ista mala omnes ploramus.

4. Verumtamen, carissimi, ecce quomodo mihi videtur ad omnes pertinere quod dictum est: Qui seminant in lacrymis in gaudio metent. Euntes ibant et flebant, mittentes semina sua. Venientes autem venient in exsultatione, tollentes manipulos suos 17. Audite, si adiuvante Domino explicare potuero, quemadmodum ad omnes pertineat: Euntes ibant et flebant 18. Ex quo nascimur, imus. Quis enim stat? Quis non ex quo vitam intravit, cogitur ambulare? Infans natus est, crescendo ambulat. Mors finis est. In fine iam veniendum est, sed cum exsultatione. Quis enim non hic plorat in via ista mala, quando ipse infans inde incipit? Utique infans, quando nascitur, de angustiis uteri in huius mundi latitudinem funditur, de tenebris procedit ad lucem. Et tamen de tenebris veniens ad lucem, plorare potest, ridere non potest. Est enim vita ista, ut quando gaudetur hic, time ne fallat. Quando hic ploratur, roga ut evadas. Et transit tribulatio, et venit tribulatio. Et rident homines, et plorant homines. Et quod rident homines, plorandum est. Sed plorat alius damnum suum, plorat alius pressuram suam quia in carcere est constitutus, plorat alius quod amiserit mortuum aliquem carissimorum suorum. Ille hinc, ille hinc. Iustus unde? Primo de his omnibus. Iustus enim plorat veraciter plorantes steriliter. Plorat plorantes, plorat ridentes, quia et qui plorant de rebus vanis inaniter plorant, et qui rident de rebus vanis, malo suo rident. Ille ubique plorat, plus ergo ipse plorat.

Qui lacrimas non fundit peregrinum se esse non dolet.

5. Sed venient cum exsultatione, portantes manipulos suos 19. Vides ergo hominem iustum, cum facit opus bonum, hilarem esse. Ita plane hilarescit. Hilarem enim datorem diligit Deus 20. Quando ergo plorat? Quando bona opera sua orando commendat. Orationes: sanctorum voluit commendare psalmus, orationes peregrinantium. orationes in hac via laborantium, orationes amantium, orationes gementium, orationes aeternae patriae suspirantium donec ea visa satientur qui nunc in maerore sunt constituti. Etenim, Fratres mei, quamdiu sumus in corpore, peregrinamur a Domino 21. Non desiderat patriam peregrinatio sine lacryma. Si desideras quod non habes, funde lacrymas. Nam unde dicturus es Deo: Posuisti lacrymas meas in conspectu tuo 22? Unde dicturus es Deo: Factae sunt mihi lacrymae meae panis die ac nocte 23? Panis mihi factae sunt: consolatae sunt gementem, paverunt esurientem. Factae sunt mihi lacrymae meae panis die ac nocte 24. Unde? Dum dicitur mihi quotidie: Ubi est Deus tuus? 25 Quis iustus non habuit istas lacrymas? Qui non habuit, peregrinum se esse non doluit. Qua fronte ad patriam venit qui non absens suspiravit? Nonne quotidie nobis dicitur: Ubi est Deus tuus? Discite, Fratres mei, discite de paucis esse. Bene vivite, ambulate viam Dei 26, et videte quia auditis: Ubi est Deus tuus? 27 Felices eritis cum hoc audieritis, infelices si dixeritis. Quando enim defendimus fidem christianam et respondetur nobis: "Ecce praedicatur ubique nomen Christi, quare abundant mala?", quid aliud dicitur nisi: Ubi est Deus tuus? Qui audit gemit, quia qui dicit perit.

De bonorum iniquorumque lacrimis.

6. Sunt lacrymae piorum, sunt lacrymae sanctorum, quas indicant orationes eorum. Bene operatur, et hilaris est. Et plorat ut bene operetur, plorat quia bene operatus est. Plorando exigit bonum opus, plorando commendat bonum opus quod fecit. Crebrae ergo sunt lacrymae iustorum, sed in ista via. Numquid in patria? Quare non in patria? Quia venientes venient in exsultatione, portantes manipulos suos 28. Felicitas venit, numquid lacryma redit? Porro autem illi qui hic inaniter plorant, inaniter rident, cupiditatibus suis dissipati, quando fraudantur gemunt, quando fraudant exsultant. Plorant et ipsi in via ista, plorant et ipsi, sed non in exsultatione. Venientes autem venient in exsultatione, portantes manipulos suos. Quid colligunt, qui nihil seminaverunt? Immo colligunt, sed quod seminaverunt. Quia spinas seminaverunt, ignem colligunt, et eunt non de fletu ad risum sicut sancti: Euntes ibant et flebant, mittentes semina sua, venientes autem venient in exsultatione 29, illi a fletu ad fletum, a fletu cum risu ad fletum sine risu. Quid enim illis fiet? Quo eunt quando resurrexerint? Quid nisi quod Dominus dixit: Ligate illis manus et pedes, et proicite illos in tenebras exteriores 30? Age, quid postea? Tenebrae erunt et dolor non erit? Forte palpabunt, sed non dolebunt? Non videbunt, sed non cruciabuntur? Absit. Non solae tenebrae erunt, non eis sola tollitur species qua gaudebant, sed datur etiam quod in aeternum gemant. Ne contemneres enim tenebras, o quisquis es flagitiosus, qui soles propter tua mala facta et propter lasciva adulteria non solum tenebras non horrere sed quaerere, qui soles plus gaudere quando lucerna exstinguitur, non tales tenebras habebis ubi gaudeas, ubi laeteris, ubi te voluptatibus carnis oblectes, non sic erunt ipsae tenebrae. Sed quomodo erunt? Ibi erit fletus et stridor dentium 31. Tortor sine defectu, tortus sine defectu. Nec qui torquet fatigatur, nec qui torquetur morietur. Erunt ergo aeternae lacrymae illis qui sic vixerunt. Erunt aeterna gaudia sanctorum, quando venientes venient in exsultatione, portantes manipulos suos 32. Dicent enim messis tempore Domino suo: "Domine, adiuvante te fecimus quod iussisti, redde quod promisisti".

42 SERMO 32

DE GOLIA ET DAVID
ET DE CONTEMPTU MUNDI

In Scripturis alia secretius absconduntur, alia manifestantur.

1. Deus et Dominus noster curans et sanans omnem animae languorem, multa medicamenta protulit de Scripturis sanctis, velut de quibusdam armariis suis, cum lectiones divinae legerentur. Quae per ministerium nostrum adhibenda sunt vulneribus nostris. Non enim sic nos esse profitemur pueros medici, per quos alios sanare dignetur, ut nos ipsi iam non habeamus necessariam curationem. Si in illum intendamus, si ei nos toto corde praebeamus curandos, omnes sanabimur. Multa lecta sunt, et magna, et necessaria. Quamquam ita sint omnia, sed tamen alia secretius in Scripturis absconduntur ut quaerentes exerceant, alia vero in promptu et in manifestatione ponuntur ut desiderantes curent. Psalmus hic 1 magna quidem secreta continet, quae si omnia singillatim tractare voluerimus, vereor ne non ferat communis infirmitas, sive propter aestus temporales, sive propter corporis vires, sive propter intellegentiae tarditatem, sive etiam propter ipsam minus idoneam sufficientiam nostram. Pauca ergo inde delibabimus, quantum existimamus sufficere officio nostro et intentioni Caritatis vestrae.

Dei Verbum attente audiendum est.

2. Primo, titulus eius est: Ad Goliam 2. Qui rudes non sunt in Scripturis divinis, qui amant frequentare istam scholam qui non oderunt magistrum sicut pueri desperati, et intentam aurem praebent in ecclesia lectoribus atque exceptorium cordis sui in fluentia Scripturae divinae patefaciunt, qui non intra istos parietes domus suae curam gerunt et domesticis fabulis delectantur, ut ideo conveniant ut inveniant cum quibus loquantur nugatoria, non cum quibus audiant utilia, qui non amant loqui de rebus alienis cum defecerint in suis, qui ergo non ita conveniunt et frequenter conveniunt, non sunt rudes in isto titulo psalmi quod scriptum est: Ad Goliam norunt quis fuerit Golias. Tamen propter alios qui vel nunc intenti sunt, alio autem tempore minus sunt intenti, vel fortasse spinis saecularibus, id est, negotiorum mundanorum curis verbum in corde suo tamquam semen utile offocare consuerunt 3, narremus etiam ista pervetera et usitata intentis et studiosis Litterarum divinarum.

David adversus Goliam impavidus procedit.

3. Golias unus fuit ex Allophylis, id est, ex alienigenis, qui bellum gerebant illo tempore adversus filios Israel 4. Eo autem tempore David sanctus, cuius est hoc psalterium, immo per quem ministravit hoc psalterium Spiritus Sanctus, puer erat pascens oves patris sui, tenera aetate, vix dum adulescentulus. Fratres eius iam iuvenes militabant, et in exercitu regis erant. Attulit eis missus a parentibus aliquid de domo usibus ipsorum. Ita illo tempore quo pugnabatur, in exercitu inventus est nondum miles, sed militum minister et frater. Exstitit tunc Golias iste, de quo mentio facta est, ingens statura corporis, armis instructus, viribus etiam exercitatus, elatus iactantia, qui superbe provocaret ad monomachiam adversarium populum, hoc est, ut unus inde electus ab ipsis procederet adversus eum, ut duobus pugnantibus examen totius belli in medio versaretur, pacto et placito addito, ut si quis illorum duorum vicisset, universae parti unde steterat tribueretur victoria. Rex ergo ille populi Iudaeorum filiorum Israel Saul erat. Angebatur, aestuabat, quaerebat in universo exercitu parem illi. Verum non inveniebat, nec forma corporis, nec audacia provocationis. Cum aestuaret, ausus est puer iste David, non praesumens de viribus suis, sed in nomine Dei sui, procedere adversus eum. Nuntiatum est regi, non audacia pueritiae, sed fiducia pietatis. Nec rex abnuit, non recusavit. Intellexit, cum videret audentem puerum, aliquid divinitatis in eo esse, nec illam teneram aetatem sine divino instinctu talia posse praesumere. Libenter accepit. Processit adversus Goliam.

4. In omnibus ergo, qui erant in ea parte unde procedebat David, non erat praesumptio nisi de Deo. In illis autem tota spes in unius hominis viribus. Sed quid est homo, nisi quod in isto psalmo cecinit? Homo vanitati assimilatus est, dies eius velut umbra praetereunt 5. Ergo spes illorum inanis, quae collocata est in umbra transeunte. Armatus est autem David, ut quoniam aetate et viribus impar erat, quasi armis par esset. Sed arma vetera non adiuvabant, potius quam onerabant novam aetatem. Et ad hoc pertinet quod etiam apostolica lectio ante psalmi canticum praesignavit dicens: Exuite vos veterem hominem et induite novum 6. Noluit David vetustatem armorum. Abiecit. Onerosa esse dixit, quia implicabant eum. Expeditissimus ille ad proelium procedere cupiebat, fortis non in se sed in Domino, armatus non tam ferro quam fide.

Quinque lapides legem figurabant.

5. Tamen abiectis armis, elegit aliquid unde pugnaret. Et hoc non sine sacramento. Nam videtis quasi duas quasdam vitas, unam in alienigenis veterem, alteram in Israelitis novam adversus invicem dimicare. In illa parte corpus diaboli, in ista praefiguratio Domini Iesu Christi. Tulit quinque lapides de torrente, de fluvio, et posuit in vase pastoris quo lac mulgeri solet. Ita processit armatus. Quinque lapides lex erat; continetur enim lex quinque libris Moysi. Et in ipsa lege decem praecepta sunt salutaria, quibus decem praeceptis cetera serviant. Praefiguratur ergo lex et quinario et denario numero. Et ideo David pugnavit quinario, cecinit denario dicens: In psalterio decem chordarum psallam tibi 7. Neque omnes quinque lapides misit, sed unum tulit. Namque in numero lapidum numerum librorum ostendit, in uno lapide unitatem implentium legem. Unitas enim ipsa implet legem, id est, caritas. Ideo sublati sunt quinque illi lapides de fluvio. Fluvius quid significabat illo tempore?

De Scripturarum allegoriis earumque significatione.

6. Non enim semper in Scripturis eadem significantur rebus certis. Et hoc nosse debet Sanctitas vestra propter ceteras regulas, ut etiam dociles lectorem audiatis. Ea quae ponuntur allegorice in Scripturis non semper hoc significant. Non semper mons Dominum significat, non semper lapis Dominum significat, non semper leo Dominum significat, non semper bonum, non semper malum, sed pro locis Scripturarum, quo pertinent cetera circumstantia ipsius lectionis. Quemadmodum litterae in tot milibus verborum atque sermonum ipsae repetuntur, non augentur. Verba infinita sunt, finitae sunt tamen litterae. Verba numerare nemo potest; litteras quivis potest, unde multitudo verborum est. Cum una littera variis in locis ponitur, et pro loco valet, non unam rem valet. Quid tam diversa res quam Deus et diabolus? Tamen in capite, D littera est, cum dicimus "Deus", et cum dicimus "diabolus". Sicut ergo littera pro loco valet, errat autem et nimis absurdus est et intra puerile cor, qui cum legerit verbi gratia D litteram in nomine Dei, timet illam ponere in nomine diaboli, ne quasi Deo faciat iniuriam. Sic etiam qui imperite audit divinas Scripturas, ut de isto ipso exemplo non recedamus, cum audit, verbi gratia, in allegoria positum fluvium, eo loco ubi dictum est: Fluminis impetus laetificant civitatem Dei 8 - dictum est autem de inundatione Spiritus Sancti, de qua alio loco ait Propheta: Inebriabuntur ab ubertate domus tuae, et torrente voluptatis tuae potabis eos 9 - cum ergo sic acceperit fluvium in bono et laudaverit et delectatus fuerit, quando pro loco dicitur ei quod fluvius significat homines fluentes et temporalibus deditos cum transeuntium amore transeuntes expavescit. Quia in alio loco acceperat fluvium in bono significare aliquid, et perturbatur. Ita fit in Scripturis mutus, quomodo in litteris mutus efficitur, si noluerit transferre ipsas litteras ad alia verba, sed in his solis verbis eas tenuerit in quibus eas primo didicerit.

De fluvio unde David lapides tulit.

7. Si percepit hoc Sanctitas vestra, res vobis dicta est, quantum arbitramur, utilissima et quae vos multum adiuvet, non solum ad audiendos tractatus nostros, sed etiam ad intellegendas ipsas Scripturas, de quibus vobis ista tractamus. Fluvius ergo, unde tulit tunc David quinque lapides, non bonum aliquid significavit illo tempore. Novi quidem posse quibusdam occurrere, et in bono significare illum fluvium, sicuti si quispiam velit baptismum intellegere, ut lapides de baptismo levati, id est, homines baptizati, fortissimi sint adversus diabolum, qui significabatur per Goliam. Tamen propter quinarium numerum constat nobis ratio, quia dixeramus legem significari quinario numero, propter quinque libros Moysi. Quid significat quod de fluvio sunt ablati, et positi in vaso pastoritio? Iam diximus: adventu Domini nostri Iesu Christi, ut vere diabolus vinceretur, lex transit ad gratiam. Quid tam significans gratiam quam lactis copia? Sublati sunt autem illi lapides de fluvio. Fluvius significabat populum fluxum, deditum temporalibus rebus, amantem transeuntia, et cupiditatis impetu in mare huius saeculi decurrentem, qualis erat populus Iudaeorum vetus. Acceperat legem, sed calcabat legem et transibat super legem et ferebatur in mare, quomodo, fluvius super illos lapides. Non enim lapides illi limitem fecerant fluvio, ut statuerent fluvium. Quod si ita essent, significarent coercitionem legis, et eos qui cum fluere coeperint voluptatibus et cupiditatibus suis, venientes ad praecepta legis, consistunt et refrenant impetus libidinum suarum. Non autem ita erant illi lapides, sed in fluvio, super quos transibat aqua. Sicut supra legem transgressor populus transiebat. Inde ergo Dominus tulit legem ad gratiam id est, de fluvio tulit et in vase pastoris posuit.

Dei gratia ad implenda praecepta necessaria.

8. Qui vult ergo implere legem gratiam cogitet. Ideo et illa decem praecepta psalterii decem chordarum, ipsa sunt quae erant in illo populo vetere, sed illum populum decem praecepta timore opprimebant. Non enim in illis erat caritas quae est per gratiam sed timor erat 10. Praecepta Domini poenalia erant illi populo, quia impleri non poterant amore. Conabantur, sed cupiditate superabantur. Cum ergo quisque ad gratiam transitum fecerit, non alia praecepta implet, sed ipsa quae hac impleri non poterant, hac implentur. Non est tamen vis praeceptorum, sed vis gratiae Dei. Nam si praeceptorum legis hoc esset, et illa impleret. Qui transit ad Christum, transit a timore ad amorem, et incipit amore iam posse quod timore non poterat. Et qui trepidabat in timore non trepidat in amore. Ideo hanc in decem praeceptis, quia significat David hominem qui transit ad gratiam cum dicit: In psalterio decem chordarum psallam tibi 11, iam cantare in praeceptis, hoc est hilariter praecepta complere.

Deus dat vires ut quod iubet impleri possit.

9. Et ut noveritis, Fratres, quia gratia hoc implet, nemo debet de viribus suis praesumere. Hoc est enim praesumere de gratia Dei. Vocat enim te Deus et iubet ut facias, sed ipse dat vires, ut quod iubet impleri possit. Tibi autem capax fides adhibenda est, ut inundatione gratiae humilies te, supplices Deo nihil de te praesumas; spolies te Golia, induas David. Ad hoc pertinet quod in eodem psalmo dicitur, quod iam commemorare coeperamus: Quid est homo? 12 Hoc enim monet ne de se praesumat homo. Iam videte quomodo incantat adversus Goliam qui de se praesumebat; et commendat tibi David qui infirmus in hominibus in Deo firmissimus erat. Quid est homo? Et dicit quid sit homo: Quoniam innotuisti ei 13. Hoc est totus homo, si innotescat illi Deus. Si autem non illi innotescat Deus, nihil est homo. Quid est homo, cui non innotuit Deus? Homo vanitati assimilatus est, dies eius velut umbra praetereunt 14. Ergo, Quid est homo, quoniam innotuisti ei; et filius hominis, quoniam aestimas eum? Quid est, aestimas eum? Placuit tibi eligere illum, et constituere in aliquo superiore et eminentiore loco. Misericordiae tuae est, non meritorum ipsius.

10. Quaere quid sit hominis proprium, peccatum invenies. Quaere quid sit hominis proprium, mendacium invenies. Tolle peccatum, et quidquid consideraveris in homine, Dei est. Non ergo amet homo quod proprium est. Etiam ad hoc potest pertinere illud quod dicit Apostolus: Nemo quod suum est, quaerat 15. Aliquando enim audiunt illud homines a lectoribus, et aedificantur ad auferendas res alienas. Interest quis tibi dicat: "Noli quaerere quod tuum est". Aliquando enim dicitur a malo suasore, aliquando autem dicitur a bono doctore. Deus bonus est doctor. Quando ergo audis a Deo: "Noli quaerere quod tuum est", noli sic accipere quomodo dici solet. Aliquid boni est, quod te monet Deus. Quod dicebamus quaerere quid sit tuum, invenies peccatum. Noli ergo quaerere peccatum, et non quaeris tuum. Noli quaerere mendacium, et non quaeris tuum. Veritas enim a Deo est, mendacium abs te.

Cupiditatis et timoris ianuas diabolo claudamus.

11. Et si diabolus aliquando aliquid suggerit, consentientem tenet, non cogit invitum. Non enim seducit ille aut trahit aliquem, nisi quem invenerit ex aliqua parte iam similem sibi. Invenit enim eum aliquid cupientem, et cupiditas aperit ianuam intranti suggestioni diaboli. Invenit illum aliquid timentem, monet ut fugiat quod illum invenit timere. Monet ut adipiscatur quod illum invenit cupere. Et per has duas ianuas cupiditatis et timoris intrat. Claude illas, et imples Apostoli illud in hodierna lectione: Non detis locum diabolo 16. Ibi enim voluit ostendere Apostolus, quia quamvis intret et possideat diabolus, homo illi tamen locum dedit ut posset intrare.

12. Ergo quia nihil est homo cui non innotuit Deus et quem non aestimat Deus, dat illi gratiam suam inveniens in illo quod damnet et donans omnia confitenti, ut coronet credentem. Quid enim invenit Dominus in hominibus quando venit nisi quod damnaret? Omnino, Fratres, cogitate et videte, sive in illo populo Israelitarum, sive in gentibus, non invenit nisi quod damnaret. Et ideo ad peccantes humilis voluit venire, non iudex, cum parcit illis, ut primo praerogaret misericordiam donando peccata, et sic postea redderet severitatem puniendo peccata. Non abutamur, id est, non male utamur misericordia eius, et non sentiemus severitatem eius. Ergo hoc est homo totum quod innotescit ei Deus, quod dat illi gratiam suam unde praesumebat David. Golias autem de se, de viribus suis, superbus, elatus, inflatus, primo totam victoriam universae partis suae in se uno constituit. Et quia omnis superbia habet impudentiam frontis, in ipsam frontem lapide veniente deiectus est. Evacuata est frons quae habebat impudentiam superbiae suae, et vicit frons quae habebat humilitatem crucis Christi.

Qua ratione crucis signum in fronte portamus.

13. Propterea et nos signum ipsum crucis in fronte portamus. Quis illud intellegit? Hoc dico, Fratres, quia multi illud faciunt et intellegere nolunt. Factorem quaerit Deus signorum suorum, non pictorem. Si portas in fronte signum humilitatis Christi, porta in corde imitationem humilitatis Christi. Diximus autem, Fratres, cum dare locum diabolo qui illi aperit ianuas cupiditatis aut timoris. Sed cupiditatis cuius, aut timoris cuius? Nam et regnum caelorum cupimus, et gehennam timemus. Sed quomodo illae ianuae, cupiditas rerum temporalium et timor poenarum temporalium trahit plerumque ad nequitiam et dat locum diabolo, sic cupiditas rerum aeternarum et timor poenarum aeternarum facit locum iri corde verbo Dei.

Terrena cupiditas refrenanda.

14. Breviter ergo, Fratres: si volumus bene vivere, plus amemus quod promittit Deus quam quod promittit hic mundus. Et plus timeamus quod minatur Deus quam quod minatur hic mundus. Numquid magnum aliquid aut longum est quod diximus? Venit tentatio tibi alicuius fraudis. Vis facere fraudem ut acquiras pecuniam. Promittit Deus fraudem non facientibus sempiterna regna caelorum. Vincit te cupiditas ad pecuniam. Nam quis est qui nolit regna caelorum? Sed plus velle terrena, hoc est peccare, plus velle quod praesens est non credere quod futurum est, plus velle quod videt homo et non desiderare quod promittit Deus, cum id quod videt homo etiam ab oculis potest auferri etiam possessum potest amitti, id autem quod promittit Deus nec oculo carnis videri interim potest, et cum quisque ad Dei promissa pervenerit non timet ne amittat, quia nemo est potentior illo qui dedit. Itaque, Fratres, haerete caritate promissis Dei, et non vos superabunt cupiditates saeculi.

Hominum minas ne timuerimus.

15. Rursum timoris tentatio advenit. Dicit tibi quisque: "Die pro me falsum testimonium". Primo promittit. Sed cum non deceperit, si forte praeponas promissa Dei pollicitationi hominum, non vincit cupiditas. Per comminationem tentat et incipit minari horribilia. Potens est forte in civitate, potens in saeculo. Videtur posse facere quod minatur. Vincit te timor praesentis mali, quod et posset a te utique Deus avertere, si hoc illi videretur prodesse tibi; et si nollet avertere, intellegere deberes quia non tibi permitteret evenire nisi et hoc sciret prodesse tibi. Avertit ignem a tribus pueris idem Deus 17. Numquid mutatus est Deus, quia non avertit gladium a martyribus? Idem ipse fuit Deus trium puerorum, qui fuit Machabaeorum. Illi de igne evaserunt, illi ignibus cruciati sunt 18. Utrique tamen in Deo sempiterno vicerunt. Non enim aut illi vita ista temporali delectabantur, aut illi minis temporalibus frangebantur.

16. Itaque noli timere hominem minantem tibi. Quid est enim homo? Vanitati assimilatus est, dies eius sicut umbra praetereunt 19. Aut non tibi nocebit, et ante transibit illa umbra quam ad te aculeus eius transire potuerit; potens est enim Deus 20. Aut si permissus fuerit nocere, ad tempus nocebit umbrae tuae, id est, rei transitoriae tuae, vitae temporali tuae, vitae veteri tuae. Usque enim ad ultimum mortis portamus aliquid veteris hominis 21. Temporalem vitam ille nocere potest, aeternam tibi vitam nemo potest auferre. Tollet tibi impedimenta quibus hic teneris. Et haerebis et Deo, cui te iam praemissa spe caritate colligaveras.

17. Propterea in psalmis elegantissime dicitur de homine malo: Sicut novaculam acutam fecisti dolum 22. Sic illi insultat Spiritus Dei. Quid adtendit in novacula? Non quia occidi homines de novacula possunt, sed ad quam rem facta est novacula. Facta est autem ad radendos capillos. Quid tam superfluum in corpore, quam capilli? Quanta instantia, quanto studio, quanta cautela, quanta intentione acuitur, ut radat capillum. Sic et homo malus tollit se in partem, cogitat, recogitat, excogitat, ponit fraudem super fraudem, quaerit machinationem, ministros parat, falsos testes comparat, acuit novaculam. Quid facturus iusto, nisi superflua rasurus?

Ista quae transeunt ne amaverimus.

18. Itaque, Fratres, si vultis parati esse ad sequendam voluntatem Dei, quod vobis dicimus, et nobis primum dicimus, immo omnibus dicit ille qui securus dicit, si volumus parati esse ad sequendam voluntatem Dei, non amemus ista quae transeunt, non putemus ipsam esse felicitatem, quae dicitur in hoc saeculo. Hoc enim putabant illi alienigenae. Totam felicitatem in rebus temporalibus, totam suavitatem in umbra ponebant 23, non in ipsa luce, non in ipsa veritate. Adeo in isto psalmo, qui ad Goliam est, attendite posteriora psalmi. Omnino lucidissimis verbis et enodatissimo sermone qui non quaerat interpretem aut expositorem, sed misericordia Dei ita sunt posita ut nemo dicat: "Ecce hoc quomodo voluit dixit, et pro ingenio suo interpretatus est, sensit ut voluit", sic sunt posita ut nemo se excuset. Posita autem a David dicente, id est, a nova vita, Christi vita, vita quae per Christum nobis data est, insultans vitae veteri, felicitati veteri hominum, et illis qui in eam spem ponunt, et illis qui adipiscuntur eam et in illa gaudent.

Cui et quando Deus propitius dicendus est.

19. Videntur enim iusti laborare in hoc saeculo, et iniusti feliciter in hoc saeculo vivere. Et quasi dormiat Deus neglegens res humanas, illi plerumque extolluntur impunitate, isti plerumque franguntur infirmitate et putant sibi nihil prodesse quod bene vivunt, quia non habent ea quibus videntur abundare peccatores, scelerati et impii homines 24. Et quamdiu talia rogant a Deo ut pro magno sibi praestentur, tamdiu errant. Et cavendum est ne dentur in potestatem cupiditatis suae. Nam dictum est: Dedit illos Deus in concupiscentias cordis eorum 25. Et magis propitius est Deus, quando superflua et nugatoria petentem non exaudit ut det, sed exaudit ut sanet non dando. Etenim quare ista quaerant homines, quis non videt? Ut in luxuriis suis consumant, ut in nugis, ut in insanissimis spectaculis, a Deo quaerunt homines habere ista.

20. Da mihi hominem de saeculo, petat a Deo divitias, dentur, et vide innumerabiles consequi laqueos mortis eius. Opprimit inde pauperem, superbit homo mortalis super hominem parem sibi, quaerit honores ab hominibus vanos. Ut autem adipiscatur, exhibet illis ludicra nequitiae, ludicra malae cupiditatis. Ludos et ursos emit, donat res suas bestiariis, esuriente Christo in pauperibus. Quid opus est plura dicere, fratres? Vos ipsi cogitate quae nos tacemus, quanta mala faciant homines de superfluis rebus, quando illis acciderit proventus illarum. Nonne melius est, quando talis est homo ut possit sic uti copia rerum praesentium, ut auferat illi eam Deus, non illi eam det? Nonne tunc est misericordia?

21. Et dicet: "Bene feci et nihil alienum abstuli, et non me exaudisti. Ex eo quod habeo do egenti, non tollo alicui. A te peto, tu da". Quasi vero det tibi villam nisi alius perdat villam. Si dicatur tibi: "Vendas villam tuam", tamquam maledictum exhorrescis, iniuriam tibi factam putas. Odium servas in pectore, quia hoc audisti ab homine ut venderes villam quasi emere possis nisi alius vendat. Itaque quod valde cupis emere et optas emere, si malum est vendere, alii malum quaeris. Bonum est invenire sacellum solidorum in via, quod cum inveneris, dicis: "Deus mihi dedit", quasi possis invenire nisi alius perdat. Quare ergo non optas illorum thesaurorum bona, quae tecum omnes sine angustia valeant possidere? Desideras aurum, desidera iustitiam. Habere aurum non potes, nisi alius amittat. Iustitiam ambo complectimini, et ambo dilatamini.

Terrena felicitas spernenda, superna desideranda,

22. Redeamus ergo ad psalmum, ut intellegat Caritas vestra eos esse alienigenas, qui totam felicitatem non putant nisi praesentem. Sed dignum te iudicas cui et ista Deus det? Quaere quomodo utaris. Si non dedit, scias quia prodest tibi quia non dat Pater bonus. Quia et filius tuus quando plorat, ut des illi formosum cultellum manubrio deaurato, quantum vult ploret, non illi das unde laedatur. Domine, libera me de manu filiorum alienorum, quorum os locutum est vanitatem, et dextera eorum dextera iniquitatis 26. Et exponit quam dicat vanitatem et quam dexteram. Dexteram enim iniquitatis dicit felicitatem huius saeculi. Non quia non invenitur apud bonos, sed boni quando illam habent, in sinistra illam habent, non in dextera. Felicitatem perpetuam habent in dextera; felicitatem temporalem habent in sinistra. Cupiditas autem rerum aeternarum et felicitatis aeternae non debet misceri cupiditati rerum temporalium, id est, felicitatis praesentis et temporalis. Et hoc est: Nesciat sinistra tua quid faciat dextera tua 27. Ergo: Dextera eorum dextera iniquitatis 28.

23. Audite iam quomodo locuti sunt vanitatem, et quomodo dexteram habeant iniquitatis. Audiamus omnes, prodest vobis. Audiamus, ne dicatis non vos audisse, quia dictum est servo: "Tu dares, et ego exigerem" 29. Et diximus hesterno die quia nos servi sumus dantes; alter est qui exigat. Sorores nostrae, nolentes audire, quasi nolunt pati exactorem. Sine causa, Fratres mei, nemo sibi hinc blandiatur. Aliud est non accepisse, aliud accipere noluisse. Qui recusat donum Dei, ipsius recusationis reus tenetur. Quomodo enim dictum est servo dispensatori: "Quare non dedisti?", sic dicetur servo, cui ille positus est dispensare: "Quare non accepisti?". Si non fuit qui daret, excusabis te. Si autem sonant lectores, etiam quando tacent tractatores - et ubique verbum Dei praedicatur, et vere dictum est: In omnem terram exiit sonus illorum 30, et calor verbi Dei ubique diffunditur, nec est qui se abscondat a calore eius 31 - non erit quod dicere in iudicio Dei. Fratres audiamus et faciamus. Si volumus habere spem, non nos excusemus. Plerumque mendicus unum nummum petens, ad

ostium tibi praecepta Dei cantat.

24. Audiamus ergo: Quorum os locutum est vanitatem, et dextera eorum dextera iniquitatis 32. Videte felicitatem mundi, ubi illi spem ponebant qui locuti sunt vanitatem, et quorum dextera iniquitatis est. Nam sic incipit dicere: Quorum filii eorum sicut novellae constabilitae 33. Felicitas licita est. Non hic dixit fraudes, periuria, rapinas, scelera. Felicitatem dixit quasi innocentium. Et si ista contemnenda est, quemadmodum sunt plangendi illi qui etiam rapinas faciunt, qui furia, qui scelera, qui homicidia, qui adulteria et cetera quae etiam ipsa mundana felicitas damnat?

Psalmus CXLIII exponitur.

25. Videte qualem velit esse hominem de vita nova, qualem velit esse hominem ad vasa pastoralia pertinentem, et ad gratiam Dei, et ad lac quo nutrimur. Attendite iam: Quorum filii eorum sicut novellae constabilitae; filiae eorum ornatae sicut similitudo templi 34 Forte propterea sorores nolebant audire. Audiant ergo, velint nolint, et discant venire ad Dominicum, non in superbia Goliae sed in humilitate David. Numquid enim ista exponenda sunt? Numquid obscura sunt? Loquuntur homines vanitatem, et dicuntur alienigenae. Non pertinent ad hereditatem Christi, ad regnum eius cui dicimus: Pater noster 35. Alienigenae computantur. Et quam dicunt felicitatem? Filii eorum sicut novellae constabilitae 36, quasi propago propaginis. "Habet multos filios, multos nepotes; securus est adversus casus mortis". Quasi non millia hominum plerumque unus casus absumat. Filii eorum sicut novellae constabilitae. Ecce puta sint filii sicut novellae constabilitae. Nonne aliquando etiam novellas silvis vicinas silvarum ignis absumit? Filiae eorum ornatae sicut similitudo templi 37. Cito hinc transeamus. Consulendum est pudori feminarum. Ipsae potius habendo cognoscant quid habeant, quod nos commemorando erubescimus. Filiae eorum ornatae sunt sicut similitudo templi. Cellaria eorum plena, eructantia ex hoc in hoc 38, quomodo dicimus de abundantibus: "Non habet ubi ponat, nescit quid habeat". Impletur unum cellarium et redundant fructus; redundant possessiones, eructant cellaria ex hoc in hoc.

26. Oves eorum fecundae, multiplicantes in exitibus suis 39. Intrant paucae; pariunt, et exeunt multae: multiplicantes in exitibus suis. Anno priore tot erant, hoc anno tot sunt. Gaudetur et exsultatur. Tumescit Golias, et ad certamen provocat superbus in ista felicitate: "Quis mihi potest? quis mihi audet?". Si non illud dicunt homines quibus haec abundant, si non quotidie unusquisque sentit in se? Habet aliquid amplius quam vicinus. Nonne dicit: "Quis mihi potest? Aut vicinus iste si mihi fecerit iniuriam non illi ostendo?". Vide si non Golias est provocans ad certamen. Sed procedit David, nudus armis bellicis, armatus lapidibus paucis. Prosternet omnem superbiam id est, iustus homo; sicut martyres fecerunt, prostraverunt iniustos. Et eo tempore quo videbantur victores ipsi vincebantur, quando in his dux ipsorum diabolus superabatur.

Bona mansura optemus et diligamus.

27. Verum felicitatem illam attendite: Oves eorum multiplicantes in exitibus, boves eorum crassi. Non est ruina sepi 40. Sepis enim plerumque maceria esse solet. Non est ruina sepis, neque exitus. Omnia integra, omnia perfecta, omnia plena. Neque clamor in plateis eorum: non lites, non tumultus. Videte qualem felicitatem quasi innocentium describat, ne dicat sibi quisque: "Sed hoc dixit de illis qui rapiunt res alienas". Non est hinc dictum aliquid, alibi fit talium mentio. Nam manifestum est sceleratos esse puniendos. Et hinc debent intellegere quae poena eos exspectet, quando innocens quisque, cum his superbe utitur et immoderate, reprobatur a Deo et inter filios alienigenarum computatur. Non enim et dives ille alienos fructus quaerebat cui successit regio in fructibus 41, et cum aestuaret, non habens quo congregaret fructus mundanos 42, et non videret pauperes in quibus sibi thesaurizaret in caelo: Destruam inquit, apothecas meas, et faciam novas ampliores et replebo eas 43. Unde, nisi de fructibus suis? Et dicam animae meae: Habes multa bona, satiare. Dixit autem illi Deus: Stulte, hac nocte auferetur a te anima tua. Quae praeparasti, cuius erunt? 44. Sicut ergo in Evangelio, Fratres, insultatum est homini gaudenti de temporali felicitate, quamvis illi felicitas de agro proprio esset non de rapinis alienis, sic et in isto psalmo temporali felicitati insultatur, ut discat anima innovata et regenerata per gratiam lactis, illam desiderare perpetuam et sempiternam beatitatem. Ideo vide quomodo connectat: Quorum filii eorum sicut novellae constabilitae. Filiae eorum ornatae sicut similitudo templi. Cellaria eorum plena, eructantia ex hoc in hoc. Oves eorum fecundae, multiplicantes in exitibus suis; boves eorum crassi. Non est ruina sepis, neque exitus, neque clamor in plateis eorum. Beatum dixerunt populum cui haec sunt 45. Sed qui dixerunt? Quorum os locutum est vanitatem 46. Superius enim descripti sunt.

28. Tu autem quid dicis? Nam illi beatum dixerunt populum cui haec sunt. Ego quid dico? Beatus populus cuius est Dominus Deus ipsius 47. Ergo ille est beatus populus, qui pro filiis suis et pro filiabus ornatis, pro crassitudine boum, pro fecunditate ovium, pro plenitudine cellariorum, pro integritate aedificiorum, pro pace ac litibus et iurgiis civilibus, pro ista omni felicitate, Deum suum vult possidere, ut ipsum habeat pro omnibus qui condidit omnia, et dicat: Mihi autem adhaerere Deo, bonum est 48. Colat eum gratis. Colat quando ista dat, et quando aufert, et quando non dat, et nihil sic timeat, quam ne ipse se auferat. Itaque christianus populus, Fratres, qui dicit in corde suo: "Quidquid vult auferat, se ipsum mihi non auferat", beatus est populus, cuius est Dominus Deus ipsitis 49.

43 SERMO 33

DE EO QUOD SCRIPTUM EST IN PSALMO CXLIII:
"DEUS, CANTICUM NOVUM CANTABO TIBI"

Caritas cantat canticum novum.

1. Quoniam scriptum est: Deus, canticum novum cantabo tibi, in psalterio decem chordarum psallam tibi 1, decem chordarum psalterium, decem praecepta legis intelleguntur. Cantare autem et psallere negotium esse solet amantium. Vetus enim homo in timore est, novus in amore 2. Ita etiam duo Testamenta discernimus, vetus et novum, quae in allegoria dicit Apostolus etiam in Abrahae filiis figurari, uno de ancilla, altero de libera 3: Quae sunt, inquit, duo Testamenta 4. Servitus enim pertinet ad timorem, libertas ad amorem. Dicit enim Apostolus: Non enim accepistis spiritum servitutis iterum in timore, sed accepistis spiritum adoptionis filiorum, in quo clamamus: Abba, Pater 5. Dicit et Ioannes: Timor non est in caritate, sed perfecta caritas foras mittit timorem 6. Caritas ergo cantat canticum novum. Nam timor ille servilis in vetere homine constitutus 7 potest quidem habere psalterium decem chordarum, quia et Iudaeis carnalibus data est ipsa lex decem praeceptorum, sed cantare in illa non potest canticum novum. Sub lege est enim et implere non potest legem. Organum ipsum portat, non tractat, et oneratur psalterio, non ornatur. Qui autem sub gratia est, non sub lege, ipse implet legem, quia non est ei pondus sed decus, nec timenti tormentum est sed amanti ornamentum. Spiritu enim dilectionis accensus, iam in psalterio decem chordarum cantat canticum novum.

Plenitudo legis dilectio.

2. Nam sic dicit Apostolus: Qui enim diligit alterum, legem implevit. Nam non adulterabis, non homicidium facies, non furaberis, non concupisces, et si quod est aliud mandatum, in hoc sermone recapitulatur: Diliges proximum tuum tamquam teipsum. Dilectio proximi, malum non operatur. Plenitudo autem legis, caritas 8. Dominus etiam quia dixerat: Non veni solvere legem, sed adimplere 9, propterea tale mandatum discipulis dedit, unde lex ab eis posset impleri: Mandatum, inquit, novum do vobis, ut vos invicem diligatis 10. Non ergo mirum si mandatum novum cantat canticum novum, quia sicut dictum est psalterium decem chordarum decem praecepta sunt legis, et plenitudo legis dilectio est. Paucas autem inde chordas commemorare Apostolus voluit, ut ex eis cetera intellegantur, ubi ait: Nam non adulterabis, non homicidium facies 11, et cetera. Nam sicut duo sunt praecepta dilectionis, ex quibus Dominus dicit totam Legem Prophetasque pendere 12, satis ostendens dilectionem esse plenitudinem legis, ita ipsa decem praecepta in duabus tabulis data sunt 13. Tria quippe dicuntur in una tabula esse conscripta, et septem in altera. Sicut autem illa tria pertinent ad dilectionem Dei, ita septem cetera dilectioni proximi deputantur.

De tribus primis Decalogi praeceptis.

3. Primum est illorum trium: Audi Israel: Dominus Deus tuus Dominus unus est 14. Non facies tibi idolum, aut cuiusquam similitudinem, neque quae in caelo sursum, neque quae in terra deorsum 15, et cetera quibus ad unius Dei cultum relicta idolorum fornicatione constringit 16. Secundum autem praeceptum est: Non accipies nomen Domini Dei tui in vanum 17. Tertium, de observatione sabbati 18. Credo propter Trinitatem tria praecepta pertinent ad dilectionem Dei. Unitas enim divinitatis a Patre habet exordium, inde primum praeceptum de uno Deo maxime loquitur. Admonemur autem secundo praecepto, ne Filium Dei creaturam putemus si eum acceperimus inaequalem Patri. Omnis enim creatura, sicut dicit Apostolus, vanitati subiecta est 19. Ibi autem praecipitur, ne nomen Domini Dei nostri accipiamus in vanum 20. Iam vero donum Dei, quod est Spiritus Sanctus, promittit requiem sempiternam quae sabbato figuratur 21. Unde nos sabbatum spiritaliter observamus, si non faciamus opera servilia. Ab his enim etiam carnali intellectu Iudaei sabbato prohibentur. Quia autem spiritalia vult intellegere opera servilia, audiat Dominum dicentem: Omnis qui facit peccatum, servus est peccati 22. Peccatum autem non solum illud est quod in turpi aut iniquo facto apparet hominibus, sed etiam si habeat speciem boni operis, et tamen propter mercedem temporalem fiat non propter requiem sempiternam. Quodlibet enim quisque facit, si hoc animo facit ut terrenum emolumentum consequatur, serviliter facit, et ideo sabbatum non observat. Gratis enim amandus est Deus, nec anima potest nisi in eo quod diligit requiescere. Aeterna autem requies ei non datur, nisi in dilectione Dei qui solus aeternus est. Et ipsa est perfecta sanctificatio et spiritale sabbatum sabbatorum. Quapropter quoniam in Spiritu Sancto sanctificamur, quis est quem non moveat ad magnum sacramentum intellegendum, quod in tribus praeceptis ad Deum pertinentibus tertium praeceptum est de sabbato? Et in his omnibus quae Scriptura in libro Genesis Deum fecisse commemorat 23, non ibi dicitur sanctificasse nisi diem septimum, quod significat sabbatum.

Septem praecepta dilectioni proximi tribuuntur.

4. Septem vero praeceptorum quae dilectioni proximi tribuuntur primum est: Honora patrem tuum et matrem tuam 24. Secundum: Non occides 25. Tertium: Non moechaberis 26. Quartum: Non furaberis 27. Quintum: Non falsum testimonium dices 28. Sextum: Non concupisces uxorem proximi tui 29. Septimum: Non concupisces rem proximi tui 30. Huic distributioni manifeste adtestatur Apostolus ubi dicit: Honora patrem tuum et matrem tuam quod est mandatum primum 31. Quaeritur enim, et non in toto Decalogo invenitur primum, quia decem mandatorum illud est primum ubi de uno Deo colendo praecipitur. Et ideo de honorandis parentibus scriptum in alia tabula, primumque est quia inde incipiunt praecepta quae ad dilectionem proximi referuntur.

Donatistae caritatis canticum non cantant.

5. Cantemus ergo canticum novum, psallentes psalterio decem chordarum. Hoc est canticum novum, gratia novi Testamenti, quod nos a vetere homine discernit, qui primus factus est de terra terrenus 32. De limo enim factus est, et amissa beatitudine in miseriam iure proiectus est, quoniam praecepti praevaricator exstiterat 33. Sed quid dicit apud Prophetam qui gratias agit gratiae Dei per remissionem peccatorum reconcilianti nos Deo, et renovanti praeterita vetustate? Eduxit me, inquit, de lacu miseriae et de luto limi, et posuit super petram pedes meos, et direxit gressus meos, et immisit in os meum canticum novum, hymnum Deo nostro 34. Hoc est canticum novum, quod psallit in psalterio decem chordarum. Nemo enim laudat Deum, id est, dicit hymnum, nisi ori suo factis consentiat, Deum et proximum diligendo. Nec se arbitrentur rebaptizatores donatistae ad novum canticum pertinere. Non enim cantant canticum novum, qui ab Ecclesia, quam Deus in omni terra esse voluit, superba impietate praecisi sunt. Etenim alio loco idem Propheta dicit: Cantate Domino canticum novum, cantate Domino omnis terra 35. Qui ergo cum omni terra cantare non vult, a vetere homine non recedens 36, non cantat canticum novum, nec psallit in psalterio decem chordarum, quia hostis est caritatis, quae sola legis est plenitudo 37, quam decem praeceptis ad caritatem Dei et proximi pertinentibus dicimus contineri.

SERMO HABITUS UTICAE DIE III IDUS SEPTEMB.
DE VERSU PSALMI CXLV:
"LAUDABO DOMINUM IN VITA MEA,
PSALLAM DEO MEO QUAMDIU VIVO"

Hoc erit nostrum vivere: Deum videre, amare, laudare.

1. De verbis istius psalmi quem modo cantavimus, donet Dominus ut vobis loqui valeamus. Diximus enim: Laudabo Dominum in vita mea; psallam Deo meo, quamdiu vivo 1. Quibus verbis hoc primo admoneamus Caritatem vestram ne cum auditis vel dicitis quamdiu vivo, psallam Deo meo, existimetis, cum haec vita finita fuerit, finiri nobis laudem Dei. Magis enim tunc laudabimus, quando sine fine vivemus. Si enim laudamus in peregrinatione unde transimus, quomodo laudabimus in domo unde numquam migrabimus? Sicut dicitur et legitur et canitur in alio psalmo: Beati qui habitant in domo tua, in saecula saeculorum laudabunt te 2. Ubi audis: In saecula saeculorum, finis nullus est. Et vivere beata vita, ubi Deus sine dubitatione conspicitur, sine offensione amatur, sine fine laudatur, prorsus hoc erit nostrum vivere, Deum videre, amare, laudare. Si ergo laudamus quando credimus, quomodo laudabimus cum viderimus? Quomodo laudabit species, si sic laudat fides? Dicit enim Apostolus: Quamdiu enim sumus in corpore, peregrinamur a Domino; per fidem enim ambulamus, non per speciem 3. Modo ergo per fidem, tunc per speciem. Modo credimus quod non videmus, tunc videbimus quod credebamus. Non confunditur qui credit, quia verum est quod videbit. Dominus autem noster prius in nobis aedificavit fidem, ubi, si merces fidei reddatur, non praepostere ante quaeratur.

Vita nostra vapor est ad modicum apparens.

2. Dicit aliquis: "Cur ergo psalmus dixit: Psallam Deo meo quamdiu vivo 4, et non dixit: Psallam Deo meo semper?". Ubi enim dicitur: Quamdiu vivo, quasi finis significatur, sed si non intellegatur. Si putas de hac vita dictum, quamdiu vivo, discute vitam istam utrum hic sit diu. Quantumcumque hic vixeris, diu non est. Quomodo est diu, quod te non satiat? Dicit puer diu vixisse hominem, quem videt senem. Sed cum pervenerit quo ille pervenit, tunc videt quam non fuerit diu. Prorsus sic volat aetas 5, ita in se momenta transcurrunt, ut videamus nudius tertius fuisse nos pueros, heri iuvenes, hodie senes. Ubi ergo putas de hac vita esse dictum, quamdiu vivo, psallam Deo meo, ideo quia dixit quamdiu vivo, ibi verax intellectus est de hac vita non esse dictum, quia dixit quamdiu. Numquam enim diceret veritas quamdiu de ista vita, ubi nihil est diu. Potuerunt hoc videre sapientes huius mundi, et non hoc possunt videre christiani? Quidam sapientum mundi, eloquentissimus homo dixit: Quid enim hoc ipsum diu, in quo est aliquid extremum? Omnino negavit diu, esse, quod ad finem quandocumque potuerit pervenire. Prorsus quandocumque, non quousque tu vixisti, si forte ad senectutem ultimam pervenisti. Unius enim hominis vita, praesertim hoc tempore, vapor est ad modicum apparens 6. Hoc, quod dixi, Scriptura dixit. Exultantibus hominibus, et per superbiam multa pollentibus, et an continuo moriantur nescientibus, Scriptura divina dixit, et eos ita superbientes et in vanis fidentes suae transitoriae fragilitatis admonuit. Quae est enim, inquit, vita vestra? Vapor est ad modicum apparens, deinceps exterminabitur 7. Qui ergo se erigit in elatione, confidit in vapore; extollitur in honore, et perit cum vapore. Reprimenda est ergo superbia, et quanta possumus intentione calcanda. Et intellegendum nos in hac terra mortaliter vivere, et cogitandum esse de fine ubi non erit finis. Non enim si tu, ut dicere coeperam quicumque senuisti, valde extolleris, si putas te diu vixisse qui aliquando finiturus es, sed ipse Adam si adhuc viveret, et non modo, sed in fine saeculi moreretur, nihil haberet diu, in quo aliquid esset extremum. Et verissime dictum est, et prudenter intellectum est, et verum esse non tantum praedicatur, sed etiam ab auditoribus agnoscitur.

Non ad istam vitam desiderandam christiani efficimur.

3. Referamus animum ad psalmum quem cantavimus, et inveniamus quia ille non diceret: Psallam Deo meo, quandiu vivo 8, nisi de illa vita ubi diu est. Si enim in ista vita ideo nihil diu, quia est aliquid extremum, non ad istam vitam desiderandam vocamur, quando christiani efficimur. Non enim propterea christiani efficimur, ut bene nobis sit in hac vita. Si enim propterea putaverimus nos fieri christianos, ut hic nobis bene sit secundum vitam istam temporalem, secundum felicitatem volaticam et vapoream valde erramus, et nutabunt pedes nostri 9, videntes aliquem tanta dignitate pollere ut emineat ceteris cum quibus vivit, sanum esse corpore, ad senectutem decrepitam pervenire. Videt hoc christianus pauper, ignobilis, in gemitibus cotidiano labore suspirans, et dicit forte apud semetipsum: "Quid mihi prodest, quia christianus sum factus? Numquid ideo melior sum quam ille qui non est, quam ille qui in Christum non credit, quam ille qui Deum meum blasphemat?". Admonet cum psalmus: Nolite fidere in principes 10. Quid te delectat flos faeni? Omnis caro faenum 11 Propheta loquitur; non solum loquitur, sed exclamat. Exclamavit illi Dominus: Exclama, inquit. Et respondit: Quid exclamabo? Omnis caro faenum et omnis honor carnis ut flos faeni. Faenum aruit, flos decidit. Ergo totum periit? Absit. Verbum autem Domini manet in aeternum 12. Quid te delectat faenum? Ecce periit faenum. Vis non perire? Tene te ad Verbum. Sic et in isto psalmo. Attendebat enim forte christianus pauper, humilis, in pagano forte divite ac potenti, attendebat florem faeni, et eligebat eum fortasse patronum habere magis quam Deum. Hunc alloquitur psalmus: Nolite fidere in principes, et in filios hominum quibus non est salus 13. Ille continuo respondet: "Numquid de isto dicit, cui est salus? Ecce sanus est. Hodie illum vegetum video. Ego magis assidue miser aegroto". Quid attendis ista quae tibi placent et quae te delectant? Non est salus. Exiet spiritus eius, et revertetur in terram suam 14. Ecce tota salus, vapor ad modicum apparens 15. Exiet spiritus eius, et revertetur in terram suam 16. Transeant aliquot anni. Moveatur fluvius, sicut fieri solet, per diversa transcurrens aliqua sepulcra mortuorum. Discerne ossa divitis ab ossibus pauperis. Exeunte spiritu suo revertitur in terram suam 17. Optime de spiritu eius nihil dixit, quia et ille, cum viveret, nihil spiritaliter cogitavit. Revertetur in terram suam 18, secundum carnem utique, secundum corpus, ubi pollebat, ubi efferebatur, ubi te decipiebat, in cuius te carnis felicitate fallebat. Exiet spiritus eius, et revertetur in terram suam; in illa die perient omnes cogitationes eorum 19. Cogitationes illae quae terrenae erant: "Ecce facio, ecce impleo, ecce pervenio, ecce illud emo, ecce illud acquiro, ecce ad talem et talem honorem pervenio", in illa die perient omnes cogitationes 20 eius. Si autem, quoniam verbum Domini manet in aeternum 21 teneas te ad Verbum, ut det tibi vitam aeternam non solum cogitatio tua tunc non peribit, sed tunc venit. Quando illius perit, tua tunc venit. Ille enim cogitabat temporalia atque terrena, opes opibus addere, pecuniarias facultates exaggerare, nitere honoribus, tumere potentia. Ergo, quia talia cogitabat, in illa die peribunt omnes cogitationes 22 eius. Tu autem, si cogitabas, quia christianus factus es, non temporalem felicitatem, sed requiem sempiternam quando corpus tuum redierit ad terram suam tunc invenit anima tua requiem suam.

De divite illo et Lazaro.

4. Attende Evangelium, et vide atque inspice cogitationes duorum hominum. Erat quidem dives, qui induebatur purpura et bysso, et epulabatur cotidie splendide 23. Cotidie faenum, et flos faeni. Non te seducat illius felicitas, qui induebatur purpura et bysso, et epulabatur cotidie splendide. Superbus erat, impius erat, vana cogitabat, vana concupiscebat. Quando mortuus est, in illa die perierunt cogitationes eius 24. Erat autem ante ianuam ipsius quidam pauper nomine Lazarus 25. Tacuit nomen divitis et dixit nomen pauperis. Cuius nomen ventilabatur, ipsius tacuit Deus; de cuius nomine silebatur, ipsum dixit Deus. Nolo mireris. Deus, quod in libro suo scriptum invenit, hoc recitavit. De impiis enim dictum est: Et in libro tuo non scribentur 26. Itemque Apostolis, cum gloriarentur quia in nomine Domini daemonia illis subiecta fuerant 27, ne de hac re sicut homines extollerentur seseque iactarent, quamvis de re tam magna, quamvis de virtute praeclara: Nolite, inquit, in hoc gaudere, quia daemonia vobis subiecta sunt; sed gaudete, quia nomina vestra scripta sunt in caelo 28. Deus enim inhabitator caeli tacuit nomen divitis, quia scriptum non invenit in caelo. Dixit nomen pauperis, quia ibi scriptum invenit, immo ibi scribi iussit. Sed videte illum pauperem. Diximus enim de cogitationibus impii divitis, praeclari, induentis purpuram et byssum, et epulantis cotidie splendide 29, quia, cum mortuus esset, perierunt omnes cogitationes eius 30. Pauper autem Lazarus erat ante ianuam divitis, ulceribus plenus, et cupiebat saturari de micis quae deiciebantur de mensa divitis, et nemo illi dabat; sed et canes veniebant, et lingebant ulcera eius 31. Ibi te volo videre, christiane: dicuntur enim exitus duorum istorum. Potens est quidem Deus, et in hac vita salutem dare, et egestatem auferre, et sufficientiam donare christiano. Et tamen, si etiam hoc non esset, quid eligeres? Ut ille pauper esse, an ut ille dives esse? Non te fallat. Audi finem, et observa malam electionem. Sine dubio enim pauper ille, quoniam pius erat, in aerumnis temporalibus constitutus, finiendam quandoque illam vitam, et adipiscendam aeternam requiem cogitabat. Mortui sunt ambo, sed illius pauperis non illa die perierunt cogitationes 32. Contigit enim mori inopem illum, et auferri ab angelis in sinum Abrahae 33. In illa die sanatae sunt omnes cogitationes eius. Et quoniam Lazarus in latina lingua interpretatur "adiutus" - in latina lingua "adiutus" dicitur qui in hebraea Lazarus - bene admonuit psalmus: Beatus cuius Deus Iacob adiutor est 34. Quando spiritus eius exibit, et caro eius revertetur in terram suam non peribunt cogitationes eius, quia spes eius in Domino Deo eius 35. Hoc discitur in schola Christi doctoris, hoc speratur ab animo fidelis auditoris, haec est merces verissima Salvatoris.

SERMO HABITUS CARTHAGINE AD MAIORES
DE RESPONSORIO PSALMI CXLIX:
"CANTATE DOMINO CANTICUM NOVUM"

1. Admoniti sumus cantare Domino canticum novum. Homo novus novit canticum novum. Canticum res est hilaritatis, et si diligentius consideremus, res est amoris. Qui ergo novit novam vitam amare, novit canticum novum cantare. Quae sit ergo vita nova, commonendi sumus propter canticum novum. Ad unum enim regnum pertinent omnia, homo novus, canticum novum, Testamentum novum. Ergo homo novus et cantabit canticum novum et pertinebit ad Testamentum novum.

Deum diligamus quia ipse prior dilexit nos.

2. Nemo est qui non amet, sed quaeritur quid amet. Non ergo admonemur ut non amemus, sed ut eligamus quid amemus. Sed quid eligimus, nisi prius eligamur? Quia nec diligimus, nisi prius diligamur? Ioannem apostolum audite. Ille est Apostolus, qui super pectus Domini discumbebat et in eo convivio caelestia secreta bibebat 1. Ex illo potu et ex illa felici ebrietate ructavit: In principio erat Verbum 2. Humilitas excelsa et ebrietas sobria. Ille ergo magnus ructator, hoc est, praedicator, inter cetera quae bibit de dominica pectore, etiam hoc dixit: Nos diligimus quia ipse prior dilexit nos 3. Multum enim dederat homini, quandoquidem de Deo loquebatur, dicendo: Nos diligimus. Qui? Quem? Homines Deum, mortales immortalem, peccatores iustum, fragiles immobilem, factura fabrum. Nos dileximus. Et hoc unde nobis? Quia ipse prior dilexit nos. Quaere unde homini diligere Deum, nec invenies omnino, nisi quia prior illum dilexit Deus. Dedit se ipsum quem dileximus, dedit unde diligeremus. Quid enim dedit unde diligeremus apertius audite per apostolum Paulum: Caritas, inquit, Dei diffusa est in cordibus nostris. Unde? Ne forte a nobis? Non. Ergo unde? Per Spiritum Sanctum, qui datus est nobis 4.

Deum diligere non possumus nisi per Spiritum Sanctum.

3. Habentes ergo tantam fiduciam amemus Deum de Deo. Immo quia Spiritus Sanctus Deus est, amemus Deum de Deo. Quid enim plus dicam: amemus Deum de Deo? Certe quia dixi: Caritas Dei diffusa est in cordibus nostris per Spiritum Sanctum qui datus est nobis 5; ideo est consequens, ut quia Spiritus Sanctus Deus est, nec diligere possumus Deum nisi per Spiritum Sanctum, amemus Deum de Deo. Hinc est ergo consequens. Audite apertius ipsum Ioannem: Deus caritas est, et qui manet in caritate, in Deo manet et Deus in illo manet 6. Parum est dicere: Caritas ex Deo. Quis nostrum auderet dicere quod dictum est: Deus caritas est? Dixit qui noverat quod habebat. Quid ergo humana imaginatio et volatica cogitatio fingit sibi Deum, et in corde suo fabricat idolum, componens qualem potest cogitare, non qualem meruit invenire? "Talis est Deus? Non, sed talis est". Quid lineamenta disponis? Quid membra componis? Quid staturam placitam formas? Quid pulchritudinem corporis imaginaris? Deus caritas est. Quis color in caritate? Quae lineamenta? Quae forma? Nihil horum videmus. Et tamen amamus.

Per amorem terrenum divina caritas facilius intelligitur.

4. Audeo dicere Caritati vestrae. In inferioribus attendamus, quod in superioribus inveniamus. Ipse amor infimus atque terrenus, ipse amor sordidus et flagitiosus, qui corporis pulchritudines consectatur, aliquid nos admonet unde ad superiora et mundiora surgamus. Amat aliquis lascivus et impudicus pulcherrimam feminam. Movet quidem corporis pulchritudo, sed intus quaeritur amoris vicissitudo. Si enim audiat quod illa oderit cum, nonne omnis ille aestus et impetus circa membra pulchra frigescit, et ab eo quod intenderat quodam modo resilit, avertitur, offenditur, odisse etiam ipse incipit quod amabat? Numquid forma mutata est? Nonne ibi sunt omnia quae illexerant? Ibi sunt. Et tamen ardebat in eo quod videbat, et de corde exigebat quod non videbat. Si vero cognoscat quia vicissim amatur, quomodo vehementius inardescit! Videt illa illum, videt ille illam amorem nemo videt. Et tamen ipse amatur qui non videtur.

5. Erigite vos ab ista lutulenta cupiditate, ut maneatis in illuminatissima caritate. Deum non vides. Ama, et habes. Quam multa in damnabilibus cupiditatibus amantur, et non habentur! Sordide quaeruntur, nec tamen continuo possidentur. Numquid hoc est aurum amare, quod aurum habere? Multi amant et non habent. Numquid hoc est habere latissima et lautissima praedia, quod amare? Multi amant et non habent. Numquid hoc est amare honorem, quod habere honorem? Multi sine honore inardescunt habere. Quaerunt habere, et plerumque ante moriuntur quam inveniant quod quaerebant. Deus nobis de compendio se offert. Clamat nobis: "Amate me, et habebitis me, quia nec potestis amare me, nisi habueritis me".

Dei laus ipsi estis si bene vivatis.

6. O Fratres, o filii, o catholica germina, o sancta et superna semina, o in Christo regenerati et desuper nati, audite me, immo per me: Cantate Domino canticum novum 7. "Ecce, inquis, canto". Cantas, plane cantas, audio. Sed contra linguam testimonium non dicat vita. Cantate vocibus, cantate cordibus, cantate oribus, cantate moribus: Cantate Domino canticum novum. Quaeritis quid decantetis de illo quem amatis? Sine dubio de illo quem amas cantare vis. Laudes eius quaeris quas cantes. Audistis: Cantate Domino canticum novum. Laudes quaeritis? Laus eius in Ecclesia sanctorum 8. Laus cantandi est ipse cantator. Laudes vultis dicere Deo? Vos estote quod dicatis. Laus ipsius estis, si bene vivatis. Laus enim eius non est in synagogis Iudaeorum, non est in insania paganorum, non est in erroribus haereticorum, non est in plausibus theatrorum. Quaeritis ubi sit? Vos attendite, vos estote: Laus eius in Ecclesia sanctorum. Quaeris unde gaudeas quando cantas? Laetetur Israel in eo qui fecit eum 9, et unde laetetur non invenit nisi Deum.

Deus ex toto corde et anima diligendus.

7. Bene, Fratres mei, interrogate vos ipsos, cellas interiores discutite. Videte et attendite quid habeatis de caritate, et hoc quod inveneritis augete. Attendite ad talem thesaurum, ut intus divites sitis. Cetera certe quae magnum habent pretium, cara dicuntur, non frustra. Aspicite consuetudinem sermonis vestri: "Carius est illud quam illud". Quid est: "carius est", nisi pretiosius est? Si carius dicitur, quidquid pretiosius est, quid carius ipsa caritate, Fratres mei? Quod est, putamus, pretium eius? Unde invenitur pretium eius 10? Pretium tritici, nummus tuus; pretium fundi, argentum tuum; pretium margaritae, aurum tuum; pretium caritatis, tu. Quaeris ergo unde possideas fundum, gemmam iumentum; fundum quaeris unde emas, et quaeris apud te. Si vis autem habere caritatem, quaere te, et inveni te. Quid enim times dare te, ne consumas te? Immo si non te dederis, perdis te. Ipsa caritas per Sapientiam loquitur, et dicit tibi aliquid, unde non expavescas quod dictum est: "Da te ipsum" 11. Si quis enim tibi vellet fundum vendere, diceret tibi: "Da mihi aurum tuum"; et si quis aliud aliquid: "Da mihi nummum tuum, da mihi argentum tuum". Audi quid tibi dicat ex ore Sapientiae caritas: Da mihi, fili, cor tuum 12. Da mihi, inquit. Quid? fili, cor tuum. Male erat quando a te erat, quando tibi erat. Per nugas enim et amores lascivos perniciososque trahebaris. Tolle inde. Ubi trahis? Ubi ponis? Da mihi, inquit, cor tuum. Sit mihi, et non perit tibi. Vide enim, si aliquid voluit dimittere in te unde ames vel te, qui tibi dicit: Diliges Dominum Deum tuum ex toto corde tuo, et ex tota anima tua, et ex tota mente tua 13. Quid remanet de corde tuo, unde diligas te ipsum? Quid de anima tua? Quid de mente tua? Ex toto, inquit. Totum exigit te, qui fecit te. Sed noli tristis esse, quasi nihil unde gaudeas remaneat in te. Laetetur Israel, non in se, sed in eo qui fecit eum 14.

Non diligebas te quando Deum non diligebas.

8. Respondebis, et dices: "Si nihil mihi remansit unde diligam me, quia ex toto corde, et ex tota anima, et ex tota mente 15 iubeor diligere eum qui fecit me, quomodo secundo praecepto iubeor diligere proximum tamquam me 16?". Hoc est magis unde debes ex toto corde, et ex tota anima, et ex tota mente proximo. Quomodo? Diliges proximum tuum tamquam te ipsum 17. Deum ex toto me, proximum sicut me. Unde me, unde te. Vis audire unde diligas te? Ex hoc diligis te, quia Deum diligis ex toto te. Putas enim Deo proficere, quod diligis Deum? Et quia diligis Deum, Deo aliquid accedit? Et si non diligas, minus habebis. Cum diligis, tu proficis; tu ibi eris, ubi non peris. Sed respondebis, et dices: "Quando enim non dilexi me?". Prorsus non diligebas te, quando Deum non diligebas, qui fecit te. Sed cum odisses te, putabas quod amares te. Qui enim diligit iniquitatem odit animam suam 18.

Precatio post sermonem.

9. Conversi ad Dominum Deum Patrem omnipotentem puro corde, ei, quantum potest parvitas nostra, maximas atque uberes gratias agamus; precantes toto animo singularem, mansuetudinem eius, ut preces nostras in beneplacito suo exaudire dignetur; inimicum quoque a nostris actibus et cogitationibus sua virtute expellat, nobis multiplicet fidem, mentem gubernat, spiritales cogitationes concedat, et ad beatitudinem suam perducat; per Iesum Christum Filium suum, Dominum nostrum, qui cum eo vivit et regnat in unitate Spiritus Sancti Deus, per omnia saecula saeculorum. Amen.

DE EO QUOD SCRIPTUM EST IN PROVERBIIS SALOMONIS:
"SI SAPIENS FUERIS TIBI ET PROXIMIS TUIS ERIS
SI AUTEM MALUS EVASERIS SOLUS HAURIES MALA"

Bona proximi vita laetificat, perversa contristat.

1. Divina eloquia si non negligenter audiantur, non immerito forsitan moveat illud quod scriptum est: Fili, si sapiens fueris, tibi sapiens eris et proximis tuis; si autem malus evaseris, solus hauries mala 1. Quomodo enim hoc recte possit intellegi? Quando quidem sicut nos bona proximi vita laetificat, ita etiam perversa contristat. Aut si hoc propter suasionem dictum putatur, quia sapiens et sibi est et eis quibus persuadet sapientiam quo pacto si malus evaserit solus hauriet mala, cum de talium persuasionibus dictum sit: Corrumpunt mores bonos colloquia mala 2? Quid enim aliud clamat vox illa caritatis: Si glorificatur unum membrum, congaudent omnia membra; et si patitur unum membrum, compatiuntur omnia membra 3? Quomodo ergo verum est: Fili, si sapiens fueris, tibi sapiens eris et proximis tuis; si autem malus evaseris, solus hauries mala 4? Quomodo eius bono gaudebo, cuius malo in maerore non ero? Quomodo me delectat inventus, qui me securo poterit esse perditus? Nonne si sapiens fuerit, sanum membrum erit, cui cetera membra congaudeant? Quomodo igitur malus solus hauriet mala, cum similiter aegro membro compatiantur et cetera?

De vera proximi dilectione.

2. Haec proinde quaestio nisi fuerit soluta, turbabit. Domino autem adiuvante solvetur, si primitus illud veritate certissima definitum, fixum atque immobile teneamus, nec bonum quemquam bono alterius, nec malum malo alterius esse posse. Hinc enim ait Apostolus: Unusquisque nostrum proprium onus portabit 5. Et alibi: Igitur unusquisque nostrum pro se rationem reddet 6. Et iterum: Opus autem suum probet unusquisque, et tunc in semetipso tantum gloriam habebit, et non in altero 7. Hoc etiam per prophetam Ezechielem dicitur: Anima patris mea est, et anima filii mea est; anima quae peccaverit, ipsa morietur 8. Totum illum locum sic explicat, ut ostendat nec bonis parentum sublevari filios malos, nec malis opprimi bonos. Qua veracissima sententia propter nosmetipsos primitus ac firmissime constituta, restat inspicere quid aliis impertiamur officii, diligentissime distinguentes quem nostrae salutis appetamus effectum, quem proximis reddamus affectum. Si bonus es, non quidem alterius bono, sed tuo bonus es. Verumtamen eo ipso tuo bono quo bonus es, etiam bono alterius, non mutuata bonitate, sed mutua dilectione congaudes. Item si malus es, non malus es malo alieno, sed tuo. Eodem quoque tuo malo non diligis proximum tamquam teipsum. Neque enim diligis vel teipsum. Diligis quippe iniquitatem acerrimam inimicam tuam, non tibi extrinsecus admotam sed abs te tibi intrinsecus factam. Quae ut facilius vincat te, faves ei contra te. Ita quod te oderis aperte convinceris, cum eam diligis a qua turpiter vinceris. Neque enim divinum eloquium falleretur quo dictum est: Qui autem diligit iniquitatem odit animam suam 9.

Oportet nos malum odisse, bonum diligere.

3. Hinc est ergo quod bonus eo bono quo bonus est, et bono alterius gratulatur, et malo alterius contristatur. Ac per hoc tali proximo - quoniam ipse verius dicitur proximus, qui te de proximo attendit, hoc est misericorditer respicit - tali ergo proximo utens, si sapiens fueris, et tibi et illi eris. Non quia bono tuo bonus erit, sed quia bono suo boni tui dilector erit. Si autem malus, evaseris, non cum illo sed solus hauries mala 10. Neque enim malo tuo maius erit, sed in tuo misericors erit. Maestificat eum malitia tua, sed non sequitur poena sua. Irrogat illi tristitiam non cum illo communicat iniustitiam. Malus itaque non cum proximi bono, sed solus hauries mala, quia illam tristitiam quam de te habet bonus, suo bono habet, et tuo malo. Illa tristitia illius indicat dilectionem, tuam perditionem. Te damnat, illum coronat; te deprimit, illum erigit. Ideo etiam scriptum est: Obedientes estote praepositis vestris; ipsi enim vigilant pro animabus vestris tamquam rationem reddituri, ut cum gaudio hoc faciant, et non cum tristitia; neque enim expedit vobis 11. Vobis ergo non expedit illorum tristitia praegravari. Nam illis expedit de vestra iniustitia contristari. Bonos ergo proximos deputa, et esto bonus, tuo quidem bono, non illorum, et ipso non abs te tibi dato, sed divinitus impertito. Quid enim habes quod non accepisti? 12 Atque ita, si sapiens fueris, tibi sapiens eris, et proximis tuis, quibus bonum est de tua bonitate lactari. Si autem malus evaseris, solus hauries mala 13; non etiam illi, quibus et hoc bonum est de tua malitia contristari.

DE EO QUOD SCRIPTUM EST IN PROVERBIS:
"SUNT QUI SE DIVITES AFFECTANT NIHIL HABENTES
ET SUNT QUI SE HUMILIANT CUM SINT DIVITES.
REDEMPTIO ANIMAE VIRI DIVITIAE EIUS
PAUPER AUTEM NON SUFFERT MINAS"

Quae divitiae pro magno habendae sunt.

1. Sancta Scriptura quae modo in auribus vestris lecta est admonuit nos, immo per illam Dominus qui iubet nobis loqui ad vos, quaerere vobiscum et pertractare quid sit et quid sibi velit quod lectum est: Sunt qui se divites affectant, nihil habentes, et sunt qui se humiliant, cum sint divites 1. Non enim arbitrandum est, neque omnino credendum, quod de istis divitiis, quibus inflantur superbi, de visibilibus istis dico atque terrenis, curaverit Scriptura sancta nos admonere, ut vel eas pro magno habeamus, vel non habere timeamus. "Quid enim prodest homini, ait aliquis, qui se divitem videri affectat, cum nihil habeat?". Istum notavit Scriptura atque reprehendit. Sed nec ille valde optandus aut imitandus est et pro magno habendus, quem videtur in laude posuisse, si temporales atque terrenas divitias intellexerit. Et sunt, inquit, qui se humiliant cum sint divites. Ille recte displicet nobis, qui cum nihil habeat se divitem affectat. Quid, iste placet nobis, qui cum sit dives, humiliat se? Forte placet quia humiliat se, non tamen placet quia dives est.

2. Accipiamus ergo et hoc. Non indecorum est, nec inhonestum, nec inutile, quod Scripturae sanctae nobis commendare voluerunt humiles divites. Nihil enim tam timendum est in divitiis quam superbia. Denique apostolus Paulus hoc admonet Timotheum: Praecipe, inquit, divitibus huius mundi, non superbe sapere 2. Non enim divitias expavit sed morbum divitiarum. Morbus autem divitiarum est superbia magna. Nam grandis animus est, qui inter divitias isto morbo non tentatur, maior animus divitiis suis, vincens non concupiscendo sed contemnendo. Magnus est ergo dives, qui non se ideo magnum putat quia dives est. Qui autem ideo se magnum putat, superbus et egenus est. In carne crepat, in corde mendicat; inflatus est, non plenus. Utres autem duos si videas, unum plenum, alterum inflatum, in utroque eadem est magnitudo, sed non in utroque eadem plenitudo. Si attendis, falleris; si appendis, invenies. Qui plenus est difficile movetur; qui inflatus est cito aufertur.

Christus paupertatem assumpsit, divitias non ami sit.

3. Praecipe ergo, inquit, divitibus huius mundi 3. Non adderet: huius mundi, nisi quia sunt divites et non huius mundi. Qui sunt divites non huius mundi? Quorum princeps et caput est ille de quo dictum est: Pauper pro nobis factus est, cum dives esset. Sed si ille solus, quid profuit? Vide quod sequitur: Ut illius paupertate vos ditaremini 4. Puto quia paupertas Christi non nobis attulit pecuniam sed iustitiam. Paupertas autem illius unde? Quia mortalis effectus est. Ergo divitiae verae immortalitas. Ibi enim vera copia, ubi nulla indigentia. Quia ergo nos immortales fieri non possemus, nisi pro nobis Christus mortalis esset effectus, ideo pauper factus est, cum dives esset. Et non ait: Pauper factus est, cum dives fuisset, sed: Pauper factus est, cum dives esset. Paupertatem assumpsit et divitias non amisit. Intus dives, foris pauper. Latens Deus in divitiis, apparens homo in paupertate. Vide divitias eius: In principio erat Verbum, et Verbum erat apud Deum, et Deus erat Verbum. Hoc erat in principio apud Deum. Omnia per ipsum facta sunt 5. Quid ditius eo per quem facta sunt omnia? Aurum habere dives potest, creare non potest. Cum itaque istae eius divitiae commendatae essent, vide paupertatem eius: Et Verbum caro factum est, et habitavit in nobis 6. Hac eius sumus paupertate ditati, quia in sanguine eius qui manavit de carne eius, quod Verbum caro factum est ut habitaret in nobis, conscissus est saccus peccatorum nostrorum. Per sanguinem illum abiecimus pannos iniquitatis, ut indueremur stola immortalitatis.

Omnes boni fideles divites sunt.

4. Omnes ergo divites boni fideles. Nemo se contemnat, pauper in cella, dives in conscientia. Dives quippe in conscientia securior dormit in terra, quam auro dives in purpura. Ibi non excitat sollicitudo maligna, compuncto corde de scelere. Serva divitias in corde tuo, quas tibi contulit paupertas Domini tui. Immo ipsum adhibe tibi custodem. Ne pereat de corde quod dedit, servet ipso qui dedit. Omnes ergo divites boni fideles, sed non divites huius mundi. Denique divitias suas nec ipsi sentiunt; sentient postea. Vivit radix, sed hiemis tempore etiam viridis arbor aridae similis est. Tempore quippe hiemis et arbor quae aret, et arbor quae viget, utraque nuda est honore foliorum, utraque vacua honore frugum. Veniet aestas et discernet arbores. Viva radix folia producit, impletur fructibus; arida inanis aestate sicut hieme remanebit. Itaque illi horreum praeparatur 7, huic securis adhibetur, ut amputata in ignem mittatur 8. Sic aestas nostra, Christi est adventus. Hiems nostra, Christi occultatio; aestas nostra, Christi revelatio. Denique arboribus bonis et fidelibus hanc allocutionem praebet Apostolus: Mortui enim estis, et vita vestra abscondita est cum Christo in Deo 9. Certe mortui, sed mortui specie, vivi in radice. Attende autem venturum tempus aestatis, quomodo sequatur et dicat: Cum autem Christus apparuerit, vita vestra, tunc et vos cum ipso apparebitis in gloria 10. Hi sunt divites, sed non huius mundi.

In incerto divitiarum ne speraverimus

5. Nec tamen et divites mundi contempti sunt. Et ipsos lucratus est sua paupertate, qui cum dives esset, propter nos pauper effectus est 11. Nam si eos contempsisset et in numero suorum habere noluisset, non Timotheo, sicut dicebam Apostolus praecepisset, ut et ipse praeciperet: Praecipe, inquit, divitibus huius mundi 12. Inter bos qui fide sunt divites, sunt quidam divites huius mundi. Praecipe illis, quia et ipsi membra illius pauperis facti sunt. Praecipe illis quid illis timeas a divitiis: Non superbe sapere, neque sperare in incerto divitiarum 13. Inde enim superbit dives, quia sperat in incerto divitiarum. Nam si incerta divitiarum prudenter attenderet, numquam superbiret, sed semper timeret. Quanto esset ditior, tanto fieret sollicitior, et secundum hanc vitam non solum secundum illam. Multi enim in istis saeculi perturbationibus securiores pauperes fuerunt. Multi autem propter suas divitias quaesiti et correpti sunt. Multi se habuisse planxerunt, quod semper habere minime potuerunt. Multos paenituit consilium sui Domini non recepisse, qui dixit: Nolite vobis thesauros condere in terra, ubi tinea et comestura exterminat, et ubi fures effodiunt et furantur. Sed thesaurizate vobis thesaurum in caelis 14. Non dico vobis ut perdatis, sed ut migretis. Multi enim hoc facere noluerunt et non se obedisse doluerunt, quando non solum sua perdiderunt, sed propter illa et ipsi perierunt. Praecipe ergo divitibus huius mundi non superbe sapere 15, et fiet in eis quod audivimus in proverbio Salomonis: Sunt qui se humiliant, cum sint divites 16. Et secundum istas divitias temporales fieri potest. Sit humilis. Plus gaudeat quia christianus est, quam quia dives est. Non infletur, non extollatur. Attendat pauperem fratrem, non dedignetur frater pauperis appellari. Quantumcumque enim dives est, ditior est Christus, qui fratres suos voluit esse pro quibus sanguinem fudit.

Fundamentum bonum nobis thesaurizemus.

6. Tamen ne dicerent divites non se habere quid faciant de divitiis suis, admonuit Timotheum, ut eos etiam consilio regeret, non solum praecepto cohiberet. Cum dixisset: Neque sperare in incerto divitiarum, ne spem perdidisse arbitrarentur, subiecit: Sed in Deum vivum, qui praestat nobis omnia abundanter ad fruendum 17, temporalia ad utendum, aeterna ad fruendum. Sed de divitiis suis quid faciant? Divites sint, inquit, in operibus bonis, facile tribuant 18. Hoc prosint divitiae, ne sit tibi difficultas tribuendi. Vult enim pauper, et non potest. Vult dives, et potest. Facile tribuant, communicent, thesaurizent sibi fundamentum bonum in futuro, ut apprehendant veram vitam 19. Nam ista vita falsa est. Huius vitae falsitate deceptus ille in purpura et bisso, iacentem ulcerosum pauperem ante suam ianuam contemnebat. Sed ille linctus a canibus, thesaurum sibi aeternum in Abrahae gremio comparabat, et si non abundanti facultate, pia tamen et optima voluntate. Ille autem dives, qui sibi magnus videbatur in purpura et bisso, mortuus est et sepultus est. Et quid invenit? Aeternam sitim, indeficientes flammas. Successit ignis purpurae et bisso. Ea tunica ardebat, qua se exspoliare non poterat. Pro epulis ariditas, et desiderium guttae de digito pauperis, sicut ille micarum de mensa divitis. Sed illius egestas praeteriens, huius poena permanens 20. Hoc attendant divites huius mundi, et non superbe sapiant. Facile tribuant, communicent. Thesaurizent sibi fundamentum bonum in futurum, ubi sunt veri divites, sed non huius mundi, ut apprehendant veram vitam 21.

Pauperes et divites unde discernantur.

7. Forte ergo hoc admonuit Scriptura divina ubi ait: Sunt qui se divites affectant, nihil habentes 22, propter superbos pannosos. Si enim vix toleratur dives superbus, pauperem superbum quis ferat? Meliores sunt ergo illi qui se humiliant, cum sint divites. Verumtamen de aliis divitiis se dicere Scriptura testatur. Secuta enim adiunxit: Redemptio animae viri divitiae eius; pauper autem non suffert minas 23. Intellegere debemus ex alia nescio qua paupertate pauperem, et ex aliis nescio quibus divitiis divitem. Altius enim divites, in corde divites, pleni fortitudine, opimi pietate, abundantes caritate, secum sunt divites, interiores sunt divites. Sunt autem qui se divites affectant, cum sint pauperes 24. Iusti sibi videntur, cum sint iniqui. Divitias quippe illas intellegere debemus, quoniam aperuit Scriptura quid dixerit: Redemptio animae viri divitiae ipsius 25. "Intellege, inquit, quas tibi divitias commendem. Quoniam dixi: Sunt qui se divites affectant, nihil habentes; et sunt qui se humiliant, cum sint divites 26, illas temporales et terrenas et visibiles divitias cogitabas. Ego autem non ipsas dico, sed quas dicam consequenter admoneo: Redemptio animae viri, divitiae ipsius 27 sunt". Ergo qui non habent animae redemptionem, quia iniqui sunt et iustos se videri affectant, quia hypocritae sunt, ipsi sunt de quibus ait: Sunt qui se divites affectant, nihil habentes 28. Iustos se volunt videri, cum in cella conscientiae non habeant aurum iustitiae. Et sunt pleni, tanto humiliores quanto ditiores, de quibus dictum est: Beati pauperes spiritu, quoniam ipsorum est regnum caelorum 29.

Lucet aurum sed plus lucet fides.

8. Quid ergo quaeris divitias quae oculis humanis et carneis blandiuntur? Lucet aurum, sed plus lucet fides. Elige quid habere in corde debeas. Intus plenus esto, ubi divitias tuas Deus videt, homo non videt. Nec tamen quia homo non videt, ideo debes contemnere quod intus habes. Vis videre, quia et oculis iniquorum plus lucet fides quam aurum? Quomodo laudat etiam avarus dominus servum fidelem? Nihil illo dicit esse pretiosius immo eum omnino pretium non habere testatur. "Habeo servum, inquit, non habet pretium". Expectas tu unde? Forte bene saltat, aut optimus coquus est. Non. Attende interiorem laudem: Nihil, inquit, fidelius". Placet tibi homo servus tuus fidelis, et tu non vis esse Deo servus fidelis? Attendis quia habes servum, attende quia habes et Dominum. Servum tuum potuisti comparare, non creare. Dominus tuus et verbo suo creavit te, et sanguine suo redemit te. Si viluisti tibi, recole pretium. Si et hoc oblitus es, lege Evangelium, instrumentum tuum. Fidem amas in servo tuo, et Dominus tuus non quaerit eam in suo? Redde quod exigis. Quod tibi gaudes reddi ab inferiore, redde superiori. Amas servum, qui fideliter custodit aurum tuum. Noli contemnere Dominum, qui misericorditer custodit cor tuum. Omnes ergo habent oculos ad laudandam fidem, sed quando illam exigunt reddi sibi. Nam quando ab eis exigitur, claudunt oculos, nolunt eam videre quam pulchra sit. Aut forte stulta insania propterea nolunt reddere ne perdant, quomodo timet quisquis reddere pecuniam: Cum reddiderit eam non habebit. Non sic redditur fides. Et redditur, et habetur. Mirum dictu! Immo si non redditur, non habetur.

Anima eleemosynis redimenda.

9. Redemptio animae viri divitiae ipsius 30. Merito illi vanissimo diviti insultavit Deus, ut admoneret nos ne talia imitaremur, cui regio fructuosa succedens, turbavit hominem copia plus quam inopia 31. Cogitavit enim apud se dicens: Quid faciam quo congregem fructus meos? 32 Et cum aestuasset artatus, tandem sibi visus est consilium invenisse. Sed vanum consilium. Hoc enim consilium non invenit prudentia sed avaritia. Destruam inquit, veteres apothecas minores, et novas faciam ampliores, et implebo eas; et dicam animae meae: Anima, habes multa bona, satiare, iocundare. Ait illi: Stulte 33 in quo tibi sapiens videris, stulte quid dixisti? "Dico animae meae: Habes multa bona, satiare". Hac nocte auferetur anima tua. Haec quae parasti cuius erunt? 34 Quid enim prodest homini, si totum mundum lucretur, animae autem suae detrimentum patiatur 35? Ideo redemptio animae viri divitiae eius 36. Has ille vanus et stultus divitias non habebat. Animam quippe suam elemosinis non redimebat, fructus perituros condebat. Condebat, inquam perituros fructus periturus, nihil largiens Domino ad quem fuerat exiturus. Quam frontem habiturus est in illo iudicio, cum audire coeperit: Esurivi, et non dedisti mihi manducare 37? Animam enim suam superfluis et nimiis epulis satiare cupiebat, pauperum tot inanes ventres superbissimus contemnebat. Nesciebat pauperum ventres apothecis suis esse tutiores. Quod enim recondebat in illis apothecis - fortassis et a furibus auferebatur. Si autem reconderet in pauperum ventribus, in terra quidem digerebatur, sed in caelo tutius servabatur. Ergo, redemptio animae viri divitiae ipsius 38.

Minacibus resistendum.

10. Et quid sequitur? Pauper autem non suffert minas 39. Pauper, scilicet inanis iustitia non habens intus spiritus plenitudinem, ornamenta spiritalia, supellectilem spiritalem, totumque illud quod oculis non videtur, sed mente plus penditur. Non habens haec intus non suffert minas. Quando ei dictum fuerit ab aliquo potente: "Dic hoc verbum contra inimicum meum, dic falsum testimonium, ut eum quem volo opprimam et domem". Forte tentat: "Non facio, non mihi adduco peccatum". Tantum negat quo usque dives minari incipiat. Sed quia pauper est, non suffert minas. Quid est, pauper est? Non habet divitias interiores, quas martyres habuerunt, qui pro veritate ac fide Christi omnes minas saeculi contempserunt. Nihil de corde perdiderunt, in caelo quantum invenerunt? Pauper ergo non suffert minas 40. Non potest dicere diviti cogenti se ad alicuius iniuriam aut falsum testimonium: "Non facio". Non habet intus unde respondeat, non est thesauro interiore solidatus et plenus; non est qui dicat, quia non habet unde dicat, non est qui dicat: "Quid mihi facturus es qui minaris? Ut multum, ablaturus quod habeo. Tollis quod relicturus sum; tollis quod etsi non tollas dum vivo forsitan perditurus Sum. De arca interiore nihil perdo. Cum mihi minaris auferre quod intus habeo, vere vis auferre quod intus habeo? Sed illud potes auferre et habere. Fidem si minando abstuleris, et ego perdo et tu non habebis. Non ergo facio quod hortaris, non curo quod minaris. Sed potes saeviendo etiam de patria me pellere. Nocuisti, si illuc me expuleris ubi Deum meum invenire non possum. Forte valebis etiam occidere. Ruente carnali domo, incolumis habitator abscedo, et ad illum cui servo fidem securus exibo, et te amplius non timebo. Vide enim quid minaris, ut falsum testimonium dicam. Mortem minaris, sed corporis. Plus ego cum timeo, qui dixit: Os quod mentitur, occidit animam" 41. His divitiis intus plenus et opimus talia minanti vel meliora respondet. Pauper autem non suffert minas 42.

De pharisaeo et publicano.

11. Simus ergo divites, et timeamus esse pauperes. Quaeramus autem impleri cor nostrum divitiis ab illo qui vere dives est. Et si forte unusquisque vestrum intrat in cor suum et illic divitias istas non invenit, pulset ad divitem, fiat ante ianuam divitis illius pius mendicus, ut sit illo donante dives impletus. Et vere, Fratres mei, paupertatem nostram egestatem nostram debemus Domino Deo nostro confiteri. Hanc confitebatur publicanus, qui nec oculos ad caelum audebat levare 43. Non enim habebat cum qua substantia levaret oculos suos homo peccator. Attendebat ad inanitatem suam sed plenitudinem Domini cognoscebat. Noverat se ad fontem venire sitientem. Aridas fauces ostendebat, pie ubera implendus pulsabat: Domine, inquit, tundens pectus, oculos deiciens in terram propitius esto mihi peccatori 44. Dico ego, quia iam ex aliqua parte dives erat, cum ista cogitabat et petebat. Nam si adhuc omni modo pauper erat, huius confessionis gemmas unde proferebat? Sed tamen abundantior et plenior de templo descendit iustificatus 45. Ille autem farisaeus ad orationem ascendit et nihil rogavit. Ascenderunt, inquit, ad templum adorare 46. Iste rogat, ille non rogat. Sed ille, unde erat? Sunt qui se divites putant, nihil habentes 47. Domine, inquit, gratias tibi ago, quia non sum sicut ceteri homines, iniusti, raptores, adulteri, sicut etiam hic publicanus. Ieiuno bis in sabbato, decimas do omnium quae possideo 48. Iactavit se, sed inflatio est ista, non plenitudo. Divitem se putavit nihil habens. Pauperem se ille cognovit iam aliquid habens. Ut nihil aliud dicam habebat ipsam confessionis pietatem. Et descenderunt ambo. Sed iustificatus, inquit, publicanus ille magis quam ille farisaeus 49. Quia omnis qui se exaltat humiliabitur, et qui se humiliat exaltabitur 50.

SERMO HABITUS IN NATALE MARTYRUM SCILLITANORUM
IN BASILICA NOVARUM
UBI DICIT:
"MULIEREM FORTEM QUIS INVENIET?"

Ecclesia Martyrum mater.

1. Praestabit nobis, qui diem istum commendavit in sanctis suis, ut infirmitas vocis nostrae sufficiat intentioni vestrae. Hoc ideo commendavi, ut me silentio vestro adiuvare dignemini. Animus enim promptus est ad vos, sed caro infirma 1. Et ipse animus, quaecumque forte gaudia de Scriptura Dei concepit, parturit et parere quaerit in auribus et mentibus vestris. Praestate in vobis nidum sermoni. Commendatur enim et in Scriptura turtur, quaerens nidum sibi ubi ponat pullos suos 2. Et hoc quod gestamus in manibus, Scriptura scilicet quam videtis, commendat nobis inquirendam et laudandam mulierem quamdam de qua paulo ante cum legeretur 3 audistis, magnam habentem magnum virum, eum virum qui invenit perditam ornavit inventam 4. De hac secundum lectionis tenorem, quam me portare conspicitis, pauca pro tempore quae Dominus suggerit dicam. Dies est enim martyrum, et ideo magis laudanda est mater martyrum. Iam quae sit ista mulier me proloquente accepistis. Videte etiam utrum me legente agnoscatis. Omnis nunc auditor, quantum ex affectu vestro satis apparet, dicit in corde suo: "Ecclesia debet esse". Confirmo istam cogitationem. Nam quae potuit esse altera martyrum mater? Ita est. Quod intellexistis, hoc est. De qua muliere volumus aliquid dicere, Ecclesia est. Non enim nos deceret loqui de quacumque alia muliere. Quamquam et in recitatione passionis martyrum audivimus feminas, de quibus decenter loquamur, sed non eas praetermittimus, quando earum matrem laudamus.

Christus Ecclesiam redemit.

2. Attendite cuius membra estis; inspicite cuius filii estis. Mulierem fortem quis inveniet? 5 Congruit dici martyrum fortitudo mulieris. Nisi enim ipsa fortis esset, illa membra eius in passione defecissent. Mulierem fortem quis inveniet? Difficile est invenire eam immo difficile est nescire eam. Nonne ipsa est civitas in monte, quae abscondi non potest 6? Quare ergo dictum est: Quis inveniet? cum dici debuerit: Quis non inveniet? Sed tu civitatem in monte positam vides. Ut autem in monte poneretur, inventa est quae perierat 7. Quando illustrata est, quis eam non videt? quando latebat, quis eam inveniret? Ipsa enim civitas est, et una illa ovis quam perditam quaesivit pastor, et inventam gaudens in humeris reportavit 8. Ipse pastor est mons; ovis autem in humeris eius, civitas in monte. Facile est ut videas eam collocatam in monte. Quando eam invenires, cum lateret in vepribus, in spinis utique delictorum suorum? Ibi enim quaesisse magnum est; ibi invenisse mirabile est. Haec eius difficilis inventio commendatur cum dicitur: Mulierem fortem quis inveniet? Quis enim, quia unus, non quia nec unus. Quomodo dictum est de ipso viro eius, leone de tribu Iuda 9, de quo prophetia ante praedixit: Ascendisti recumbens 10, utique in crucem. Ascendisti, crux est; recumbens, mors est. Quid est: Ascendisti, nisi quod scriptum est: Et crucifixerunt eum 11? Unde et ipse ait: Sicut exaltavit Moyses serpentem in heremo, sic oportet exaltari filium hominis, ut omnis qui credit in eum non pereat, sed habeat vitam aeternam 12. Quid est: recumbens? Et inclinato capite reddidit spiritum 13. Cum ergo et ibi diceretur: Ascendisti recumbens, secutus est: Dormisti sicut leo 14. Dormisti sicut leo, non fugisti sicut vulpes. Quid est: Dormisti sicut leo? De potestate, non de necessitate 15. Cum autem dictum esset: Dormisti sicut leo, secutus ait: Quis suscitavit eum 16? Quis suscitavit? Neque enim nemo, sed quis hominum? Quia nonnisi Deus, qui eum exaltavit a mortuis, et donavit ei nomen, quod est super omne nomen 17. Suscitavit et ipse se. Unde ait: Solvite templum hoc, et triduo suscitabo illud 18. Et modo quando audistis: Mulierem fortem quis inveniet? nolite putare de Ecclesia dici quae latet, sed de illa Ecclesia quae ab uno inventa est ut neminem lateret. Ergo describatur, laudetur, commendetur, amanda ab omnibus nobis ut mater, nam unius uxor est. Mulierem fortem quis inveniet? Mulierem istam tam fortem quis non videt? Sed iam inventam iam eminentem, iam conspicuam iam gloriosam iam ornatam iam lucidam iam ut cito explicem, toto terrarum orbe diffusam.

Quibuslibet lapidibus pretiosior invenitur Ecclesia.

3. Pretiosior est autem lapidibus pretiosis, quae eiusmodi est 19. Quid magnum, quia pretiosior est mulier haec lapidibus pretiosis? Si modo humanas avaritias cogitetis, si ad proprietatem accipiantur lapides pretiosi, quid magnum est, quod quibuslibet lapidibus pretiosior invenitur Ecclesia? Nulla talis comparatio est. Sed sunt lapides pretiosi in illa. Tam pretiosi sunt lapides isti, ut vivi dicantur 20. Sunt ergo lapides pretiosi ornantes eam sed est ipsa pretiosior. Volo aliquid commendare Caritati vestrae, quantum capio, quantum capitis, quantum timeo, quantum timere debetis, de his lapidibus pretiosis. Sunt in Ecclesia lapides pretiosi, et semper fuerunt, docti, abundantes et scientia et eloquio et omni instructione legis. Pretiosi plane isti lapides sunt. Sed ex eorum numero quidam aberraverunt ab ornamento mulieris huius. Quantum enim pertinet ad doctrinam et eloquium unde fulget, lapis pretiosus - doctrina enim dominica fulget - lapis pretiosus erat Cyprianus, sed mansit in huius ornamento. Lapis pretiosus erat Donatus, sed resilivit a compage ornamenti. Ille qui mansit, in ea se amari voluit. Ille qui inde excussus est, praeter illam nomen sibi quaesivit. Ille permanens cum illa, ad illam collegit. Ille resiliens, non colligere, sed spargere concupivit 21. Mali filii, quid sequimini lapidem pretiosum de ornamento huius mulieris excussum? Respondetis mihi: "Quid enim? Tu sic intellegis quomodo ille? Aut sic loqueris quomodo ille? Aut tam doctus es quam ille?". Sit licet intellegens - Intellectus bonus facientibus eum 22 - sit licet doctus, sit licet liberalibus disciplinis et mysteriis legis instructus, lapis est pretiosus. Redi ab illo ad istam: Pretiosior est lapidibus pretiosis 23. Lapis pretiosus si non sit in ornamento huius mulieris, iacet in tenebris. Lapis pretiosus quolibet iaceat s, si non sit in ornamento huius mulieris, iacet in tenebris. Opus illi erat ut in ornamento huius feminae permaneret, esset in compagine ornamenti eius. Ego autem fidenter dixerim. Pretiosi lapides ideo dicti sunt, quia caro valent. Iam ille vilis est, pretium perdidit, qui non habet caritatem. Doctrinam suam iactet licet, linguam suam iactet licet, audiat aestimatorem verorum lapidum matronae huius. Audiat, inquam quemdam artificem ornamenti inspectorem. Quid iactat linguas, non iam pretiosus, sed vilis lapis? Si linguis hominum loquar, inquit, et angelorum, caritatem autem non habeam factus sum sicut aeramentum sonans, aut cymbalum tinniens 24. Ubi est lapis ille? Non iam fulget, sed tinnit. Ergo discite lapides aestimare, negotiatores regni caelorum 25. Nullus vobis lapis placeat, praeter huius mulieris ornamentum. Haec quae pretiosior est lapidibus pretiosis, ornamenti sui ipsa pretium est.

Confidit super Ecclesiam cor viri eius.

4. Confidit super eam cor viri eius 26. Plane confidit, et ut confidamus docuit. Commendavit enim Ecclesiam usque ad terminos terrae, per omnes gentes, a mari usque ad mare 27. Haec si non usque in finem perseveraret 28, non super eam cor viri eius confideret ad. Confidit super eam cor viri eius. Praescius confidit, falli non potest qui confidit. Non dictum est: Confidit super eam cor filiorum. Poterant enim filii eius parvuli falli. Illius cor super eam confidit, cuius cor ac nullum mendacium decipit. Verum est ergo, quod confidit. Quae talis est spoliis non indigebit 29. Non quia non quaerit spolia, ideo non indigebit, sed quia multis abundabit. Quae talis est spolia non indigebit. Unde spoliat mundum, ubique diffusa; rapit undique trophaea diabolo. Hoc enim et promisit vir eius, cui dicit in alio psalmo: Exsulto ego in verbis tuis, sicut qui invenit spolia multa 30. Quemadmodum spoliis indiget, quae undique rapit, undique trahit, undique acquirit?

5. Operatur enim viro suo bona et non mala, in omni tempore 31. Hinc est quod spoliat ista mulier gentes, operando viro suo bona et non mala. In omni tempore operatur bonum et non malum. Nec sibi, sed viro, ut qui vivit, iam non sibi vivat, sed ei qui pro omnibus mortuus est et resurrexit 32. Viro ergo operatur bonum, coram Deo operatur bonum 33. Illi servit, illi devota est, illum diligit, illi placere semper studet. Non se ornat, nec propter oculos suos, nec propter oculos alienos. Non est de sibi placentibus, non est de sua quaerentibus: Operatur enim viro suo. Qui autem sibi operantur, omnes sua quaerunt, non quae Iesu Christi 34.

Deus non in sola conscientia sed palam colendus est.

6. Inveniens lanas et linum, fecit utile manibus suis 35. Lanificam et linificam matronam istam sanctus sermo describit. Quaeritur autem a nobis quid sit lana, quid sit linum. Lanam carnale aliquid puto, linum spiritale. Hoc conicere audeo ex ordine vestimentorum nostrorum. Interiora sunt enim linea vestimenta, lanea exteriora. Quidquid carne operamur, in promptu est; quidquid spiritu, in secreto. Operari autem carne et non operari spiritu, quamvis bonum videatur, utile non est. Operari autem spiritu et non operari carne, pigrorum est. Invenis hominem porrigentem manu elemosynam pauperi, nec tamen de Deo ibi cogitantem, sed hominibus placere cupientem. Lanea vestis videri potest, interiorem lineam non habet. Invenis alium dicentem tibi: "Sufficit mihi in conscientia Deum colere, Deum adorare. Quid mihi opus est aut in ecclesiam ire, aut visibiliter misceri christianis?". Lineam vult habere sine tunica. Non novit, neque commendat talia opera mulier ista. Dicenda sunt quidem et docenda spiritalia sine carnalibus, sed illi qui accipiunt debent et tenere spiritalia, et non carnaliter operari carnalia. Invenit haec mulier lanas et linum, et fecit utile manibus suis. Lanae istae et linum hoc in Scripturis sanctis est. Multi inveniunt, sed nolunt facere aliquid utile manibus suis. Invenit, et fecit. Cum auditis, invenitis; cum bene vivitis, facitis. Inveniens lanas et linum, fecit utile manibus suis. Videte illam cui dicitur: In dexteram et in sinistram extende; semen enim tuum hereditabit gentes 36; non est quod parcas, porrige longius funiculos tuos 37. Videte illam hic: Facta est tamquam navis, quae negotiatur a longe congerit sibi divitias 38. Divitiae mulieris huius, laudes viri eius. Videte quam a longe congerit sibi divitias: A solis ortu usque ad occasum, laudate nomen Domini 39.

Ecclesia est sedula Domini ancilla.

7. Exsurgit de noctibus, et dedit escas domui, et opera ancillis 40. Exsurgit de noctibus. Quid valent noctes? Non eam premunt, non eam in tenebris iacere cogunt. Et de noctibus exsurgit. Noctes, tribulationes sunt. Sed cui haec et de noctibus surgit et in tribulationibus proficit? Et dedit escas domui: in noctibus praebuit se imitandam. Faciens docuit quod faciendum dixit, et tunc dedit escas domui in noctibus. Quis comedat de nocte? Prorsus et tunc dedit escas. Quibus enim dedit semper esuriunt. Beati enim qui esuriunt et sitiunt iustitiam quia ipsi saturabuntur 41. A nocte spiritus meus vigilat ad te Deus 42. Media nocte surgebam ad confitendum tibi 43. Haec nocturna alimenta abundant in domo mulieris huius. Nemo ibi famem patitur. Nec palpat ut inveniat quod manducetur: ardet lucerna prophetiae. Sed numquid manducandum est et vacandum? Illa enim quae dedit escas domui, dedit et opera ancillis 44. Ancillae istae ipsius sunt, an viri eius? An quia viri ipsius sunt, et ipsius sunt? An multae ancillae ipsa est? Ipsa enim quamquam mater familias, tamen ancillam se esse non dedignatur. Attendat pretium suum, diligat Dominum suum. Agnoscat, inquam se ancillam nec timeat conditionem. Non enim dedignatur ille coniugem facere, quam tanti emit. Et unaquaeque coniux bona maritum suum dominum vocat. Prorsus non solum vocat, sed hoc sapit, hoc sonat, hoc gestat corde, hoc ore profitetur, tabulas matrimoniales instrumenta emptionis suae deputat. Est ergo ancilla, dans opera ancillis. Est ancilla: eius enim filius est qui dicit: Ego servus tuus et filius ancillae tuae 45.

8. Quaesiturus eras quid agat illis operibus etiam nocturnis. Audi quid agat: Prospiciens agrum mercata est 46. Prospiciens, non in praesenti sed in futuro, mercata est agrum istum, prospiciens fide et spe. Inde et de noctibus surgit 47. Si enim quod non videmus speramus, per patientiam exspectamus 48. In omnibus tribulationem patiens 49, prospicit enim agrum quem mercatur. Inde mulier fortis dicitur. Quid sunt noctes illae prae agro illo? Quod enim ad praesens temporale est leve tribulationis nostrae - cum de noctibus surgimus - in incredibilem modum aeternum gloriae pondus operatur in nobis - cor ad agrum illum - non respicientibus quae videntur, sed quae non videntur. Quae enim videntur temporalia sunt; quae autem non videntur, aeterna 50. Qualis est ager ille? Quae pulchritudo eius est? Inardescamus ad eum possidendum. Putamus non ipse est, de quo dixit Deus: Et species agri mecum est 51?

Compara tibi agrum caelestem.

9. Prospiciens agrum mercata est 52. Ubi mercata est, habet ibi agrum. Ubi agrum? Unde mercata est? Ubi posuit et thesaurum suum, ut fieret ci: Ubi est thesaurus tuus, ibi est et cor tuum 53. Prospiciens agrum mercata est. Unde mercata est? Ne forte tu speres et suspires et nihil agas, ager iste segnem amatorem non amat. Ibi certe cum ad eum veneris, forsitan requiesces, nec opus erit ut labores. Non est enim talis ager ille, qualis iste ubi Adam in sudore vultus sui comedit panem suum 54. Modo tamen ut ad illius agri speciem pervenias, compara tibi unde compares. Age ibi. Quid? Collige pretium. Hoc enim agit haec mulier. Videte si tacitum est. Cum dictum esset: Prospiciens agrum mercata est, tamquam diceres: "Unde mercata est?", de fructibus autem manuum suarum plantavit possessionem 55. Ipsa erant opera quae dabat ancillis, ut de fructibus manuum suarum plantaret possessionem in aeternum. Illam enim possessionem dixit, quae futura est. Hoc insinuat verbo quod ait: Prospiciens.

10. Succincta fortiter lumbos suos firmavit brachia sua 56. Vere fortis. Vide si non est ancilla. Quam devote servit, quam parate. Ne fluitantes sinus carnalium concupiscentiarum impediant operantem, succingit lumbos, ut nihil superfluum calcet, dum in opere festinat. Ibi enim castitas mulieris huius, zona praecepti constricta, et ad omne opus bonum semper parata. Succincta fortiter lumbos suos firmavit brachia sua, non defectura. Unde hoc? Gustavit quia bonum est operari 57. Ubi est palatum quo gustatur hoc? Fugiunt homines laborem quasi amarum. Timendo gustare nesciunt quid amare. Bonum opus facit conscientia bona. Et quid dulcius, Fratres, bona conscientia? Quae si non est, et mala pungit, amara sunt omnia. Gusta ergo, gusta, et videbis quomodo sapiat, quam te delectabit, quam postea non desines nisi totum consumas. Gustavit quia bonum est operari.

Lucerna nostra spes est.

11. Non exstinguitur lucerna eius tota nocte 58. Nemo accendit lucernam et ponit sub modio 59. Tu illuminabis lucernam meam Domine 60. Lucerna eius, spes eius. Ad illam operatur omnis homo, quidquid boni ad spem facit. Et in nocte ardet lucerna ista. Si enim quod non videmus speramus 61, ideo nox est. Si autem et non videmus et non speramus, et nox est et lucerna non ardet. Quid infelicius talibus tenebris? Ut autem non deficiamus in tenebris et per patientiam exspectemus 62 quod non visum speramus, tota nocte ardeat lucerna nostra. Qui enim nobis quotidie loquitur verbum tamquam oleum infundit ne lucerna exstinguatur.

12. Manus suas extendit ad utilia 63. Quantum extendit has manus? A mari usque ad mare, et a flumine, unde cepit, usque ad terrae terminos 64, quo pervenit. Unde non frustra dictum est: In dexteram et sinistram extende 65. Extendit manus suas, sed ad utilia.

De fuso et colo disseritur.

13. Brachia quoque sua firmavit in fusum 66. In fusum, non ab "infundendo", sed in illud instrumentum lanificii, quod vocatur fusum. De fuso isto, quod Dominus donat dicam. Neque enim ista lanificia sunt a viris aliena. Audite quid sit: Brachia sua firmavit in fusum. Potuit dicere: In colum. Fusum dixit, forte non frustra. Quamvis possit videri nec absurde intellegi de fuso lanificium significatum, de lanificio bonum opus, tamquam castae mulieris et matronae impigrae et diligentis. Tamen ego, carissimi, in isto fuso, quod intellego, non tacebo. Omnis qui vivit in bonis operibus in sancta Ecclesia, non neglector sed effector praeceptorum Dei, quid faciat cras nescit, quid fecerit hodie scit. De futuro opere timet, de praeterito gaudet. Et ut perseveret in bonis operibus vigilat, ne forte negligens futurorum perdat praeteritum. In orando tamen Domino, in omni deprecatione sua, non habet firmam conscientiam de opere futuro sed de praeterito, ex eo quod fecit, non ex eo quod facturus est. Iam ergo si hoc verum esse mecum videtis, attendite in lanificio duo instrumenta ista: colum et fusum. In colo lana involuta est, quae filo ducenda et nenda transeat in fusum. Quod in colo involutum est, futurum est; quod fuso collectum est, iam praeteritum. Opus ergo tuum in fuso est, non in colo. In colo enim est quod facturus es; in fuso quod fecisti. Vide ergo si aliquid habes in fuso, ibi firmentur brachia tua. Ibi erit fortis conscientia tua, ibi securus Deo dices: "Da, quia dedi; dimitte, quia dimisi; fac, quia feci". Non enim petis praemium, nisi opere gesto, non opere gerendo. Quidquid ergo operaris, totus animus ad fusum sit. Quia et quod pendet in colo, ad fusum traiciendum est, non autem illud quod collectum est in fuso ad colum revocandum est. Ergo vide quid agas, ut habeas in fuso, ut brachia tua firmes in fusum, ut totum conetur ad fusum, ut habeat aliquid fusum quod te consoletur, quod te confirmet, quod tibi det fiduciam deprecandi et sperandi promissa.

14. "Et quid agam? forte dicis, quid me iubes habere in fuso?". Audi quod sequitur: Manus autem suas aperuit pauperi 67. Eia, non nos pudet lanificium sanctum docere vos. Videte, si quis habet plenum saccellum plenum horreum, plenam apothecam omnia ista in colo sunt, transeant in fusum. Videte quemadmodum neat, immo videte quemadmodum neiat - dum omnes instruantur, grammatici non timeantur -. Manus autem suas aperuit pauperi, fructum autem porrexit inopi 68. Manus pauperi, fructum inopi. Est quidam pauper, manus tuas quaerit. Est quidam inops, fructum tuum quaerit. Qui vere non vult a te nisi quod necessitati suae prosit, pauper est manus tuas quaerens. Est autem alius inops qui dicit: Quasi nihil habentes et omnia possidentes 69. Non quasi necessitati suae vult satisfieri de dato tuo, sed tamquam in arbore dominica, quam plantavit et rigavit, fructum quaerit 70. Ipsum audi quibusdam dicentem, cum de talibus loqueretur: Non quia quaero datum, sed requiro fructum 71.

Novit Dominus qui sunt eius.

15. Non est sollicitus de his quae in domo sunt vir eius, cum alicubi demoratur. Non est sollicitus de his quae in domo sunt vir eius 72, quia novit Dominus qui sunt eius 73. Quomodo sit sollicitus, quando quos praedestinavit ipsos et vocavit; quos vocavit, ipsos et iustificavit; quos iustificavit, ipsos et glorificavit? Si Deus pro nobis, quis contra nos? 74 Non est sollicitus vir eius: novit suos, noverunt cum sui. Cum alicubi demoratur 75. Ubi demoratur, nisi unde venturus est? Demoratur ibi, quasi tardat ibi. Multi enim desiderant iam adventum eius, et desiderium eorum differtur, donec impleatur numerus membrorum matronae huius. Multi autem ad suam impietatem tarditate illius abutuntur. Et dicit malus servus: Tardat Dominus meus 76. Et incipit caedere conservos suos, et inebriari cum malis. Veniet Dominus eius, in die quia nescit, et hora qua ignorat, et dividet eum 77. Ministrorum enim et praepositorum corpus est quod dat in tempore conservis cibaria 78. Dividet, inquit, eum 79. Habet bonos, habet malos, separat bonos a malis 80. Et partem eius cum hypocritis ponet 81. Non totum ministerium, quia sunt ibi et desiderantes adventum Domini. Sunt ibi et ex illo numero, de quo dicitur: Beatus servus ille, quem, cum venerit Dominus eius, inveniet cum ita facientem 82. Ergo veniet, et dividet eum 83.

16. Nunc interim demoratur alicubi, sed non est sollicitus quid agatur in domo. Omnes enim apud eam vestiti sunt 84. Numquid de nuditate servorum suorum sollicitus erit, cum alicubi demoratur, habens coniugem talem? Vestiti sunt, et optime. Quam optime vultis nosse? Quotquot in Christo baptizati estis, Christum induistis 85. Omnes omnino apud eam vestiti sunt. Et mali servi et boni servi vestiti sunt. Sed boni servi vestiti sunt, qui Christum induerunt, non tantum in forma sacramenti, sed etiam in opere exempli, sequentes vestigia Domini sui. Alii vero usque ad sacramentum, reddituri de sua veste rationem 86. Non cessat tamen illa mulier, non cessat illa mulier omnes vestire, ut nemo queratur, nemo dicat: "Ideo non sum bene operatus, quia non sum vestitus". Videte ergo quemadmodum induti esse debeatis. Pro vestibus nostris etiam opus faciamus. Omnes enim apud eam vestiti sunt.

Christus Deus et homo.

17. Quid viro suo? Quae servos vestit, viro suo nihil operatur? Duplicia pallia fecit viro suo 87. Operatur. Duplicia pallia fecit viro suo. Iam acclamatis. Credo quod agnoscitis quae sint duplicia pallia, quae facit Ecclesia viro suo Christo. Pallia quae illi facit, laudes sunt: laudes fidei, laudes confessionis, laudes praedicationis. Quare duplicia Christo? Laudas Deum, laudas hominem. Dupliciter lauda, et simpliciter lauda: dupliciter, quia et homo est et Deus; simpliciter ut non sis fictus. Nescio quae mulier apud quemdam Photinum, lapidem quasi pretiosum de ornamento huius mulieris excussum, iam vilem et abiectum unde haeretici Photiniani appellantur, hoc elegit simplex pallium facere viro suo. Non accipit ille, qui utique a sua coniuge, vere sua, sicut scriptum legimus 88 duplicia sumit pallia. Ille enim Christum solum hominem dixit. Rursus exstitit nescio qua alia detestanda mulier, quasi et ipsa texens viro pallium, texens autem pannosas fabellas. Ait enim: "Christus Deus est tantum, omnino hominis nihil habens". Hoc Manichaei dicunt. Photiniani homo tantum, Manichaei Deus tantum. Illi nihil divinum in Domino confitentur. Isti quasi totum divinum, et tamen tam falsum ut nec saltem humanum. Si enim homo non erat, ergo mortuus non est, ergo crucifixus non est, ergo nec resurrexit. Quia ille resurgere potuit, qui mortuus est. Ergo et dubitanti discipulo falsas cicatrices ostendit 89. Procul dubio enim falsae cicatrices illae fuerunt, si vera vulnera non praecesserunt. Si autem vera vulnera praecesserunt, vera caro. Si vera caro, vera mors, vera crux, verus homo, et totus veritas: laus abundans de tela huius mulieris. Qui autem ista laudabiliter duplicia pallia timuerunt, mendacio duplices remanserunt. Duplicia pallia fecit viro suo. Prorsus duplicia pallia fecit. Confitemur Deum, confitemur hominem. Lauda Deum in homine, hominem in Deo. Texuit pretiosissimum illud pallium laudis: In principio erat Verbum, et Verbum erat apud Deum, et Deus erat Verbum. Hoc erat in principio apud Deum 90. Texuit et aliud pallium, propter conversationem inter homines quotidianam: Verbum caro factum est et habitavit in nobis 91. Duplicia pallia fecit viro suo.

18. De bysso et purpura vestimenta sibi 92, vestimenta fecit et sibi. Non enim decebat matronam tanti viri, vel nudam incedere vel pannosam. Fecit de bysso et purpura vestimenta sibi. De bysso, candida confessione; de purpura, gloriosa passione. Huius byssum, cum oramus, agnoscimus; huius purpuras in martyribus mane laudavimus.

Filius hominis in maiestate venturus est.

19. Conspicuus autem fit in portis vir eius 93. Ille qui alicubi demoratur, ille qui propter talem coniugem de domo sua sollicitus non est, ille quem demorantem alicubi nunc nemo videt, conspicuus fit in portis. Attende quando. Vide quod sequitur: Cum sederit in concilio cum senioribus terrae 94. Nihil evidentius. Lege aliam prophetiam: Veniet ad iudicium cum senioribus populi sui 95. In illo concilio, hoc est, in illo iudicio, iudicantibus secum sanctis quibus dictum est: Sedebitis super duodecim sedes iudicantes duodecim tribus Israel 96, conspicuus erit. Veniet enim Filius hominis, sicut dixit, in maiestate sua, et omnes angeli cum eo 97. Ibi omnes angeli: et angeli caelorum, et angeli annuntiatores verbi Dei. Etenim et Propheta dictus est angelus 98. Angelus enim nuntius est. Et: Ecce mitto angelum meum ante faciem tuam 99, de Ioanne dictum est. Et: Sicut angelum Dei suscepistis me 100, Apostolus loquitur. Ille ergo, ille alicubi nunc demorans, de quo multi dicunt: "Quando venturus est, aut quis venturus est?" erit conspicuus in portis, hoc est, in aperto, in manifesto. In portis conspicuus erit. Sed alios admittit, contra alios claudit. Erit conspicuus in portis vir eius, cum sederit in concilio cum senioribus terrae 101. Quod donec fiat, haec interim faciat quod faciebat. Operetur, non cesset. Exspectet illum futurum conspicuum in portis, non contremiscat sanctum concilium iudicii Dei. Cum bona conscientia veniat, gloriosa veniat, quia et ipsius membra sunt et ipsius filii sunt, qui sunt cum eius viro iudicaturi.

Panem vivum tibi eme qui de caelo descendit.

20. Sindones fecit et vendidit 102. Bene quia sindones fecit. Quare vendidit? nisi quia non quaerit datum, sed requirit fructum 103. Venditionem enim istam primo intellegite, Fratres, gratuitam. Et aliquis emit gratis? Si gratis tollit, non emit. Si emit, pretium dat. Si pretium dat, non gratis tollit. Et ubi est: Qui sititis, ite ad aquam emite vobis sine argento 104? Quando emis, non argentum das, et tamen emis. Si emis, aliquid das, non tamen argentum das, te ipsum das. Sindones enim referte ad illa linea - spiritalia sunt - quae facit et praedicat ista mulier per omnes terras. Et forte vendere dicenda est, quia dixit Apostolus: Si nos vobis spiritalia seminavimus, magnum est, si carnalia vestra metamus? 105 Etenim ratio illa est dati et accepti. Nam in omni venditione dati ratio et accepti versatur 106. Contristatur autem Apostolus adversus quaedam fora, ubi non vendidit sindones. Nulla, inquit, mihi ecclesia communicavit in ratione dati et accepti 107. Sed ille qui sic vendit, non quaerit datum, sed requirit fructum 108, ne quasi venditorem Evangelii putetis. Est quidem ille mercator Domini sui, sed maius pretium quaerit. Nam prorsus vendit, dat spiritalia. Et quid quaerit? Forte carnalia? Debentur quidem et ista, sed non ipsa quaerebat Apostolus dicens: Non enim quaero vestra, sed vos ipsos 109. Date ergo pretium, date vos ipsos. Neque enim et Ioseph in Aegypto frumenta non vendebat, et tamen ipsos ementes, servos regios faciebat 110. Volentes vivere in illa fame, accipiebant frumenta et flebant servi. Timemus nos fieri servi? Vae nobis, si non erimus illius servi. Quid nobis prode est recusantes talem Dominum? Et sub diabolo erimus, et famem patiemur, et potestatem veri Domini non effugiemus. Te ipsum da, et eme tibi sindonem, id est, spiritale amictorium. Sicut etiam cuiusdam panis pretium tu ipse es. Quid enim? Quia das te voluptati, nonne pro concupiscentia carnis, tamquam ut emas meretricem, te ipsum das pretium? Quantum est ut Deo te des, panem vivum tibi emas qui de caelo descendit 111, eodem ipso pretio quod tu ipse es? Pretium enim meretricis tantum est, quantum panis unius. Sindones fecit et vendidit.

21. Cinctoria autem Chananaeis 112. Fecit cinctoria Chananaeis. Cingant se, operentur, veniant, sint servi de domo ista, ut omnes vestiti, omnes pasti sint. Cinctoria enim fecit, utique ad opus, nam et ipsa opus faciens, accinxit fortiter lumbos suos 113. Qui sunt Chananaei? Vicinae gentes populo Israel alienigenae. Aliquando qui eratis longe, facti estis prope in sanguine Christi 114. Qui eratis aliquando peregrini Testamentorum, et promissionis spem non habentes, et sine Deo in hoc mundo 115, nunc autem cives sanctorum et domestici Dei 116, acceptis cinctoriis operamini in domo dominica, iam facti domestici Dei ex Chananaeis, unde erat et illa mulier modo in Evangelio recitata 117. Chananaea erat, ad mensam filiorum accedere non audebat, sed tamquam canis micas requirebat. Vide quemadmodum se praecinxerit ad opus. Praecinctorium eius, fides. Hoc laudat ille: O mulier magna est fides tua! 118
22. Cetera videamus. Fortitudine et decore induta est 119. Decore, tamquam bysso; fortitudine, tamquam purpura. Quia enim fortis, ideo in passione sanguinea. Et laetata est in diebus novissimis 120. In diebus novissimis laetata est; hic ergo diu tribulata. Nam unde haberet purpurea vestimenta sine tribulatione?

Ne turbemus aut confundamus quae Deus ordinavit.

23. Os suum aperuit attente 121. Praestet nobis Dominus in illa constitutis, ipsam laudantibus, illi cohaerentibus, cum illa et in illa virum eius exspectantibus, ut et nos aperiamus attente os nostrum. Non temere, sed attente, caute, sollicite. Cum timore et tremore multo fui apud vos 122, Apostolus dixit. Tamquam dicens: "Os meum aperui attente": Os nostrum patet ad vos, o Corinthii 123. Os suum aperuit attente. Et ordinem posuit linguae suae 124, laudans creaturam tamquam creaturam Creatorem tamquam Creatorem, angelos tamquam angelos, caelestia tamquam caelestia, terrestria tamquam terrestria, homines tamquam homines, pecora tamquam pecora. Nihil perturbatum, nihil inordinatum., Non accipiens in vanum nomen Domini Dei sui 125, non substantiam creaturae sentiens de Creatore, ita ordinate totum loquens, ut non praeponat inferiora potioribus, nec subdat potiora inferioribus. Disposuit ordinem linguae suae 126. Nihil pulchrius hoc ordine. Unde et ipsa dicit: "Ordinate in me caritatem. Nolite praepostere agere, nolite turbare et confundere quae Deus ordinavit. Ordinate in me caritatem. Amate me tamquam me, amate Deum tamquam Deum, ne Deum offendatis propter me, ne me offendatis propter alium quemlibet praeter me. Ordinate in me caritatem 127". Beata filia eius in hoc ordine constituta, cuius inter ceteros celebramus hodie passionem et paulo ante audivimus confessionem, ordinans linguam suam: Honorem, inquit, Caesari quasi Caesari, timorem autem Deo. Os suum ergo aperuit attente, et ordinem posuit linguae suae 128.

24. Severae conversationes domorum eius 129. Severae, fortes, districtae. Non est ubi diffluatur, non amat dissolutionem. Cibos autem pigros non comedit 130. Merito tantum adquisivit.

25. Hic ergo ista laboriosa, vigilans, sollicita, severe castigans domum suam surgens de noctibus, intuens lucernam ne exstinguatur, in tribulatione fortis, nondum receptis promissis patiens, brachia sua in fusum confirmans, non pigrum panem manducans, sed post labores istos quasi paupertatis et necessitatis saecularis, quid erit quia in novissimis diebus laetata est? Quid erit, audire vultis? Audite propter quam spem ardeat lucerna nostra tota nocte. Nunc audite. Surrexerunt filii eius et ditati sunt 131. Modo in paupertate vivimus, in paupertate vigilamus. Et cum morimur, in paupertate dormimus. Sed resurgemus et ditabimur. Tunc ditabuntur filii eius. Surrexerunt filii eius et ditati sunt. Compara nunc quaslibet divitias terrae huius, obnoxias furibus, tineis 132. Quid te iactas? Quia infirmus es, ideo tibi sunt multa necessaria. Opus est multum vestiaris, quia frigus pati non potes; iumentis utaris, quia pedibus ambulare non potes. Ista fulcimenta sunt infirmitatis, non ornamenta potestatis. Quae illae divitiae sunt angelorum? Unam vestem habent lucis. Numquam teritur, numquam sordidatur. Illae sunt verae divitiae, ubi nulla erit inopia, nulla erit indigentia. Quid modo quaeris hoc, antequam surgas? Si filius es mulieris huius, attende quando tibi divitiae promittantur. Surrexerunt filii eius, et ditati sunt. Para te resurrectionis divitias accipere. Noli has amare, ut merearis ad illas venire. Surrexerunt filii eius, et ditati sunt.

26. Et vir eius laudavit eam 133. Nos eam laudamus, sed non de nostro. Ipse vir eius laudavit eam. Quando surrexerunt filii eius et ditati sunt, attendit eam, et inspexit eam et laudavit eam. Quis nolit audire quomodo eam laudaverit? Si tam iocunde audistis, cum laudaretur a nobis, quomodo audiremus, si audire possemus sicut eam laudavit vir eius? Laudavit eam in resurrectione. Cum resurrexerimus, audiemus. An et modo non tacuit laudem ipsam? Hic est ipsa laus, ipsa sequitur. Audiamus ita vivatis in illa, et cum illa audiamus quemadmodum eam laudaverit vir eius, videns eam iam cum tanta beatitudine filiorum, divitum in resurrectione mortuorum.

Malae filiae sunt haereses, tamen filiae.

27. Multae, inquit, filiae fecerunt potentiam 134. Laudes sunt, quibus eam laudat vir eius. Multae filiae fecerunt potentiam. Quae filiae, quibus haec comparatur? Et non comparatur. Multae filiae fecerunt potentiam. Tu autem superasti 135. Attendite, rogo vos: iam in fine lectionis sumus. Metuo enim ne ibi vos habeam fatigatos, ubi maxime exigo intentos. Audiamus laudes illius. Multae filiae fecerunt potentiam. Tu autem superasti, et superposuisti omnes 136. Tu, inquit, omnes superasti, tu super omnes posuisti. Quae sunt ergo aliae filiae quae fecerunt potentiam quas ista superavit, et super quas ista posuit? Aut quam potentiam fecerunt, aut unde ista superavit? Sunt enim malae filiae, quae sunt haereses. Quare filiae? Quia et illae ex ista natae. Sed filiae malae, filiae non similitudine morum, sed similitudine sacramentorum. Habent et ipsae sacramenta nostra, habent Scripturas nostras, habent Amen et Alleluia nostrum, habent pleraeque Symbolum nostrum, habent multae baptismum nostrum. Ideo filiae. Sed huic mulieri vultis nosse quid alicubi dictum sit in Canticis canticorum? Sicut lilium in medio spinarum, ita proxima mea in medio filiarum 137. Mirum dictum, easdem et spinas dixit et filias. Et illae spinae faciunt potentiam? Faciunt plane. Non videtis quemadmodum et ipsae haereses orent, ieiunent, dent elemosinas, laudent Christum? Possum dicere esse ibi pseudoprophetas, de quibus dictum est: Faciunt signa et prodigia multa, ut fallant, si fieri potest, etiam electos. Ecce praedixi vobis 138. Faciunt potentiam et spinae. De qua potentia dicitur: Nonne in nomine tuo manducavimus et bibimus, et in nomine tuo virtutes multas fecimus? 139 Manducavimus et bibimus, non de quocumque cibo diceret. Nostis de quo dicere potuit, vel cibo vel potu. Et virtutes multas fecimus. Faciunt potentiam multae filiae, non negamus. Et spinae florem habent, sed fructum non habent. Haec autem cui dicitur: Tu autem superasti et superposuisti omnes, unde superavit, nisi quia non solum florem, sed et fructum habet?

Carnis opera et spiritus fructus recensentur.

28. Quem fructum habet? Unde superavit? Dicatur mihi. Supereminentem, inquit, vobis viam demonstro 140. Quam supereminentem viam? Quia inde ista superavit, inde ista super omnes posuit. Si linguis hominum loquar et angelorum, caritatem autem non habeam factus sum aeramentum sonans, aut cymbalum tinniens 141. Loquitur linguis: ad potentiam illam floris pertinet. Si sciam omnia sacramenta et omnem scientiam et habeam omnem prophetiam et omnem fidem, ita ut montes transferam - quanta potentia! - caritatem autem non habeam nihil sum 142. Audi adhuc alias potentias, ad florem pertinentes, non ad fructum: Si distribuero omnia mea pauperibus, et tradidero corpus meum, ut ardeam, caritatem autem non habeam, nihil mihi prodest 143. Hanc habet ista supereminentem viam unde illi dicitur: Multae filiae fecerunt potentias. Multae locutae sunt linguis, scierunt omnia sacramenta, fecerunt virtutes multas, daemonia excluserunt, res suas pauperibus distribuerunt, corpora sua ignibus tradiderunt. Infra te sunt quia caritatem non habuerunt. Tu autem superasti et superposuisti omnes, non solum fiore, sed et fructu gravida, fructu abundans. Vide ipsum botrum, unde incipiat. Cum enumeraret opera carnis: Fornicationes, inquit, immunditiae, luxuria, idolorum servitus, veneficia, inimicitiae, contentiones, aemulationes, animositates, dissensiones, haereses, invidiae, comessationes, ebrietates, et his similia, quae praedico vobis, sicut praedixi, quoniam qui talia agunt regnum Dei non possidebunt 144. Enumeratis omnibus spinis in ignem mittendis: Fructus autem spiritus est, inquit, caritas 145. Et ab hoc capite ad hac tamquam radice cetera contexuntur: Gaudium, pax, longanimitas, benignitas, bonitas, fides, mansuetudo, continentia 146. Unde iste botrus pulcher? Quia pendet a caritate. Multae filiae fecerunt potentiam. Tu autem superasti et superposuisti omnes.

Benedicetur qui in terra sapienter laborat.

29. In illis quid remansit? Falsae sunt gratiae, et vanae species mulieris 147. Quare falsae gratiae et vanae Species? Quia si caritatem non habeam, factus sum aeramentum sonans et cymbalum tinniens, nihil sum, nihil mihi prodest 148. Falsae ergo sunt gratiae et vanae species mulieris. Mulier enim sapiens benedicetur 149. Ista quae quaesivit quid intellegeret, quae intellectum custodivit, ista sapiens, ista benedicetur, non illae falsae species, non illa vana gratia. Sapiens mulier benedicetur. Timorem autem Domini ipsa collaudet 150. Ipsa quae benedicetur, collaudet aliquid unde benedicetur, quia sapiens est. Quid collaudet? Timorem Domini, quo perducta est ad sapientiam. Initium enim sapientiae, timor Domini 151: Timorem autem Domini ipsa collaudet. Laboriosa tot noctibus, inter tot scandala patiens, provida ad spectandum, fortis ad tolerandum, constans ad perseverandum, laboribus, finitis: Date illi de fructibus manuum suarum 152. Fecit, fecit. Digna est recipere. Date illi de fructibus manuum suarum. Quid date? Venite benedicti Patris mei 153. Date illi de fructibus manuum eius 154. Quid date? Percipite regnum quod vobis paratum est ab origine mundi 155. Ecce quid date. De quibus fructibus manuum eius? Esurivi enim, et dedistis mihi manducare 156. Date illi de fructibus manuum eius.

Finitis laboribus, in caelo Deo laudando vacabimus.

30. Et quod illi deinde negotium erit, finitis laboribus? Et laudetur in portis vir eius 157. Ipse erit portus laborum nostrorum, videre Deum, et laudare Deum. Non ibi dicetur: "Surge, labora, vesti servos, vesti et te ipsam ornare purpura, da escas famulis, attende ne lucerna exstinguatur, sollicita esto, surge de noctibus, aperi pauperi marium, traice de colo in fusum". Non erunt opera necessitatis ubi nulla necessitas. Non erunt opera misericordiae ubi nulla miseria. Non frangis panem pauperi ubi nemo mendicat. Non suscipis peregrinum ubi omnes in patria sua vivunt. Non visitas aegrum ubi omnes perpetuo sani sunt. Non vestis nudum ubi omnes aeterna luce vestiti sunt. Non sepelis mortuum ubi omnes sine termino vivunt. Nec tamen ista non agens, nihil ages. Videbis enim quem desiderasti, et sine defectu laudabis. Istum accipies fructum. Tunc erit una illa quam petisti: Unam petii a Domino, hanc requiram ut inhabitem in domo Domini per omnes dies vitae meae. Et quid ibi facies? Ut contempler delectationem Domini 158. Et laudetur in portis vir eius. Beati qui habitant in domo tua, in saecula saeculorum laudabunt te 159.

DE VERBIS ECCLESIASTICI II, 1-5:
"FILI, ACCEDENS AD SERVITUTEM DEI" ETC.
ET DE VERBIS PSALMI XXXVIII, 7:
"QUAMQUAM IN IMAGINE AMBULAT HOMO" ETC.
DE CONTINENTIA ET SUSTINENTIA

1. Duo sunt quae in hac vita veluti laboriosa nobis praecipiuntur a Domino: continere et sustinere. Iubemur enim continere ab eis quae in hoc mundo dicuntur bona, et sustinere ea quae in hoc mundo abundant mala. Illa continentia, ista sustinentia vocatur. Duae virtutes quae mundant animam et capacem faciunt divinitatis. In frenandis libidinibus et coercendis voluptatibus, ne seducat quod male blanditur et enervet quod prosperum dicitur, continentia nobis opus est: non credere felicitati terrenae, et usque ad finem quaerere felicitatem quae non habet finem. Ut autem est continentiae, felicitati mundi non credere, ita sustinentiae est, infelicitati mundi non cedere Sive ergo in affluentia rerum simus, sive in angustia, exspectandus est Dominus, qui et quod vere bonum et suave est det, et quod vere malum est avertat a nobis.

Bona et mala hoc in saeculo miscentur.

2. Bona Dei quae promittit iustis in fine servantur; et mala quae minatur impiis in fine servantur. Bona et mala quae versantur et miscentur in saeculo, nec boni soli habent, nec soli mali. Quicquid boni in hoc mundo dixeris, habet bonus, habet et malus. Veluti salutem ipsam corporis et boni habent et mali. Divitias et apud bonos et apud malos invenies. Successum filiorum, et bonorum et malorum donum videmus esse commune. Vitam longam diu vivunt boni quidam diu vivunt mali quidam. Et quaecumque alia numerare volueris in hoc saeculo bona, permixte invenis apud bonos et malos. Rursum quaecumque aspera, quaecumque tristia, et boni patiuntur et mali: famem, morbum, dolores, damna, oppressiones, orbitates. Communis haec est omnium materies lacrimarum. Facile est ergo hoc videre, et bona saeculi apud bonos et malos esse, et mala saeculi bonos malosque perferre. Et ideo quorumdam pedes in via Dei titubant, et exorbitare conantur. Multi etiam deviant et exorbitant, cum instituerint et proposuerint animo, propterea servire Deo ut bonis terrenis abundent et malis careant, eaque devitent. Cum enim hoc sibi proposuerint, et hanc mercedem constituerint pietatis et religionis suae, quando viderint se laborare, et florere iniquos, quasi perdiderint mercedem, quasi eos fefellerit qui vocavit, quasi frustra opus indixerit qui in mercede decepit, renuntiant Deo. Et quo se miseri convertunt, avertentes ab illo a quo facti sunt et inhaerentes illis quae facta sunt? Cum coeperit perire quod factum est, ubi erit amator temporis, qui perdidit aeternitatem?

Tempus fidei et tempus speciei Ioannes distinguit.

3. Proinde propter illa bona, quae non dabit Deus nisi bonis, et propter illa mala, quae non dabit Deus nisi malis, quia in fine apparebunt utraque, credi sibi vult Deus. Quae enim merces fidei, aut quod omnino vel nomen fidei, si modo vis videre quod teneas? Non debes ergo videre quod credas, sed credere quod videas; credere quamdiu non vides, ne cum videris erubescas. Ergo credimus dum tempus est fidei, antequam sit tempus speciei. Sic enim dicit Apostolus: Quamdiu sumus in hoc corpore, peregrinamur a Domino. Per fidem enim ambulamus 1. Ergo per fidem, quamdiu credimus quod non videmus 2. Tenebimus speciem, cum videbimus facie ad faciem, sicuti est 3. Tempus fidei et tempus speciei Ioannes etiam apostolus distinguit in epistula sua dicens: Dilectissimi, nunc filii Dei sumus, et nondum apparuit quod erimus. Hoc tempus est fidei. Videte tempus speciei. Scimus, inquit, quia cum apparuerit, similes ei erimus, quoniam videbimus eum sicuti est 4.

4. Laboriosum est fidei tempus. Quis negat? Laboriosum est, sed hoc est opus cuius illa merces est. Noli piger esse in opere, cuius mercedem desideras. Si enim et tu ipse mercennarium conduxisses, non ante mercedem numerares quam in opere exerceres. Diceres ei: "Fac, et accipe". Non tibi diceret: "Da, et facio". Sic ergo et Deus. Tu non fallis mercennarium tuum timens Deum, et te ipse Deus fallit r, qui iubet ne fallas mercennarium? Et tamen tu quod promiseris potes non dare. Et si non est in corde tuo dolus falsitatis, est certe in fragilitate humana inopia difficultatis. Quid de Deo timemus, qui nec fallere potest quia veritas est, et abundat omnibus quia fecit omnia?

Vita nostra non crescit sed decrescit.

5. Credamus ergo Deo, Fratres. Hoc est primum praeceptum, hoc est initium religionis et viae nostrae, fixum habere cor in fide, et figendo cor in fide vivere bene, abstinere ab bonis seductoriis, sustinere mala temporalia, et quamdiu illa blandiuntur et illa minantur, adversum utrumque inconcussum habere cor, ne in illa defluas, ne in illa frangaris. Habendo ergo continentiam habendo etiam sustinentiam cum bona temporalia transierint et mala quae inferantur non erunt, habebis Deum bonum, habebis nullum malum. Ideo in lectione quid nobis dictum est? Fili accedens ad servitutem Dei, sta in iustitia et timore, et praepara animam tuam ad temptationem. Deprime cor tuum, et sustine; ut crescat in novissimis tua vita 5, - non ut modo, sed ut in novissimis - ut crescat in novissimis tua vita. Quantum putamus quia crescit? Ut fiat aeterna. Modo enim vita humana, quamdiu producitur et videtur produci, decrescit potius quam crescit. Attendite et videte, ratiocinamini et videte quia decrescit. Natus est homo. Verbi gratia, constituit illi Deus vitae suae septuaginta annos. Accedit illi vita, dicimus, crescendo. Accedit, an decedit? Ecce de septuaginta annis vixit annos sexaginta, remanserunt decem. Deminutum est quod erat propositum, et quanto plus vivit, tanto minus illi restat. Ideoque vivendo hic decrescit vita, non crescit. Tene quod tibi promisit Deus, ut crescat in novissimis vita tua 6.

Avaritia detestanda, sapientia diligenda.

6. Deinde sequitur quod lectum non est: Omne quod tibi adplicitum fuerit accipe, et in dolore sustine, et in humilitate tua patientiam habe. Quoniam in igne probatur aurum et argentum, homines vero acceptabiles in camino humiliationis 7. Durum videtur, defecisti. Nonne illud quod non deficit perdidisti? Quare enim? Multi multa patiuntur propter pecuniam perituram et tu non vis pati propter vitam mansuram? Sic recusas laborare pro Dei promissis, quasi, si non laboras pro Dei promissis, non laborabis pro cupiditatibus tuis. Quanta patiuntur pro sua iniquitate latrones, quanta patiuntur pro suis sceleribus perditi, pro sua nequitia luxoriosi, pro sua avaritia negotiatores mare transmeantes, ventis tempestatibusque corpus et animam committentes, sua relinquentes, ad ignota currentes! Iudex si pronuntiet exilium, poena est. Avaritia iubet exilium, et laetitia est. Quid ergo tibi magnum imperat sapientia, quod non posset imperare et avaritia? Et tamen cum imperat avaritia, facis. Et cum feceris quod imperat avaritia, quid habebis? Plenam domum auro et argento. Non legisti: Quamquam in imaginem ambulat homo, tamen vane conturbatur. Thesaurizat, et nescit cui ea colligat 8? Quare ergo cantasti et dixisti Deo: Inaurire lacrimarum mearum, id est Auribus percipe lacrimas meas 9? Quare tu non percipis auribus verba eius, a quo vis percipi lacrimas tuas? Si accusaveris avaritiam tuam invitabit ad sapientiam suam. Sed cum susceperis iugum sapientiae, laboriosa erit? Laboriosa plane. Sed vide quo fine, qua mercede. Numquid quod per sapientiam colligis, nescis cui colligas ea? Tibi colligis. Expergiscere, evigila, habeto cor formicae. Aestatis tempus est, collige quod tibi ad hyemem prosit 10. Quando tibi bene est aestas est. Ergo quando tibi bene est, tunc disce unde sustenteris quando tibi male est. Bene est tibi, aestas est. Noli esse piger, collige grana de arca dominica, verba Dei de Ecclesia Dei, collige et reconde intus in corde. Nosti enim quia bene est. Veniet et quando sit male. Omni homini veniet tribulatio. Et si omnia serena sunt, certe cum coeperit mori, per tribulationem transit ad aliam vitam. Quis est qui dicat: "Bene mihi erit, et non morior"?

Si vis ad vitam venire, serva mandata.

7. Quamvis, si amas vitam et mortem times, ipse timor mortis hyems cotidiana est. Et tunc maxime pungit timor mortis, quando nobis bene est. Nam quando male est, non timemus mortem. Quando nobis bene est, tunc magis timemus mortem. Ideo ille dives, quem delectabant multum divitiae suae - habebat enim magnas divitias et magnas possessiones - credo quod interpellabatur timore mortis, et inter delicias contabescebat. Cogitabat enim se illa bona relicturum. Congregaverat, et nesciebat cui, et aliquid cupiebat aeternum 11, et venit ad Dominum, et ait illi: Magister bone, quid boni faciam ut vitam aeternam consequar? 12 Bene est mihi, sed labitur quod teneo. Bene est mihi, sed subito non erit quod habeo. Dic mihi unde habeam quod semper erit; dic mihi quomodo perveniam ad id quod non perdam. Et Dominus illi: Si vis venire ad vitam, serva mandata 13. Quaesivit, quae mandata? Audivit. Respondit se a iuventute sua omnia servasse 14. Ait illi Dominus consiliarius vitae aeternae: Unum tibi deest 15. Si vis esse perfectus, vade, vende omnia quae habes et da pauperibus, et habebis thesaurum in caelo 16. Non enim dixi: Perde, sed serva, et veni sequere me. Ille qui delectabatur divitiis suis, et propterea quaerebat a Domino quid boni faceret ut vitam aeternam consequeretur, quia a deliciis ad delicias migrare cupiebat, et has quibus delectabatur relinquere formidabat, abscessit tristis ad thesauros suos terrenos 17. Noluit credere Domino quia potest servare in caelo quod periturum est in terra. Noluit esse verus amator thesauri sui. Male tenendo, perdidit; multum diligendo, amisit. Nam si bene illud diligeret, in caelum migraret, quo ipse postea sequeretur. Domum illi Deus ostendit ubi migraret, non locum ubi perderet. Secutus enim ait: Ubi enim fuerit thesaurus tuus, illic erit et cor tuum 18.

8. Sed videre volunt homines divitias suas. Fac quod in terra thesaurizent, numquid non timent videri divitias suas? Et effoderunt et obruerunt et cooperuerunt. Numquid vident quod habent? Nec ipse videt. Optat ut lateat, timet ne pateat. Esse vult dives in opinione, non in veritate. Quasi sufficit habere in conscientia, quia servavit in terra! O quanto maior tibi et melior conscientia erit, si servaveris in caelo! Hic cum obruis in terra, times ne sciat servus tuus et auferat et fugiat; hic times ne auferat tibi servus tuus. Ibi non times, quia bene tibi servat Dominus tuus. "Sed habeo, inquis, servum fidelem, qui et noverit et non prodat et non tollat". Compara illum Domino tuo. Si fidelem servum invenisti, Dominus tuus quando te fefellit? Et si non potest servus tuus tollere, potest tamen perdere. Dominus tuus nec tollere nec perdere potest, nec perire permittit. Servat tibi, manet tibi, liberat te, manentem te facit. Nec perdet te, nec perdet quod ei commendaveris. "Veni, inquit, accipe quod apud me posuisti". Absit. Non hoc dicit Deus. "Ego, inquit tibi, qui te prohibui faenerare, faeneratus sum a te. Volebas enim faenore crescere, et dabas homini ut tibi plus redderet, et quando accipiebat gaudens, et quando reddebat plorans. Hoc volebas, et ego prohibebam. Dixi enim: Qui pecuniam suam non dabit in usuram 19. Prohibebam te a faenore. Iubeo tibi faenus, me faenera". Hoc tibi dicit Dominus tuus: "Pauca vis dare et plura accipere? Relinque hominem qui plangit quando exigis. Me inveni, qui gaudeo quando reddo. Ecce, inquit; adsum. Da et sume. Tempore redditionis reddam tibi. Et quid reddam? Pauca dedisti, plura sume; terrena dedisti, caelestia sume; temporalia dedisti, aeterna sume; mea dedisti, me ipsum sume. Quid enim dedisti, nisi ex eo quod a me accepisti? Ergo ne, quod dederis non reddo, qui unde dares dedi? qui te ipsum qui dares dedi, qui tibi Christum cui dares dedi, qui tibi diceret: Quando uni ex fecisti, mihi fecisti 20". Ecce cui das. Pascit et esurit propter te; donat et eget. Quando donat, vis accipere; quando eget, non vis dire. Eget Christus, quando, eget pauper. Qui omnibus suis vitam aeternam paratus est dare, in unoquoque paupere temporaliter est dignatus accipere.

Laturarii nostri pauperes sunt.

9. Et consilium dat quo migres. Dedit enim consilium quo migrare debeas. Migra enim de terra in caelum, ne perdas. Quam multi enim quod servabant perdiderunt, et nec sic correcti in caelo ponere didicerunt. Ille ergo qui forte si tibi diceret: "Migra divitias tuas ab Occidente in Orientem si non vis ut pereant", aestuares, laborares, satageres, attenderes quanta essent quae haberes, videres te multiplicitate rerum tuarum facile in longinqua migrare non posse. Et forte fieres, quia ire cogereris et quomodo tecum tolleres quod collegeras non invenires. In longinquiora te migrare iussit, qui non ait: "Migra ab Occidente in Orientem", sed: "Migra de terra in caelum". Aestuas, quasi difficultatem maiorem tibi videris pati, et dicis tibi: "Si non inveniebam iumenta et naves, quibus ab Occidente migrarem ad Orientem, quomodo inveniam scalas, quibus a terra migrem in caelum?". "Noli, inquit tibi Deus, laborare, noli laborare. Qui te divitem feci, qui tibi quod dares dedi, laturarios tibi pauperes feci". Si, verbi gratia, invenires aliquem inopem de trans mare, aut quo ire velles, invenires inde civem aliquem necessitatem patientem, diceres tibi: "Civis iste inde est quo ego volo ire. Eget hic. Do illi quod ibi mihi reddat". Ecce eget hic pauper. Civis est regni caelorum. Quid dubitas facere traiectitium? Sic enim dant qui hoc faciunt, ut plura accipiant, cum ad ea loca venerint, unde est ille qui accepit. Faciamus et nos.

Deus quae promisit daturus est.

10. Hoc fit, si credamus, si fidem excitemus. Nam vane conturbamur. Quare vane conturbamur? Quia dormiente Christo in navi, paene naufragaverunt discipuli. Dormiebat Iesus, et turbabantur discipuli. Venti saeviebant, fluctus excitabantur, navis mergebatur 21. Quare? Quia Iesus dormiebat. Sic et tu, quando tempestates tentationum saeviunt in isto saeculo, turbatur cor tuum, tamquam navis tua. Quare, nisi quia dormit fides tua? Sic enim Paulus apostolus dicit, quia habitat Christus per fidem in cordibus nostris 22. Excita ergo Christum in corde tuo, vigilet fides tua, tranquilletur conscientia tua, et liberatur navis tua. Senti quoniam qui promisit verax est. Nondum ostendit, quia nondum est tempus ut ostendat. Multa iam tamen ostendit. Christum suum promisit et dedit; resurrectionem eius promisit et dedit; Evangelium eius promisit et dedit; Ecclesiam suam toto orbe diffundendam promisit et dedit; tribulationes ipsas et aggeres calamitatum in rebus humanis praedixit et ostendit. Quanta sunt quae restant? Implentur quae promissa sunt, implentur quae praedicta sunt. Et titubas ne non veniat quod restat? Tunc timere deberes, si quod praedictum est non videres. Bella sunt, fames sunt, contritiones sunt. Regnum super regnum est, terrae motus sunt, calamitatum sunt exaggerationes, abundantia scandalorum, frigus caritatis, copia iniquitatis 23. Haec omnia lege, praedicta sunt. Lege, vide quia omnia quae vides praedicta sunt, et crede te visurum esse quod nondum venit, numerans quanta venerunt. Tu autem videndo Deum ostendere quae praedixit, non credis daturum esse quod promisit? Ibi credere debes, ubi turbari coepisti.

Transit labor, veniet requies.

11. Si finis mundi est, migrandum est de mundo, non amandus est mundus. Ecce turbatur mundus, et amatur mundus. Quid si tranquillus esset mundus? Formoso quomodo haereres, qui sic amplecteris foedum? Flores ius quomodo colligeres, qui ab spinis non revocas manum? Non vis relinquere mundum, relinquit te mundus, et sequeris mundum. Cor ergo mundemus, carissimi, et non perdamus sustinentiam sed percipiamus sapientiam et teneamus continentiam. Transit labor, veniet requies; transeunt falsa deliciosa, et veniet bonum quod concupivit anima fidelis, cui inardescit et suspirat omnis peregrinus in saeculo: patria bona, patria caelestis, patria cum populis angelorum, patria ubi nullus civis moritur, quo nullus hostis admittitur, patria ubi habeas sempiternum Deum amicum, ubi nullum timeas inimicum.

50 SERMO 39

DE EO QUOD SCRIPTUM EST:
"NE TARDES CONVERTI AD DEUM
NEQUE DIFFERAS DE DIE IN DIEM"

Latet ultimus dies ut observentur omnes dies.

1. Audivimus, Fratres, per prophetam dicentem Deum: Ne tardes converti ad Dominum, neque differas de die in diem. Subito enim veniet ira eius, et in tempore vindictae disperdet te 1. Promisit tibi quoniam quo die conversus fueris obliviscitur malitiae tuae praeteritae. Sed numquid vitam crastini diei promisit tibi? An forte non tibi illam promisit Deus, et promisit tibi illam mathematicus, ut damnet et te et illum Deus? Diem mortis incertum salubriter constituit Deus. Ultimum suum quisque salubriter cogitet. Misericordia Dei est, quod nescit homo quando moriatur. Latet ultimus dies, ut observentur omnes dies.

2. Sed tenet mundus, illecebrae circumquaque blandiuntur. Delectat pecuniae magnitudo, delectat honoris fulgor, delectat potentiae terror. Delectant ista, sed audiatur Apostolus: Nihil intulimus in hunc mundum, sed nec auferre quid possumus 2. Honor te debet quaerere, non tu ipsum. Debes enim in loco humiliori discumbere, ut qui te invitavit, faciat te ad honoratiorem locum ascendere 3. Si autem noluerit, ubi recumbes manduca, quia nihil intulisti in hunc mundum. Parum est tibi quia de alieno manducas? Discumbe ubicumque et manduca. Dicturus est: "De meo"? Audi Apostolum: Nihil intulimus in hunc mundum 4. Ad mundum venisti, plenam mensam invenisti. Sed Domini est terra et plenitudo eius 5.

3. Nam qui volunt, inquit, divites fieri 6. Non dixit: Qui divites sunt, sed: Qui volunt divites fieri, cupiditates accusavit, non facultates: Qui volunt divites fieri, incidunt in tentationem et desideria multa et noxia, quae mergunt homines in interitum et perditionem 7. Pecunia delectat. Ista non times? Bona res est pecunia, bona res est magna pecunia. Incidunt in tentationem. Non times? Incidunt in desideria multa stulta et noxia. Non times? Desideria quo ducunt? Quae mergunt homines in interitum et perditionem. Et adhuc surdus es? Interitum et perditionem non times? Sic Deus tonat, et stertis?

Divitiarum vermis superbia est.

4. Ceterum his qui iam divites sunt, adhuc consilium dedit Apostolus: Praecipe, inquit, divitibus huius mundi non superbe sapere 8. Vermis divitiarum superbia est. Difficile est ut non sit superbus qui dives est. Tolle superbiam divitiae non nocebunt. Sed attende quid inde facere debeas, ne vacet apud te quod largitus est Deus. Non superbe sapere. Istud vitium tolle. Neque sperare in incerto divitiarum 9. Tolle et hoc vitium. Cum abstuleris ista, exerce opera bona quae audis. Divites sint, inquit, in operibus bonis. Non sperent in incerto divitiarum 10. Sed ubi sperent? In Deum vivum, qui praestat nobis omnia abundanter ad fruendum 11. Mundum praestat Deus pauperi, praestat diviti. Numquid quia dives est, duos ventres impleturus est? Attendite et videte quoniam de datis Dei pauperes saturati dormiunt. Qui pascit vos, pascit illos per vos.

Cum morieris, nihil hinc auferre poteris.

5. Ergo non ametur pecunia. Sed si iam habetur, hoc inde fiat. Divites estote, qui illam habetis. Sed ubi divites? In operibus bonis. Facile, inquit, tribuant, communicent 12. Hic iam avaritia contrahit. Sequentia audi: Facile tribuant, communicent. Veluti aqua frigida perfundit, rigescit, stringit sinum, et dicit: "Non perdo labores meos". Infelix, perdere non vis labores tuos? Ecce morieris, et qui nihil huc attulisti, nihil hinc potes auferre. Cum nihil abstuleris, nonne perdidisti omnes labores tuos? Audi ergo consilium Dei. Non terrearis quia dixit: Facile tribuant, communicent. Audi quod sequitur. Exspecta, noli contra me claudere ostium, nec auditum cordis tui, exspecta. Vis nosse: Facile tribuant, communicent, quia non perdes, et hoc solum non perdes? Thesaurizent, inquit, sibi fundamentum bonum in futurum, ut apprehendant veram vitani 13. Ista ergo quae te delectat, falsa vita est. Quasi in somnis hic vivis. Si quasi in somnis hic vivis, evigilaturus es quando morieris, et sic nihil habes invenire in manibus tuis. Quomodo si mendicus dormiat et in somnis illi veniat hereditas, nihil illo felicius ante quam surgat. Videt se in somnis tractare manibus vestes egregias, pretiosa vasa aurea et 'argentea, intrare in amoenissima et amplissima praedia, obsequi sibi magnas familias. Evigilat, et plorat. Et quomodo vigilans accusat hominem qui illum expoliavit, sic illum accusat qui illum excitavit. Apertissime hinc locutus est psalmus: Dormierunt, inquit, somnum suum, et nihil invenerunt omnes viri divitiarum in manibus suis 14, postea quam finierunt somnum suum.

Propter nos Christus egere voluit.

6. Quia nihil ergo attulisti, nihil hinc ablaturus es 15. Mitte sursum quod invenisti, et non perditurus es. Da Christo: Christus hic enim voluit accipere. Das Christo, et perdis? Non perdis si commendas servo tuo, et perdis si commendas Domino tuo? Non perdis si commendas servo tuo quod acquisisti, et perdes si commendes Domino tuo quod accepisti ab ipso Domino tuo? Egere hic voluit Christus, sed propter nos. Omnes pauperes, quos videtis, potuit illos. Christus pascere, quomodo per corvum pavit Heliam. Tamen et ipsi Heliae subtraxit corvum. Ut a vidua pasceretur non Heliae praestitit, sed viduae 16. Quando ergo Deus facit pauperes, quia ipse non vult ut, habeant, quando facit pauperes probat divites. Sic enim scriptum est: Pauper et dives occurrerunt sibi 17. Ubi sibi occurrerunt? In hac vita. Natus est ille, natus est et ille: invenerunt se, occurrerunt sibi. Et quis fecit illos? Dominus 18. Divitem, unde pauperem adiuvaret; pauperem, unde divitem probaret. Pro viribus suis quisque faciat. Non sic faciat, ut ipse patiatur angustias. Non hoc dicimus. Superflua tua necessaria sunt alii. Audistis modo, cum Evangelium legeretur: Quicumque dederit calicem aquae frigidae uni ex minimis meis propter me, non perdet mercedem suam 19. Regnum caelorum venale proposuit, et pretium eius calicem aquae frigidae esse voluit. Sed quando pauper est qui facit elemosinas, tunc debet elemosina eius esse calix aquae frigidae. Qui plus habet, plus faciat. Vidua illa de duobus minutis fecit 20. Zacchaeus dimidium rerum suarum dedit, et ad reddendas fraudes suas, aliud dimidium reservavit 21. Elemosinae illis prosunt qui vitam mutaverint. Das enim Christo egenti ut peccata tua redimas praeterita. Nam si ideo das ut liceat tibi semper impune peccare, non Christum pascis, sed iudicem corrumpere conaris. Ergo ad hoc facite elemosinas ut vestrae orationes exaudiantur et adiuvet vos Deus ad vitam in melius commutandam. Et qui commutatis eamdem vitam in melius commutate. Et per elemosinas et orationes deleantur mala praeterita, et futura bona veniant sempiterna.

DE EODEM LOCO ECCLESIASTICI:
"NE TARDES CONVERTI AD DEUM
NEQUE DIFFERAS DE DIE IN DIEM"

Sustine Dominum quia ab ipso sustentatus

1. Frequenter, Fratres, cum Psalmista cantavimus, Sustine Dominum, viriliter age; et confortetur cor tuum, et sustine Dominum 1. Quid est: Sustine Dominum? Ut tunc accipias, quando dabit; non tunc exigas, quando vis. Tempus dandi nondum est: sustinuit te, sustine illum. Quid est quod dixi: Sustinuit te, sustine illum? Si iam iuste vivis, si iam ad illum conversus es, si tibi displiceat facta tua praeterita, si iam placuit tibi eligere vitam bonam. novam; noli festinare exigere. Sustinuit te, ut mutares vitam malam: sustine illum, ut coronet vitam bonam. Nam si et ille non sustineret, non esset cui daret. Sustine ergo, quia sustentatus es.

2. Tu vero qui non vis corrigi, o quisquis hic es qui adhuc non vis corrigi; quasi unus sit: magis dicere debui: Quicumque hic estis. Tu tamen qui hic es, qui non statuisti corrigi: sic loquar quasi ad unum: Quisquis non vis corrigi, quid tibi promittis? Desperando peris, an sperando? Quisquis desperando peris, hoc dicis in animo tuo: Iniquitas mea super me est, in peccatis meis contabesco; quae mihi spes est vivendi? Audi Prophetam dicentem: Nolo mortem impii; tantum revertatur impius a via sua pessima, et vivat 2. Qui sperando peris, hoc dicis in animo tuo: Bonus est Deus, misericors est Deus, ignoscit omnia, non reddit mala pro malis. Audi Apostolum dicentem: Ignoras quia patientia Dei ad paenitentiam te adducit 3"

Plerique male sperando pereunt.

3. Quid ergo restat? Quia si obtinuimus apud te aliquid si intravit in cor quod dixi; video quid mihi respondeas: Verum est, nec despero, ut desperando peream; nec spero male, ut sperando peream. Non mihi dico: "Iniquitas mea super me est, iam nullam spem habeo". Nec mihi illud dico: "Bonus est Deus, nemini reddit mala". Nec illud dico, nec illud dico: "Premit me Propheta, premit me Apostolus". Et quid dicis? Adhuc modicum tempus vivam quomodo volo. Isti sunt qui nos fatigant: plurimi sunt, molesti sunt. Adhuc modicum tempus vivam quomodo volo, postea quando me correxero, utique verum est quod dixit Propheta: Nolo mortem impii; tantum revertatur impius a via sua pessima, et vivat 4. Quando conversus fuero, delebit omnia mala mea; quare non addo aliquid voluptatibus meis, et vivo quantum volo, quomodo volo, postea me conversurus ad Deum?

4. Quare hoc dicis, frater? quare? Quia promisit Deus indulgentiam si me mutavero. Video, scio, promisit Deus indulgentiam; per sanctum Prophetam hanc promittit, et per me minimum servum suum promittit, verum est quod promittit, hanc promisit per unicum Filium suum. Sed quid vis addere dies malos diebus malis? Sufficiat diei malitia sua 5. Malus dies hesternus, malus et hodiernus, malus et crastinus. An putas esse bonos dies, quando facis satis voluptatibus tuis, quando in luxuriis enutris cor tuum, quando insidiaris alienae pudicitiae, quando fraude contristas proximum tuum, quando commendata negas, quando falsum pro nummo iuras? Quando exhibes tibi bonum prandium, ideo putas quia bonum diem ducis? Unde fieri potest ut dies bonus sit, cum malus sit homo? Malos dies vis addere malis diebus?

Crastino die te victurum nemo promisit.

5. Rogo, aliquantum, inquit, dimittatur mihi. Quare? Quia promisit mihi Deus indulgentiam. Sed crastino die te victurum nemo tibi promisit. Aut lege mihi, quomodo legis Prophetam Evangelium, Apostolum, quia cum te converteris, delet Deus omnes iniquitates tuas: lege mihi ubi tibi promissus est crastinus dies, et vive crastino die male. Quamquam frater meus, non tibi hoc debui dicere. Longa erit forte vita tua: si longa erit, bona sit. Quare vis habere longam vitam et malam? Aut longa non erit; et illa longa debet te delectare, quae non habet finem: aut longa erit; et quid mali erit, quia diu bene vixisti? Tu male vis diu vivere, bene non vis? Et tamen crastinum diem nemo tibi promisit. Corrige te, audi Scripturam: Ne tardes converti ad Deum. Verba ista mea non sunt: sed et mea sunt. Si amo, mea sunt: amate, et vestra sunt. Sermo iste quem modo dico, Scripturae sanctae est: si contemnis illum, adversarius tuus est. Sed audi Dominum dicentem: Concorda cum adversario tuo cito 6. Audiant omnes, verba recito Scripturae divinae. O male dilator, o crastini male appetitor, audi Dominum dicentem, audi. Scripturam sanctam praedicentem. De isto loco speculator sum. Ne tardes converti ad Deum, neque differas de die in diem 7. Vide si non vidit illos, vide si non inspexit illos qui dicunt: Crastino bene vivo, hodie male vivam. Et cum cras venerit, hoc dicturus es. Ne tardes converti ad Deum, neque differas de die in diem. Subito enim veniet ira eius, et in tempore vindictae disperdet te 8. Numquid ego hoc scripsi? Numquid ego delere illud possum? Si delevero, timeo deleri. Tacere illud possum: timeo tacere. Praedicare cogor: territus terreo. Timete mecum, ut gaudeatis mecum. Ne tardes converti ad Deum. Domine, vide quia dico: Domine scis quia terruisti me, cum tuus Propheta legeretur. Domine, nosti in illa cathedra timorem meum, cum tuus Propheta legeretur. Ecce dico, Ne tardes converti ad Deum, neque differas de die in diem. Subito enim veniet ira eius, et in tempore vindictae disperdet te. Sed nolo perdat te.

Dominus nos vigilare iubet.

6. Nolo mihi dicas: Perire volo: quia ego nolo. Melius est ergo, Nolo meum, quam Volo tuum. Si lethargicus pater tuus aegrotaret inter manus tuas, et tu adesses iuvenis aegrotanti seni, et diceret medicus: Periclitatur pater tuus; somnus iste gravedo est quaedam lethalis; observa eum, noli eum permittere dormire; si videris eum dormire, excita eum; si parum est excitare, vellica; si et hoc parum, stimula eum, ne moriatur pater tuus: adesses iuvenis seni onerosus. Ille in dulcem morbum resolutus iret, oculos gravedine illa premente clauderet, tu contra clamares patri: "Noli dormire". At ille: "Dimitte me, dormire volo". Et tu: "Sed medicus dixit: Si voluerit dormire, non dormiat". At ille: "Rogo, dimitte me, mori volo". Sed ego nolo, dicit filius patri. Cui? Utique optanti se mori. Et tamen vis differre mortem patris tui, et aliquanto diutius vivere cum morituro sene patre tuo. Dominus tibi clamat: Noli dormire, ne in aeternum dormias: evigila, ut mecum vivas, et patrem habeas quem non efferas. Audis, et surdus es.

Nil valet securitas a procuratore donata.

7. Quid ego feci speculator? liber sum, non vos gravo. Scio dicturos quosdam: Quid nobis voluit dicere? Terruit, gravavit nos, reos nos fecit. Immo a reatu volui liberare. Foedum est, turpe est: nolo dicere malum, nolo dicere periculosum, nolo dicere exitiosum; turpe est ut vos fallam si Deus me non fallit. Dominus mortem minatur impiis, nequissimis, fraudatoribus, sceleratis, adulteris, voluptatum inquisitoribus, suis contemptoribus, de temporibus murmurantibus et mores suos non mutantibus: Dominus illis mortem minatur, gehennas minatur, interitum sempiternum minatur. Quid volunt, ut ego promittam quod ille non promittit? Ecce dat tibi securitatem procurator: quid tibi prodest, si paterfamilias non acceptet? Procurator sum, servus sum: vis dicam tibi: Vive quomodo vis, Dominus te non perdet? Securitatem tibi procurator dedit: nihil valet securitas procuratoris. Utinam Dominus tibi daret, et ego te sollicitum facerem! Domini enim securitas valet, etiamsi nolim; mea vero nihil valet, si ille noluerit. Quae est autem securitas, Fratres, vel mea vel vestra, nisi ut Domini iussa intente et diligenter audiamus, et promissa fideliter exspectemus? In his fatigamur, quia homines sumus: ipsius adiutorium imploremus, ad illum ingemiscamus. Preces nostrae non sint pro rebus saecularibus praetereuntibus, transitoriis, et vice vaporis evanescentibus: sed sint preces nostrae pro ipsa implenda iustitia, et sanctificatione pro nomine Dei: non pro vincendo vicino, sed pro vincenda libidine: non pro sananda carne, sed pro domanda avaritia. Hinc sint preces nostrae: intus nos adiuvent luctantes, ut coronent vincentes.

DEO QUOD SCRIPTUM EST IN ECCLESIASTICO:
"FIDEM POSSIDE CUM PROXIMO IN PAUPERTATE IPSIUS
UT ET BONIS EIUS PERFRUARIS"

Fides amico pauperi frangenda non est.

1. Cum divinae Scripturae legerentur 1, de quarum sententiis omnibus quoniam nunc loqui non valemus, animadverti unam sententiolam, verborum numero brevissimam pondere autem sensus amplissimam. Inde elegi, adiuvante Domino, huic tantae exspectationi Caritatis vestrae, pro virium nostrarum mediocritate servire, et ministrare vobis de cellario dominico unde et ego vobiscum vivo. Haec ergo sententia est de qua loquor: Fidem posside cum proximo in paupertate ipsius, ut et bonis eius perfruaris 2. Accipiamus hanc primum ut videtur sonare simpliciter, ut eam possunt omnes intellegere, etiam qui nulla Scripturarum divinarum secretiora rimantur. Fidem, inquit posside cum proximo in paupertate ipsius, ut et bonis eius perfruaris. "Verum est, inquit qui simpliciter audivit, quando amicus pauper est, non ei frangenda est fides; permanendum cum illo est, nec mutanda amicitia facultate mutata, sed servanda fides, voluntate firmata. Amicus enim meus, si cum dives esset, amicus fuit; cum pauper est, amicus non est; non ipse mihi amicus, sed aurum eius fuit. Si autem amicus meus ipse homo fuit, et manente auro et recedente auro, ipse est qui fuit. Quare ergo modo non sit amicus, qui et si perdidit thesaurum, non perdidit animum? Equum si emerem, detractis ornamentis et strato, nudum forte non despicerem. Et amicus mihi vestitus placuit, exspoliatus displicet? Bene ergo praecipit Scriptura divina, salubriter omnino et accomodatissime moribus hominum: Fidem posside cum proximo in paupertate ipsius".

2. Ut et bonis eius perfruaris 3. Quid ergo? Accedemus ad posteriorem partem huius sententiae et talem cogitationem habebimus de amico, ut dicamus: "Nobis manendum est cum illo et servanda illi fides est in paupertate eius, ut et bonis eius perfruamur"? Erit enim dives qui modo pauper est, et non te admittet ad divitias suas, cuius paupertatem superbus antea fastidisti. Posside ergo cum illo fidem, etiam cum pauper est, ut et bonis eius perfruaris quando illi accesserint divitiae et cum illo gaudeas in eis. Posside cum illo fidem. Pauper est, sed magnam possessionem habet fidem. Qui parabas cum illo et volebas possidere terram si haberet terram quam possideretis simul, quanto firmius cum illo possides fidem? Talis est enim forte amicus tuus, ut ei possit aliquis improbus auferre possessionem. Numquid poterit auferre fidem? Quid est ergo: ut et bonis eius perfruaris 4? Utique quia ex paupere poterit fieri dives, et perfrueris divitiis eius qui eius paupertatem non aspernatus es.

Interpretatio textus Eccli 22, 28 ab Augustino reiecta.

3. Prior quidem illa pars sententiae huius, secundum istum intellectum popularem, placet mihi. Posterior autem, fateor vobis, offendit me. Si enim propterea manes cum amico in paupertate eius, ut quando dives fuerit, perfruaris divitiis eius, adhuc non amicum, sed aliud aliquid amas in amico. Fides et spes duae amicae bonae sunt, et maior his caritas. Haec in divinis, manent, inquit Apostolus, tria haec, fides, spes, caritas. Maior autem eorum caritas 5. Sectamini caritatem 6. Interrogo ergo amicum de amico: "Dic mihi, obsecro te, fidem possides cum isto in paupertate eius?". Plane, inquit, audivi enim hoc in sancta Scriptura, et commendavi cordi meo et in memoria mea reposui. Libens recolo, libentius facio. Audivi enim sanctum verbum: Fidem posside cum proximo in paupertate ipsius". Et ego: "Quare hoc facis? An propter illud quod sequitur: ut et bonis eius perfruaris 7? Quid ergo exspectas?". "Ut quando, inquit, dives fuerit et bona accesserint, admittat me ad bona sua, quia non fastidivi mala ipsius". "Patere ergo adhuc me paululum interrogantem. Quid si iste, cum quo paupere possides fidem, numquam erit dives? Quid si pauper futurus est usque ad mortem? Perit fides, quia decepta est spes? Quia non pateris aurum possidere cum divite, paenitebit te fidem possedisse cum paupertate?". Si sapit humanum, immo si sapit verum, hac interrogatione turbabitur et dicet mihi: "Verum dicis. Bona res est fidem possidere cum proximo. Sed si ea spe possidetur fides cum proximo paupere ut ad eius divitias perveniamus, ut in eis cum illo communionem habeamus, sine dubio cum mortuus fuerit iste pauper, non accedentibus quae sperabantur divitiis, totius illius boni paenitebit nos, et quod bene mulsimus male fundimus". Vides ergo altius esse istam sententiam perscrutandam non quomodo vulgariter intellegi potest, sed quomodo divina auctoritate condita est, ad aliquid magnum insinuandum, praecipiendum, imperandum nobis, ubi spes nostra non fallatur, ne paeniteat fidem possedisse. Ad sententiam namque non poteris sic pervenire.

De paupere et divite apud Lc 16.

4. Ergo attende illum pauperem Lazarum iacentem ante ianuam divitis 8. Pauper iste miserabiliter fuit infirmus, nec saltem ipsius tenebat sanitatem corporis, quod est patrimonium pauperis. Ulcerosus etiam fuit, canes lingebant ulcera eius 9. Erat autem in illa domo dives. Induebatur purpura et bysso, epulabatur cotidie splendide, et nolebat fidem possidere cum paupere 10. Merito Dominus Iesus, fidei amator et dator, plus attendit ipsam fidem in paupere, quam aurum et delicias in divite. Plus attendit pauperis possessionem, quam divitis elationem. Nam ideo illum pauperem nominavit; illius autem nomen tacendum esse iudicavit. Erat, inquit, dives quidam qui induebatur purpura et bysso, et epulabatur cotidie splendide. Pauper autem quidam nomine Lazarus 11. Nonne videtur vobis de libro recitasse, ubi nomen pauperis scriptum invenit, divitis non invenit? Liber enim ille vivorum erat atque iustorum, non superborum et iniquorum. Nominabatur dives ille ab hominibus, pauper tacebatur. Contra Dominus pauperem nominavit, divitem tacuit. Noluit ergo fidem possidere cum paupere dives ille. Mortui sunt ambo. Contigit mori inopem illum, et auferri ab angelis in sinu Abrahae. Mortuus est dives, et sepultus est - nam fortasse ille nec sepultus est - et cum apud inferos, ut legimus, in tormentis esset, levavit oculos suos a longe, et vidit pauperem in sinu Abrahae 12, quem contempsit ante ianuam suam. Non cum illo potuit communem habere requiem, cum quo fidem noluit habere communem. Pater, inquit, Abraham, mitte Lazarum, ut intinguat digitum suum in aqua, et stillet in linguam meam quia crucior in hac flamma 13. Responsum est: Memento fili, quia percepisti bona tua in vita tua, Lazarus autem mala. Nunc ergo, hic requiescit, tu vero torqueris. Et super haec omnia, chaos magnum est inter nos et vos, nec a nobis quisquam ad vos transire potest, nec a vobis ad nos transmeare 14. Vidit sibi ille negatam misericordiam quia ipsam negaverat. Vidit quam verum esset: Iudicium sine misericordia illi qui non fecit inisericordiam 15. Et qui noluit suo tempore pauperis misereri, fratrum suorum sero misertus est. Mitte ergo, inquit, Lazarum. Habeo ibi quinque fratres. Dicat eis quid hic agitur, ne et ipsi veniant in hunc locum tormentorum 16. Et contra hoc responsum est: Si nolunt venire in hunc locum tormentorum, habent ibi Moysen et Prophetas, ipsos audiant 17. Ille qui solebat irridere Prophetas, simul utique cum fratribus suis - credo enim, immo non dubito, quia cum ipsis fratribus suis loquens de Prophetis monentibus bona, prohibentibus mala, terrentibus de tormentis futuris et futura praemia promittentibus, irridebat haec omnia, dicens cum fratribus suis: "Quae vita post mortem? Quae memoria putredinis? Qui sensus cineris? Omnes illuc feruntur, et sepeliuntur. Quis inde reversus auditus est?" - recolens haec verba sua propterea volebat Lazarum redire ad fratres suos ut iam non dicerent: "Quis inde reversus est?". Et ad hoc apte digneque responsum est. Videtur enim fuisse iste Iudaeus, et propterea dixisse: Pater Abraham 18. Ergo optime et congruenter responsum est: Si Moysen et Prophetas non audiunt, nec si quis a mortuis resurrexerit, persuadebuntur 19. Impletum est in Iudaeis, quia Moysen et Prophetas non audierunt, nec Christo resurgenti crediderunt. Nonne hoc illis ante praedixerat: Si crederetis Moysi, crederetis et mihi 20?

Dives ille damnationem meruit.

5. Remansit ergo ille dives sine adiutorio, finitis deliciis temporalibus, in poenis aeternis. Non fecit iusta, audivit digna: Memento, fili, quia percepisti bona tua in vita tua 21. Haec ergo vita, quam vides, non est tua. Percepisti bona tua. Haec ergo quae de longinquo suspirans desideras, non sunt tua. Ubi sunt verba divitum et divitibus adulantium quando vident aliquem deliciis temporalibus adfluentem, abundantem in terrai terram rapientem ut habeat et exaggerantem trahendo ad se plumbum cum quo demergatur? Grande enim pondus illum divitem ad inferna perduxit, et sarcina gravis usque ad ima depressit. Non enim audierat: Venite ad me qui laboratis 22. Iugum meum lene est, sarcina mea levis est 23. Sarcina Christi pennae sunt. His pennis ille pauper in sinum Abrahae volavit. Dives ergo haec audire noluit. Adulantium enim linguas audivit. His linguis adversus Prophetas obsurduit, linguis male laudantium et dicentium: "Soli estis, soli vivitis". Ergo: Percepisti bona tua in vita tua 24. Haec enim bona tua existimasti. Alia non credidisti, non sperasti. Percepisti illa in vita tua. Illam enim solam vitam tuam putasti. Quando post mortem nihil futurum sperasti, nihil triste timuisti. Percepisti ergo bona tua in vita tua, Lazarus autem mala 25. Non dixit: sua, sed mala, quae homines putant, quae homines timent, quae homines pro magno devitant. Percepit haec Lazarus mala. Bona sua tunc non percepit. Nec tamen perdidit. Sicut autem non auditum est: sua, sic nec hoc auditum est, in vita sua. Alia enim vita erat illius, quam sperabat in sinu Abrahae. Nam hic mortuus erat, hic non vivebat. Illa morte mortuus erat quam dicit Apostolus: Mortui enim estis, et vita vestra abscondita est cum Christo in Deo 26. Pauper mala temporalia ferebat. Deus autem bona eius differebat, non auferebat. Quid ergo dives apud inferos sero desideras, quod cum deliciis fruereris, non sperasti? Nonne tu es ille qui iacentem ante ianuam contemnebas? Nonne tu es ille, qui in pauperis contemptu Moysen Prophetasque irridebas? Noluisti ergo fidem possidere cum proximo in paupertate eius, modo non frueris bonis eius. Irrisisti enim quando audisti: Fidem posside cum proximo in paupertate ipsius, ut et bonis eius perfruaris 27. Modo vides longe bona eius, et non cum eo possides. Ventura enim erant illa bona, ventura invisibiliter. Quando non videbantur credenda erant, ne quando videntur remaneret tibi dolere et tenere non posse.

Nolite contemnere pauperes.

6. Ergo, Fratres, quantum mihi videtur, eliquata est ista sententia. Intellegenda quippe est christiane a christianis. Nec sic possideamus fidem cum proximo paupere, ut divitias ei venturas temporaliter speremus et ad eas cum illo possidendas fidem nostram servemus. Non sic omnino, non sic. Sed quomodo, nisi secundum praeceptum Domini nostri: Facite vobis amicos de mammona iniquitatis, ut et ipsi recipiant vos in tabernacula aeterna 28? Sunt hic enim pauperes non habentes tabernacula, ubi vos ipsi recipiant. Facite eos amicos de mammona iniquitatis, id est, de lucris quae iniquitas vocat lucra. Sunt enim lucra, quae iustitia vocat lucra: ipsa sunt in thesauris Dei. Nolite contemnere pauperes, non habentes quo redeant, non habentes quo intrent. Habent tabernacula, habent et aeterna. Habent quo frustra recipi optabitis, sicut dives ille, si non eos nunc in vestra receperitis, quia qui recipit iustum in nomine iusti, mercedem iusti accipiet; qui recipit Prophetam in nomine Prophetae, mercedem Prophetae accipiet; et qui dederit uni ex minimis meis calicem aquae frigidae tantum in nomine discipuli, amen dico vobis, non perdet mercedem suam 29. Fidem quippe possidet cum proximo in paupertate ipsius, ideo bonis eius perfruetur 30.

Pro nomine proximi accipe nomen Christi.

7. Dicit tibi et Dominus tuus, ipse Dominus tuus, ipse qui cum dives esset, pauper factus est 31. Exponet tibi melius et solidius. istam sententiam. Nam forte de illo paupere quem suscepisti in domum tuam dubitat aliquando et haesitat animus tuus, utrum verax homo sit, an forte fallax simulator hypocrita. Titubat animus in facienda misericordia, quoniam cor inspicere non potes. Si ergo inspicere non potes, fac et cum malo, ut pervenias et ad bonum. Qui timuit ne semina sua in vias, in spinas, in lapides caderent, piger seminare hieme, esurivit aestate 32. Verumtamen dicit tibi Dominus tuus, de quo utique non dubitas si christianus es: "Ego propter te pauper factus sum, cum dives essem 33". Quia cum in forma Dei esset - quid illa forma divitius? - non rapinam arbitratus est esse aequalis Deo, sed semetipsum exinanivit formam servi accipiens - quid forma Dei ditius? quid forma servi pauperius? - in similitudine hominum factus, habitu inventus ut homo, humiliavit semetipsum, factus obediens usque ad mortem, mortem autem crucis 34. Adde adhuc. Sitiit in cruce, accepit potum, non a miserante sed ab insultante, et bibit acetum in morte fons vitae 35. Noli aspernare, noli contemnere, noli dicere: "Ergo Deus meus homo factus est? Ergo Deus meus occisus est, crucifixus est?". Etiam. Plane, ita, crucifixus est. Paupertas eius tibi commendatur. Longe a te fuit. Propinquavit tibi paupertate. Fidem posside cum proximo in paupertate ipsius 36. Certe hic nusquam vacillat, nusquam caligat illa sententia. Pro nomine proximi, accipe nomen Christi, et humilis accipe. Humilis enim congruis humili; altum humilis capis. Humilis accipe et intellege proximum - Prope est enim Dominus his qui obtriverunt cor 37 - ut dicas in oratione tua: Sicut proximum, sicut fratrem nostrum, ita complacebam 38. Unum ergo verbum, quod Propheta addidit, proximum nominans - prophetica enim locutio aliquantulum fuerat tegenda sacramenti velamine, ut desiderabilius quaereretur, ut suavius inveniretur - ubi ergo ille proximum nominavit, tu Christum nomina, quia et ille Christum ita prophetice nominavit, et vide currentem illam liquidam sententiam et tamquam de fonte veritatis irrigantem sitim tuam. Fidem posside cum Christo in paupertate ipsius, ut et bonis ipsius perfruaris 39. Quid est: Fidem posside cum Christo? In eo quod propter te homo factus est, in eo quod de Virgine natus est, in eo quod accepit contumelias, quod flagellatus est, quod ligno suspensus, quod lancea vulneratus, quod sepultus, noli ista aspernare, non tibi incredibilia videantur, et sic fidem possides cum proximo 40. Haec est enim paupertas eius. Quid est autem: Ut et bonis eius perfruaris 41? Audi quia hoc voluit, audi quia ideo in paupertate ad te venit, audi vocem pauperis propter te Domini Dei tui ditantis te, vide quomodo bonis eius perfruaris si fidem cum eo in paupertate servaveris: Pater, inquit, volo ut ubi ego sum, et ipsi sint mecum 42.

53 SERMO 42

DE EO QUOD SCRIPTUM EST IN ISAIA:
"QUO MIHI MULTITUDINEM SACRIFICIORUM VESTRORUM?"
ET DE CAPITULO EVANGELII UBI DICIT:
"REMITTITE ET REMITTETUR VOBIS, DATE ET DABITUR VOBIS"

Quod habemus bonum erogemus, malum remittamus.

1. Ego, Fratres, vires parvas habeo, sed verbum Dei magnas habet. Valeat in cordibus vestris. Ergo et quod lente dicimus valde auditis, si obedieritis. Tamquam per nubem suam per Isaiam prophetam Dominus tonuit. Si sensum habetis, expavistis. Manifeste enim dixit, nec expositorem habent ista necessarium sed factorem. Quo mihi, inquit, multitudinem sacrificiorum vestrorum? Quis enim exquisivit ista de manibus vestris? 1 Deus nos quaerit, non nostra. Sed sacrificium christiani est elemosina in pauperem. Hinc enim fit Deus peccatis propitius. Nisi autem peccatis propitius fiat Deus, quis remanet nisi reus? Ab eis delictis et peccatis, sine quibus vita ista non ducitur, mundantur homines per elemosinas. Quae sunt duorum generum, erogando et remittendo; erogando quod habes bonum, remittendo quod pateris malum. Haec duo genera elemosinarum Dominus magister bonus 2, qui verbum breviavit super terram ut esset fructuosum et non onerosum 3, quam breviter fuerit complexus audite: Remittite, inquit, et remittetur vobis; date, et dabitur vobis 4. Remittite et remittetur vobis, pertinet ad ignoscendum; Date et dabitur vobis, pertinet ad erogandum. Ex illa elemosina qua ignoscis homini nihil perdis. Ecce petit statim veniam ignovisti, nihil amisisti. Caritate amplior domum redisti. Illud aliud genus elemosinarum, ubi iubemur erogare indigentibus, grave videtur, quia quod quisque dederit, hoc ipsum quod dabit non habebit.

Deus in caelis dat, in terris accipit.

2. Equidem et hinc securos nos facit Apostolus, qui dixit: Prout quisque habet, non ut aliis sit refectio, vobis angustia 5. Metiatur ergo quisque vires suas, non thesaurizare attendat in terra. Det, non perit quod dat. Non dico: Hoc non perit, sed dico: Hoc solum non perit. Alia vero quae non dederis et abundant tibi, aut cum vivis amittis, aut cum morieris dimittis. Deinde, Fratres mei, tanta promissio quem non hortetur? Dimittite, inquit, et dimittetur vobis; date, et dabitur vobis 6. Quando dicit: Date et dabitur vobis, attende cui dicat, quis dicat. Homini dicit Deus, mortali dicit immortalis, mendico dicit tantus pater familias. Neque enim hoc nobis revocaturus est quod dederimus. Invenimus quem feneremus. Demus in usuram sed Deo, non homini. Ei damus qui abundat, ei damus qui dedit quod demus. Et pro modicis rebus, pro frivolis, pro mortalibus, pro putribilibus, pro terrenis reddit aeterna, incorruptibilia, sine fine manentia. Quid multa dicturus sum? Se promittit, qui promittit, Si amas illum, eme illum ab illo. Et ut noveris te ipsi dare, audi illum dicentem: Esurivi et dedistis manducare; sitivi et potum dedistis; hospes lui et suscepistis me; nudus, et vestistis; aeger, visitastis; inclusus, venistis ad me. Et dicent illi: Quando te vidimus in his necessitatibus constitutum, et ministravimus tibi? 7 Et ille: Quando uni ex minimis meis fecistis, mihi fecistis 8. Dat de caelo, accipit in terra. Ipse dat, ipse accipit. Quasi fenus traiectitium facis. Hic das, ibi recipis; hic das res perituras, ibi recipis res sine fine mansuras.

3. Et quandocumque dicis Deo: Libera me Domine ab homine malo 9 - hoc enim modo cantavimus - scio enim quo gemitu dicas: Libera me Domine ab homine malo. Quis enim in isto saeculo non patitur aliquem hominem malum? Quando ergo hoc dicis Deo: Libera me Domine ab homine malo, sicut totis praecordiis dicis, sic intentis oculis te, prius attende. Libera me Domine ab homine malo. Fac respondisse tibi Deum: "A quo?". Dicturus es a Gaio, a Lucio, a nescio quo quem pateris. Et respondet tibi: "De te mihi nihil dicis? Si ab homine malo libero te, prius es liberandus a te ipso. Te ipsum pateris malum, noli te ipsum pati malum". Videamus si invenit quid tibi faciat alter malus. Quid tibi faciat malus? Tu noli esse malus. Non tibi dominetur avaritia tua, non te calcet concupiscentia tua, non te trituret ira tua. Isti hostes interiores tui qui sunt? Tu ipse. Non tibi aliquid faciant. Videamus quid tibi facit vicinus malus, patronus malus, potens malus. Videamus quid tibi facit. Iustum te inveniat, fidelem te inveniat, christianum te inveniat: quid tibi facturus est? Quod Stephano Iudaei fecerunt 10. Faciendo malum miserunt ad bonum. Ergo quando oras ut liberet te Deus ab homine malo 11, attende te. Noli tibi parcere. Te a te liberet. Quomodo a te te liberat? Dimittendo peccata, donando merita, dando tibi vires pugnandi adversus concupiscentias tuas, inspirando virtutem, donando menti tuae caelestem delectationem qua omnis terrena delectatio superetur. Haec tibi cum praestat Deus, liberat te a te, et securus exspectas in huius saeculi malis tamen transituris, cum eis bonis venturum Dominum tuum quae transire non possunt. Satis sint vobis. Videtis certe, quia nescio quomodo ego invalidus accedo, et loquendo fortis fio. Tantus est mihi animus, tanta intentio in profectu vestro. Operarius enim in agro fructum sperans, minus sentit laborem. Scitis fructus mei qui sint, ut vobiscum sim, et omnes simus fructus Dei. Amen.

54 SERMO 43

DE EO QUOD SCRIPTUM EST IN ISAIA:
"NISI CREDIDERITIS, NON INTELLEGETIS"
ET DE VERBIS BEATI PETRI APOSTOLI:
"AUDIVIMUS VOCEM DELATAM DE CAELO" ETC.
ET: "HABEMUS CERTIOREM PROPHETICUM SERMONEM"

Initium bonae vitae recta fides est.

1. Initium bonae vitae, cui vita etiam aeterna debetur, recta fides est. Est autem fides credere quod nondum vides, cuius fidei merces est videre quod credis. Tempore igitur fidei tamquam tempore sementis non deficiamus, et usque in finem non deficiamus, sed perseveremus, donec quod seminavimus metamus 1. Cum enim aversum esset genus humanum a Deo et iaceret in delictis suis, sicut Creatore opus habebamus ut essemus, sic Salvatore ut revivisceremus. Iustus Deus damnavit hominem, misericors Deus liberat hominem. Deus Israel ipse dabit virtutem et fortitudinem plebi suae. Benedictus Deus 2. Sed accipiunt credentes, non accipiunt contemnentes.

2. Nec de ipsa fide tamen ita gloriandum est, quasi aliquid nos possimus. Non enim fides nihil est, sed magnum aliquid; quam si habes, profecto accepisti. Quid enim habes, quod non accepisti? 3 Videte, carissimi, unde Domino Deo gratias agatis, ne in aliquo dono eius ingrati remaneatis, et propter hoc quod ingrati estis, quod accepistis perdatis. Laus fidei explicari a me nullo modo potest, sed a fidelibus cogitari potest. Porro si ex aliqua parte ut dignum est cogitetur, quis digne cogitet quam multis donis Dei ipsius praeferatur? Et si minora dona Dei in nobis debemus agnoscere, quanto magis illud quod ea superat debemus agnoscere?

Homo ad Dei imaginem creatus est.

3. A Deo debemus esse quod sumus. Quia non nihil sumus, a quo nisi a Deo habemus? Sed sunt et ligna, sunt et lapides, a quo nisi a Deo? Nos ergo quid plus? Non vivunt ligna et lapides; nos autem vivimus. Sed adhuc nobis idipsum vivere cum arboribus frutectisque commune est. Dicuntur enim et vites vivere. Nam si non viverent, non scriptum esset: Occidit in grandine vineas eorum 4. Vivit, cum viret; arescit, cum moritur. Sed vita ista non habet sensum. Quid nos amplius? Sentimus. Quinquepertitus corporis notus est sensus. Videmus, audimus, olfacimus, gustamus, tactu etiam per totum corpus nostrum mollia diiudicamus et dura, aspera et lenia, calida et frigida. Est ergo in nobis sensus quinquepertitus. Sed hunc habent et bestiae. Habemus ergo aliquid amplius nos. Et ista tamen quae enumeravimus, Fratres mei, si consideremus in nobis, quantam de his gratiarum actionem, quantam Creatori laudem debemus? Sed tamen amplius quid habemus? Mentem, rationem, consilium, quod non habent bestiae, non habent volucres, non habent pisces. In eo facti sumus ad imaginem Dei 5. Denique ubi Scriptura narrat quod facti sumus, ibi subiungit ut nos pecoribus non solum anteponat, sed et praeponat, id est, ut ea nobis subiecta sint: Faciamus, inquit, hominem ad imaginem et similitudinem nostram et habeat potestatem piscium maris et volatilium caeli et omnium pecorum et serpentium quae repunt super terram 6. Unde habeat potestatem? Propter imaginem Dei. Unde quibusdam dicitur increpando: Nolite esse sicut equus et mulus, quibus non est intellectus 7. Sed aliud est intellectus, aliud ratio. Nam rationem habemus et antequam intellegamus, sed intellegere non valemus, nisi rationem habeamus. Est ergo animal rationalis capax, verum ut melius et citius dicam animal rationale, cui natura inest ratio, et antequam intellegat iam rationem habet. Nam ideo vult intellegere, quia ratione praecedit.

Fides quaerens intellectum.

4. Hoc ergo unde bestias antecedimus maxime in nobis excolere debemus et resculpere quodam modo et reformare. Sed quis poterit, nisi sit artifex qui formavit? Imaginem in nobis Dei deformare potuimus, reformare non possumus. Habemus ergo, ut cuncta breviter retexamus, ipsum esse cum lignis et lapidibus, vivere cum arboribus, sentire cum bestiis, intellegere cum angelis. Diiudicamus ergo oculis colores, auribus sonores, naribus odores, gustatu sapores, tactu calores, intellectu mores. Intellegi omnis homo vult; intellegere nemo est qui nolit; credere non omnes volunt. Dicit mihi homo: "Intellegam ut credam". Respondeo: "Crede ut intellegas". Cum ergo nata inter nos sit controversia talis quodam modo, ut ille mihi dicat: "Intellegam ut credam", ego ei respondeam: Immo crede ut intellegas, cum hac controversia veniamus ad iudicem, neuter nostrum praesumat pro sua parte sententiam. Quem iudicem inventuri sumus? Discussis omnibus hominibus, nescio utrum meliorem iudicem invenire possimus, quam hominem per quem loquitur Deus. Non eamus ergo in hac re et in hac controversia ad litteras saeculares, non inter nos iudicet poeta, sed Propheta.

Habemus certiorem propheticum sermonem.

5. Beatus apostolus Petrus cum duobus aliis Christi Domini discipulis Iacobo et Ioanne in monte cum ipso Domino constitutus 8 audivit vocem delatam de caelo: Hic est Filius meus dilectus, in quo bene complacui. Ipsum audite 9. Quod commendans memoratus Apostolus in epistola sua dixit: Hanc vocem nos audivimus de caelo delatam cum essemus cum illo in sancto monte 10. Et cum dixisset: Hanc vocem nos audivimus de caelo delatam subiunxit atque ait: Et habemus certiorem propheticum sermonem 11. Sonuit vox illa de caelo, et certior est propheticus sermo. Attendite, carissimi, adiuvet Dominus et voluntatem meam et exspectationem vestram ut dicam quod volo, quomodo volo. Quis enim nostrum non miretur delata voce de caelo certiorem propheticum sermonem ab Apostolo dictum esse? Certiorem sane dixit, certiorem, non meliorem, non veriorem. Tam enim verus ille sermo de caelo, quam sermo propheticus, tam bonus, tam utilis. Quid est ergo, certiorem, nisi in quo magis confirmetur auditor? Quare hoc? Quoniam sunt homines infideles, qui sic detrahunt Christo, ut dicant cum magicis artibus fecisse quae fecit. Possent ergo infideles etiam illam vocem delatam de caelo, per coniecturas humanas et illicitas curiositates ad magicas artes referre. Sed Prophetae antea fuerunt, non dico ante istam vocem, sed ante Christi carnem. Nondum erat homo Christus, quando misit Prophetas. Quisquis eum dicit magnum fuisse, si ergo magicis artibus fecit ut coleretur et mortuus, numquid magus erat antequam natus? Ecce quare ait apostolus Petrus: Habemus certiorem propheticum sermonem 12. Vox de caelo, qua fideles admoneantur; propheticus sermo, quo infideles convincantur. Intelleximus, quantum mihi videtur, carissimi, quare dixerit apostolus Petrus: Habemus certiorem propheticum sermonem, post vocem de caelo delatam.

Prius veniat piscator quam imperator.

6. Et ipsa quanta Christi dignatio? Petrus iste qui sic loquitur piscator fuit, et modo magnam laudem habet orator, si potuerit ab illo intellegi piscator. Propterea primis christianis loquens apostolus Paulus ait: Videte vocationem vestram fratres, quia non multi sapientes secundum carnem, non multi potentes, non multi nobiles. Sed infirma mundi elegit Deus ut confundat fortia, et stulta mundi elegit Deus ut confundat sapientes, et ignobilia mundi et contemptibilia elegit Deus et ea quae non sunt tamquam sint ut ea quae sunt evacuarentur 13. Si enim eligeret Christus primitus oratorem, diceret orator: "Eloquentiae meae merito electus sum". Si eligeret senatorem, diceret senator: "Dignitatis meae merito electus sum". Postremo, si prius eligeret imperatorem, diceret imperator: "Potestatis meae merito electus sum". Quiescant et differantur isti paululum, quiescant, non omittantur, non contemnantur, sed aliquantulum differantur, quo possunt gloriari de semetipsis in semetipsis. "Da mihi inquit, illum piscatorem, da mihi idiotam da mihi imperitum, mihi cum, cum quo non dignatur loqui senator, nec quando emit piscem. Ipsum, inquit, da. Hunc si implevero, manifestum erit quod ego facio. Quamquam et senatorem et oratorem et imperatorem ego sum facturus: quandocumque facturus ego et senatorem, sed certius ego piscatorem. Potest senator gloriari de semetipso, potest orator, potest, imperator. Non potest nisi de Christo piscator. Veniat propter docendam salubrem humilitatem. Prius veniat piscator. Per ipsum melius adducitur imperator".

Nisi credideritis non intellegetis.

7. Mementote ergo piscatorem sanctum, iustum, bonum, Christo plenum, ad cuius missa per mundum retia capiendus cum ceteris etiam populus iste pertinuit. Ergo mementote eum dixisse: Habemus certiorem propheticum sermonem 14. Da mihi ergo ad illam controversiam iudicem Prophetam. Quid inter nos agebatur? Tu dicebas: "Intellegam ut credam". Ego dicebam: "Ut intellegas crede". Nata est controversia, veniamus ad iudicem, iudicet Propheta, immo vero Deus iudicet per Prophetam. Ambo taceamus. Quid ambo dixerimus, auditum est. "Intellegam inquis, ut credam". "Crede, inquam ut intellegas". Respondeat Propheta: Nisi credideritis, non intellegetis 15.

8. Putatis autem, carissimi, nihil dicere etiam illum qui dicit: "Intellegam ut credam"? Quid enim nunc agimus, nisi ut credant, non qui non credunt, sed qui adhuc parum credunt? Nam si nullo modo credidissent, hic non essent. Fides eos adduxit, ut audiant. Fides eos fecit praesentes verbo Dei, sed ipsa fides quae germinavit irriganda est, nutrienda est, roboranda est. Hoc est quod agimus. Ego, inquit, plantavi, Apollo rigavit, sed Deus incrementum dedit. Itaque neque qui plantat est aliquid, neque qui rigat, sed qui incrementum dat Deus 16. Loquendo, hortando, docendo, suadendo plantare possumus et rigare, non autem incrementum dare. Noverat autem ille cum quo loquebatur, qui fidei suae germinanti et adhuc tenerae et adhuc infirmae et ex magna parte titubanti, non tamen nullae fidei, sed alicui fidei adiutorem orabat, cui dicebat: Credo Domine 17.

Credo, Domine; adiuva incredulitatem meam.

9. Modo cum Evangelium legeretur, audistis: Si potes credere, ait Dominus Iesus patri pueri, si potes credere, omnia possibilia sunt credenti 18. Et ille intuens semetipsum, et positus ante semetipsum, non habens temerariam confidentiam sed prius discutiens conscientiam vidit in se esse aliquam fidem, vidit et titubationem. Utrumque vidit. Unum se habere confessus est, et altero adiutorium postulavit. Credo, inquit, Domine. Quid sequebatur, nisi: "Adiuva fidem meam"? Non hoc dixit: Credo Domine 19. Video hic aliquid unde non mentior. Credo, verum dico. Sed video hic etiam nescio quid, quod mihi displiceat. Stare volo, sed adhuc nuto. Stans loquor, non eccidi, quia credo. Sed tamen adhuc nuto: Adiuva incredulitatem meam 20. Ergo, carissimi, et ille quem contra me constitui, et propter cuius controversiam inter nos natam Prophetam iudicem postulavi, non nihil dicit etiam ipse, cum dicit: "Intellegam ut credam". Nam utique modo quod loquor, ad hoc loquor ut credant qui nondum credunt. Et tamen nisi quod loquor intellegant, credere non possunt, Ergo ex aliqua parte verum est quod ille dicit: "Intellegam ut credam", et ego qui dico, Sicut dicit Propheta: "Immo crede ut intellegas", verum dicimus, concordemus. Ergo intellege ut credas, crede ut intellegas. Breviter dico quomodo utrumque sine controversia accipiamus. Intellege, ut credas, verbum meum; crede, ut intellegas, verbum Dei.

DE EO QUOD SCRIPTUM IN ISAIA:
"ASCENDET SICUT VIRGULTUM" ETC.

Ex ista radice pulchritudo Ecclesiae.

1. De Domino et Salvatore nostro, Fratres dilectissimi, ante multa tempora prophetatum est: Ascendet sicut virgultum, et sicut radix in terra sitienti 1. Quare ut radix? Ideo: Non est species illi, neque honor 2. Passus est, humiliatus est, consputus est: non habebat speciem; homo apparebat, cum Deus esset. Sed quomodo radix non est pulchra, sed intus habet vim pulchritudinis suae. Attendite, Fratres mei, videte misericordiam Dei. Attendis arborem pulchram amoenam foliis virentem, fructibus opulentam laudas. Delectat aliquid de fructu carpere, sub umbra eius sedere et requiescere ab aestu: laudas totam illam pulchritudinem. Si radix ostendatur tibi, nulla pulchritudo in ea est. Noli contemnere quod abiectum est: inde processit quod miraris. Ut radix in terra sitienti. Attendite modo claritatem arboris.

Ex ista radice pulchritudo Ecclesiae.

2. Crevit Ecclesia, crediderunt gentes, victi sunt terrae principes sub nomine Christi, ut essent victores in orbe terrarum. Positum est collum eorum sub iugo Christi. Persequebantur ante christianos propter idola, persequuntur idola propter Christum. Omnes confugiunt ad auxilium Ecclesiae, in omni pressura, in omni tribulatione sua. Crevit illud granum sinapis, factum est maius super omnia olera: veniunt volatilia coeli, superbi saeculi, et requiescunt sub ramis eius 3. Unde haec tanta pulchritudo? De nescio qua radice surrexit: et ista pulchritudo in magna gloria est. Quaeramus radicem. Consputus est, humiliatus est, flagellatus est, crucifixus est, vulneratus est, contemptus est. Ecce hic species non est: sed in Ecclesia gloria radicis pollet. Ergo ipsum describit sponsum, illum contemptum, inhonoratum, abiectum. Sed modo videre habetis arborem, quae surrexit de ista radice, et implevit orbem terrarum. Radix in terra sitienti.

Quaenam species intus Salvatoris.

3. Non est species illi, neque honor: et vidimus illum, et non habuit speciem neque decorem 4. Nonne hic est fabri filius? 5 Quam non habuit decorem, ut diceretur, Nonne verum dicimus quia daemonium habes? 6 In nomine ipsius daemonia fugiebant; et illi obiicitur, quia daemonium habebat. Sed quare hoc? Vidimus eum, et non habebat speciem neque decorem. Quae est species illius intus, ubi non videbatur? In principio erat Verbum, et Verbum erat apud Deum, et Deus erat Verbum 7. Quae est species illius? Qui cum in forma Dei esset, non rapinam arbitratus est esse aequalis Deo 8.

Tanto carior sponsae sponsus, quanto propter eam deformior.

4. Et ubi visus est non habere speciem neque decorem? Et non habuit speciem: sed vultus eius abiectus, et deformis positio eius ab omnibus hominibus. Homo in plaga 9. In plaga homo, ante plagam Deus, post plagam homo Deus. Homo in plaga, et qui sciat ferre infirmitates. Infirmitates quorum? Ipsorum a quibus patiebatur. Medicus ferebat infirmitates phreneticorum; et cum ipse crucifigeretur, orabat et dicebat: Pater, ignosce illis, quia nesciunt quid faciunt 10. Attendite: amemus sponsum. Quanto magis deformis nobis commendatur, tanto carior, tanto dulcior est factus sponsae. Propter quod et avertit se. Avertit se, ne illum intelligerent illi qui eum crucifigebant. Facies eius iniuriata est, nec magni aestimata est 11.

Mira Iudaeorum caecitas de Christo.

5. Hic infirmitates nostras portat, et pro nobis in doloribus est: et nos existimavimus illum in doloribus esse, et in plaga, et in paena. Ipse autem vulneratus est propter peccata nostra, et infirmatus est propter iniquitates nostras. Eruditio pacis nostrae in eum, livore eius sanati sumus. Omnes ut oves erravimus, et Dominus tradidit illum pro peccatis nostris 12. Evangelium est, an prophetia? Quid dicunt contra ista Iudaei? Nonne mirum est audire illos ista, habere illos ista, legere illos ista, non invenire de quo dici potuerit, nisi de illo uno qui in Evangelio praedicatur per orbem terrarum, et adhuc non esse christianos, sed sic illos esse caecos adversus evidentissima eloquia Prophetarum? Noli mirari caecitatem Iudaeorum de Christo. Ecce transit quod dicitur de sponso, incipit dici et de sponsa; et quomodo in sponso mirabaris caecitatem Iudaeorum, sic in sponsa miraberis caecitatem haereticorum.

In Christo utraque generatio mirabilis.

6. Iam modo miremur caecitatem Iudaeorum. Dominus tradidit illum pro peccatis nostris; et ipse, quoniam male tractatus est, non aperuit os. Ut ovis ad immolandum ductus est; et ut agnus ante eum qui se tonderet fuit sine voce, sic non aperuit os suum. In humilitate iudicium eius sublatum est 13. Et ne contemnas, Generationem eius quis enarrabit? Quam generationem? Ante luciferum genui te 14. Ecce una generatio: Ante luciferum, ante, omnia quae facta sunt, ante omnes Angelos, ante omnem creaturam. Quare? Quia omnia per ipsum facta sunt 15. Sed forte secunda eius generatio narratur. Quis illam narrat? Fide concipitur, masculus non accedit, uterus Virginis tumet: procedit tamquam sponsus de thalamo suo 16. Mirabilis ista generatio. Mirabilis est humana, quia sine patre: mirabilis illa, quia sine matre. Ut ovis ad immolandum ductus est, ut agnus ante eum qui se tonderet, sic non aperuit os suum. In humilitate iudicium eius sublatum est. Generationem eius quis enarrabit? Quoniam tolletur de terra vita eius 17. Resurrectionem eius praedicat. Videtis quia vere Dominus (quasi possit quid nisi vere Veritas) hoc dicebat: Quae scripta sunt in Lege, et Prophetis, et Psalmis de me. Quia oportebat Christum pati, et resurgere, audistis. Et resurgere, modo audistis: Quoniam tolletur de terra vita eius. Et praedicari in nomine eius paenitentiam et remissionem peccatorum per omnes gentes, incipiens ab Ierusalem 18: audietis illud et ab isto Propheta; non quia debemus Prophetam praeponere Domino. Praeco praecessit, iudex secutus est. Non sua, sed iudicis verba praeco dicebat, et iudex consequens verba sua in praecone firmavit. Quoniam tolletur de terra vita eius. Ab iniquitatibus populi mei ductus est ad mortem 19. Audiebatis modo dicentem illis, Quid vobis feci? Si invenistis in me peccatum, arguite. Et illi, Crucifige, crucifige 20: ut putabant hominem, tamen innocentem. Ergo: Ab iniquitatibus populi mei ductus est ad mortem.

Divites et mali in morte et sepoltura Christi.

7. Dabo ergo malos pro sepultura eius. Quid est hoc: Dabo malos pro sepultura eius, et divites pro morte eius 21? Malos propter sepulturam divites propter mortem. Dives ille ab Arimathaea Ioseph, cum Dominus penderet in cruce, intravit ad Pilatum, et petiit corpus eius: obsecutus est, ut sepeliret. Dati sunt divites pro morte eius: sepelivit pauperem, in quo divitias requirebat. Ergo, Divites propter mortem eius. Quod postea dixit, primo factum est: quod primo dixit, postea factum est. Malos pro sepultura eius. Ubi ostendimus? Intraverunt Iudaei ad Pilatum, et dixerunt ei: Domine, audivimus quia ille planus [image: image1.png]O mARVOC



id est, ille impostor, dixit discipulis suis quia resurrecturus erit occisus: iube custodiatur sepulcrum, ne forte veniant discipuli eius nocte, et auferant eum, et fiat error maior priore. Ait illis Pilatus: Habetis milites, ite, custodite sicut vultis. Acceperunt milites, posuerunt ibi 22. Mali sunt isti: ipsi sunt dati propter sepulturam eius ad custodiendum. Sed unde probamus quia mali sunt? Milites innocentes erant missi: iudex eis praecepit; venerunt ad sepulcrum, custodierunt. Audi quia mali sunt: lege Evangelium. Posteaquam resurrexit Dominus, et viderunt angelum, conterriti et consternati sunt. Quando dictum est aliis, Nolite timere vos, isti timore perculsi, quia fide sublevati non sunt. Et tamen cum ista scirent, venerunt ad Iudaeos, dixerunt illis ista omnia. Dixerunt Iudaei: Damus vobis pecuniam. Ergo mali erant: veritatem absconderunt, mendacium vendiderunt. Et quomodo mendacium vendiderunt? Non mirum, mendacium vendiderunt, mendacium caeci caecis. Dicite (dictum est illis) quia dormientibus nobis venerunt discipuli eius, et subtraxerunt eum. O vanitas vendens vanitatem vanitati! Audituri sunt vani et credituri. Hodieque hoc est apud Iudaeos, sic habet ipsa fama, quam vana, quam falsa, quam inanis 23. Testimonium martyrum nolunt audire, ut vivant; et testimonium dormientium audiunt, ut pereant. Si dormiebant custodes, unde potuerunt scire quis illum tulerit de sepulcro? aut quid vigilabas, male? O male, de quo non sine causa dixit Propheta, Dabo malos pro sepultura eius. O mali, o pessimi: aut vigilabatis, et custodire debuistis; aut dormiebatis, et quid sit factum nescitis. Impletum est enim quod Spiritus Sanctus per Psalmistam multo ante praedixerat: Cogitaverunt consilium quod non potuerunt stabilire 24.

Cum iustitia te iudicabit, qui cum misericordia te redemit.

8. Nos ergo, Fratres carissimi, pro quorum salute ista omnia et praedicta sunt et impleta, gratias agamus divinae misericordiae, et quantum possumus, totis viribus laboremus, ut beneficia Dei non nobis iudicium pariant, sed profectum: ut cum tremendus iudicii dies et tempus reddendae rationis advenerit, quidquid in nobis Dominus et Salvator noster contulit iudicatus, integrum inveniat iudicaturus. Et quidem ille cum venerit, redditurus est quod promisit, sed requisiturus est quod redemit: et quod in primo adventu contulit, exacturus est in secundo. Quamvis multum praesumere debeamus de misericordia Dei, non tamen negligenter debemus timere iustitiam eius. Cum iustitia enim te iudicabit, qui cum misericordia te redemit. Nam quod tam longo tempore peccamus et parcit, non est negligentia, sed patientia. Non ille potentiam perdidit, sed nos ad paenitentiam reservavit. Timeamus ergo iustitiam cuius misericordiam desideramus. Parcit enim modo, sed non tacet: sed et si tacet, non semper tacebit. Audiamus ergo eum dum non tacet in praecepto, si volumus ut nobis parcat, cum non tacuerit in iudicio. Modo enim nobis praerogatur misericordia, tunc a nobis exigetur iustitia, et reddet unicuique secundum opera sua; ac fiet illud quod Apostolus dixit: Iudicium sine misericordia illi qui non fecit misericordiam 25.

DE EO QUOD IN ISAIA SCRIPTUM EST:
"QUI AUTEM DEDITI MIHI ERUNT POSSIDEBUNT TERRAM
ET INHABITABUNT MONTEM SANCTUM MEUM"
ET EX APOSTOLO:
"HAS ERGO PROMISSIONES HABENTES CARISSIMI MUNDEMUS NOS
AB OMNI COINQUINATIONE CARNIS ET SPIRITUS PERFICIENTES
SANCTIFICATIONEM IN TIMORE DEI"

Caro et spiritus purificanda.

1. In omnibus lectionibus quas recitatas audivimus, si animadvertit Caritas vestra primam lectionem Isaiae prophetae - quia omnia quae lecta sunt nec meminisse nec dicere possumus - recentissimum arbitror residere potuisse in cordibus vestris quo conclusit lector: Qui autem dediti mihi erunt, possidebunt terram et inhabitabunt montem sanctum meum 1. Deinde ascendit apostolica lectio et inde coepit: Has ergo promissiones habentes, carissimi, mundemus nos ab omni coinquinatione carnis et spiritus, perficientes sanctificationem in timore Dei 2. Procurante divina misericordia, quae nos regit et quae nobis esurientibus escas praeparat 3, non solum corporum reficiendorum, propter quas facit oriri solem super bonos et malos et pluit super iustos et iniustos 4, sed etiam propter famem cordis nostri quam patimur in hac heremo et morimur nisi manna pluat 5, mensam ergo suam nobis praeparans Dominus, nulla humana industria procurante, quod ipse novit, factum est ut se lectiones sic sequerentur, ut in Isaia promitteretur nobis aliquid, in Apostolo autem diceretur: Has ergo promissiones habentes, carissimi, mundemus nos ab omni coinquinatione carnis et spiritus, perficientes sanctificationem in timore Dei 6, quasi una lectio esset Prophetae et Apostoli. Quid enim ait Apostolus? Has ergo promissiones habentes, carissimi, et ibi non est dictum quas promissiones, non quia non ibi sunt, sed quia non inde coepit lector, et tamquam quaerebat animus auditoris de quibus promissionibus dicat Apostolus: Has ergo promissiones habentes, carissimi, mundemus nos ab omni coinquinatione carnis et spiritus 7. Magnum enim negotium nobis imponitur, et non parvus labor, mundare nos ab omni coinquinatione carnis et spiritus. Et nemo suscipit hunc laborem, nisi audiat promissionis mercedem. Cum ergo laborem mundationis carnis et spiritus nemo suscipiat, nisi praemio invitatus, nescio quomodo factum est, ut lector ab indictione laboris inciperet et a promissione mercedis non inciperet, sed Deus qui noluit fraudare auditorem intentum. Si forte dubitabat suscipere laborem mundationis carnis et spiritus quia non audierat mercedem, armet se ad principium lectionis apostolicae. Promissiones autem si quaerit, attendat ad finem lectionis propheticae. Ubi enim finivit prophetica lectio, ibi est promissio; unde coepit lectio Apostoli, ibi est operis indictio.

Quae sua sunt plerique hominum quaerunt.

2. Erigamus ergo nos, et mundemus ab omni coinquinatione carnis et spiritus, has promissiones habentes. Quas promissiones? Qui autem mihi dediti erunt, dicit Dominus per Isaiam possidebunt terram et inhabitabunt montem sanctum meum 8. Has ergo promissiones habentes, mundemus nos ab omni coinquinatione carnis et spiritus 9. Dicet aliquis: "Et propterea me mundabo a coinquinatione carnis et spiritus, ut possideam terram et inhabitem montem?". Procul dubio quaerendum quid sibi vult possessio terrae et montis habitatio, ne forte sperent homines latas possessiones se accepturos, et non finiant cupiditatem sed differant, immo augeant, et contemnant parva putantes se de ipso genere accepturos esse maiora. Quis enim non contemnat unam centuriam si illi promittatur quia possessurus est centum? Aut quis non contemnat delicias unius prandii, forte pauperioris et frugalioris, si dicatur ei: "Nisi te continueris, non venies ad illam cenam latissimam et opimam"? Qui sic continent a quibusdam praesentibus, non finiunt cupiditates. Sed quia maiores sunt cupiditates e, timendo ne perdant quod amplius desiderant, ea quae minora sunt contemnunt. Ipsa est tamen cupiditas. Numquid non est avarus qui contemnit centum folles, ut acquirat mille? Non tibi videatur iam finisse avaritiam quia invenisti eum contemnentem folles centum. Mille cogitat, ideo centum contempsit. Sunt homines, qui obsequuntur plerumque senibus filios non habentibus, et contemnunt in illis multa, sed maiora ex ipsis sperant. Istos misericordes putamus, an cupidos? Ideo plus probantur filii pauperum, quando obsequuntur parentibus pauperibus, quia pietas illos ducit, non merces. Filii autem divitum quando obsequuntur parentibus suis, non probatur pietas, et si est, latet, quia et si videtur a Deo, ab hominibus videri non potest. Adeo et ipsi parentes male sentientes plerumque de filiis suis, cum putant quia propter pecuniam illis obsequuntur filii sui, cum expediat aliquando filiis eorum ut emancipentur a parentibus, exigit forte aliquod commodum uxorem ducturus, aut perveniendi ad aliquem honorem, ut donent illi res suas, et dicunt: "Non donabo, nam iam non mihi obsequetur". Qualem sententiam tulit de filio suo, quia ad pecuniam illi obsequitur, non attendens paternam caritatem! Si ergo times ne accepta pecunia non tibi obsequatur filius tuus, non est amabilis pietas, sed venalis. Quanto melior filius pauperis, filius aliquando senis aerumnosi et egentis, qui nihil exspectans a patre suo, quia non habet quod ei dimittat, laboribus et aerumna sudoris pascit patrem suum! Aliquando et filii divitum attendentes timorem Dei, non quia exspectant aliquid a parentibus suis, sed quia parentes sunt et genuerunt et educaverunt, et Deus praecepit dicens: Honora patrem tuum et matrem tuam 10, ideo obsequuntur. Sed latet affectus, ubi propositum est praemium. Eo autem isti acceptiores sunt apud Deum, quia mentem ipsorum non possunt videre homines, et Deus solus videt, nec laudari ab hominibus possunt, sicut Iob qui colebat Deum. Putaverunt enim daemones, quod propter mercedem coleret Deum. Ubi autem probatus est quia gratis colit? Quia perditis omnibus dixit: Dominus dedit, Dominus abstulit; sicut Domino placuit, ita factum est; sit nomen Domini benedictum 11.

Divina pagina nonnumquam obscure loquitur.

3. Quare ista dixi, Fratres? Quia cotidie non tacet Scriptura monere ut temporalia contemnentes aeterna diligamus. Non tacet omnis pagina divina loqui nobis, aliquando aperte, aliquando in mysterio obscure. Sed nemo fraudari se putet, quando obscure pagina divina loquitur. Ubi ad te prodit voluntas Dei, hoc est ubi aperta est, ibi illam dilige. Ibi illam ama, quando aperte monet. Et qualis est in aperto, talis est in obscuro; qualis est in sole, talis est in umbra. Talem illam sequeris, si talem illam legis. Obscurum est enim, ut dixi: Possidebit terram et inhabitabit montem sanctum meum 12. Nam si carnaliter accipimus, non nos mundabimus ab omni coinquinatione carnis et spiritus 13, et sine causa nobis procuravit Deus finem lectionis propheticae coniunctum cum principio lectionis apostolicae, si propter possidendum montem terrenum ad avaritiam nos praeparamus, non ad pietatem. Sed quid debemus intellegere montem? Obscurum est quid dixerit "montem". Sed si deseruisset nos Deus, nusquam aperte diceret quid sit mons. Ubi autem dicit aperte, ibi ama montem. Ubi aperte tibi commendat montem, et ipsa Scriptura se aperit quid dicat montem, ibi illum ama. Etiam ubi audieris promitti montem talem, illum sequere. Qualem amasti in aperto, talem intellege in obscuro. Ubi putamus dictum montem, ut possimus nos mundare ab omni coinquinatione carnis et spiritus 14? Quis mons nobis promissus est?

Terra viventium nobis promitur.

4. Primo terra qualis nobis promittitur sciamus, quam suspirat quodam loco propheta David et dicit: Spes mea es tu, portio mea in terra viventium 15. Procul dubio ergo est quaedam terra viventium, quia ista terra morientium est. Aut si aliquis in ista terra nasceretur nisi moriturus, non diceret illam terram viventium, nisi comparans istam terram et inveniens eam terram esse morientium. Est ergo terra viventium. Nam cum aeterna et caelestis sit, terra dicitur quia possidetur, non quia aratur. Habet enim possessorem sine labore, quia et ista possessorem suum exercet in labore et fatigat in timore. Quid tibi dicitur? "Surge ara terram ut possis habere unde vivas". Et velis nolis, gemens et suspirans surgis et operaris, quia sequitur te sententia damnati Adam: In labore vultus tui edes panem tuum 16. Cum autem transierit omnis labor et gemitus, erimus in terra viventium. Nihil ibi nascitur et crescit. Quidquid ibi est, eodem modo est, sic est semper. Non ibi alternant hyems et aestas, nox et dies. Hic seminatur ut ibi metatur, si tamen seminatur. Quis est enim qui seminat hic, ut ibi metat? Qui erogat pauperibus. Erogatio pauperibus seminatio est in terra. Seminas hic, et ibi invenies messem. Aestate non secatur ut transeat, sed et manducatur et cum gaudio permanet. Ibi enim iustitia saginaris. Terra illa habet panem suum. Quis est iste panis? Qui huc inde ad nos venit. Ego sum panis vivus qui de caelo descendi 17. Qualis est iste panis? Beati qui esuriunt et sitiunt iustitiam quoniam ipsi saturabuntur 18.

Dei mons Christus...

5. Audivimus panem de terra illa, audiamus et montem. Inhabitabunt, inquit, in monte sancto meo 19. Puto enim invenimus in alia sancta Scriptura, quia et mons ipse Christus est. Qui est panis ipse est et mons. Sed panis quia pascit Ecclesiam mons autem quia corpus eius est Ecclesia. Ipsa Ecclesia est mons. Et quid est ipsa Ecclesia? Corpus Christi 20. Adiunge illi caput, et fit unus homo. Caput et corpus, unus hom 21. Caput quis est? Hic qui natus est de virgine Maria, qui suscepit carnem mortalem sine peccato, qui a Iudaeis caesus, flagellatus, contemptus, crucifixus, qui traditus est propter delicta nostra, et resurrexit propter iustificationem nostram 22. Ipse est caput Ecclesiae, ipse panis de illa terra. Corpus autem eius quod est? Coniux eius, id est Ecclesia. Erunt enim duo in carne una. Sacramentum hoc magnum est; ego autem dico in Christo et in Ecclesia 23. Sic et Dominus in Evangelio, cum de viro et de uxore diceret: Igitur iam non sunt duo, sed una caro 24. Ergo unum voluit esse hominem Deum Christum et Ecclesiam. Ibi caput, et hic membra. Noluit resurgere cum membris, sed ante membra, ut haberent quod sperarent membra. Sed ideo mori voluit caput, ut prius resurgeret caput; prius iret in caelum caput, ut in capite suo spem haberent cetera membra, et exspectarent impleri erga se quod praemissum est in capite. Quid enim opus erat Christo mori, Verbo Dei, per quod facta sunt omnia, de quo dicitur: In principio erat Verbum, et Verbum erat apud Deum, et Deus erat Verbum. Omnia per ipsum facta sunt 25? Et crucifigitur, et irridetur, et lancea percutitur, et sepelitur. Et omnia per ipsum facta sunt 26. Sed quia dignatus est esse caput Ecclesiae, desperaret de se Ecclesia quia resurget, si non videret quia resurrexit caput. Resurrexit ergo caput, et visum est resurgere caput. Primo a mulieribus visum est, et nuntiatum est viris. Primae mulieres viderunt resurgentem Dominum, et Evangelistis futuris Apostolis a mulieribus Evangelium annuntiatum est, et per mulieres illis Christus annuntiatus 27. Evangelium enim latine "bonus nuntius" est. Qui graece noverunt, sciunt quid sit Evangelium. Evangelium ergo "bonus nuntius". Quid tam bonum nuntium possumus dicere, quam quia resurrexit Salvator noster? Aut quid maius illi praedicaturi erant, quam quod eis feminae nuntiarunt? Sed quare femina nuntiavit Evangelium? Quia per feminam mors emendata est 28. Etenim feminam nuntiantem mortem consolata est femina nuntians vitam quia mortua erat propinans mortem. Per feminam seductus est Adam ut caderet in mortem; per feminam nuntiatus est Christus, iam resurgens non moriturus. Sic et nos futuri sumus resurgere, et erimus mons sanctus Dei. In hoc monte habitat qui deditus est Deo. Qui autem mihi dediti erunt, possidebunt terram et inhabitabunt montem sanctum meum 29: id est, non recedent ab Ecclesia. Modo laboremus in Ecclesia, postea hereditabimus Ecclesiam. Quando enim ibi erat gaudium nostrum sempiternum, non ibi erimus nisi possessores, non autem laborabimus.

... itemque mons Dei Ecclesia.

6. Sed evidenter inveniamus alibi montem istum, nam quasi obscurum videtur. Potest aliquis dicere: "Ubi mons Ecclesia? Et quando mons Christus? Et quando mons corpus Christi?". Evidentissime Daniel dicit, nemo inde dubitat. Visionem vidit Daniel, iam numquid indiget expositore? Videat Caritas vestra. Quaedam verba ibi forte indigent expositione, quae in nomine Christi exposita aperientur vobis. Videte si potest dici nisi de Christo. Vidi, dixit Daniel, et ecce lapis abscisus de monte sine manibus 30. Non hoc dixit: sine manibus erat ille lapis, sed sine opere humano praecisus lapis de monte. Non humanae manus accesserunt ut lapis de monte praecideretur. Novit Caritas vestra, quia non praeciduntur lapides de monte, nisi accedentibus manibus humanis. Ille autem praecisus est de monte sine manibus, et venit et confregit omnia regna terrarum. Nescio si versatur ante oculos vestros nisi Christus, de quo dictum est: Adorabunt eum omnes reges terrae 31. Ipse confregit omnia regna terrarum. Superbus rex ante se nullum regem vult habere. Modo omnes reges Christum habent regem. Confregit ergo omnia regna terrarum, ut ille regnet. Et quid dicit? Crevit lapis iste et factus est mons grandis, ita ut impleret universam faciem terrae 32. Iam puto quia agnoscitis Christum. Audistis de terra: Qui dediti mihi erunt possidebunt terram 33. Audistis et de monte: Et inhabitabunt montem sanctum meum. Has ergo promissiones habentes, carissimi, mundemus nos ab omni coinquinatione carnis et spiritus 34. Sed forte vultis nosse, quid est praecidi sine manibus. Hoc enim quasi obscure ibi positum est. Quibusdam vero iam occurrit, ante quam dicam. Sed patiantur moras aliquas propter alios, qui cogitare inde non possunt nisi per nos aliquid audierint. Quid est sine manibus? Sine opere hominis. Et illud advertat Caritas vestra, Fratres, lapidem praecisum de monte, et factum esse montem. De monte praecisus, et mons factus est crescendo. Sed qualis mons factus? Non talis, qualis ille unde praecisus est. Nam de illo monte, unde praecisus est, non dictum est: Crevit et implevit universam terram 35. Duo montes sunt ergo. Primus mons Synagoga, secundus Ecclesia. Primus, populus Iudaeorum; secundus mons, populus christianus. Sed ut fieret populus christianus magnus mons, et impleret universam terram de illo monte praecisus est lapis, quia de Iudaeis venit Christus. Quare ergo sine manibus? Sine opere humano. Christus enim natus de Virgine, sine complexu maritali conceptus est.

Non sunt in monte qui in parte sunt.

7. Ergo manifestum istum montem habemus. Non nobis proponamus montes, aut qualis est Giddaua, aut quales sunt quicumque nobis nominantur. Aliquando enim carnaliter accipientes homines, puta, legunt: Exaudiet illum de caelo sancto suo 36. Bene aliquando de monte, et loquitur Christum. Et currunt homines in montem orare, quasi ibi exaudiat Deus. Carnaliter sapientes, quia vident plerumque nubes inhaerere in lateribus montium, ascendunt in montes, ut proximi sint Deo. Oratione tua vis contingere Deum? Humilia te. Iterum, quia diximus: "Vis contingere Deum? Humilia te", ne carnaliter accipias, descendens in hypogeas, ut ibi roges Deum. Nec hypogeas, nec montem quaeras. In corde tuo habe humilitatem, et Deus tibi dabit altitudinem. Veniet ad te, et erit tecum in cubiculo tuo. Ergo qualem montem habemus Christum, Ecclesiam habemus, Ecclesiam amemus. Crevit et implevit mons iste universum orbem terrarum 37. Manifestum est, quia non sunt in isto monte qui in parte sunt, et non tenent nobiscum universam terram. Commemoramini, Fratres, quia omnis pagina armat et implet nos contra linguas hominum, quas quotidie patimur. Si dixisset: "Crevit ille mons, et implevit universam Africam", numquid dicerent illi, nisi quia pars Donati est? Pressit linguas ipsorum crescendo. Tantum crevit, ut obturet ora verbosorum. Quo enim ut crescendo? Per universam terram. Nam mons ille, unde praecisus est, non crescendo implevit universam terram. Quia etsi impleverunt universam terram Iudaei, quia debellati sunt et suam terram perdiderunt, dispersi sunt per terram poena meritorum, non magnitudine incrementorum. Dominus autem Christus, lapis angularis 38, subegit regna hominum, fregit regna daemonum, humilavit omnes reges ut cresceret, crevit et implevit universam faciem terrae. Audeo dicere: Adhuc crescit, adhuc sunt loca quae implet.

Ab omni coinquinatione carnis et spiritus...

8. Tu ergo ama ipsum montem et para te habitare ipsum montem in aeternum 39; et munda te ab omni coinquinatione carnis et spiritus, has promissiones habens 40. Quas promissiones? Si vis possidere terram et inhabitare montem sanctum, munda te ab omni coinquinatione carnis et spiritus. Quae sunt coinquinationes carnis? Intendat Caritas vestra, et boe debemus dicere. Quae sunt coinquinationes carnis? Non ubi casu transit homo et tangit aliquid aut pede aut etiam facie, aut si contingat homini labi pede et ita cadere, ut in lutum aut in coenum veniat, coinquinata est facies. Facilis est ista coinquinatio, quomodo solet dici: "Lavatur et exit, nil est". Coinquinatio vero carnis quae cavenda est non huc exit, nisi de coinquinatione spiritus, et sic coinquinat carnem. Coinquinatio spiritus, quae est? Libido. Coinquinatio carnis? Perpetrato adulterio. Habes duo. Surrexit libido, iam coinquinatus est spiritus. Nondum accessit ad adulterium, nondum caro coinquinata est. Sed quid prodest quia caro munda est, et habitator carnis immundus? Ille qui forte est mundus in carne, adulterum cum Deus tenet in corde, nondum maritus, sicut Dominus dicit: Amen dico vobis, qui viderit mulierem ad concupiscendum eam iam moechatus est eam in corde suo 41. Ista est coinquinatio spiritus. Quando autem fit perfecta sanctificatio? Quando est et carnis et spiritus. Sunt enim homines, qui temperant se a factis et non se temperant a cogitationibus malis. Faciunt mundationem carnis, et non faciunt mundationem spiritus. Tales ideo non faciunt, quia timent homines. Libido ardet, timor revocat. Quid times? Inveniri et damnari, inveniri et expompari. Ergo incoinquinata videtur caro, sed non est perfecta sanctificatio, quia quid dicit Apostolus? Mundemus nos ab omni coinquinatione carnis et spiritus 42, ut quomodo te temperas a malis factis, sic te temperes a mala voluntate, a malis cogitationibus. A malo facto contine, et mundas te a coinquinatione carnis; a mala voluntate abstine, et mundas te a coinquinatione spiritus.

9. Et sequitur: Perficientes sanctificationem in timore Dei 43. Magnifice addidit: In timore Dei. Ecce quia non perficit homo sanctificatione, nisi in timore Dei. Quae est perfecta sanctificatio? Et corporis et spiritus. Si sit corporis, et spiritus non sit, imperfecta est. Nam illud non potest esse spiritus sanctificatio, et corporis non esse. Esse corporis et non esse spiritus potest. Esse spiritus et non esse corporis non potest. Qui enim est mundus spiritu operari flagitia non potest. Unde hoc? Ex corde enim procedunt, ait Dominus, adulteria, homicidia 44. Homo enim non potest perpetrare per membra quod non sibi in corde dixerit. Verbum in corde concepit, et deputatum est in opus. Ideo quodam loco Dominus: Mundate quae intus sunt, ait, et quae foris sunt, munda erunt 45. Non dixit: Mundate quae foris sunt. Si a corpore inciperet, restabat ut moneret nos ut mundaremus et animum; si autem ab animo, non opus est ut mundemus corpus, quia animi munditiam sequitur corporis munditia. Ergo apostolus Paulus, quia coepit a carne, opus erat ut diceret et de spiritu: Perficientes sanctificationem. Mundemus nos ab omni coinquinatione carnis et spiritus 46, quia potest incoinquinata esse caro, non faciens adulteria, fornicationes et talia; sed tamen esse libidines, et cogitationes, et malae voluntates in anima. Et subiecit: Perficientes sanctificationem in timore Dei 47. Quis ergo facit sanctificationem corporis, et non facit animae? Qui homines timet, et non Deum. Nam qui in Dei timore est, perficit sanctificationem. Ideo certe noluisti perpetrare adulteria, ne sciret homo. Timore hominum tenuisti carnem a commissis malis; ideo noluisti committere ubi videt homo. Si et Deum times, noli et ibi ubi videt Deus, et perfecisti sanctificationem. Intende: "O si possem, ait aliquis, pervenire ad illam feminam! Sed non possum, diligenter custoditur, maritum vigilantem habet, ministrum non habeo. Si ausus fuero, comprehendor". Facit quasi mundationem corporis; intus autem quia vult, non facit mundationem spiritus. Ideo timebat in corpore facere ne videret homo, et non timet intus facere ubi videt Deus. Oculos hominis vitat, et Dei non timet. Quis ergo perficit sanctificationem? Qui in timore Dei est. Perficientes sanctificationem in timore Dei. Timor hominum forte corpus potest ab immunditia temperare; animum autem, nonnisi timor Dei. Sanctificavit animum? Securus est de corpore. Qui vestitus est mundus sit, et vestis ipsa munda erit. Inhabitator bonus et sanus sit, et non timeat ruinam domus suae.

Deus de homine angelum facit.

10. Quid enim an ista caro? Non illam debemus contemnere. Quid est - hoc? Foenum, sed aurum erit. Noli contemnere foenum. Et mutatur in aurum. Ille enim qui potens fuit mutare aquam in vinum 48, potens est mutare foenum in aurum, et de carne facere angelum. Si de sordibus fecit hominem, de homine non facit angelum? Attendat enim Caritas vestra unde factus est homo, et videte si vel cogitare illud volumus. De istis sordibus fecit hominem, et praefecit aliis animalibus. De homine non faciet angelum? faciet prorsus. Amicos suos sibi fecit homines, non illos facturas est angelos? Iam non dicam vos servos, sed amicos 49. Adhuc carnem portantibus, adhuc morientibus, adhuc in ista egestate et fragilitate vitae, versantibus dixit. Iam non dicam vos servos, sed amicos. Et quid est daturus amicis? Quod in se ipso ostendit resurgente. Coronabuntur et convertentur in gloriam caelestem et erunt aequales angelis Dei 50. Nulla erit corruptio, nulla titillatio. Non ibi nobis dicetur: Mundate vos ab omni coinquinatione carnis et spiritus 51. Non laborabimus, nec nobis promittetur praemium, quia iam accepimus. Nec nobis dicetur ut gemamus, quia iam laudamus. Sic enim caro mortalis convertetur in corpus angeli. Sic et gemitus convertetur in laudes. Hic paenitentia et pressura et gemitus. Ibi laudes, laetitia et gaudium. Postea ergo, modo non est laetitia. Sed ubi? in spe. Nondum tenes, sed sperando gaudes, quia qui promisit non potest decipere, quia qui promisit habet et dat.

DE PASTORIBUS
IN EZECHIEL XXXIV, 1-16

1. Spes tota nostra quia in Christo est, et quia omnis vera et salubris gloria nostra ipse est, non nunc primum didicit Caritas vestra. Estis enim in eius grege, qui intendit et pascit Israel 1. Sed quoniam sunt pastores, qui pastorum nomina audire volunt, pastorum autem officium implere nolunt, quid ad eos per Prophetam dicat, sicut lectum audivimus, recenseamus. Audite vos cum intentione, audiamus nos cum tremore.

Christiani propter nos, praepositi propter vos.

2. Et factum est verbum Domini ad me, dicens: Fili hominis, propheta super pastores Israel et dic ad pastores Israel 2. Hanc lectionem modo, cum legeretur, audivimus; hinc cum vestra Sanctitate aliquid loqui decrevimus. Adiuvabit ipse ut vera dicamus, si non nostra dicamus. Nam si nostra dixerimus, pastores erimus pascentes nos, non oves; si autem illius sunt quae dicimus, per quemlibet ipse vos pascit. Haec dicit Dominus Deus: O pastores Israel, qui pascunt se solos! Numquid non oves pascunt pastores? 3 Id est, non se pascunt pastores, sed oves. Haec prima causa est, quare arguantur isti pastores, quia se ipsos pascunt, non oves. Qui sunt qui se ipsos pascunt? De quibus Apostolus dicit: Omnes enim sua quaerunt, non quae Iesu Christi 4. Nos enim, quos in loco isto, de quo periculosa ratio redditur, Dominus secundum dignationem suam non secundum meritum nostrum constituit, habemus duo quaedam plane distinguenda: unum quod christiani sumus, alterum quod praepositi sumus. Illud quod christiani sumus, propter nos est; quod praepositi sumus, propter vos est. In eo quod christiani sumus, attenditur utilitas nostra; in eo quod praepositi, nonnisi vestra. Et sunt multi qui christiani, et non praepositi, perveniunt ad Deum, faciliore fortasse itinere et tanto forte expeditius ambulantes, quanto minorem sarcinam portant. Nos autem, excepto quod christiani sumus, unde rationem reddemus Deo de vita nostra, sumus etiam praepositi, unde rationem reddemus Deo de dispensatione nostra. Ad hoc istam difficultatem propono, ut compatientes nobis, oretis pro nobis. Veniet enim dies, quo cuncta adducantur in iudicium 5. Et ille dies, si saeculo longe est, unicuique homini vitae suae ultimus prope est. Tamen utrumque latere Deus voluit, et quando veniat finis saeculi, et quando sit in unoquoque homine huius vitae finis. Vis non timere diem occultum? Dum venerit, inveniat te paratum. Cum ergo praepositi ad hoc sint ut eis quibus praesunt consulant, nec in eo quod praesunt omnino utilitatem suam attendant sed eorum quibus ministrant, quisquis ita praepositus est, ut in eo quod praepositus est gaudeat et honorem suum quaerat et commoda sua sola respiciat, se pascit non oves. Ad hos sermo dirigitur. Audite tamquam oves Dei et videte quemadmodum vos securos fecerit Deus, qualescumque sint qui vobis praesunt, id est, qualescumque nos sumus, vobis securitatem dedit qui pascit Israel. Nam si Deus non deserit oves suas, et mali pastores poenas debitas luent, et oves promissa percipient.

3. Videamus ergo quid alloquatur pastores se ipsos pascentes non oves sermo divinus neminem palpans. Ecce lac consumitis, et lanis vos tegitis, et quod crassum est interficitis, et oves meas non pascitis. Quod infirmatum est, non confortastis; et quod aegrotat, non corroborastis; et quod contribulatum est, non colligastis; et quod errabat, non revocastis; et quod periit, non inquisistis; et quod forte fuit, confecistis; et dispersae sunt oves meae, eo quod non sit pastor 6. Dicitur in pastores pascentes seipsos non oves, quid diligant, quid negligant. Quid ergo diligunt? Lac consumitis, et lanis vos tegitis. Propter quod Apostolus dicit: Quis plantat vineam et de fructu eius non sumit? Quis pascit gregem, et de lacte gregis non percipit? 7 Invenimus ergo esse lac gregis quidquid a plebe Dei tribuitur praepositis ad sustentandum victum temporalem. Inde enim loquebatur Apostolus, cum haec diceret quae commemoravi 8.

Paulus gratis evangelium nuntiavit.

4. Equidem Apostolus, quamquam elegerit manibus suis transigi, et nec ipsum lac quaerere ab ovibus 9, tamen lactis percipiendi potestatem habere se dixit, et sic Dominum disposuisse ut qui Evangelium annuntiant de Evangelio vivant. Et dicit alios coapostolos suos usos fuisse hac potestate non usurpata sed data. Plus ille fecit ut nec quod debebatur acciperet 10. Ipse ergo donavit et debitum, sed alius non exegit t indebitum: ille plus fecit. Fortassis enim ipsum significabat, qui aegrum cum adduceret ad stabulum dixit: Si quid amplius erogaveris, in redeundo reddam tibi 11. De his ergo qui non indigent lacte gregis, quid plura dicamus? Misericordiores sunt, vel potius ipsius misericordiae officium largius impendunt. Possunt v, et quod possunt, faciunt. Laudentur hi, nec damnentur illi. Nam et ipse Apostolus datum non quaerebat. Fructuosas tamen oves esse cupiebat, non steriles sine lactis ubertate. Itaque cum esset quodam tempore in magna indigentia, vinctus in confessione veritatis, missum est illi a fratribus unde necessitati et indigentiae eius ministraretur. Respondit autem illis gratias agens et dicit: Bene fecistis communicare necessitatibus meis 12. Ego enim didici in quibus sum sufficiens esse. Scio et habundare, novi et penuriam pati. Omnia possum in eo qui me confortat. Verumtamen vos bene fecistis usibus meis mittere 13. Sed ut ostenderet, in eo quod illi bene fecerunt quid ipse quaereret 14, ne inter illos esset qui se ipsos pascunt non oves, non tam suae gaudet subventum esse necessitati, quam illorum gratulatur fecunditati. Quid ergo ibi quaerebat? Non quia quaero, inquit, datum, sed requiro fructum 15. Non ut ego, inquit, explear, sed ne vos inanes remaneatis.

5. Qui ergo non possunt facere quod Paulus ut manibus suis se transigant, accipiant de lacte ovium, sustentent suam necessitatem, sed non neglegant ovium infirmitatem. Non hoc ibi quaerant tamquam commodum suum, ut ex necessitate penuriae suae videantur annuntiare Evangelium, sed hominibus illuminandis parent lucem verbi veritatis. Sunt enim tamquam lucernae, sicut dictum est: Sint lumbi vestri accincti, et lucernae ardentes 16; et: Nemo accendit lucernam et ponit eam sub modio, sed super candelabrum, ut luceat omnibus qui in domo sunt: sic luceat lumen vestrum coram hominibus, ut videant bona opera vestra, et glorificent Patrem vestrum qui in caelis est 17. Si ergo tibi lucerna accenderetur in domo, nonne adiceres oleum, ne extingueretur? Porro si lucerna, accepto oleo, non luceret, non erat plane digna quae in candelabro poneretur, sed quae continuo frangeretur. Unde ergo vivitur, est necessitatis accipere, est caritatis praebere. Non tamquam venale sit Evangelium, ut illud sit pretium eius quod sumunt qui annuntiant unde vivant. Si enim sic vendunt, magnam rem vili vendunt. Accipiant sustentationem necessitatis a populo, mercedem dispensationis a Domino. Non enim est idoneus populus reddere mercedem illis, qui sibi in caritate Evangelii serviunt. Non exspectent illi mercedem, nisi unde et isti salutem. Quid autem istis increpatur, unde arguuntur? Quia cum lac sumerent et lanis se tegerent, oves neglegebant. Sua ergo tantum quaerebant, non quae Iesu Christi 18.

6. Sed quoniam diximus quid sit lac consumere, quaeramus quid sit lanis se tegere. Qui praebet lac victum praebet, et qui praebet lanam honorem praebet. Ista sunt duo quae a populis quaerunt qui se ipsos pascunt non oves: commodum supplendae necessitatis, et favorem honoris et laudis. Etenim vestimentum propterea bene intellegitur in honorem, quia nuditatem contegit. Est enim unusquisque homo infirmus. Et quid est quisquis vobis praeest, nisi quod vos estis? Carnem portat, mortalis est, manducat, dormit, surgit; natus est, moriturus est. Si ergo cogites quid sit secundum se ipsum, homo est. Tu honorando tamen amplius, veluti contegis quod infirmum est.

Paulus sua commoda non quaerebat.

7. Videte cuiusmodi indumentum acceperat a bona Dei plebe idem Paulus, cum diceret: Sicut angelum Dei excepistis me. Testimonium enim vobis perhibeo, quia si fieri posset, oculos vestros eruissetis et dedissetis mihi 19. Sed cum tantus illi honor exhibitus esset, numquid propter ipsum honorem sibi exhibitum, ne forte negaretur et minus ille cum argueret laudaretur, pepercit errantibus? Nam si hoc fecisset, esset inter illos qui se ipsos pascunt, non oves. Diceret ergo apud seipsum: "Quid ad me pertinet? Quis quod velit agat; victus meus salvus est, honor meus salvus est: et lac et lana, satis est mihi; eat quisque qua potest". Ergo integra tibi sunt omnia, si eat quisque qua potest? Nolo te praepositum facere, unum te constituo de ipsa plebe: Si patitur unum membrum, compatiuntur omnia membra 20. Proinde ipse Apostolus, cum eos commemoraret quales fuerint erga illum, ne quasi oblitus eorum honorificentiae videretur, testimonium perhibet quod sicut angelum Dei susceperint cum, quod si fieri posset oculos suos vellent eruere et illi dare. Et tamen accedit ad ovem languidam ad ovem putridam secare vulnus, non parcere putredini. Ergo, inquit, inimicus vobis factus sum verum praedicans? 21 Ecce et accepit de lacte ovium, sicut paulo ante commemoravimus, et indutus est lanis ovium, sed tamen oves non neglexit. Non enim sua quaerebat, sed quae Iesu Christi 22.

Pastoris a veritate aberrantis praedicato describitur.

8. Absit ergo ut dicamus vobis: "Vivite ut vultis, securi estote, Deus neminem perdet, tantummodo fidem christianam tenete. Non perdet ille quod redemit, non perdet pro quibus sanguinem fudit. Et si spectaculis volueritis oblectare animos vestros, ite. Quid mali est? Et festa ista quae celebrantur per universam civitatem at in laetitia convivantium, et publicis mensis se ipsos ut putant iocundantium, re vera perdentium, ite, celebrate securi. Magna est Dei misericordia, quae totum ignoscat. Coronate vos rosis antequam marcescant 23. In domo Dei vestri quando volueritis convivamini; implemini cibo et vino cum vestris. Ad hoc enim data est ista creatura ut ea perfruamini. Non enim paganis et impiis dedit Deus, et vobis non dedit". Haec si dixerimus, forte congregabimus turbas ampliores. Et si sunt quidam qui nos sentiant haec dicentes non recte sapere, paucos offendimus, sed multitudinem conciliamus. Quod si fecerimus, non verba Dei, non verba Christi dicentes sed nostra, erimus pastores pascentes nosmetipsos, non oves.

Malus praepositus validas oves occidit.

9. Cum autem dixisset quae diligant isti pastores, dicit et quae neglegant. Vitia enim ovium late iacent. Sanae atque crassae oves perpaucae sunt, id est, solidae in cibo veritatis, utentes pascuis bene de munere Dei. Sed mali illi pastores non parcunt talibus. Parum est quod illas languentes et infirmas et errantes et perditas non curant. Etiam istas fortes et pingues necant, quantum in ipsis est. Et illae vivunt. De misericordia Dei vivunt. Tamen quantum ad pastores malos attinet, occidunt. "Quomodo, inquis, occidunt?". Male vivendo, malum exemplum praebendo. An frustra dictum est servo Dei, eminenti in membris summi Pastoris: Circa omnes te ipsum bonorum operum praebens exemplum 24; et: Forma esto fidelibus 25? Attendendo enim ovis etiam fortis plerumque praepositum suum male viventem, si declinet oculos a regulis Domini et intendat in hominem, incipit dicere in corde suo: "Si praepositus meus sic vivit, ego qui sum qui non faciam quod ille facit?". Occidit ovem fortem. Si fortem ergo occidit ovem, iam de ceteris quid faciet, qui illud quod non ipse fortificaverat, sed forte aut robustum invenerat, male vivendo interfecit? Dico Caritati vestrae, iterum dico, et si vivunt oves, et si fortes sunt oves in verbo Domini et tenent illud quod audierunt a Domino suo: Quae dicunt, facite; quae autem faciunt, facere nolite 26, tamen qui in conspectu populi male vivit, quantum in illo est, eum a quo attenditur occidit. Non sibi ergo blandiatur quia ille non est mortuus. Et ille vivit, et ille homicida est. Quomodo cum lascivus homo intendit mulierem ad concupiscendum; ecce illa casta est, et moechus est iste. Domini enim vera et aperta sententia est: Quisquis viderit mulierem ad concupiscendum eam, iam moechatus eam in corde suo 27. Non pervenit ad illius cubiculum, et in interiore iam suo cubiculo volutatur. Sic omnis qui male vivit in conspectu eorum quibus praepositus est, quantum in ipso est, occidit et fortes. Qui imitatur, moritur; qui non imitatur vivit. Tamen quantum ad illum pertinet ambos occidit. Et quod crassum est, inquit, interficitis, et oves meas non pascitis 28.

De angusta christianorum vita non tacendum.

10. Iam audistis quid diligant. Audite quid negligant. Quod infirmatum est, non confortastis; et quod male habuit, non corroborastis; et quod contribulatum est, id est, quod confractum est, non colligastis; et quod errabat, non revocastis; et quod periit, non inquisistis; et quod forte fuit, confecistis 29, id est, interfecistis et occidistis. Infirmatur ovis, id est, infirmum cor gerit, ut possit cedere temptationibus, incauto et imparato si supervenerit. Pastor neglegens, quando credit talis, non illi dicit: Fili accedens ad servitutem Dei, sta in iustitia et timore et praepara animam tuam ad temptationem 30. Qui haec enim loquitur, confortat infirmum et ex infirmo facit firmum, ut non ille cum crediderit prospera huius saeculi speret. Si autem doctus fuerit sperare prospera saeculi, ipsa prosperitate corrumpitur; supervenientibus adversitatibus sauciatur, aut fortassis exstinguitur. Non ergo eum aedificat super petram qui sic aedificat, sed super arenam ponit 31. Petra autem erat Christus 32. Christi passiones imitandae, non a christianis deliciae conquirendae. Confortatur infirmus, cum ei dicitur: "Spera quidem temptationes huius saeculi, sed ab omnibus te eruet Dominus, si ab illo non recesserit retro cor tuum. Nam ad confortandum cor tuum venit ille pati, venit ille mori, venit sputis illiniri, venit spinis coronari, venit opprobria audire, venit postremo ligno configi. Omnia haec ille pro te, tu nihil. Non pro illo, sed pro te".

Christi crucis christiani participes efficiuntur.

11. Quales autem sunt, qui timentes hos laedere quibus loquuntur, non solum non praeparant ad imminentes temptationes, sed etiam promittunt felicitatem huius saeculi, quam Deus ipsi saeculo non promisit? Ille praedicit labores super labores usque in finem venturos ipsi saeculo, et tu vis ab ipsis laboribus exceptum esse christianum? Quia christianus est, aliquid plus passurus est in hoc saeculo. Etenim ait Apostolus: Omnes qui volunt in Christo pie vivere persecutionem patientur 33. Iam si tibi placet, pastor tua quaerens non quae Iesu Christi, ille dicat: Omnes qui volunt in Christo pie vivere, persecutionem patientur, et tu dic: "Si in Christo pie vixeris, abundabunt tibi omnia bona. Et si filios non habes, suscipies et enutries omnes, et nemo tibi morietur". Haeccine est aedificatio tua? Attende quid facias, ubi ponas. Super arenam est quem constituis 34. Venturus est imber, influxurus est fluvius, flaturus est ventus, impingent domum istam et cadet et fiet ruina eius magna. Leva de arena, pone super petram 35: in Christo sit quem vis esse christianum. Attendat ad passiones Christi indignas, attendat illum sine ullo peccato quae non rapuit exsolventem 36, attendat Scripturam dicentem sibi: Flagellat omnem filium quem recipit 37. Aut paret se flagellari, aut non quaerat recipi. Flagellat, inquit, omnem filium quem recipit. Et tu dicis: "Forte exceptus eris?". Si exceptus a passione flagellorum, exceptus a numero filiorum. "Itane, inquies, flagellat omnem filium?". Prorsus flagellat omnem filium ut et Unicum. Unicus ille de Patris substantia natus, aequalis Patri in forma Dei 38, Verbum per quod facta sunt omnia 39, non habebat ubi flagellaretur. Ad hoc carne indutus est, ut sine flagello non esset. Qui ergo flagellat Unicum sine peccato, relinquit cum peccato adoptatum? In adoptionem vocatos nos esse Apostolus dicit 40. Adoptionem filiorum accepimus 41, ut essemus Unici, coheredes, essemus etiam hereditas eius: Postula a me, et dabo tibi gentes hereditatem tuam 42. Exemplum nobis proposuit in passionibus suis.

Infirmus nec falsa spe decipiendus nec terrore frangendus.

12. Sed plane ne futuris temptationibus deficiat infirmus, nec falsa spe decipiendus est, nec terrore frangendus. Dic ei: Praepara animam tuam ad temptationem 43. Sed forte incipit labi, contremiscere, nolle accedere. Habes aliud: Fidelis Deus, qui non vos sinat temptari supra quam potestis ferre 44. Illud enim promittere, et praedicare venturas passiones, infirmum confirmare est. Timenti autem nimium et ex hoc deterrito, cum polliceris misericordiam Dei, non quia temptationes deerunt, sed quia non permittit temptari super quam ferre potest, fractum colligare est. Sunt enim qui cum audierint venturas tribulationes, armant se magis et quasi potum suum sitiunt. Parvam enim sibi putant fidelium medicinam sed quaerunt et martyrum gloriam. Sunt autem alii qui auditis futuris et necessario venientibus temptationibus, quas proprie oportet venire christiano, quas nemo sentit nisi qui voluerit esse vere christianus, imminentibus ergo sibi aliquibus, franguntur et claudicant. Offer consolationis alligamentum, alliga quod fractum est. Dic: "Ne timeas, non deserit in temptationibus ille in quem credidisti. Fidelis Deus, qui te non sinat temptari supra quam potes ferre 45. Non hoc a me audis, Apostolus dicit, qui etiam dicit: Et vultis experimentum eius accipere, qui in me loquitur Christus? 46 Haec ergo cum audis, ab ipso Christo audis, audis et ab illo pastore qui pascit Israel. Illi enim dictum est: Potabis nos in lacrymis, in mensura 47. Quod enim ait Apostolus: Non sinit temptari supra quam potestis ferre 48: hoc ait Propheta: In mensura. Tantum tu noli dimittere corripientem et hortantem, terrentem et consolantem, percutientem et sanantem".

Bona operemur et mala toleremus.

13. Quod infirmatum est, inquit, non confortastis 49. Pastoribus malis dicit, pastoribus falsis, pastoribus sua quaerentibus, non quae Iesu Christi, ex commodo lactis et lanae gaudentibus, oves omnino non curantibus, et quod male habuit non corroborantibus. Inter infirmum, id est, non firmum - nam dicuntur infirmi etiam aegrotantes - sed inter infirmum et aegrotum, id est, male habentem, hoc mihi videtur interesse. Etenim ista, Fratres, quae distinguere utcumque conamur, forte et nos possumus maiore diligentia melius distinguere, et alius peritior vel lumine cordis plenior, interim ne fraudemini, quantum ad verba attinet Scripturae, quod sentio loquor. Infirmo ne accidat temptatio et eum frangat timendum est. Languens autem iam cupiditate aliqua aegrotat, et cupiditate aliqua impeditur ab intranda via Dei, a subeundo iugo Christi. Attendite illos homines volentes bene vivere, iam statuentes bene vivere, et minus idoneos mala pati sicut parati sunt bona facere. Pertinet autem ad christianam firmitatem, non solum operari quae bona sunt sed et tolerare quae mala sunt. Qui ergo videntur fervere in operibus bonis, sed imminentes passiones tolerare nolle aut non posse, infirmi sunt. Qui vero aliqua cupiditate mala amatores mundi ab ipsis bonis operibus revocantur, languidi et aegroti iacent, quippe qui ipso languore, tamquam sine ullis viribus, nihil boni possunt operari. Talis in anima paralyticus ille fuit, quem cum ad Dominum inferre non possent, qui eum portabant, tectum aperuerunt, et deposuerunt 50. Id est, tamquam si in anima hoc velis facere ut tectum aperias et deponas ad Dominum animam paralyticam dissolutam omnibus membris et vacantem ab omni opere bono, gravatam utique peccatis suis et languentem morbo cupiditatis suae. Si ergo dissoluta sunt membra omnia et est paralysis interior, ut pervenias ad medicum - forte enim latet medicus, et intus est; hoc est: iste verus intellectus in Scripturis occultus est - exponendo quod occultum est aperi tectum et depone paralyticum. Quod qui non faciunt et qui facere neglegunt, audistis quae audiant: Quod male habuit, non corroborastis. Et quod contribulatum est, non colligastis 51: iam hinc temptationum. Accedit aliquid unde quod fractum est colligetur, consolatio illa: Fidelis Deus qui non vos sinat temptari supra quam potestis ferre, sed faciet cum temptatione etiam exitum, ut possitis sustinere 52.

Haereticum perire bonus pastor non sinit.

14. Et quod errabat non revocastis. Ecce unde inter haereticos periclitamur. Et quod errabat non revocastis; et quod periit, non inquisistis 53. Hinc inter manus latronum et dentes luporum furentium utcumque versamur, et pro his periculis nostris ut oretis oramus. Et contumaces sunt oves. Quia quaeruntur errantes, alienas se a nobis dicunt errore suo et perditione sua: "Quid nos vultis? Quid nos quaeritis?". Quasi non ipsa causa sit quare eas velimus et quare quaeramus, quia errant et pereunt. "Si in errore, inquit, sum, si in interitu, quid me vis? Quid me quaeris?". Quia in errore es, revocare volo; quia peristi, invenire volo. "Sic volo errare, sic volo perire". Sic vis errare, sic vis perire? Quanto melius ego nolo. Prorsus audeo dicere, importunus sum. Audio dicentem Apostolum: Praedica verbum, insta opportune, importune 54. Quibus opportune? Quibus importune? Opportune utique volentibus, importune nolentibus. Prorsus importunus sum, audeo dicere: Tu vis errare, tu vis perire, ego nolo. Non vult postremo ille qui me terret. Si voluero, vide quid dicat, vide quid increpet: Quod errabat, non revocastis; et quod periit, non inquisistis 55. Te magis timebo quam ipsum? Oportet nos omnes exhiberi ante tribunal Christi 56. Non te timeo. Non enim potes evertere tribunal Christi et constituere tribunal Donati. Revocabo errantem, requiram perditam. Velis nolis id agam. Et si me inquirentem lanient vepres silvarum, per omnia angusta me coartabo; omnes sepes excutiam; quantum mihi virium terrens Dominus donat, omnia peragrabo. Revocabo errantem, requiram pereuntem. Si me pati non vis, noli errare, noli perire.

Pastor erga malos indifferens causa est cur boni pereant.

15. Parum est quod doleo te errantem atque pereuntem. Timeo ne negligens te, etiam quod forte est occidam. Vide enim quid sequitur: Et quod forte fuit, confecistis 57. Si neglexero errantem atque pereuntem, et eum qui fortis est delectabit errare et perire. Cupio lucra exteriora, sed timeo plus damna interiora. Si indifferentem habuero errorem tuum, attendit qui fortis est, putat nihil esse ire in haeresim. Quando aliquod commodum de saeculo reluxerit unde mutetur, statim mihi dicet fortis ille periturus, cum te perditum non requiro: "Et hac et hac Deus est, quid interest? Homines inter se litigantes hoc fecerunt. Ubicumque colendus est Deus". Si forte illi dixerit aliquis donatista: "Non tibi dabo filiam meam nisi fueris de parte mea", illi opus est ut attendat et dicat: "Si nihil mali esset esse de parte istorum, non contra illos tanta dicerent pastores nostri, non pro illorum errore satagerent". Si ergo cessemus et taceamus, contrario locuturus est: "Utique si esset malum esse in parte Donati, loquerentur contra, redarguerent eos, satagerent lucrari illos. Si errant, revocarent illos; si pereunt, quaererent illos". Non frustra ergo, cum iam dixisset superius: Quod crassum est, interfecistis 58, hic iterum in novissimo posuit: Et quod forte fuit, confecistis 59. Ipsa est enim repetita sententia, nisi quia ex his quae supra dixit nata est: Quod errabat, non revocastis; et quod periit, non requisistis; et, hoc faciendo, quod forte est, interfecistis.

16. Proinde audi quid sequatur de ista negligentia malorum, immo falsorum pastorum: Et dispersae sunt oves meae, eo quod non sit pastor, et factae sunt in comesturam omnibus bestiis agri 60. Furantur lupi insidiantes, rapiunt leones frementes, cum oves non haerent pastori. Nam praesens est pastor, sed male agentibus non est pastor. Et inhaerent pastoribus non pastoribus, seipsos non oves pascentibus. Et letalis error consequitur: eunt in bestias depraedantes se, et de illarum morte se satiari cupientes. Tales enim sunt omnes, qui gaudent de erroribus alienis: bestiae sunt pastae mortibus.

De bonis et malis montibus.

17. Et dispersae sunt, et erraverunt oves meae in omnem montem, et in omnem collem altum 61. Bestiae a montibus et collibus, tumor terrenus et superbia saeculi. Extulit se superbia Donati, fecit sibi partem. Subsequens eum Parmenianus illius confirmavit errorem. Ille mons est, ille collis est. Sic omnis cuiuslibet auctor erroris, terrena elatione intumescens, promittit ovibus requiem, pascua bona. Et aliquando inveniunt ibi oves pascua de pluvia Dei, non de duritia montis. Habent enim et ipsi Scripturas, habent sacramenta. Non sunt ista montium, sed cum inveniuntur in montibus, male remanetur in montibus. Errando enim in montibus et collibus, deserunt gregem, deserunt unitatem, deserunt munitas cohortes adversus lupos et leones. Inde ergo revocet Deus, ipse revocet. Modo audietis ipsum revocantem: Erraverunt, inquit, oves meae in omnem montem et in omnem collem altum, hoc est, in omnem tumorem terrenae superbiae. Sunt enim et montes boni: Levavi oculos meos in montes, unde veniet auxilium mihi 62. Et vide quia non tibi in montibus spes est: Auxilium meum a Domino, qui fecit caelum et terram 63. Noli putare iniuriam te facere montibus sanctis, quando dixeris: Auxilium meum, non a montibus, sed a Domino qui fecit caelum et terram. Ipsi montes hoc tibi clamant. Mons erat qui clamabat: Audio in vobis schismata fieri, et unusquisque vestrum dicit: Ego sum Pauli, ego Apollo, ego Cephae, ego autem Christi 64. Leva oculos in istum montem, audi quid dicat, et nec in ipso monte remaneas. Audi enim quid sequatur: Numquid Paulus pro vobis crucifixus est? 65 Ergo postea quam levaveris oculos in montes, unde veniet auxilium tibi, id est, in auctores Scripturarum divinarum, attende omnibus medullis suis, omnibus ossibus clamantem: Domine quis similis tibi? 66 ut securus sine ulla iniuria montium dicas: Auxilium meum a Domino, qui fecit caelum et terram 67. Non solum tunc tibi non succensebunt montes, sed tunc amabunt, tunc magis favebunt; si in ipsis spem tuam posueris, contristabuntur. Angelus multa divina et mira ostendens homini, ab homine adorabatur, tamquam levante oculos in montem. At ille a se revocans ad Dominum: Noli, inquit, facere; illum adora, nam ego conservus tuus sum et fratrum tuorum 68.

Sarmenta ab unica vite praecisa haeretici sunt.

18. In omnem montem, et in omnem collem, et in omnem faciem terrae dispersae sunt 69. Quid est: In omnem faciem terrae dispersae sunt? Omnia terrena sectantes, ea quae in faciem terrae lucent, ipsa amant, ipsa diligunt. Nolunt mori, ut abscondatur vita eorum in Christo. Super omnem faciem terrae, dilectione terrenorum, et quia errantes oves sunt per totam faciem terrae 70. Non omnes haeretici per totam faciem terrae, sed tamen haeretici per totam faciem terrae. Alii hic, alii ibi, nusquam tamen desunt. Ipsi se non norunt: alia secta in Africa, alia haeresis in Oriente, alia in Aegypto, alia in Mesopotamia, verbi gratia. Diversis locis sunt diversae: sed ea una mater superbia omnes peperit sicut una mater nostra catholica omnes christianos fideles toto orbe diffusos. Non ergo mirum, si superbia parit discissionem, caritas unitatem. Tamen ipsa catholica mater, ipse pastor in ea ubique quaerit errantes, confortat infirmos, curat languidos, alligat confractos, alios ab istis, alios ab illis non se invicem scientibus. Sed tamen illa omnes novit, quia cum omnibus fusa est. Verbi gratia, est in Africa pars Donati, Eunomiani non sunt in Africa, sed cum parte Donati est hic Catholica. Sunt in Oriente Eunomiani, ibi autem non est pars Donati, sed cum Eunomianis ibi est Catholica. Illa sic est tamquam vitis, crescendo ubique diffusa 71; illi sic sunt tamquam sarmenta inutilia, agricolae falce praecisa merito sterilitatis suae, ut vitis putaretur, non ut amputaretur. Sarmenta ergo illa ubi praecisa sunt, ibi remanserunt. Vitis autem crescens per omnia, et sarmenta sua novit quae in illa manserunt, et iuxta se quae de illa praecisa sunt 72. Inde tamen revocat errantes, quia et de ramis fractis dicit Apostolus: Potens est enim Deus iterum inserere illos 73. Sive dicas oves errantes a grege, sive dicas ligna praecisa de vite, nec ad revocandas oves, nec rursus ad inserenda ligna minus idoneus est Deus, quia ille summus pastor, ille verus agricola 74. Et in omnem faciem terrae dispersae sunt; et non fuit qui requireret, non fuit qui revocaret 75, sed in illis pastoribus malis; non fuit, sed homo, qui requireret.

Deus per vitam suam iurans.

19. Propterea pastores audite sermonem Domini: Vivo ego, dicit Dominus Deus 76. Videte unde coepit. Tamquam iuratio est Dei, testificatio vitae suae. Vivo ego, dicit Dominus. Mortui sunt pastores, sed securae sunt oves; vivit Dominus. Vivo ego, dicit Dominus Deus. Qui autem pastores mortui sunt? Sua quaerentes, non quae Iesu Christi. Erunt ergo et invenientur pastores non quae sua sunt quaerentes sed quae Iesu Christi 77? Erunt plane et invenientur plane, nec desunt nec deerunt. Videamus ergo quid dicat Dominus, qui se dicit vivere: utrum dicat ablaturum se oves a pastoribus malis, pascentibus se ipsos non oves, et daturum se eas pastoribus bonis pascentibus oves non se. Vivo ego, dicit Dominus Deus, nisi pro eo quod factae sunt oves meae in comesturam omnibus bestiis campi, eo quod non esset pastor 78. Rursus pastorem dicit, et paulo ante, et nunc. Non ait: ex eo quod non sint pastores. Quibus enim talibus male errantibus, male pereuntibus non est pastor, et si praesens est pastor, quia et cum praesens est lux, non est caecis lux. Et non quaesierunt pastores oves meas, et paverunt pastores se ipsos, oves autem meas non paverunt 79.

Ad episcopos pertinet non tacere.

20. Propter istud, pastores, audite verbum Domini 80. Sed qui pastores audite? Haec dicit Dominus Deus: Ecce ego super pastores, et inquiram oves meas de manibus eorum 81. Audite et discite oves Dei: a malis pastoribus inquirit Deus oves suas, et de manibus eorum inquirit mortem illarum. Dicit enim alio in loco per eumdem Prophetam: Fili hominis, speculatorem te dedi domui Israel. Audies ex ore meo sermonem, et praemonstrabis eis ex me. In eo cum dixero peccatori: Morte morieris, et non fueris locutus ut caveat impius a via sua, ille facinorosus in facinore suo morietur, sanguinem autem eius de manu tua exquiram. Tu autem si praenuntiaveris facinoroso viam eius ut avertatur ab ea, et non erit aversus a via sua, iste in facinore suo morietur, et tu animam tuam liberabis 82. Quid est, Fratres? Videtis quam sit tacere periculosum? Moritur ille et recte moritur; in impietate sua et peccato suo moritur; negligentia enim eius occidit cum. Nam pastorem inveniret viventem qui ait: Vivo ego, dicit Dominus 83; sed cum fuerit negligens, non admonente illo qui ad hoc est praepositus et speculator ut admoneat, et ille iuste morietur, et iste iuste damnabitur. Si autem dixeris, inquit, impio: Morte morieris, cui ego fuero gladium comminatus, et ille neglexerit vitare imminentem gladium et venerit gladius et interfecerit cum, ille in peccato suo morietur, tu autem animam tuam liberasti 84. Propter hoc, ad nos quidem pertinet non tacere; ad vos autem etiam si taceamus, de Scripturis sanctis verba pastoris audire.

Caecus caecum ducens, ambo in foveam cadunt.

21. Videamus ergo, quia sic proposueram utrum auferat oves a pastoribus malis et det eas pastoribus bonis. Video eum auferentem oves a pastoribus malis. Hoc enim dicit: Ecce ego super pastores, et inquiram oves meas de manibus eorum, et avertam ab eis, ut non pascant oves meas; et non pascent adhuc pastores semetipsos 85. Cum enim dico: Pascant oves meas, illi se pascunt, non oves meas. Avertam ut non pascant oves meas. Quomodo avertit, ut non pascant oves ipsius? Quae dicunt facite; quae autem faciunt, facere nolite 86. Tamquam diceret: "Mea dicunt, sua faciunt". Si diceret: "Facite securi quod faciunt, ipsos damnabo male viventes; vobis autem parcam quia secuti estis praepositos vestros", si hoc diceret, deterreret malos pastores, pascentes non oves, sed se. Sed quoniam terret non solum caecum ducentem, sed et caecum sequentem - neque enim ait: Cadit in foveam ducens, et non cadit sequens, sed: Caecus caecum ducens, ambo in foveam cadunt 87 - admonuit oves, et ait: Quae dicunt facite; quae faciunt facere nolite 88. Cum enim non facitis quae faciunt mali pastores, non vos ipsi pascunt; cum autem facitis quae dicunt, ego vos pasco. Mea enim dicunt et non faciunt. "Securi, inquiunt, sequimur episcopos nostros". Dicunt hoc saepe haeretici, quando veritate manifestissima convincuntur: "Nos oves sumus, illi de nobis reddent rationem". Reddent plane malam de morte vestra. De morte ovis malignae reddet malus pastor malam rationem. Numquid ideo vivit ovis, quia assignatur pellis ipsius? Increpatur pastor, quia neglexit ovem errantem, et propterea in fauces lupi irruit ut devoraretur. Quid illi prodest, quia affert pellem signatam? Paterfamilias vitam ovis inquirit. Sed ecce malus pastor attulit pellem: Reddat de pelle rationem. Forte mentiturus est? Videbat de super, qui postea iudicat: cui verba ille, facta numerat, cogitationes inspicit. Reddat rationem malus pastor de pelle ovis mortuae. "Clamavi ei verba tua et sequi noluit; dedi operam ut a grege non aberraret, et non obtemperavit": plane si hoc dicat et verum dicat - novit autem ille utrum verum dicat - reddit bonam rationem de ove mala. Si autem inspicit Deus quia neglexit errantem, quia non quaesivit pereuntem, quid prodest quod invenit pellem quam referret? Ipsam revocaret, ne pellem mortuae demonstraret. Si ergo non bonam rationem reddit, qui non quaesivit errantem, qualem reddet qui fecit errantem? Hoc est quod dico: Si in Catholica episcopus constitutus non bonam rationem reddit de ove, si non quaesierit errantem a grege Dei, qualem rationem redditurus est haereticus, qui non solum non revocabit ab errore, sed etiam compulit or in errorem?

Christi oves vocem eius audiunt.

22. Sed videamus, ut dixi, quomodo revocet Deus oves a pastoribus malis. Iam commemoravi: Quae dicunt facite; quae autem faciunt facere nalite 89. Et non vos ipsi pascunt, sed Deus, quia velint nolint pastores, ut perveniant ad lac et lanam verba Dei dicturi sunt. Qui praedicas non furandum, furaris 90, dicit Apostolus ad eos qui bona dicunt et mala faciunt. Tu audi praedicantem, ne fureris; noli imitari furantem. Si furantem imitari volueris, ipse te pascit facto suo; tibi venena subministrat, non cibum. Si vero ho ab illo audis quod non dicit de suo, sed de Dei - non potest quidem uva de spinis legi; nam et ipsa Domini sententia est: Nemo colligit de spinis uvam et de tribulis ficus 91 -, nec ideo tamen quasi calumnieris Domino tuo et dicas: "Domine noluisti me, quia fieri non potest de spinis legere uvam; et rursus dixisti mihi de quibusdam: Quae dicunt facite; quae autem faciunt facere nolite 92, nempe mala facientes utique spinae sunt. Quomodo vis de spinis me colligere uvam verbi?". Respondebit: "Non est illa uva spinarum, sed aliquando increscens sarmentum implicat se in sepem, et pendet uva inter densa spinarum, sed non surgit de radice spinarum. Tu si esurieris, et aliud non habes unde sumas, caute manum mitte, ne lacereris ab spinis, id est, ne facta imiteris malorum; et lege uvam inter spinas pendentem, sed de vite nascentem. Ad te perveniet botrui alimentum, spinis servatur ignis tormentum".

Christi oves vocem eius audiunt.

23. Et extraham oves meas, inquit, de ore eorum, et de manibus eorum: et non erunt adhuc eis ad cibum 93. Hoc et in psalmo dicitur: Nonne cognoscent omnes qui operantur iniquitatem, qui devorant populum meum in cibo panis? 94 Et non erunt eis adhuc ad cibum: quoniam haec dicit Dominus Deus: Ecce ego ipse 95. Abstuli a malis pastoribus oves, monendo ut dixi ne quod faciunt, faciant: id est, ne quod faciunt mali pastores, faciant incautae et negligentes oves. Et quid ait? Cui dat quod illis abstulit? Forte pastoribus bonis? Non hoc sequitur. Et quid dicemus, Fratres? Nonne sunt pastores boni? Nonne alio loco Scripturarum dicitur: Et constituam eis pastores secundum cor meum, et pascent eas cum disciplina 96? Quomodo ergo oves, quas malis pastoribus tollit, non dat bonis, sed tamquam omnino nusquam remanserint boni, dicit: Ego pascam? Petro dixerat: Pasce oves meas 97. Quid ergo facimus? Cum Petro commendantur oves, non ibi dicit Dominus: Ego pascam oves meas, non tu, sed: Petre, amas me? Pasce aves meas. An forte quia modo non invenitur Petrus - iam enim assumptus est in requiem Apostolorum et martyrum - non est cui dicat securus Dominus ovium: Pasce oves meas, et quodam modo quasi necessitate descendit ad officium pascendi oves suas, non habens quibus commendet, nec tamen deserens? Hoc enim videtur sequi: Haec dicit Dominus Deus: Ecce ego ipse 98, cui dicebamus: Qui pascis Israel, intende; qui deducis velut oves Ioseph 99, populum in Aegypto constitutum: iam diffusus in gentibus Israel, ipse est Ioseph. Nostis enim, quia migravit Ioseph in Aegyptum: vendentibus fratribus factum est 100. Vendiderunt Christum Iudaei; non sine causa et inter Apostolos ipse Iudas venditor fuit. Coepit esse Christus in gentibus, ibi honoratus est, ibi crevit populus eius, non eum deserit pastor eius. Excita, inquit, potentiam tuam et veni, ut salvos facias nos 101. Plane facit et faciet. Ait: Ecce ego ipse, et inquiram oves meas, et visitabo eas, sicut visitat pastor gregem suum 102. Non curaverunt mali pastores; non enim suo sanguine redemerunt. Sicut, visitat, inquit, pastor gregem suum in diem? In quale diem? Cum fuerit nimbus et nube 103, id est, pluvia et nebula. Pluvia et nebula, error saeculi huius; caligo magna surgens de cupiditatibus hominum, et nebula valida contegens terram. Et difficile est ut non errent oves in ista nebula. Sed pastor non deserit eas. Inquirit eas, penetrat nebulam oculis acutissimis, non impeditur caligine nubium. Videt, undique errantem revocat tantum ut fiat quod dicit in Evangelio: Quae sunt oves meae, audiunt vocem meam et sequuntur me 104. In medio ovium dispersarum, sic inquiram oves meas, et educam eas ab omni loco, quo dispersae sunt illic, in die nubis et nimbi 105. Quando difficile est inveniri, nunc ego inveniam. Crassa nebula est, pinguis nimbus est: oculos eius nihil latet.

Montes Israel, auctores Scripturarum divinarum.

24. Et educam eas de gentibus, et colligam eas de regionibus, et inducam eas in terram earum, et pascam eas super montes Israel 106. Constituit montes Israel, auctores Scripturarum divinarum. Ibi pascite ut secure pascatis. Quidquid inde audieritis, hoc vobis bene sapiat; quidquid extra est, respuite. Ne erretis in nebula, audite vocem pastoris. Colligite vos ad montes Scripturae sanctae. Ibi sunt deliciae cordis vestri, ibi nihil venenosum, nihil alienum; uberrima pascua sunt. Vos tantum sanae venite, sanae pascimini in montibus Israel. Et in rivis, et in omni habitatione terrae 107. A montibus enim, quos ostendimus, manaverunt rivi praedicationis evangelicae, cum in omnem terram exivit sonus eorum 108, et facta est omnis habitatio terrae pascendis ovibus laeta atque fecunda. In pascuis bonis pascam eas, et in montibus altis Israel. Et erunt stabula earum illic 109, hoc est, ubi requiescant, ubi dicant: Bene est, ubi dicant: Verum est, manifestum est, non fallimur. In gloria Dei requiescent, tamquam in stabulis illis. Et dormient, hoc est, requiescent, et requiescent in deliciis bonis 110.

25. Et in pascuis pinguibus pascentur super montes Israel 111. Iam dixi montes Israel, montes bonos, quo levamus oculos, ut inde nobis auxilium veniat 112. Sed auxilium nostrum a Domino, qui fecit caelum et terram. Ideo ne vel in montibus bonis esset spes nostra, cum dixisset: Pascam oves meas super montes Israel 113, rursus ne tu remaneres in montibus, subiecit statim: Ego pascam oves meas. Leva tu oculos tuos in montes, unde veniet auxilium tibi, sed attende dicentem: Ego pascam. Auxilium enim tuum a Domino, qui fecit caelum et terram.

26. Et ego requiescere faciam eas, dicit Dominus Deus 114. Sed ut requiescere faciat, quid primo curavit? Quod enim primo curavit, posterius dicit: Haec dicit Dominus Deus: Quod periit, inquiram; et quod erravit, revocabo; et quod comminutum est, colligabo; et quod exanime est, confortabo; et quod pingue est, et quod forte custodiam 115: quod non faciebant mali pastores, se ipsos pascentes, non oves. Non ait Dominus: Constituam alios bonos pastores, qui faciant haec, sed Ego, inquit, faciam; oves meas nulli committam. Securi vos, Fratres; securae vos oves. Nobis videtur timendum, quasi desit pastor bonus.

Christus pascit cum iudicio quos redemit.

27. Claudit sic: Et pascam eas cum iudicio 116. Vide quia sic solus pascit, cum iudicio pascens. Quis enim homo iudicat de homine? Temerariis iudiciis plena sunt omnia. De quo desperaverimus subito convertitur et fit optimus. De quo multum praesumpserimus subito deficit et fit pessimus. Nec timor noster certus est, nec amor noster certus est. Quid sit hodie quisque homo, vix novit ipse homo. Tamen utcumque ipse quid hodie. Quid autem cras nec ipse. Pascit ergo ille cum iudicio, dispertiens propria propriis: haec istis, illa illis, debita eis quibus debetur, hoc aut illud. Novit enim quid agat. Cum iudicio pascit, quos iudicatus redemit. Pascit ergo ipse cum iudicio.

Diabolus omnes errantes vult quibuslibet erroribus.

28. In propheta enim Hieremia clamavit quidam perdix, Congregavit quae non peperit, faciens divitias suas non cum iudicio 117. Contra istum perdicem facientem divitias suas non cum iudicio, pascit iste pastor cum iudicio. Quare ille sine iudicio? Quia congregavit quae non peperit. Quare iste cum iudicio? Quia fovet quod peperit. De pastore tamen bono loquimur. Pastores boni aut non sunt, aut latent. Si non sunt, quid agimus? Si latent, quare de illis tacetur? Perdix quidem ille a quibusdam maioribus et ante nos Scripturarum tractatoribus diabolus intellectus est, congregans quae non peperit. Non enim ille creator sed deceptor est, faciens divitias suas non cum iudicio. Non enim ad eum pertinet quis isto, quis illo modo erret. Omnes errantes vult, quibuslibet erroribus. Quam diversae sunt haereses, quam diversi errores! Ille in omnibus vult errare homines 118. Non dicit diabolus: "Donatistae sint et non Arriani". Sive illic sive illic sint, ad eum pertinent congregantem sine iudicio. "Idola, inquit, adoret, meus est; in Iudaeorum superstitione remaneat, meus est; deserta unitate in illam vel illam haeresim pergat, meus est". Congregat ergo sine iudicio faciens divitias suas. Sed quid sequitur? In dimidio dierum eius derelinquent eum, et in novissimis suis erit insipiens 119. Venit ille congregans undique oves suas. In dimidio dierum eius, prius quam sperabat, ante quam putabat, derelinquent eum, et erit insipiens in novissimis suis. Quare in primis suis sapiens erat, et in novissimis suis sit insipiens? Audite Fratres. Dicitur aliquando in Scripturis sapientia pro astutia, abusione verbi, non proprietate. Unde enim dicitur: Ubi sapiens, ubi scriba, ubi conquisitor huius saeculi? Nonne stultam fecit Deus sapientiam huius mundi? 120 Et iste perdix, idem draco, idem serpens, tamquam sapiens erat, quando Adam per Evam decepit 121. Verum dicere putatus est, bonum consilium dare existimatus est, contra Deum creditus est. Quod vero dicitur sapientia abusione verbi et in malo, consuetudine quidem Scripturarum nostrarum nam quemadmodum loquantur auctores mundi, quid ad nos? habes in eodem libro: Erat ibi serpens sapientior omnibus bestiis 122. Iste sapientior omnibus bestiis, acutus et astutus ad decipiendum agnoscitur. Postea non ei creditur. Dicitur ei: "Renuntiamus tibi, sufficit quod incautos primo decepisti". Ergo ita in novissimis suis erit insipiens. Apertae erunt fraudes eius, et ideo iam fraudes non erunt. In novissimis suis erit insipiens, qui congregavit quae non peperit, et fecit divitias suas non cum iudicio. Pascit contra illum Redemptor noster cum iudicio.

Haereticus adiutor et filius diaboli.

29. Exsistat et aliquis haereticus, etsi non frater diaboli, certe adiutor et filius. Et ipsum dixerim perdicem contentiosum animal. Hoc enim animal, ut aucupes norunt, etiam contendendi studio capitur. Contendunt isti contra veritatem, et contenderunt ex quo se diviserunt. Modo dicunt: "Contendere nolumus", quia iam capti sunt. Non habet quod dicat: "Nolo contendere". O capte, aliquando certe tu eras qui primis temporibus seditionis tuae traditores arguebas, innocentes damnabas, iudicium Imperatoris quaerebas, iudicio episcoporum non consentiebas, victus totiens appellabas, apud ipsum Imperatorem studiosissime litigabas. Congregabas quae non peperisti. Ubi est nunc cervix tua? Ubi lingua tua? Ubi sibilus tuus? Certe in novissimis tuis factus es insipiens, pavisti sine iudicio. Non enim verum vis, vel de errore tuo vel de veritate iudicare. Pascit contra te Christus cum iudicio, discernit oves suas ab ovibus non suis. Quae sunt oves meae, inquit, audiunt vocem meam et sequuntur me 123.

Boni pastores numquam deerunt.

30. Hic invenio omnes pastores bonos in uno pastore. Non enim vere boni pastores desunt, sed in uno sunt. Multi sunt, qui divisi sunt. Hic unus praedicatur, quia unitas commendatur. Neque enim vere modo ideo tacentur pastores, et dicitur pastor, quia non invenit Dominus cui commendet oves suas. Tunc autem ideo commendavit, quia Petrum invenit. Immo vero et in ipso Petro unitatem commendavit. Multi erant Apostoli, et uni dicitur: Pasce oves meas 124. Absit ut desint modo boni pastores, absit a nobis ut desint, absit a misericordia ipsius, ut non eos gignat atque constituat. Utique si sunt bonae oves, sunt et boni pastores, nam de bonis ovibus fiunt boni pastores. Sed omnes boni pastores in uno sunt, unum sunt. Illi pascunt, Christus pascit. Non enim vocem suam dicunt amici sponsi, sed gaudio gaudent propter vocem sponsi 125. Ideo ergo ipse pascit, cum ipsi pascunt; et dicit: Ego pasco, quia in illis vox ipsius, in illis caritas ipsius. Nam et ipsum Petrum, cui commendabat oves suas quasi alter alteri, unum secum facere volebat, et sic ei oves commendare, ut esset ille caput, ille figuram corporis portaret, id est, Ecclesiae, et tamquam sponsus et sponsa essent duo in carne una 126. Proinde ut oves commendaret, quid ei prius dicit, ne illi tamquam alteri commendaret? Petre, amas me? Et respondit: Amo. Et iterum: Amas me? Et respondit: Amo. Et tertio: Amas me? Et respondit: Amo 127. Confirmat caritatem, ut consolidet unitatem. Ipse ergo pascit unus in his, et hi in uno. Et tacetur de pastoribus, sed non tacetur. Gloriantur pastores, sed qui gloriatur, in Domino glorietur 128. Hoc est Christum pascere, hoc est in Christo pascere, hoc est et cum Christo pascere, praeter Christum sibi non pascere. Neque enim vere inopia pastorum, tamquam ista futura mala tempora Propheta praedicaret, dixit: Ego pascam oves meas 129, non habeo cui commendem. Etiam cum ipse Petrus erat, et cum adhuc ipsi Apostoli erant in hac carne et in hac vita, tunc ait ille unus, in quo uno omnes unum: Habeo alias oves, quae non sunt de hoc ovili; oportet me et eas adducere, ut sit unus grex et unus pastor 130. Sint ergo omnes in pastore uno, et dicant vocem pastoris unam quam audiant oves, et sequantur pastorem suum, et non illum, aut illum, sed unum. Et omnes in illo unam vocem dicant, diversas voces non habeant. Obsecro vos, Fratres, ut idipsum dicatis omnes, et non sint in vobis schismata 131. Hanc vocem eliquatam ab omni schismate, purgatam ab omni haeresi, audiant oves et sequantur pastorem suum dicentem: Quae sunt oves meae, vocem meam audiunt, et sequuntur me 132.

Christi vox apud donatistas non auditur.

31. Nam vis nosse, haeretice, quam non habeas vocem pastoris, et periculose te sequantur oves tectum indumento ovis, et intus lupum rapacem 133? Audiant vocem tuam videamus an Christi sit. Ecclesiam quaerit infirma ovis a grege aberrans, nesciens ubi sit grex. Quaerit quo se aggreget, quo intret. Ede vocem: audiamus an Christi sit. Audiamus utrum agni sit, an perdicis. Ovis Dei gregem suum quaerit. Puta ovem de Oriente venisse ad Africam quaerit gregem suum. Incurrit in te, incurrit in basilicam tuam intrare vult. Commoveris ignota facie, vel tu, vel minister tuus. Stans vel sedens ad ostium, interrogat ovem quaerentem gregem suum, immo gregem Dei. Cum grege suo intrare vult, ibi esse putat. Quaeris: "Paganusne es, an christianus?". Respondet: "Christianus": ovis est enim Dei. Quaeris ne forte catechuminus sit, et irruat sacramentis. Respondet: "Fidelis". Quaeris cuius communionis sit. Respondet: "Catholicus". Christianum, fidelem, catholicum reprobas. Qui sunt intus quas tenes? Ita vero proice, reproba. A te reprobatus, a Christo probatur. Utinam et illi qui sunt apud te agnoscant te, et in dimidio dierum tuorum derelinquant te. Quidam fratres nostri hesterno die ierunt ad basilicam eorum. Etsi ad malos fratres, tamen ad fratres. Attendite, Fratres mei, quid intersit inter fiduciam veritatis et timorem falsitatis. Quando aliquos eorum in hoc populo agnoscitis, quomodo gaudetis! Quia in vobis ille est qui quaerit quod perierat 134. Suggeritur aliquando vobis: "Audiet et discedet". Et vos: "Audiat et discedat". "Audiet et irridebit". "Audiat et irrideat. Aliquando sapit et aliquando cognoscet. Aliquando relinquitur a populo suo, remanet cum corde suo. Renuntiat errato suo. Gratias agit Deo suo". Illi autem quid? "Qui estis?". "Christiani sumus". "Non, sed exploratores". Et illi: "Catholici sumus". Conati sunt iniuriare; meliore consilio paenituit eos. Atque utinam sic paeniteat et ibi remanere, quomodo paenituit eos qui ingressi sunt iniuriare. Tamen quos proiecerunt christianos, fideles, catholicos; quos tenuerint, nolo dicere. Quos proiecerint, video; quos tenuerint, ipsi dicant.

32. Dicant ergo vocem suam. Videamus an Christi sit vox, an pastoris sit vox, quam sequantur oves. Sive per bonum vox ista, sive per malum hominem, utrum pastoris sit vox, attendamus. Quaerit infirmus Ecclesiam quaerit errans Ecclesiam. Tu quid dicis? "Partis Donati est Ecclesia". Ego vocem pastoris inquiro. Lege mihi hoc de Propheta, lege mihi de psalmo, recita de Lege, recita de Evangelio, recita de Apostolo. Inde ego recito Ecclesiam toto orbe diffusam et Dominum dicentem: Quae sunt oves meae vocem meam audiunt et sequuntur me 135. Quae est vox pastoris? Et praedicari in nomine eius paenitentiam et remissionem peccatorum per omnes gentes, incipientibus ab Ierusalem 136. Ecce vox pastoris, agnosce te, et sequere si ovis es.

Ecclesiam toto orbe diffusam innumerabiles Scripturae testantur.

33. "Sed illi codices tradiderunt, et illi thus idolis posuerunt, ille et ille". Quid ad me de illo et illo? Si fecerunt, non sunt pastores. Tu vocem pastoris edicito, quia nec de illis vocem pastoris annuntias. Tu accusas, non Evangelium; tu accusas, non Propheta, non Apostolus; de quo mihi vox ista loquitur, de illo credo; aliis non credo. Sed Acta proferes; Acta profero. Credamus tuis; crede et tu meis. Non credo tuis; noli credere meis. Auferantur chartae humanae, sonent voces divinae. Ede mihi unam Scripturae vocem pro parte Donati; audi innumerabiles, per orbem terrarum. Quis eas enumerat? Quis eas terminat? Tamen ut pauca commemoremus, Legem attende, primum Dei Testamentum: In semine tuo benedicentur omnes gentes 137. Et in psalmo: Postula a me et dabo tibi gentes hereditatem tuam et possessionem tuam terminos terrae 138. Commemorabuntur et convertentur ad Dominum universi fines terrae, et adorabunt in conspectu eius universae patriae gentium, quoniam ipsius est regnum et ipse dominabitur gentium 139. Cantate Domino canticum novum, cantate Domino omnis terra 140. Et adorabunt eum omnes reges terrae, omnes gentes servient illi 141. Quis enumerare sufficiat? Prope omnis pagina nihil aliud sonat quam Christum, et Ecclesiam toto orbe diffusam. Exeat mihi una vox pro parte Donati: quid magnum est quod quaero? Ecclesiam toto orbe diffusam perituram fuisse dicunt. Peritura praedicta est tot testimoniis mansura? Nec una vox ista per Legem, per Prophetas, per Cantica, pastoris est - neque enim illi verum dicere sine Dei Verbo potuerunt, quod est Christus - audi vocem Verbi, et ex ore Verbi.

34. Miratus fidem centurionis: Amen, inquit, dico vobis, non inveni tantam fidem in Israel. Propterea dico vobis quia multi ab Oriente et Occidente venient et recumbent cum Abraham et Isaac et Iacob in regno caelorum 142. Ab Oriente et Occidente multi venient. Ecce Ecclesia Christi, ecce grex Christi. Tu vide, si ovis es. Non enim latet te grex qui ubique est. Non habebis quod respondeas iudici tuo, quem non vis esse pastorem tuum; non habebis, inquam quod respondeas iudici tuo: "Nescivi, non vidi, non audivi". Quid est quod non scisti? Nec est qui se abscondat a calore eius 143. Quid est quod non vidisti? Viderunt omnes fines terrae salutare Dei nostri 144. Quid est quod non audisti? In omnem terram exivit sonus eorum, et in fines orbis terrae verba eorum 145.

Dimittite vocem lupi, sequimini vocem pastoris.

35. Sed recte a vobis quaeritur vox Christi, vox pastoris, quam oves audiant et sequantur. Non invenitis quid dicatis, vocem pastoris non habetis. Audite et sequimini. Dimittite vocem lupi, sequimini vocem pastoris. Aut date vocem pastoris. "Damus", inquiunt. Audiamus: "Damus et nos vocem pastoris". Audiamus. "In Canticis, inquiunt, canticorum loquitur sponsa ad sponsum, Ecclesia ad Christum". Novimus Cantica canticorum, sancta Cantica, amatoria Cantica, sancti amoris, sanctae caritatis, sanctae dulcedinis. Plane volo inde audire vocem pastoris, vocem dulcissimi sponsi. Ede, si quis habes. Audiamus. "Sponsa, inquiunt, dicit ad sponsum: Annuntia mihi quem dilexit, anima mea ubi pascis, ubi cubas 146. Et ille, inquiunt, respondet: In meridie". Manifesta tibi testimonia proferebam non erat quemadmodum aliter interpretareris: Postula a me, et dabo tibi gentes hereditatem tuam, et possessionem tuam terminos terrae 147. Commemorabuntur et convertentur ad Dominum universi fines terrae 148. Quid est quod milii de Canticis canticorum profers? Quod forte non intellegis. Etenim illa Cantica aenigmata sunt, paucis intellegentibus nota sunt, paucis pulsantibus aperiuntur 149. Tene et devote accipe aperta, ut merito tibi pandantur obscura. Quomodo eris penetrator obscurorum, contemptor manifestorum?

Verba Cant 1, 6-7 discutiuntur.

36. Ecce tamen ut possumus, Fratres, haec verba discutiamus. Aderit Dominus ut videatis ibi sanum intellectum. Primo, quod ab omnibus et imperitis facillime iudicatur, verba ipsa male distinguunt. Nunc audietis, nunc probabitis. Etenim sic se habet textus ipse lectionis. Sponsa loquitur ad sponsum: Annuntia mihi quem dilexit anima mea ubi pascis, ubi cubas 150. Quod sponsa sponso dicat, quod Ecclesia Christo dicat, nec nos dubitamus, nec illi. Sed omnia verba sponsae audi. Quare verbum quod adhuc sponsae est, vis tribuere iam sponso? Omnia quae dicit sponsa, dicat. Tunc respondebit sponsus. Audi evidentius hac distinctione quam dicturus sum: non invenies aliquid plus. Annuntia mihi quem dilexit anima mea ubi pascis, ubi cubas in meridie. Ipsa adhuc dicit: Ubi pascis, ubi cubas in meridie. Et vide quia ipsa adhuc dicit. Sequitur enim: Ne forte fiam sicut operta super greges sodalium tuorum 151. Puto omnes peritos imperitosque discernere genus masculinum et femininum. Operta, quaero cuius generis sit. Ab omni homine quaero: Masculini est, an feminini? Annuntia, inquit, mihi quem dilexit anima mea. Quem, cum dicit, masculum alloquitur, sponsum alloquitur. Quia vero femina virum alloquitur consequentia verba indicant: Annuntia mihi ubi pascis, ubi cubas in meridie, ne forte fiam sicut operta. Audi tu operta, ut fiant tibi haec aperta. Annuntia mihi quem dilexit anima mea ubi pascis, ubi cubas in meridie, ne forte fiam sicut operta super greges sodalium tuorum. Huc usque verba sponsae. Iam incipiunt verba sponsi de manifesto: Nisi cognoveris temetipsam - agnosce viriliter, femina, temetipsam: temetipsam inquit, nisi cognoveris; audi et reliqua: o pulchra inter mulieres 152 - Nisi cognoveris temetipsam o pulchra inter mulieres, exi tu in vestigiis gregum et pasce haedos tuos in tabernaculis pastorum, non in tabernaculo pastoris. Vide quomodo comminetur sponsus; vide quemadmodum in periculo, quamvis ille dulcis, abstulit de medio blandimenta. Quam blande illa! "Annuntia mihi quem dilexit anima mea ubi pascis, tibi cubas in meridie 153. Venit enim medius dies, quando ad umbracula concurrunt pastores; et forte latebit me ubi tu pascis et ubi cubas; et volo mihi annunties, ne forte fiam sicut operta, id est, sicut occulta, et non cognita. Ego enim manifesta sum, sed ne sicut operta, sicut celata incidam super greges sodalium tuorum". Omnes enim haeretici a Christo exierunt; omnes qui facti sunt pastores mali, habentes greges suos sub nomine Christi, illius sodales fuerunt, illius convivium acceperunt. Sodales enim dicuntur, tamquam unius convivii. Latina lingua sic dicti sunt sodales, quasi simul edales, eo quod simul edant. Audi illum in psalmo arguentem sodales malos, id est, unius convivii: Si inimicus, inquit, meus exprobrasset mihi, sustinuissem utique et si super me magna locutus fuisset. Tu vero unianimis meus, et notus meus, dux meus, qui simul mecum dulces capiebas cibos 154. Ergo multi sodales ingrati mensae dominicae exierunt foras; mali sodales fecerunt sibi suas mensas, erexerunt altaria contra altare: in eos ista timet incurrere.

Ecclesia transmarina de rebaptizatoribus sollicita.

37. Et si putas quia meridies Africa est - quamquam possem obtinere magis esse mundi meridiem partes Aegypti, et illas exustas sole regiones ubi pluvia non apparet, quia ipse est meridies ubi fervet medius dies. Ibi autem heremus plena milibus servorum Dei. Unde si ad meridiem locorum velimus advertere, quare non ibi pascat ille magis et ibi requiescat, quando ante praedictum est: Ubera erunt deserta heremi 155? - Sed ecce consentio, meridies Africa sit, Africa sit meridies. Hic sunt sodales mali. Ecclesia transmarina in aliquo suorum navigante ad Africam sollicita ne erret, invocat sponsum suum, et dicit ei: "Abundare audio haereticos in Africa, abundare audio rebaptizatores in Africa. Esse autem ibi tuos non minus audio. Et illud audio, et illud audio. Sed qui sint tui, a te volo audire. Annuntia mihi quem dilexit anima mea ubi pascis, ubi cubas in meridie 156, in illo meridie, ubi audio duas partes esse, unam partem ia Donati alteram universo tuo cohaerentem. Tu mihi dic quo eam ne forte velut operta, id est, incognita fiam super greges sodalium tuorum 157, incurram in greges haereticorum, conantes ponere lapidem super lapidem qui destruatur, ne irruam in rebaptizatores, annuntia mihi. Et ille qui commendat unitatem pastoris, qui in hac lectione dixit: Ego pascam 158 pastores autem reprobat qui multi esse voluerant, unitatem amiserunt, severissime non blande respondens, sed pro magnitudine periculi: Nisi cognoveris, inquit, temetipsam o pulchra inter mulieres 159: pulchra es inter mulieres, sed agnosce te. Ubi te agnoscis? In toto orbe terrarum. Si enim pulchra, unitas est in te. Ubi divisio, foeditas est, non pulchritudo. Nisi cognoveris temetipsam: in me credidisti, agnosce te. In me quomodo credidisti? Quomodo et illi mali sodales consentium Verbum carnem factum, natum ex Virgine, crucifixum, resurrexisse, ascendisse in caelum: in talem me credidisti, talem et illi sonant. Cognosce te et me: me in caelo, te in toto orbe terrarum". Unum quemlibet ex Ecclesia tamquam Ecclesiam Christus alloquitur. - Nam quomodo Ecclesia quaerit Ecclesiam? Secundum ipsos loquor. Annuntia mihi quem dilexit anima mea, ubi pascis, ubi cubas 160. Quid quaerit? Ecclesiam. Et ille tamquam ostendens Ecclesiam dicit: In meridie, sicut illi volunt. Respondeant mihi, quomodo Ecclesia quaerat Ecclesiam. Annuntia mihi quem dilexit anima mea. Quae loquitur? Ecclesia. Quid sibi vult annuntiari? Ubi pascis, ubi cubas, id est, ubi sit Ecclesia. Ecclesia loquitur, et interrogat ubi sit Ecclesia; et respondet ille, sicut putant: In meridie. Si in solo meridie est, ut dicunt in Africa, quomodo ipsa interrogat ubi ipsa sit? At vero portio Ecclesiae transmarinae bene interrogat de meridie, ne hic erret. - Alloquitur unumquodque membrum Ecclesiae suae Christus, tamquam suam Ecclesiam. Et quid dicit? Nisi cognoveris temetipsam o pulchra inter mulieres, exi 161. Exire, haereticorum est. Aut cognosce te, aut exi, quia si te non cognoveris, exitura es. Exitura quo? In vestigiis gregum, sequendo malos greges. Ne forte putes quia oves sequeris, si exis, audi quid sequitur: Exi tu in vestigiis gregum, et pasce haedos tuos 162, iam non oves. Nostis, Fratres, ubi erunt haedi. Ad sinistram erunt omnes qui exierunt ab Ecclesia. Manenti Petro dicitur: Pasce oves meas 163; exeunti haeretico: Pasce hoedos tuos 164.

Donatistae Habac 3, 3 male interpretantur.

38. "Est, inquiunt, et aliud testimonium". Nihilo minus contra te. Dic, audiamus. Erit sic contra te, quomodo, hoc quod putabas pro te. - "Si meridiem, inquiunt, interpretamini Aegyptum?". Multis quidem modis interpretamur meridiem:, et Aegyptum Possumus ad locum mundi, et ipsam Africam sic intellegere. Audi quid intellegam per meridiem; intellego fervorem spiritalium, flagrantem igne caritatis, splendentem lumine veritati. Nam dicitur in quodam psalmo: Dexteram tuam notam fac mihi, et eruditos corde in sapientia 165, dexteram non hoedos; et eruditos corde in sapientia, ipsi sunt meridies. Unde dicitur ad Prophetam: Et tenebrae tuae sicut meridies erunt 166. Multis. ergo modis possumus intellegere meridiem. Sed prorsus Africam intellego, omnino, Africam intellego. Accipio a te aliquid forte melius quam saperem, nisi a te commemorare. Africa sit meridies. Timet Ecclesia transmarina incidere in rebaptizatores; timet incidere tamquam ignota in greges sodalium, quaerit ab sponso suo, ut annuntiet illi ubi pascat, ubi cubet in meridie 167, quia in ipso meridie in aliis pascit, in aliis non pascit; in aliis cubat, in aliis non cubat - Audiat consilium, veniat ad catholicam Ecclesiam, non incurrat in greges sodalium, non pascat hoedos suos. - Sed dic aliud quod te dicebas, esse dicturum. "Propheta, inquit, ait: Deus ab Africo veniet 168; et iam ubi Africus, utique Africa". O testimonium! Deus ab Africo veniet, et ab Africa veniet Deus! Alterum Christum in Africa nasci et ire per mundum haeretici annuntiant! Rogo quid est: Deus ab Africa veniet? Si diceretis: Deus in Africa remansit, utique turpiter diceretis. Nunc autem etiam: Veniet ab Africa, dicitis. Novimus ubi sit natus Christus, ubi sit passus, ubi in caelum ascenderit, ubi discipulos miserit, ubi eos Sancto Spiritu impleverit, ubi per, totum mundum evangelizare iusserit, et obtemperaverunt, et impletur orbis terrarum Evangelio.

De donatistarum origine.

39. "Ergo tu mihi, inquit, expone quid est: Deus ab Africo veniet". Dic totum, et fortassis intelleges. Deus ab Africo veniet, et sanctus de monte umbroso 169. Tu mihi expone, si iam ab Africa, quomodo de monte umbroso? De Numidia nata est pars Donati. Ipsi missi sunt primo in dissensionem et tumultum et scandalum, quaerentes ingens vulnus. Numidae miserunt. Secundus Tigisitanus misit. Ubi sit Tigisi, notum est. Qui missi sunt clerici, extra congregaverunt ab Ecclesia, ad it clericos Carthaginis accedere noluerunt, visitatorem posuerunt, a Lucilla suscepti sunt. Auctor totius huius mali Numida haereticus fuit. In Numidia, unde ventum est huc cum tanto malo, muscarium vix invenitur, in cupsonibus habitant. Quomodo mons umbrosus in Numidia? Die mihi ergo. Noli huc usque recitare: Deus ab Africo, exigo sequentia: Et sanctus de monte umbroso. Sed ostende mihi partem Donati a Numidia de monte umbroso venire. Invenis nuda omnia, pingues quidem campos, sed frumentarios, non olivetis fertiles, non ceteris nemoribus amoenos. Unde ergo mons umbrosus in Numidiae partibus. unde hoc scandalum venit?

Prophetiam Habac 3, 3 Augustinus exponit.

40. "Tu mihi, inquit, ergo expone quid est: Deus ab Africo veniet, et sanctus de monte umbroso". Vide quam facile exponam. Primo illud audi quod ait Dominus: Oportebat Christum pati et resurgere tertio die, et praedicari in nomine eius paenitentiam et remissionem peccatorum per omnes gentes, incipientibus ab Hierusalem 170. Ecce unde veniet: Incipientibus, cum dixit, inde utique se in sanctis suis ad alias gentes venturum esse praedixit. Lege divisionem terrae filiorum Israel omnibus tribubus in libro Iesu Nave. Aperte ibi dictum est: Iebus ab Africo, quae est Hierusalem 171. Lege, quaere, et invenies. Utinam cum inveneris, credas; utinam animositatem deponas. Iebus ab Africo, quae est Hierusalem. Et Dominus: Incipientibus ab Hierusalem 172: hoc est: Deus ab Africo veniet. Quomodo ergo a monte umbroso? Evangelium iam lege. De monte Oliveti Christus ascendit in caelum. Sequere. Et quid lucidius? Audis: ab Africo; audisti: de monte umbroso. Legem recitamus. Evangelium recitamus. Audisti: Incipientibus ab Hierusalem; audi: Per omnes gentes. In eodem Propheta sequere verba illa quae contempsisti, verba illa quae praetermisisti: Deus ab Africo veniet, et sanctus de monte umbroso; cooperiet montes umbra eius, et gloria eius plena est terra 173. Per omnes ergo gentes, incipientibus ab Hierusalem 174. Quomodo, incipientibus ab Hierusalem? Deus ab Africo veniet, et sanctus de monte umbroso id est, a monte Oliveti, ubi ascendit in caelum, unde misit discipulos suos, ubi etiam ascensurus ait: Non est vestrum scire tempora, quae Pater posuit in sua potestate, sed accipietis virtutem ex alto, et eritis mihi testes - videte quomodo incipit Evangelium - et eritis mihi testes in Hierusalem, et in Iudaea et in Samaria, et usque in totam terram 175. Ergo Deo veniente Christo, et nomen eius, et praedicatio Evangelii eius ab Hierusalem, id est, ab Africo, et a monte umbroso, id est, a monte Oliveti, quia per omnes gentes diffamatum est Evangelium, operiet montes umbra eius, id est refrigerium eius, protectio eius, et laudis eius plena est terra 176. Cantate ergo cum tota terra canticum novum, non canticum vetus cum angulo terrae.

De viro cyrenensi et Iosepho ab Arimatea.

41. Dicunt et aliud. "Cyreneus, inquiunt, quidam Simon angariatus est, ut tolleret crucem Domini" 177. Legimus, sed quid te adiuvet, volo scire. "Cyreneus, inquit, Afer est. Quare ipse angariatus est qui crucem tolleret". Ubi sit Cyrene, forte nescis: Lybia est, Pentapolis est, contigua est Africae, ad Orientem magis pertinet. Vel in distributione provinciarum Imperatorum cognosce: Imperator Orientalis mittit iudicem ad Cyrenen. Breviter respondeo. Ubi est pars Donati, non invenitur Cyrene; ubi est Cyrene, non invenitur pars Donati. Manifesta veritas convincit errorem. Det mihi Cyrenen, ubi est pars Donati; det mihi partem Donati, ubi est Cyrene. Manifestum enim est, Fratres, in Pentapoli Ecclesiam esse catholicam partem ibi Donati non esse. Sed securi irrideamus flendos, et fleamus ridendos. Quid dicis? Meritum Cyrenensis huius magnum commemoras, quia tulit crucem Domini 178, et Afrum dicis. Orientalis est. Lybia enim duobus modis dicitur, vel ista quae proprie Africa est, vel illa Orientis pars, quae contigua est Africae, et omnino collimitanea. Sed Afer fuerit Cyrenensis. Beatum putas, quod angariatus crucem tulit? Quanto melius forte diceret alius in Arimathia remansisse Ecclesiam Christi? Quia Ioseph ille dives ab Arimathia, habens ante oculos regnum Dei, non angariatus, non coactus venit ad crucem Domini. Cum ceteri formidarent, petiit a Pilato sepeliendum corpus Domini, de ligno deposuit, obsecutus est funeri, in sepulcro condidit, laudatus est in Evangelio. Quia ergo de Arimathia fuit iste pius exhibens tantum obsequium corpori Domini, in Arimathia remansit Ecclesia? Aut si magis vos delectat angariatus, id est, qui cogitur tollere crucem, recte ergo faciunt Imperatores catholici, qui vos cogunt ad unitatem.

DE OVIBUS
IN EZECHIEL XXXIV, 17-31

Deus fecit sibi oves quas pascat.

1. Verba quae cantavimus continent professionem nostram quia oves Dei sumus. Nec importune poscimus cum lacrymis eius misericordiam cuius oves sumus. Diximus enim: Ploremus ante Dominum qui fecit nos, quoniam ipse est Dominus Deus noster 1. Ne quisquam plorans se exaudiri posse desperet, commemorata est necessitudo quaedam exaudiendi nos Deo: Quoniam ipse est Dominus Deus noster, qui fecit nos 2. Ille Deus noster; nos populus pascuae eius et oves manuum eius 3. Pastores homines, vel etiam patres familias domini pecorum, oves quas habent non ipsi fecerunt, oves quas pascunt non ipsi creaverunt. Noster autem Dominus Deus, quia Deus et creator est, fecit sibi oves quas habeat et quas pascat. Nec alter instituit quas ipse pascit, nec quas ipse instituit alter pascit. Ploremus ergo ante illum. Neque enim in bono sumus, cum in hoc saeculo sumus. Cum enim placebimus Domino in regione vivorum 4, tunc detergentur lacrymae nostrae 5, et dicemus ei laudes, qui nos exemit de vinculis mortis, pedes nostros a lapsu, oculos nostros a lacrymis, ut placeamus Domino in regione vivorum 6, quia difficile est ut ei placeatur in regione mortuorum 7. Est autem et hic unde illi placeamus, eius misericordiam in nos deprecando, a peccatis nos quantum possumus abstinendo, in quantum autem non possumus confitendo atque plangendo. Ita sumus in hac vita sperantes aliam vitam plorantes in spe, immo plorantes in re, gaudentes in spe 8.

Ecclesiae praepositi oves sunt et pastores.

2. Professi ergo in hoc cantico quia oves eius sumus, populus pascuae eius, oves manuum eius, audiamus quid ad nos loquatur tamquam ad oves suas. Pridem pastoribus loquebatur superiore lectione 9. Praesenti autem et hodierna ovibus loquitur. In illis ergo eius verbis nos cum tremore audiebamus, vos cum securitate. Quid ergo in istis verbis hodiernis? Numquid vicissim nos cum securitate, vos cum tremore? Non utique. Primo, quia et si pastores sumus, pastor non solum quod dicitur ad pastores, cum tremore audit, sed etiam quod dicitur ad oves. Si enim securus audit quod ad oves dicitur, non est illi cura de ovibus 10. Deinde iam et tunc diximus Caritati vestrae 11, duo quaedam in nobis esse consideranda: unum quod christiani sumus, alterum quod praepositi sumus. Quod ergo praepositi sumus, inter pastores deputamur, si boni sumus. Quod autem christiani sumus, et nos vobiscum oves sumus. Sive ergo Dominus pastoribus loquatur, sive ovibus, nos omnia cum tremore oportet audire, nec recedat sollicitudo de cordibus nostris, ut ploremus ante Dominum qui fecit nos 12.

3. Audiamus itaque, Fratres, unde Dominus oves improbas corripiat, et quid promittat ovibus suis. Et vos, inquit, oves meae, haec dicit Dominus Deus 13. Primo, quanta felicitas est esse gregem Dei, si quis cogitet, Fratres, etiam in istis lacrymis et in istis tribulationibus magnum gaudium concipit. Neque enim in eius grege est, quem lupi possunt flagellare, aut cuius somnum possunt captare praedones. Illi enim dictum est: Qui pascis Israel 14, de quo dictum est: Non dormitabit nec dormiet qui custodit Israel 15. Vigilat ergo ille super nos vigilantibus nobis, vigilat et dormientibus nobis. Si ergo de pastore homine securum est pecus hominis, quanta esse debet nostra securitas pascente Deo, non tantum quia pascit nos, sed etiam quia fecit nos?

Iudicis sententiam attendamus.

4. Una est nostra sollicitudo quae nobis imponitur: audire vocem pastoris. Et est nunc tempus audiendi, quia ille nondum assumpsit tempus iudicandi 16. Qui loquitur, modo tacet. Loquitur enim in praecepto, tacet in iudicio. Ideo dicit quodam in loco: Tacui, numquid semper tacebo? 17 Quomodo tacuit, cum hoc ipsum loquendo dixerit? Qui dicit: Tacui, non tacet, quia et hoc ipsum dicere: Tacui, non tacere est. Audio ergo te loquentem in tot praeceptis, in tot sacramentis, in tot paginis, in tot libris. Audio denique in hoc ipso quod dicis: Tacui, numquid semper tacebo? 18 Quomodo ergo tacuisti? Quia nondum dico: Venite benedicti Patris mei percipite regnum 19. Et nondum dico aliis: Ite in ignem aeternum, qui. paratus est diabolo et angelis eius 20. Et haec ipsa ita nondum dico, ut iam praedicam. Ultimam sententiam quam dicturus est iudex, in tabella scripturus manu sua, ultra quam sententiam nihil iam iudicaturus est, partes non audiunt: illis foras exeuntibus scribitur. Attonitae sunt ambae partes atque suspensae, contra quam vel pro qua sententia illius procedat. Magnum secretum iudicis, unde secretarium nominatur. Magnus timor eorum qui in causa sunt; quid ille cogitet, et quid scribat ignoratur. Et homo est, et illi de quibus iudicat, utique homines sunt. Ille autem Deus noster est, et nos populus pascuae eius et oves manuum eius 21. Et cum sit ille Creator, nos creatura; ille immortalis, nos mortales; ille invisibilis, nos visibiles; noluit nos in hac vita latere, quam ultimam sententiam in fine dicturus sit. Nemo ante dicit: "Damno" qui vult damnare; nemo ante dicit: "Ferio" qui vult ferire.

Dei patientia ad poenitentiam nos adducit.

5. Magna ergo lenitas, magna misericordia, magna mansuetudo. Sed si non abutamur patientia eius ad nostram nequitiam 22, et illo nostra portante peccata, nos quasi ad faciendum ei onus augeamus peccata peccatis; quasi ut ille plus portet, qui non laborat cum portat. Peccata nostra quibus adhuc parcit, quia adhuc sustinet, illius ostendunt patientiam nostram cumulant sarcinam. Ignoras, inquit, quia patientia Dei ad paenitentiam te adducit? 23 Patientia illa est, quam taciturnitatem vocat, de qua dicit: Tacui, numquid semper tacebo? 24 Ergo cum argueret quosdam et diceret: Qui praedicas non furandum, furaris; qui dicis non adulterandum, adulteras 25, et cetera, ait: An divitias bonitatis eius et longanimitatis contemnis? 26 Quia ille bonus est, quia longanimis, quia videt et tacet, quia videt et sustinet, putas illum iniquum? Ignoras quia patientia Dei ad paenitentiam te adducit? Et vide si semper tacebit, qui modo tacet. Tu autem, inquit, secundum duritiam cordis tui et cor impaenitens, thesaurizas tibi iram in die irae et revelationis iusti iudicii Dei, qui reddet unicuique secundum opera sua 27. Ergo tacet, numquid semper tacebit? Item dicit post quaedam enumerata peccata: Haec fecisti, et tacui, id est: haec fecisti et non vindicavi; suspicatus es iniquitatem, quod ero tibi similis 28. Et re vera hoc cogitant multi, cum fecerint multa mala, et mali sibi accidere nihil viderint, non tantum placent cis facta sua mala, sed etiam Deo placere putant: in tantum procedit impietas, ut et Deum sibi similem existimet impius contemptor. Et cum Deus cum adducat monendo, docendo, hortando, corripiendo, ad similitudinem suam non solum non sequitur similitudinem Dei, sed Deum vult ducere ad similitudinem suam. Haec est iniquitas maior quam ipsa peccata, a quibus se non corrigit. Suspicatus es iniquitatem, quod ero tibi similis. Et quid sequitur? Arguam te 29. Quare hoc? Tacui, numquid semper tacebo? Itaque, Fratres, quoniam sermo iste, qui de ore Dei procedit 30, et me terret et vos - omnes enim unam spem habemus bonam in illo, et omnes pariter timere debemus, ne illo offenso non inveniamus quod sperabamus, sed experiamur quod contempsimus - audiamus omnes tamquam oves Dei, dum loquitur qui tacet, dum monet nos, et nondum iudicat nos qui fecit nos, dum vacat audire. dum licet et legere.

Zizania frumentis mixta toleremus.

6. Et vos, inquit, oves meae, haec dicit Dominus Deus: Ecce ego iudico inter ovem et ovem, et arietes et hircos 31. Quid hic faciunt hirci in grege Dei? In eisdem pascuis, in eisdem fontibus, et hirci tamen sinistrae destinati dextris miscentur, et prius tolerantur qui separabuntur. Et hic exercetur ovium patientia ad similitudinem patientiae Dei. Separatio enim ab illo erit, aliorum ad sinistram aliorum ad dexteram. Nunc autem ipse tacet, tu vis loqui. Sed unde dico: Tu vis loqui? Unde ipse tacet. A vindicta iudicii, non a verbo correptionis. Ipse nondum separat, tu vis separare. Ipse mixta tolerat, qui seminavit. Si ante ventilationem frumentum vis esse purgatum, tuo vento, pessime ventilaberis. Licuerit servis dicere: Vis, imus, et colligimus ea 32? Stomachati enim sunt, videndo zizania, et doluerunt segeti bonae permixta zizania. Et dixerunt: Nonne bonum semen seminasti? Unde ergo apparuerunt zizania? 33 Ille rationem reddidit unde apparuerunt; non tamen permisit ut ante tempus evellerentur 34. Quamvis et ipsi servi stomachati adversus zizania, consilium tamen et praeceptum a domino expetiverunt. Displicebant illa inter segetem, sed videbant servi, quia si vel in ipsis zizaniis evellendis aliquid sua sponte facerent, ipsi zizaniis numerarentur. A Domino expectaverunt praeceptum, iussionem regis sui quaesierunt: Vis, imus, et colligimus ea? Et ille: Non. Et reddidit inde causam: Ne forte, cum vultis colligere zizania, eradicetis simul et triticum 35. Sedavit ab indignatione, nec reliquit in dolore. Grave enim videbatur servis esse zizania inter frumentum, et vere grave erat. Sed alia est conditio agri, alia quies horrei. Tolera, ad hoc enim natus es. Tolera, quia forte toleratus es. Si semper bonus fuisti, habeto misericordiam; si aliquando malus fuisti, noli perdere memoriam. Et quis est semper bonus? Facilius, si te Deus diligenter discutiat, inveniet te etiam nunc malum, quam tu te semper bonum. Ergo toleranda sunt zizania haec inter frumentum, hirci inter arietes, hoedi inter oves. Quid autem ille de frumento? In tempore, inquit, messis, dicam messoribus: Colligite primum zizania, et alligate fasciculos ad comburendum ea, triticum autem meum recondite in horreo 36. Transiet ergo agri concretio, veniet messis discretio. Exigit de nobis modo Dominus patientiam quam proponit in se, dicens tibi: "Ego certe si modo voluero iudicare, numquid inique iudicabo? Ego si modo voluero iudicare, numquid falli potero? Si ego qui semper recte iudico et qui falli non possum, differo iudicium meum; tu ignorans quemadmodum iudicandus sis, audes tam praepropere iudicare?". Videte, Fratres, quemadmodum illis servis volentibus ante tempus eradicare zizania, hoc opus nec in messe concessit. Ait enim: In tempore messis dicam messoribus. Non ait: Dicam vobis. Sed quid, si ipsi servi messores erunt? Non. Nam exponens omnia singillatim: Messores, ait, angeli sunt 37. Homo ergo carne septus, carnem portans, aut forte caro totus, id est, caro corpore, carnalis animo, audes ante usurpare officium alienum, quod nec in messe erit tuum? Hoc de separandis zizaniis. De hircis quid? Cum venerit Filius hominis, et omnes angeli cum eo, sedebit in sede gloriae suae, et congregabuntur ante eum omnes gentes, et separabit eas, sicut pastor separat oves ab hoedis 38. Et veniet, et separabit. Veniet messis, et separabuntur. Modo ergo tempus separationis non est, sed tolerationis. Nec ideo ista dicimus, Fratres, ut corripiendi dormiat diligentia. Immo vero ne in illud iudicium incauti veniamus, et caeci negligentes caecitatem nostram subito nos ad sinistram inveniamus, disciplina exerceatur, iudicium non praecipitetur.

Iudicium timeamus.

7. Quid ergo Dominus? Ecce ego iudico inter ovem et ovem, et arietes et hircos 39. Ego iudico. Magna securitas, ipse iudicat, securi sint boni. Iudicem ipsorum nullus adversarius corrumpit, nullus advocatus circumvenit, nullus testis illudit. Sed quantum securi sunt boni, tantum timeant mali. Non talis iudicat, cui aliquid abscondatur. Numquid enim Deus iudicans quaesiturus est testes, per quos discat qui sis? Unde potest falli qui sis, qui noverat quid esses futurus? Te interrogat, non alium de te. Dominus, inquit, interrogat iustum et impium 40. Interrogat autem te, non ut discat a te, sed ut confundat te. Habentes ergo iudicem talem, quem nemo contra nos fallat, nemo pro nobis, sic agamus ut eius iudicium venturum non timeamus, sed exspectemus et desideremus. Numquid enim frumenta timent ne mittantur in horreum? Immo optant vehementer et desiderant. Numquid oves timent ne ponantur ad dexteram? Immo nihil cis tam tardum est quam donec fiat. Hi vero ex animo et tota sinceritate dicunt, cum orant: Adveniat regnum tuum 41. Mali vero hominis in his verbis et cor trepidat et lingua titubat. Quomodo enim dicis: Adveniat regnum tuum? Ecce veniet. Qualem te inveniet? Sic ergo age, ut securus ores. Et si quid forte inest in conscientia errati atque peccati, habes in ipsa oratione medicinam: Dimitte nobis debita nostra, sicut et nos dimittimus debitoribus nostris 42. Voluit enim Deus sic te esse debitorem ut habeas debitorem. Peccando quippe inimicum te facis Deo, sed attende ne forte tu habeas inimicum. Dimitte, et dimittetur tibi 43. Quod facis qui potes in peccato inveniri, hoc in te faciet qui de nullo peccato poterit iudicari. Si autem ut homo in peccato positus, peccatori tuo non parcis, nec tuam in illo conditionem respicis, nec de cetero lapsum fragilitatis tuae horrescis; quid tibi facturus est, qui tam securus iudicat, quomodo qui numquam peccat?

Praeveniamus faciem Dei in confessione.

8. Danda ergo opera est purae conscientiae. Et si forte aliquis inest scrupulus, praeveniamus faciem eius in confessione 44. In psalmo nunc, cum cantaretur, audivimus: Praeveniamus faciem eius in confessione. Praeveniamus eum, ne nos ipse praeveniat. Post confessionem non afferet ultionem, si et tu post confessionem non repetas iniquitatem. Praeveni antequam praeveniaris. Quia enim venturus est certum est. Perdes, si non desideras quod futurum est. Nam et te nolente venturus est. Numquid eum dilaturus es, recusando ne veniat? Sicut noverat horam qua iudicari debuit, sic novit et horam qua debeat iudicare. Veniet ille, tu vide qualis futurus sis. Hodie inest scrupulus, hodie sit confessio, hodie renuntietur scrupulo. Hodie dimittitur, hodie laxatur. Non est ut dicas: "Differt Deus veniam". Tu noli differre medicinam tuam. Habes enim aliquid in animo quod te angat. Et si angit, et sollicitat. Utique in domo tua si esset aliquis lapis offendens oculos tuos, iuberes cum auferri de medio, maxime si aliquem paulo maiorem hospitem in domo tua esses recepturus. Cum ergo Deum invocas, in te vocas. Quomodo veniet ad te, cui locum quo recipias non mundasti? Sed minus idoneus es auferre de corde tuo, quod tibi ipse fecisti? Ipsum invoca ut mundet; ipsum invita ut intret. Dum tamen quod facturus es modo facias, cum loquitur monendo et tacet iudicando.

Deus iudicat inter ovem et ovem.

9. Dixit hic hircos, dixit arietes, et iudicat inter eos. Et quid eis dicit? Numquid non sufficit vobis, quia bona pascua pascebatis? Et reliquias pascuae vestrae inculcabatis pedibus vestris, et potabatis aquam quae subsidebat - id est, quae pura et tranquilla erat - et reliquam pedibus vestris turbabatis: et oves meae inculcationes pedum vestrorum depascebant, et conturbatam pedibus vestris aquam potabant 45. Quid est hoc? Pascua Dei bona sunt, et fontes Dei puri sunt. Habemus haec in Scripturis sanctis. Qui sunt ergo, qui quod tranquillum est inde bibunt, et quod mundum est inde pascuntur, et conculcant reliquias et turbant aquam ut oves aliae conculcatas herbas accipiant et aquam conturbatam bibant? Et hoc utique videtis displicere pastori, qui dicit dum fiunt ista: Ego iudico inter ovem et ovem 46, ad hoc utique ne fiant. Sunt multi qui tranquille discunt, perturbate docent, et cum habeant doctorem patientem, saeviunt in discentem. Quam nos enim tranquille doceat ipsa Scriptura, quis nescit? Venit ergo aliquis, et legit praecepta Dei, legit et capit, capit tranquillus de tranquillo bibens, de viridi et mundo pascens. Venit aliquis audire ab illo aliquid. Indignatur, perturbat, tarditatem aliquando serius intelligentis accusando, turbatum facit minus intellegere quod poterat audire tranquillus.

Solvat Deus tarditatem, donet veritatem.

10. Nec hoc ideo dixerim, Fratres, quia non est aliquando corripienda duritia, quam ipsa tanta veritatis tranquillitas corripit, dicens: O insensati et tardi corde ad credendum! 47 si ista fiunt ea dilectione, qua volumus curam incutere hominibus, ad incutiendam diligentiam intentionis, et ad serenandam forte nubem mentis suae, quam de curis saeculi contraxerunt, et forte cogitando alia inutilia, quod utile est audire non possunt. Deinde etiam si in se quisque videat tarditatem, non sine causa ille accusatur, ut Deum roget et solvat tarditatem, donet veritatem. Aut enim si negligentia nostra minus intellegimus quod audivimus, utique negligentia corripienda est. Aut si tarditas est, cum fuerit accusata, erit unde rogetur Deus. Nec doctores ergo tales reprehendendi sunt, sed qui hoc faciunt animo amaro, animo invido, ipsi conculcant pascua, et turbant fontes. Quidquid forte noverunt ita volunt nosse, ut alii illud non noverint. Malignae mentis homines, tartareo zelo pleni, livido non in corpore sed in corde, legerunt et intellexerunt. Cum interrogati fuerint: "Multum est ad te, ego tibi ista credam? et tu dignus es ista legere vel audire?". Quid turbas aquam? Ambobus fons manat. Quid conculcas herbas communes? Non tu pluisti ut nascerentur.

De bona conversatione coram hominibus curandum.

11. Est aliud in his verbis; quod non absurde possit intellegi. Sunt homines qui putant sibi in bene vivendo sufficere conscientiam et non valde curant quid de illis alter existimet, ignorantes quia cum homo viderit hominem bonae conscientiae negligentius viventem, passim se cuilibet et ubilibet coniungentem, habentem scientiam quod nihil sit idolum, et tamen in idolio recumbentem, conscientia illius cum sit infirma, aedificatur non ad ea quae perscrutatur, sed ad ea quae suspicatur 48. Neque enim homo par tuus, frater tuus, intrare potest in conscientiam tuam quam novit Deus. Conscientia tua coram Deo, conversatio tua coram fratre tuo. Si de te ille aliquid mali suspicans, perturbatus aedificatur ad aliquid faciendum quod te putat facere, cum sic vivis, quid prodest quia venter conscientiae tuae hausit aquam puram, et ille de tua negligentia conversationem habet turbatam?

Aliquando nil remanet quaerendum nisi conscientiae testimonium.

12. Et audis tales, cum corripiuntur ne ista faciant, respondere nobis et dicere: "Apostolus dixit: Si hominibus placere vellem, Christi servus non essem" 49. Et hic aquam turbas, pascua conculcas. Attende melius, ne et tibi aquam turbes, quod ait Apostolus: Si hominibus placere vellem, Christi servus non essem. Optime accipio, apostolicam sententiam libenter agnosco. Sed aliud in Apostolo non legisti? Placete omnibus per omnia, sicut et ego omnibus per omnia placeo, non quaerens quod mihi prodest, sed quod multis, ut salvi fiant 50. Rursus eumdem Apostolum non audisti? Sine offensione estote Iudaeis et Graecis, et Ecclesiae Dei 51. Tertio eumdem Apostolum non audisti? Providemus enim bona, non solum coram Deo, sed etiam coram hominibus 52. Ait ergo ille: "Expone itaque mihi, quomodo intellegam diversa atque contraria, hac dicentem Apostolum: Si hominibus placere vellem, Christi servus non essem 53; hac dicentem: Placete omnibus per omnia, sicut et ego omnibus per omnia placeo 54; hac dicentem: Gloriam nostra haec est, testimonium conscientiae nostrae 55; hac dicentem: Providemus bona non solum coram Deo, sed etiam coram hominibus 56". Si tranquillus audias, si tibi ipsi aquam tuae mentis non perturbes, quantum potero, fortassis exponam. Sunt homines temerarii iudices, detractores, susurrones, murmuratores, quaerentes suspicari quod non vident, quaerentes etiam iactare quod nec suspicantur: contra tales quid remanet, nisi testimonium conscientiae nostrae 57? Neque enim, Fratres, etiam in illis quibus placere volumus, gloriam nostram quaerimus, aut gloriam nostram quaerere debemus, sed illorum salutem, ut si bene ambulamus, nos sequendo non errent. Imitatores nostri sint, si nos Christi 58; si autem nos non Christi, imitatores sint Christi. Ipse enim pascit gregem suum, et cum omnibus bene pascentibus ipse solus est, quia omnes in illo sunt. Non ergo utilitatem nostram quaerimus, quando placere hominibus volumus, sed gaudere hominibus volumus, sed gaudemus eis placere quod bonum est, propter ipsorum utilitatem, non propter nostram dignitatem. Contra quos autem dixerit Apostolus: Si hominibus placere vellem, Christi servus non essem 59, manifestum est. Et propter quos dixerit: Placete omnibus per omnia, sicut et ego omnibus placeo per omnia 60, manifestum est. Utrumque dilucidum, utrumque tranquillum, utrumque purum, utrumque non perturbatum. Tu tantum pasce et bibe, noli conculcare et turbare.

Finem bonorum operum in hominum laude ne posuerimus.

13. Nam et Dominum ipsum Iesum Christum magistrum Apostolorum utique audisti: Luceant opera vestra coram hominibus, ut videant bona facta vestra, et glorificent Patrem vestrum qui in caelis est 61, id est, qui vos fecit tales. Nos enim populus pascuae eius, et oves manuum eius 62. Ille ergo laudetur qui te fecit bonum si bonus es, non tu qui per te ipsum non poteras esse nisi malus. Quid vis autem in contrarium ducere veritatem, ut quando boni aliquid facis, te velis laudari; quando mali aliquid facis, Dominum velis vituperari? Utique enim qui dixit: Luceant opera vestra coram hominibus 63, ipse dixit in eodem sermone: Nolite facere iustitiam vestram coram hominibus 64. Sed sicut tibi in Apostolo ista contraria videbantur, sic et in Evangelio. Si autem non perturbes aquam cordis tui, et hic agnosces pacem Scripturarum, et habebis cum cis et tu pacem. Si autem tu cum eis habere nolueris pacem, tu in te committis litem tuam illae non amittent pacem suam. Propter illos enim qui se hominibus iactando commendant, et ita ventilant bona opera sua, ut finem bonorum operum suorum in laude hominum ponant, eamdemque laudem hominum quasi pro mercede computent bonorum operum suorum, de his dicitur: Amen dico vobis, perceperunt mercedem suam 65. Contra eos dicitur: Cavete iustitiam vestram facere coram hominibus. Proinde sequitur: ut videamini ab eis 66. Ultra non porrexit intentionem, hic fecit finem. Nolite sic facere coram hominibus quidquid boni facitis, ut videamini ab eis, ut ipse sit finis boni operis vestri, videri ab eis. Nolite ergo sic, ut videamini ab eis. Hac autem non ibi ponit finem, ut videamur ab hominibus, coram quibus vult esse bona facta nostra, sed ait: Luceant opera vestra coram hominibus, ut videant bona opera vestra 67. Non quievit, neque hic remansit, sed duxit hinc te sursum et tulit te a te - caderes enim, si esses in te - et ubi tutus esses posuit te. Videant, inquit, bona opera vestra, et glorificent Patrem vestrum qui est in caelis 68. Noli tu irasci, quia ille glorificatur. Apud illum esto, et in illo glorificaberis. Ut non glorietur, ait Apostolus, omnis caro coram illo 69. Ergo sine gloria remanebimus? Non. Ait enim ipse: Qui gloriatur, in Domino glorietur 70. Nam et testimonium conscientiae nostrae ita nobis gloria est, quia in illo est. Nam si ita est gloria nostra, ut nobis placeamus et efficiamur placentes nobis, valde stulto homini placet qui sibi placet.

14. Curemus ergo, Fratres, non tantum bene vivere, sed etiam coram hominibus bene conversari, nec tantum curare habere bonam conscientiam sed quantum potest nostra infirmitas, quantum vigilantia fragilitatis humanae, curemus nihil etiam facere quod veniat in malam suspicionem infirmo fratri, ne forte puras herbas mandendo et puras aquas bibendo, conculcemus pascua Dei, et oves infirmae conculcatum manducent, et turbatum bibant. Et vae, propter istum qui dicit: Ego iudico inter ovem et ovem 71.

Hirci in fine ab ovibus separabuntur.

15. Pro istis haec dicit Dominus Deus ad eos: Ecce ego iudico inter ovem fortem, et inter ovem imbecillam 72. Aliud aliquid dicat. Iam audivimus de his qui conculcant herbas et perturbant aquas. Audiamus aliud genus mali, et magnum genus mali. Postea de hircis nullam facit mentionem. Semel illos nominavit, ut sciremus esse. Ipse enim illos bene novit. Postea sic loquitur, tamquam omnes oves sint. Primo quomodo ipse videt, postea vero quomodo nos videmus, locutus est. Hirci enim quia insunt, et quia in fine separabuntur, notum sit ovibus: modo tamquam inter ovem et ovem discerno. Non scit nisi praedestinatione et praescientia oves et hircos ille solus, qui praedestinare potuit, qui praescire. Modo quia omnes sub signo Christi sunt et omnes ad gratiam Dei accedunt, ovem te putas, hircum te forte Deus novit. Sed tamquam ovis audi quod audis: Ecce ego iudico inter ovem fortem, et inter ovem imbecillam.

Haeretici Dei oves, dispergunt.

16. Quoniam lateribus et humeris vestris impellebatis, et cornibus vestris percutiebatis, et omne quod deficiebat comprimebatis, quoadusque dispergeretis eas foras 73. Quis hoc non intellegat? Quis non exhorrescat? Si nullae oves fores sunt non est factum. Si autem multas oves foras errare plangimus, vae quorum humeris et lateribus et cornibus factum est. Non enim haec facerent, nisi fortes oves. Qui sunt fortes? De suis viribus praesumentes. Qui sunt fortes? De sua iustitia gloriantes. Non diviserunt oves, non foras miserunt nisi qui se iustos esse dixerunt. Humeris audaces ad impellendum, quia non portant sarcinam Dei; latera mala, conspirantes amici, societas pertinaciae; cornua erecta, elata superbia. Impelle lateribus et humeris, ventila cornibus, mitte foras quod non emisti. Certe ipsa tota causa est, quia tu iustus et alii iniusti, et indignum erat ut iustus esset cum iniustis, indignum videlicet, ut frumenta essent inter zizania 74, indignum ut oves inter hircos pascerent, donec pastor veniret qui in separando non erraret. Itane tu angelus eradicans zizania? Non te agnoscerem angelum eradicantem zizania, nec si iam messis venisset 75. Ante messem non tu, sed quisquis fuerit, non est verus. Qui designavit messores, designavit et tempus. Possent et homines se angelos dicere. Invenimus fortasse in Scripturis et homines dictos angelos, sed tamen ego tempus messis attendo. Angeli tibi nomen potes imponere, tempus messis non potes breviare. Itaque falsum dicis quia sis, quia nondum venit quando sis. Proinde cum venerit, et veri messores missi fuerint, nescio ubi te inveniant, utrum purgandum qui in horreo recondaris, an alligandum qui in ignem proiciaris. Ideo enim dico "forte", quia non audeo iudicare. Modo te foris doleo. Utrum sis futurus intus, ignoro.

Donatistarum superbia reprobanda.

17. Interim audi ex alio Scripturae testimonio de te scriptum esse, cum vivis, et noli velle zizania eradicare quando tempus non est, sed tu ipse intro redi cum tempus est. Dicit alia Dei Scriptura: Filius malus ipse se iustum dicit 76. Hi sunt humeri et latera et cornua tua. Male fortis, quanto melius esses infirmus. Male fortis, sed non sanus. Male fortis phreneticus caedit et medicum. Dicis te perfectum, ut facias defectum. Quanto potius, quanto utilius esses infirmus, ut ille te perficeret, qui novit imperfectum 77. Apostolus Paulus, vas electionis 78, ne extolleretur in revelationibus - quod dicere non auderemus, nisi ipsi dicenti crederemus - In magnitudine, inquit, revelationum ne extollar, datus est mihi stimulus carnis meae, angelus satanae, qui me colaphizet 79. Ne cornua erigeret colaphizari se dicebat. Propter quod, inquit, ter Dominum rogavi, ut auferret eum a me. Et dixit mihi: Sufficit tibi gratia mea, nam virtus in infirmitate perficitur 80. Quam est ergo utilior infirmitas quae perficitur, quam illa firmitas quae impellit oves, quae ventilat ut excludat. Filius ergo malus es, tu te iustum dicis. Filius malus ipse se iustum dicit, exitum autem suum non abluit 81. Attendite, Fratres mei, sententiam quamdam brevem numero verborum, sed ingentem pondere veritatis. Iustum se dicit, ut exeat et excludat. Iustum se dicit, sed malus est: ideo exitum suum non abluit. Quid est, non abluit? Non purgat, non defendit, non excusat. Quare enim te separasti? Quare existi? Quare tibi tremit cor quando audis ex libris divinis: Ex nobis exierunt, sed non erant ex nobis 82, si tamen illa mala fortitudo, qua oves Dei impellis et impingis et ventilas, permittit tremorem ad cor tuum? Nam utique cum audis: Ex nobis exierunt, sed non erant ex nobis, ille loquebatur qui in Ecclesia erat. Ecclesia toto orbe diffusa est, tu quid facis foris? Neque enim ego annuntio Ecclesiam toto orbe diffusam. Prophetae annuntiaverunt, Apostoli annuntiaverunt, ipse Dominus annuntiavit Ecclesiam toto orbe diffusam. Modo cum psalmus legeretur, audivimus: Non repellit Dominus plebem suam - tamquam quaereretur - quoniam in manu eius, inquit, fines terrae 83. Ipse non repellit, et tu impellis. Impellis, ventilas, excludis. Iactas traditores, non probas. Cornua sunt ista ventilantis, non mansuetudo pascentis. Ecce plebs Dei in finibus terrae. Ecce plebs Dei gemens et plorans ante Deum qui eam fecit 84, dicit in psalmo ipsi Domino ante quem plorat: A finibus terrae ad te clamavi, cum angeretur cor meums 85. Vide quemadmodum se humiliat in angore cordis. Et quid sibi praestitum dicit? In petra exaltasti me. In petra Christo exaltasti, non de monte Donato praecipitasti. I nunc, et iacta cornua, extende latera, infla humeros tuos et impelle oves, et dic: "Iustus sum". Respondebit tibi Scriptura: Malus, non iustus. Filius malus ipse se iustum dicit 86. Si iustus es, quid exis foras? Quid eicis foras? Quid cum his quos eicis facis foras? Tamquam ovis hircos fugisti? Melius ab ipsis a pastore ad dexteram separaris, quam cum ipsis ad sinistram confutaris. Hirci erant, tu ovis, pasceres cum hircis. Quid te pascua, quid te fontes offenderant? Postremo quid te ipse pastor offenderat, qui ad tempus gregem utrumque permiscuit, qui etiam sibi quando libet hoc bene facienti, tamen separationem in finem servavit? Neque enim ille etiam si modo separaret, erraret. Ille in finem differt, tu ante tempus separas. Non exspectas finem, nesciens quando tibi sit finis. Unde hoc, nisi quia et ipsos quos tamquam hircos accusasti, falso accusasti? Nam si verum accusasses. non te separasses. Tua separatio, illorum est purgatio. Zizania erant, quid ea voluisti ante tempus separare? Cum ipsis permixtum, triticum esses, et eodem agro radicareris, eadem pluvia rigareris. Quare ergo existi? Numquid invenis causam? Quos accusas, non convincis. Exeundo autem ante tempus et te separando, ipse convinceris. Vide quia filius malus es. Ipse te iustum dicis, exitum autem tuum non abluis. Ego non tibi dico: Tu es potius traditor. Quod si dicam facile probo. Sed ideo nolo dicere, quia tui fecerunt, non tu fecisti. Non tibi imputo facta aliena, etiam tuorum. Tuum factum attendo. Quod foris es, arguo; exitum tuum arguo. Prorsus omnia removeo, quae in vos dici possunt. Omitto ebriositates vestras, fenus et usuras super usuras. Omitto greges et furias Circumcellionum. Omitto haec omnia, et quaecumque alia enumerare non possum. Non omnes forte apud vos ista faciunt. Ille qui ibi ista non facit, ille cui displicent ista quae ibi fiunt; ipse ergo accedat, ipse loquatur. Non ei obicio crimen alienum, abluat exitum suum. Vides quia recte illi dicitur: Filius malus ipse se iustum dicit. Dominus enim dicit, qui verum dicit: Filius malus ipse se iustum dicit. Non ego, sed ipse. Sed vult ut ego dicam iustum? Veniat, bonos fructus in catholica pace afferat, in catholica pace custodiat, quia et

fructus non est, ubi non est cum tolerantia. Et fructum, inquit, afferent cum toterantia 87. Vis videre quemadmodum grandinatus sis? Audi ex alio loco: Vae his qui perdiderunt tolerantiam 88.

Verae Christi Ecclesiae notae apud Donatistas non inveniuntur.

18. Modo aliquem putate cogitare, quia et saepe contingit, ubi sit christianus. Motus est, ut sit christianus, attendit in nomen Christi concurrere genus humanum. Nulla temporali proposita commoditate vult esse christianus, non ut maiorem amicum conciliet, non ut ad concupitam uxorem perveniat, non ut aliquam pressuram huius saeculi evadat, quamquam multi etiam sic intrantes corriguntur ingressi. Sed faciamus aliquem cogitantem de anima sua, et volentem esse christianum. Attendit ubi duas partes videt, quaerit causas, quare se illi ab illis separaverunt. Respondent illi: "Separavimus nos tamquam iusti a peccatoribus", quasi vero caeco loquantur audienti quid dicant, non videnti quid agant. Si itaque inspiciens morem ipsorum, et ea quae paulo ante commemoravi, dicat illis: "Rogo vos, iustos vos dicitis, et ideo vos recte separasse contenditis. Quare apud vos sunt tales et tales?", Et illi fortasse quia negare non audent, quia ea dicuntur quae oculis obiciuntur: "Sunt quidem apud nos tales, sed numquid omnes sumus tales?".

"Optime. Video ergo te foris cum peccatoribus. Quare non intus? Merces enim separationis tuae esse debuit cum peccatore non vivere. Si foris sic esses, ut quales te fingis fugisse non haberes, quoquo modo ferrem separationem tuam". Attendat ergo iste cupiens esse christianus, ubi sit christianus. Videt illos separatos quasi a peccatoribus, plenos peccatoribus. Rursus attendat Ecclesiam Christi secundum probabilem vitam morum generis humani, secundum quos mores potest etiam ipse veniens de saeculo utcumque iudicare. Videat et hic aliquos sobrios, aliquos ebriosos, aliquos patientes pauperes, aliquos rapinam rerum alienarum appetentes, et cetera talia. Videt hic, videt et ibi. Attendat iam Deum, quid dicat de Ecclesia sua. Invenit Dominum dicentem per omnes gentes Ecclesiam suam. Invenit Deum etiam in ista similitudine zizaniorum dicentem: Ager est hic mundus 89. Non ager est Africa, sed hic mundus. Per totum mundum frumentum, per totum mundum zizania - tamen ager est mundus, seminator Filius hominis, messores angeli 90, non principes Circumcellionum - crescere utrumque usque ad messem, non crescere zizania et decrescere frumenta, sed utrumque crescere usque ad messem. Quam messem? Ipsum audi: Messis est finis saeculi 91. Audit haec plane, et recte iudicans quid dicit? "Non ero in illa concisione. Hac ero, et bonus ero in nomine eius cuius ero. Et bonus ero, non me ipsum bonum faciens, sed ab illo fieri exspectans, non me ipsum bonum et iustum dicens, sed ab illo dici desiderans". Intrat, fit catholicus. Ecce ipse abluit ingressum suum, ablue et tu exitum tuum. Non potes: Filius enim malus ipse se iustum dicit, exitum autem suum non abluit 92.

Sponsus in caelo est, sponsa in tota terra.

19. Lateribus et humeris vestris impellebatis, et cornibus vestris percutiebatis, et omne quod deficiebat comprimebatis, quoad usque dispergeretis eas foras. Et salvabo oves meas 93. Sicut detestanda illorum iniquitas et crudelitas, ita laudanda pastoris nostri, vere Dei nostri, misericordia: salvabit oves suas. Forte, Fratres mei, quamvis per minimos servos suos, forte per indignos hoc facit, cum hoc dicimus: Salvet oves suas, audiant vocem pastoris sui et sequantur eum 94. Non quaerant Ecclesiam ex ore hominum. Ex ore Dei quaerant, ex ore Christi quaerant. Ille quem dicit impium impius est, quem dicit iustum iustus est, quem dicit ovem ovis est, quem dicit hircum hircus est 95. Ipse est veritas, ipse loquatur, ab illo Ecclesia quaeratur. Dic nobis, Domine, ubi est Ecclesia tua? Et ille omnibus: "Ubi ego sim scitis?". Respondeant Omnes: "In caelo ad dexteram Patris 96". "Integra fides: hanc docui, hanc seminavi, sed per mundum seminavi. Cum me, inquit, confitemini in caelo, venit vobis certe in mentem ille psalmus: Exaltare super caelos, Deus. Ecclesiam quaeritis? Legite quod sequitur: Et super omnem terram gloria tua 97". Ibi, Fratres, ubi dictum est: Exaltare super caelos Deus de Christo resurgente et ascendente, ibi statim sequitur: Et super omnem terram gloria tua. Sponsus in caelo est, sponsa in terra est. Ille super omnes caelos, illa super omnem terram. O haeretice, credis quod in caelo non vides, negas quod in terra vides! Dicat ergo haec, dicat et audiatur: Salvet oves suas. Et salvabo, inquit, oves meas, et iam non erunt in vastationem, et iudicabo inter ovem et ovem 98.

Christus, quem David praesignabat, verus est pastor.

20. Et excitabo super eas pastorem unum 99. Nonne ipse in superiori lectione dixerat: Ego pascam 100? Modo excitat pastorem unum ille qui pascit. An forte intra tam parvum intervallum lectionis taedio affectus est pascendo, et excitavit pastorem cui commendaret curam ovium, ut esset ipse securus? Audiamus quem pastorem dicit; et ibi intellegimus, quare et ipse pastor etiam excitato isto pastore ipse pascat, et solus pascat. Excitabo super eas pastorem unum, et pascet eas servus meus David, ipse pascet eas 101. Prophetiam esse de Christo veniente ad homines ex semine David, cito intellegitis, Fratres, si tempora cognoscatis. Iste propheta Ezechiel tempore captivitatis fuit, quae facta est ex transmigratione populi in Babyloniam. A tempore David usque ad tempus huius transmigrationis, generationes sunt quatuordecim 102. Ecce quanto post dicit: Et David pascet eas. Si hoc diceretur tempore Noe, aut tempore Abraham aut tempore Moysi, aut tempore saltem ipsius Saulis, cui successit in regno David, recte intellegeremus de ipso David filio lesse dictum esse hoc, quod ipse futurus esset pastor gregis Dei, cui regnanti populus ille commissus est. Nunc vero iam regnaverat David, iam de vita ista exierat, iam patribus appositus erat, iam pro merito suo quiescebat 103. Quid est quod dicit: Excitabo David et faciam eis eum pastorem unum 104, nisi quia David ille est, qui venit ex semine David 105? Quomodo ergo erigit nobis pastorem Deus? Quem pastorem unum? Et pascet eas servus meus David. Iam dudum ipse pascebat nos. Modo pascit nos servus eius David. Quare tamquam alter? Nam utique cum ille pascebat, Deus pascebat. Et cum Deus pascebat, Pater et Filius et Spiritus Sanctus pascebat. Modo excitatur et fit tamquam alter pastor. Sed non alter. Non alter secundum formam Dei, quia in forma Dei ipse et Pater unus Deus. In forma autem servi tamquam alter excitatur ut pascat, quia maior est Pater 106. Audi unum pascentem, et Christum pascentem: Ego et Pater unum sumus 107. Audi excitari Christum pascentem: Pater maior me est 108. Unus ergo pascit; quia cum in forma Dei esset, non rapinam arbitratus est esse aequalis Deo 109. Excitatur autem ut pascat, quia semetipsum exinanivit, formam servi accipiens 110. Hoc et hic ipsa verba testantur: Pascet eas servus meus David. Servus, in forma servi. Servus, quia semetipsum exinanivit, formam servi accipiens, in similitudine hominum factus, et habitu inventus ut homo. Humiliavit semetipsum, factus obediens usque ad mortem, mortem autem crucis 111. Excitetur ergo ut pascat. Propter quod Deus, inquit, eum exaltavit a mortuis, et donavit ei nomen quod est super omne nomen 112. Iam excitato servo suo David, iam excitata forma servi quam posuit ad dexteram suam 113, donavit ei nomen quod est super omne nomen 114. Vide quemadmodum pascat, quam late pascat: Ut in nomine Iesu omne genu flectatur, caelestium, terrestrium, et infernorum 115. Ad quam angustam partem latum possessorem vanitas haeretica impingis? An tantum fidis superbis humeris et cornibus tuis, ut non congreges ad pastorem, sed et ipsum pastorem a grege coneris excludere? Pascet eas servus meus David. Audite oves pascentem vos David. Audite vocem David pastoris vestri, non vocem latronum, non ululatus luporum. Pascet eas servus meus David. Ipse pascet eas 116. O commendare! Ipse pascet eas. Nemo se dicat pascere praeter ipsum: Ipse pascet eas. Qui vult pascere, in illo pascat, quia ipse pascet eas. Deus paulo ante dicebat: Ego pascam. Modo dicit: Ipse pascet eas. Respondeat Filius, et dicat nobis: "Utrumque vere dictum est. Ego et Pater unum Sumus 117. Qui dicit: Ego pascam non mentitur dicendo: Ipse pascet; et cum dicit: Ipse pascet, non mentitur dicendo: Ego pascam". Non credis, inquit, quia ego in Patre et Pater in me est? Philippe, qui me videt, videt et Patrem 118. Recte dicitur: Ego pascam recte dicitur: Ipse pascet. Distinctio est, non separatio, Ipse pascet eas. Nolite oves expavescere. Non relinquit vos qui dixit: Ipse pascet eas. Deus pascit, Pater et Filius et Spiritus Sanctus, ipse Deus pascit. Sed distinguenda erat forma servi, non separanda et alienanda et in aliam personam constituenda. Accepit in se Creator creaturam, non mutatus est Creator in creaturam. Assumpsit quod non erat, non amisit quod erat.

Pastor est Christus, pastor est et Pater.

21. Pascet eas servus meus David. Ipse pascet eas, et erit eis in pastorem, et ego Dominus ero illis in Deum 119. Attendite Fratres. Videte unitatem deitatis et personarum tamen distributionem, ne dicamus cum esse Filium qui Pater est, aut eum esse Patrem qui Filius est. Ecce dixit: Ipse pascet eas: qui paulo ante dixerat: Ego pascam eas. Et erit eis, inquit, in pastorem, et ego Dominus ero illis in Deum. Expone nobis Domine. Nemo aquam turbet; quod purum manat de puro fonte potemus. Quid enim quasi singillatim quod dixisti: Erit ipse in pastorem, ego ero in Deum, tamquam ipse sit pastor noster, tu sis Deus noster? Quare Domine tu non es pastor noster, et ille non est Deus noster? Tranquille audi, esto mansuetus ad audiendum verbum, ut intellegas. Forte enim modo audit me aliqua auris diversa sentiens et haeretico veneno tabefacta, et irridet me dicentem Patrem et Filium unum Deum, cum non irrideat tot milia fratrum habentium animam unam 120. Et dicit mihi: "Ecce aperte Deus dicit: Erit eis in pastorem servus meus David, quem tu ipse Christum intellexisti, nec aliter potest intellegi. Rationem enim reddidisti, haec esse dicta cum iam dormisset David. Christus ergo erit eis in pastorem; ego Dominus, ait, ero illis in Deum. Ille in pastorem, ille in Deum. Tu mihi ergo expone, quid est: Ego pascam 121". Quis dicebat: Ego pascam? Certe Deus loquens dicebat: Ego pascam. Quomodo non separavit Christum pascendo, cum diceret: Ego pascam sic non separavit Christum deitate cum diceret: Ego Deus. Ecce pastor est Christus, pastor est et Pater. Sic Deus est Pater, Deus est et Christus. Sicut a pastore Christo non separas Patrem, sic a Deo Patre non separas Christum. Habet cum Filio Pater pascendi miserationem, habet cum Patre Filius divinitatis aequalitatem. Sed nisi ita diceret, putares cum esse Patrem qui est Filius. Ergo et ad unitatem deitatis te admonuit et ad personarum distributionem, ut quod dicit: Ille pascet, et ego ero illis in Deum; non se separans a Filio pascente, nec Filium separans a se dominante, et in Patre intellegas Deum Filium, et in Filio intellegas pastorem Patrem. Ego, inquit, Dominus ero illis in Deum, et servus meus David princeps in medio eorum 122. Quare: in medio eorum? Quia Verbum caro factum est, et habitavit in nobis 123. Princeps in medio eorum. Inde et mediator Dei et hominum 124, quia Deus cum Patre, quia homo cum hominibus. Non mediator homo praeter deitatem; non mediator Deus praeter humanitatem. Ecce mediator. Divinitas sine humanitate non est mediatrix, humanitas sine divinitate non est mediatrix. Sed inter divinitatem solam et humanitatem solam mediatrix est humana divinitas et divina humanitas Christi. Et servus meus David princeps in medio eorum. Ego Dominus locutus sum 125: non nescio quis haereticus. Ego Dominus locutus sum.

Dei testamentum omnino valere debet.

22. Et disponam ad eos testamentum pacis 126: per ipsum utique qui ait: Pacem meam do vobis, pacem meam relinquo vobis 127. Hoc est testamentum Patris nostri, testamentum pacis est. Quaelibet hereditas dividatur inter consortes, pacis hereditas dividi non potest. Pax nostra Christus est. Pax facit utraque unum, non duo de uno. Ipse enim pax nostra, dixit, qui fecit utraque unum 128. Testamentum Dei est, hereditas pax est. A concordibus consortibus possideatur, non a litigantibus dividatur. Et disponam ad eos testamentum pacis. Vigilate haeretici, audite a pastore testamentum pacis, venite ad pacem. Irascimini christianis Imperatoribus, quia testamenta vestra valere noluerunt in domibus vestris 129. Videte quam digna sit poena. Et quid est quod testamentum vestrum non valet in domo vestra? Quid est? Quantum est? Dolor iste admonitio est, nondum damnatio. Voluit enim Deus compati testamento pacis suae. Condoles testamento tuo, si non stet testamentum tuum in domo tua. Certe moriturus es, et quid agatur in illa domo postea nesciturus. In illa enim die perient, inquit, omnes cogitationes eius 130, et non cognoscet amplius locum suum 131. Non ergo sciturus quid postea agatur in domo tua cum mortuus fueris, doles tamen non stare testamentum tuum in domo tua. Christus mortuus resurrexit 132, de caelo respexit ut stet testamentum ipsius 133. Evigila ex dolore tuo, corrigere ex cruciatu tuo. Ligno male curvo nosti calorem solere adhiberi. Corrigat te dolor iste. Nondum est flamma ignis aeterni. Tamquam calor foci est admotus curvo cordi tuo, ut hinc admoneatur et corrigatur. Dole, prorsus recte doles, non stare testamentum tuum in domo tua. Domus Dei cor tuum est. Si vis valere testamentum tuum in domo tua, quare non vis valere testamentum Dei in domo sua? Dimittis filiis tuis parietes, et si aliter filios tuos divisuros noveris, quam tu disposueris, doles. De una domo vilissima, de tecto ruituro, quantam curam habes, quantam sollicitudinem concipis. Quemadmodum ardentibus febribus, prementi morbo, ipsi morti urgenti resistis, quantum potes, anhelans verba extrema, ut impleas testamentum. Quot iurisperitos consulis, quantas fraudes, ut stet testamentum tuum contra ipsam legem Imperatoris inquiris? De proximo tibi respondet Deus: Noli fraudes quaerere, noli calumniosas formulas aucupari. Vis stare testamentum tuum? Stet in te meum. Doles, quia acquisitionem tuam tollit alius, quem nolebas. Quid de hereditate mea tam lata, tam pia? In semine tuo benedicentur omnes gentes 134: dixi ego servo meo, dicit tibi Deus, et credidit cum haec non videret 135. Tu vides, et negas. Ecce ille factum testamentum servavit, tu apertum discindis. Tunc enim testamentum servatum est, quando auditum est. Tunc apertum est, quando impletum est. Usque ad manus tuas servatum est testamentum. Certe heres vis esse. Numquid sic tecum contendit coheres tuus, ut dicat tibi: "Tolle istam

partem, ego illam", aut: "Tolle tu minorem, et ego maiorem"? Non dicit: "Simul dividamus", sed: "Simul habeamus". Hoc enim voluit qui testatus est. Aperi, et lege. Et clamas: "Ne incenderetur, ego feci; ne incenderetur, ego servavi". Ne incenderetur, tu servasti? Aperi, et vide quia unde incendereris servasti, quamvis te servasse absit ut credam quem video non servare quod iubet. Et ponam ad eos testamentum pacis.

Interrogemus si est caritas in tus in corde.

23. Et exterminabo bestias malas a terra 136. Bestias, hostes testamenti pacis. De istis bestiis dicitur in alio psalmo: Increpa feras calami 137. Quid est: feras calami? Bestias adversarias sanctae Scripturae, quia calamo scriptae sunt. Exterminabo bestias malas a terra: et inhabitabunt in eremo in spe 138. Quid est: in eremo? In solitudine. Quid est: in solitudine? Intus in conscientia. Magna solitudo, qua non solum nullus hominum transit, sed nec videt. Ibi habitemus in spe, quia nondum in re. Etenim totum quod foris est nostrum, fluctuat tempestatibus et tentationibus saeculi. Est interior eremus, ibi interrogemus fidem nostram. Interrogemus si est ibi caritas intus. Videamus si non labia sonant, sed et pectus, cum dicimus: Dimitte nobis debita nostra, sicut et nos dimittimus debitoribus nostris 139. Si verum sonat, si verum dicimus ubi nemo hominum videt, ibi est eremus ubi requiescimus in spe. Quia transit haec omnis tribulatio, et quae spes erat fiet res, et erit totum nostrum in re. Quia iam conspicui nobis erimus et non erit ovis tamquam abscondita, cogitatio. Et non erit eremus conscientia, quia omnes sibi noti erunt et cogitationes suas ignotas non habebunt, cum venerit Dominus, et illuminaverit abscondita tenebrarum; et manifestabit cogitationes cordis, et tunc laus erit unicuique a Deo 140. Nunc vero vides duos homines in tribulatione, cor ipsorum videre non potes. Forte alius conscientia mordetur, alius in conscientia, tamquam in cremo, requiescit. Et habitabunt in eremo in spe: et somnum habebunt 141, id est, quietem tamquam alienatis sensibus ab omni strepitu saeculi, intus sibi requiescent, in rivis. In ipsa intus eremo sunt rivi quidam memoriae manantes, liquores divinos scaturientes ex mente Scripturam tenentis et recolentis. Etenim quod legisti, quod audisti, si purum et liquidum et sanctum memoriae mandaveris, cum coeperis in illa interiore cremo, id est, in bona conscientia requiescere, eliquatur de interioribus mentis tuae, et manat quodam modo recordatio verbi Dei, et cum ceteris requiescis in spe et dicis: "Verum est, bene mihi est, ipsa est spes mea, hoc mihi promisit Deus, non mentitur, securus sum". Et ista securitas somnus est in rivis. Et somnum habebunt in rivis 142.

24. Et dabo eis in circuitu collis mei benedictionem 143. Mons licet sit, collis licet sit, in circuitu eius bene sit nobis. Collis ipse Christus est. Sic enim ipse in medio nostri, nos sumus in circuitu eius. Iam dudum enim dixerat: David princeps in medio eorum 144. Et quia princeps, ideo collis: lenis, non arduus et difficilis ascendenti, sed si non de alto pedes ponat. Et do eis in circuito collis mei benedictionem: et deferam imbrem in tempore suo 145, pluviam verbi Dei. Est enim imber et malus, qui deicit domum super arenam constitutam cui magnum est ut resistat domus super petram fundata 146. Tentationis enim imber est, ruinam quaerens, non terram rigans. Non erit talis imber iste, quem se dicit deferre Dominus. Quid enim ait? Imbres benedictionis erunt 147. Suspectum te fecerat nominatus imber: imbres erunt benedictionis, non tentationis. Imbres benedictionis erunt.

Terra nostra dabit fructum suum.

25. Et vide quo proficit ille imber. Et ligna quae in campo sunt, dabunt fructum suum 148. In campo, in planitie quadam non arduis, in facilitate quadam vitae. Facilitatem quamdam vitae huius, nihil in se habentem ardui, laboriosi, difficilis, campum dixit. Qualis est vita multorum fidelium in Ecclesia Dei, habentium coniuges, filios, domos suas. Velut in campo sunt ligna, arduum nihil ascendere valuerunt. Sed accipiant imbrem, dabunt et haec ligna fructum suum 149. Horum lignorum fructus est: Frange esurienti panem tuum, et egenum sine tecto induc in domum tuam 150. Talibus lignis dicebat Apostolus: Non quia quaero datum, sed requiro fructum 151. Et ligna quae in campo sunt, dabunt fructum suum: et si non habent maiorem, habent tamen quemdam suum. Et terra dabit generationem suam: tota terra. Et inhabitabunt in terra sua 152. Iam campi, colles, montes dabunt generationes suas. Quod potest campus? Quod potest collis? Quod potest mons? Solus agricola agnoscatur. Et habitabunt in terra sua in spe. Videtis quia ea promittit, quae hoc tempore donat nobis. Quamdiu dicit, in spe, adhuc in hoc tempore intellego. Cum enim pervenerimus ad promissa, iam non erit spes, sed res ipsa erit.

26. Et scient quoniam ego sum Dominus, in eo cum confregero furcas iugi eorum: furca quibus premitur collum eorum 153. Domine frange furcas, quibus haeretici premunt colla infirmorum. Quid enim tam angustum et furca compressum, quam: "Noli audire Christum, audi me"? Remove furcam respirare permitte. Nescio quid dicas. Audio vocem pastoris mei: Per omnes gentes, incipientibus ab Ierusalem 154. Sine me sequi pastorem. Quid premis? Tolle furcam de collo meo, tollam iugum lene Domini mei 155. Haec audit, et premit. Domine, non vult haereticus furcam suspendere, tu furcam frange. Crux Domini sursum levat, furca haeretici deorsum premit. Sed confringentur: In eo cum confregero furcas iugi eorum. Dominationem enim suam volunt hominibus imponere, volentes eos esse sub se, non sub Deo. In eo cum confregero furcas iugi eorum: et eximam eos de manu eorum, qui eos in servitutem redigebant 156. Quid est: in servitutem redigebant? Ad peccatum eos cogebant. Omnis enim qui facit peccatum, servus est peccati 157. Videte quid eis persuaserint, Fratres, ut dicant: "Illi de nobis reddent rationem. Nos oves sumus. Quo duxerint sequimur". Ovis es? Pastorem audi, non lupum 158.

Errores, inter se dissentientes, contra unitatem omnes consentiunt.

27. Et non erunt adhuc in vastationem gentibus 159. In omnibus enim gentibus non desunt, alii hic, alii ibi. Non illi ibi qui hic, sed tamen non desunt furcis prementes colla fidelium, nec hic, nec ibi. Dissentiunt inter se, contra unitatem omnes consentiunt. Unitas autem non, dissentit a se, sed contra omnes dissentientes a se ubique pugnat, ubique laborat. Sed est requies in eremo. Et non erunt adhuc in vastationem gentibus, et bestiae terrae iam non comedent eos 160. Audientes vocem pastoris, eruentur a dentibus luporum. Bestiae illae calami non comedent eos, volentes ad sensum suum convertere Scripturas, ab apertis Scripturis avertentes aures, volentes se audiri, et Scripturas non audire. Et bestiae terrae non comedent eos, et inhabitabunt in spe. Videte quoties ostendat, quia quod nunc promittit, hic promittit: de rebus loquitur, quas adhuc hic exhibet. Et non erit qui eos terreat 161. Quomodo non erit qui eos terreat? Non erit prorsus. In Domino confido 162. Iam cum coeperit dicere homo: In Deo laudabo sermonem, in Domino laudabo verbum 163, non in me, illi laudant verbum in se, dicentes: "Quod vobis dicimus credite". Nos laudamus verbum in Domino, dicentes: "Quod nobis dicitur a Domino credamus". Non erit qui nos terreat, quia: In Deo laudabo sermonem, in Domino laudabo verbum: in Deo speravi, non timebo quid faciat mihi homo 164: Non erit qui eos terreat.

Gentiles christianorum dissentionem christianis obiciunt.

28. Et excitabo eis plantarium pacis 165. Testamentum pacis, plantarium pacis. Germinet quod plantat Deus et extirpetur quod seminavit haereticus. Quod plantavit Deus de se, de Ecclesia sua; de se in caelo, de Ecclesia in terra; de se super omnes caelos, de Ecclesia per omnes terras; hoc plantavit Deus. "Veni autem huc, esto in parte Donati, in sola Africa est Ecclesia": non plantavit Deus, non agnosco plantam Dei. Eradicandum est quod loqueris, non rigandum. Et excitabo eis plantam pacis: et iam non erunt qui exterminentur fame in terra 166. Vere, Fratres, quia fames est, quaerite et videte quantam famem patiantur. Et quod peius est, circum os habent escam sed non manducant; prorsus quomodo aegri fastidio saepe moriuntur, non quia deest quod comedant, sed quia comedere nolunt et aversantur. Nam utique et Scripturae ista loquuntur, et hic utique et ibi sonat psalmus: Commemorabuntur et convertentur ad Dominum universi fines terrae, et adorabunt in conspectu eius universae patriae gentium 167. Ecce esca est posita in vasculo. Si sanus esses et manducares, numquid ibi remaneres? Et iam non erunt qui exterminentur fame in terra, et iam non portabunt maledictum gentium 168. Vere, Fratres, in tantum culmen in nomine Christi erecta est Ecclesia, ut iam confundantur omnes maledici, nec audeant maledicere. Hoc solum illis remansit, quod contra nos dicant: "Quare inter vos non consentitis?". Gentiles pagani qui remanserunt, non habentes quid dicant contra nomen Christi, dissentionem christianorum christianis obiciunt. Ergo quicumque ab haereticis transierint ad Catholicam, non habebunt hoc opprobrium gentium. Nec portabunt maledictum dissentionis, quia permanent in radice unitatis, in plantatione caritatis: Non portabunt maledictum.

29. Et scient, quoniam ego sum Dominus Deus eorum, et ipsi populus meus domus Israel, dicit Dominus Deus 169. Ecce sunt oves, ecce est et vinca. Quomodo cum de vinea loqueretur Isaias, arguens quamdam vineam malam ne diceret vitis: "Non intellexi"; exposuit in fine dicens: Vinea autem Domini Sabaoth, domus Israel est 170, ne dicerent: "Non nobis dictum est, sed vineae nescio cui". Sic et hic, cum locutus esset de ovibus, ad extremum ne quis dicat: "Forte sunt aliquae oves Dei nescio ubi, quas curat Deus, et ego illas non novi", quamquam absurdus est nimis humano sensui qui ista cogitaverit, tamen pastor ille compatiens infirmis usque ad tales cogitationes descendit, et quae essent oves eius, apertissime exposuit. Et vos oves meae, et oves gregis mei, homines estis 171. Sed qui homines? Omnes homines? Non. Beatus enim cuius est Dominus Deus spes eius 172. Et: Quam bonus Deus Israel rectis corde! Beatus vir cuius est Dominus Deus ipsius 173.

Deus communiter omnibus se ad fruendum dat.

30. Super omnes est Deus. Tamen nescio quomodo non facile quisquam audet dicere: "Deus meus", nisi qui in eum credit, et qui eum diligit. Ipse dicit: "Deus meus". Tuum tibi fecisti, cuius es. Hoc amat ipse. Prorsus dulcedine affectus tui, et secura et praefidenti dilectione dic: "Deus meus". Securus dicis, verum dicis, quia tuus est, et non fecisti ut non sit alterius. Non enim sic dicis: "Deus meus", quomodo: "equus meus". Equus enim tuus est, non equus alterius. Deus et tuus est, et eius qui sic dixerit: "Deus meus", quomodo dicis tu. Singuli dicunt: "Deus meus", et: "Deus meus". Ille omnium est, communiter omnibus se ad fruendum praebens, in omnibus integer, in singulis integer. Non enim qui dicunt Deum meum singuli dividunt inter se. Si sermo iste quem iacto lingua, et sono constante litteris et syllabis totus ad singulos pervenit, nec dividunt illum inter se qui audiunt; si sermo ad aures corporis corporaliter sonans, in propinquo clarius, in longinquo languidius, ab omnibus tamen audientibus totus excipitur, non inter se syllabatim eum dividentibus, sed omnibus totum accipientibus, quanto magis ille Deus ubique praesens, implens omnia 174, non propinqua clarius, et longinqua languidius, sed pertendens a fine usque ad finem fortiter et disponens omnia suaviter 175, aequaliter possidetur ab omnibus! Lux ista, Fratres mei, certe corporea, de caelo fulget, oritur, occidit, circuit, de loco in locum mutatur. Tamen procedunt in ea et diriguntur omnium oculi. Et omnium oculi pariter eam possident, non eam dividunt. Nullus in ea dives limitem fixit, nec prior praeoccupando ut videret, oculos pauperis aut exclusit aut angustavit. Dicat pauper: "Deus meus"; dicat dives: "Deus meus". Minus ille habet, plus hic habet, sed argentum, non Deum. Ut pervenerit ad Deum, Zacheus dives dedit dimidium patrimonii sui 176; ut perveniret Petrus, retia et navem dimisit 177; ut perveniret vidua, duo minuta dedit 178; ut perveniret pauperior, calicem aquae frigidae porrexit 179; ut perveniret penitus pauper et egenus, solam bonam voluntatem tribuit. Diversa dederunt, sed ad unum pervenerunt, quia non diversa amaverunt. Sic et vos homines, oves Dei, oves gregis Dei, nolite perturbari temporalibus diversitatibus vestris, quod alii in honore, alii sine honore, alii cum pecunia, alii praeter pecuniam alii pulchri corpore, alii minus pulchri, alii aetate fessi, alii iuvenes, alii pueri, alii viri, alii feminae. Deus omnibus aequaliter adest. Ille apud eum plus habet loci, qui plus attulerit, non argenti, sed fidei. Et vos, inquit, oves meae, et oves gregis mei, homines estis; et ego Deus vester, dicit Dominus Deus 180. O beatos nos tali possessione, et tali possessore! Nam et possidet nos, et possidemus illum. Possidet nos ut colat nos, et possidemus illum ut colamus illum. Sed nos colimus tamquam Deum, ille colit tamquam agrum. Ille nos colit ut fructum feramus 181, nos cum colimus ut fructum demus. Totum ad nos recurrit, ille nostri non eget. Dabo tibi, inquit, hereditatem tuam et possessionem tuam fines terrae 182: ecce possessio ipsius sumus. Dominus, inquit, pars hereditatis meae, et calicis mei 183: ecce possessio nostra est. Sed tamen, quia distinctione: Vos homines estis, ego Dominus Deus vester, dicit Dominus Deus 184 noster.

SERMO HABITUS DIE DOMINICA IN BASILICA CELERINAE
DE VERBIS MICHEAE PROPHETAE UBI DICITUR:
"QUID DIGNUM OFFERAM DOMINO?
CURVABO GENU DEO EXCELSO?" ET CETERA

1. Lectiones divinorum eloquiorum, cum recitarentur, audivimus. Ea nobis est materies loquendi proposita. Inde sapere debemus, inde seminare quod sapimus, adiuvante illo in cuius manu sunt, sicut scriptum est: Et nos et sermones nostri 1. Nec frustra alio loco scriptum est: In Domino laudabo sermonem, in Domino laudabo verbum 2. Hoc laudatur in Domino quod dat Dominus. Quamvis ergo infirmi simus, vasa tamen sumus eius. Capimus quantum possumus, communicamus sine livore quod capimus 3. Suppleat ille in cordibus vestris quod nos minus fecerimus, quia et quod operamur in auribus vestris, quid est nisi ille totum agat in cordibus vestris?

De recto perversoque iudicio.

2. Lectio prima prophetica quid nobis commendaverit, me commemorante recolite. Quid dignum, inquit, offeram Domino? 4 Quaerebat homo sacrificium quo placaret Deum vel quo placeret Deo. Curvabo, inquit, genu Deo excelso, placabo eum in milibus taurorum aut in denis milibus caprarum pinguium, aut offeram Deo fructum ventris mei pro peccato animae meae? 5 Primogenita, inquit, mea offeram Deo meo pro peccato animae meae? Respondetur tibi, o homo. O homo, a quo respondetur, nisi a quo factus est homo? Respondetur ergo tibi, o homo, quaerenti quid offeras Deo, et unde places Deum vel unde placeas Deo. Respondetur tibi quid sit bonum, aut quid aliud Dominus exquirat a te, nisi ut facias iudicium et iustitiam et diligas misericordiam paratusque sis ire cum Domino Dei tuo 6. Quaerebas quid offerres pro te. Offer te. Quid enim Dominus quaerit a te, nisi te? Quia in omni creatura terrena nihil melius fecit te. Quaerit te a te, quia tu perdideras te. Si autem facias quod iussit, invenit in te iudicium et iustitiam: iudicium primo in te ipso, iustitiam ad proximum tibi. Quomodo iudicium in te ipso? Ut displiceas tibi quod eras, et possis esse quod non eras. Iudicium, inquam de te ipso in te ipso sine acceptione personae tuae 7, ut non parcas peccatis tuis, nec ideo tibi placeant quia tu facis, nec te laudes in bonis tuis, et Deum accuses in malis tuis. Hoc enim est perversum iudicium, et ideo nec iudicium. Ut enim ostenderet Deus perversum iudicium non esse iudicium, non ait: Quid Dominus quaerit a te, nisi facere rectum iudicium, sed facere, inquit, iudicium 8. Si enim rectum, tunc iudicium; si autem perversum, non iudicium, sed vitium. Quid ergo faciebas, quando te perdideras et post tuam perditionem ibas, ibas et non redibas? Quid faciebas? Scio quid faciebas. In bonis tuis te laudabas, in malis tuis Deum blasphemabas. Hoc est perversum iudicium, et ideo, ut dixi, nec iudicium. Vis ergo facere rectum iudicium, hoc est iudicium? Illud quod faciebas corrige; praepostera, et rectum erit. Quid est: Corrige? Deum lauda in bonis tuis, te accusa in malis tuis. Cum tibi ergo perversus displicueris, teque illo qui creavit adiuvante correxeris, rectus servabis iustitiam. Placebit enim tibi Deus, si rectus fueris. Non discrepabis a recto, nisi pravus atque perversus. Rectus autem recto convenies, et sine dubio tibi placebit Deus. Quando enim displicebat, perversitati tuae displicebat.

3. Audi sanctum psalmum: Quam bonus Deus Israel rectis corde! 9 Iste qui hoc dicit in psalmo, displicuerat illi Deus? Absit a me ut arguam et non potius confitenti credam. Ecce audite mecum, et considerate quid dixerit: Quam bonus, inquit, Deus Israel! Quibus? Rectis corde. Mei autem, inquit, quando non eram rectus corde, mei autem pene commoti sunt pedes, paulo minus effusi sunt gressus mei 10. Quod est: commoti sunt pedes, hoc est: effusi sunt gressus mei. Quod est: pene, hoc est: paulo minus. Quid itaque ait: pene, paulo minus commoti sunt pedes mei, effusi sunt gressus mei? Pene, inquit, lapsus sum, pene cecidi. Unde in tantum periculum pervenisti? Quia zelavi, inquit, in peccatoribus, pacem peccatorum intuens 11. Zelavi, inquit, in peccatoribus, intuens pacem peccatorum: hoc est, malos homines videndo felices, titubavi sub Deo, pene cecidi a Deo. Ecce unde illi displicuerat Deus: quare mali habent bona?

Cuiusdam titubantis verba recitantur.

4. Denique videte verba titubantis, quae apud se dixerit: Ecce ipsi peccatores - in ipso psalmo verba sunt titubantis - ecce ipsi peccatores in saeculum obtinuerunt divitias 12. Et dixi: Quomodo scivit Deus? 13 Ipse dicit in psalmo, ipse loquitur, cui nondum recto Deus displicuerat, quod mali abundarent bonis. Quomodo, inquit, scivit Deus, et si est scientia in Altissimo? 14 Videte adhuc quid adiungat, videte quemadmodum titubando propinquet casui, et sit vicinus perditioni. Videte, inquam quid adiungat: Numquid vane iustificavi cor meum, et lavi in innocentibus manus meas? 15 Perdidi, inquit, totum quod bene vixi. Iustificavi cor meum, lavi in innocentibus manus meas, ad hoc ut mali sint felices, et ego tribuler. Et fui, inquit, flagellatus tota die 16. Gaudent illi, et ego flagellor. Gaudent qui blasphemant Deum, flagellor qui colo Deum. Quomodo scivit Deus? 17 Hinc titubavit, hinc pene cecidit, hinc putavit ad Deum res humanas non pertinere.

5. Cum ergo hoc putaret, non recto sed perverso corde, et quasi verisimili ratione duceretur propter istam inconvenientiam credere ad Deum gubernationem rerum humanarum non pertinere, placuerat illi sic praedicare, hoc asserere, hoc docere. Revocatus est sanctorum auctoritate et praedicatione. Videte enim verba eius: Si dicebam inquit, si dicebam narrabo sic 18, praedicabo sic, docebo sic, dicam hominibus ad Deum curam rerum humanarum non pertinere. Si dicebam narrabo sic: ecce generationem filiorum tuorum reprobavi 19. Quomodo ergo narrabo sic? Non sic narravit Moyses, non sic narraverunt Abraham Isaac et Iacob, non sic narravit Ieremias, non sic Isaias, non sic ceteri Prophetae. Isti autem omnes filii tui. Ego ergo si narrabo sic, generationem filiorum tuorum reprobabo.

6. Quid ergo faciam? Suscepi cognoscere 20. Suscepi, inquit, cognoscere. Sed magnum est cognoscere, difficile est cognoscere. Hoc, inquit, postea quam dixit: Suscepi cognoscere, hoc labor est ante me 21, quomodo cognoscam et iustum Deum esse, et res humanas nosse, et perversis bene esse, rectis aliquando male esse. Quomodo sit iustum suscepi cognoscere, et labor est ante me.

Deum perversum esse non posse credendum est.

7. Quo usque labor? Donec introeam in sanctuarium Dei, et intellegam in novissima 22. Intra ergo in sanctuarium Dei anima fidelis, intra in sanctuarium Dei anima pia, cui non displicet Deus in malis tuis, et in bonis malorum cui non displicet Deus. Et si nescis qua ratione fiat, crede non iniuste fieri quod sinit aut facit Deus. Humana ratione ducebaris, divina auctoritate revocare, et crede aliquid ibi esse quod te latet. Nam Deum perversum et iniquum esse non posse, fide certissima credendum est. Sic intrans fide in sanctuarium Dei, intrans credendo, discis intellegendo. Sic enim ait: Donec introeam in sanctuarium Dei, quo intrat fides. Et post fidem quid? Et intellegam in novissima. Venient novissima, quando nulli bono erit male, nulli malo erit bene. Venient, inquam novissima, quando discernentur pii ab impiis, iusti ab iniustis, laudatores Dei a blasphematoribus Dei. Venient quando discernentur, ut nulli, sicut dictum est, bono sit male, nulli malo sit bene. Quare ergo modo non sic? Forte et modo sic. Sed quod nunc est in occulto, post erit in manifesto.

Habeto bona quae te faciunt bonum.

8. Ingredere mecum, si potes, in sanctuarium Dei 23. Forte ibi, si possum, docebo te. Immo disce mecum ab eo qui docet me, etiam nunc non esse malis bene, et melius esse bonis quam malis; quamvis nondum venerit bonorum plena felicitas, nondumque venerit malorum poena novissima. Forte intellegis mecum, non esse bene malis. Rogo enim te et quaero abs te, tibi quare male est? Responsurus es: "Egestas angit, premit difficultas, dolor fortasse membrorum, timor ab inimico". Tibi ideo male est, quia pateris mala; et bene est illi, qui est ipsum malum? Multum interest inter malum pati et malum esse. Tu quod pateris non es. Malum enim pateris, sed tu malus non es. Malum, inquam pateris, sed tu malus non es. Ille autem malum non patitur, et malus est. Noli ergo falli, noli falli. Non potest fieri ut tibi male sit qui pateris malum, et illi bene sit qui est malus. Cum enim est malus, putas quia non patitur malum, cum patitur se ipsum? Tibi male est, quia malum alienum pateris in corpore tuo. Et illi bene est, qui malum se ipsum patitur in corde suo? Tibi male est, quia malam habes villam. Et bene est illi, qui malam habet animam? Esto bonus, qui habes bona. Bonae sunt divitiae, bonum est aurum, bonum est argentum, bonae familiae, bonae possessiones, omnia ista bona sunt, sed unde facias bene, non quae te faciant bonum. Habeto bona, quae te faciunt bonum. Quae sunt, inquis, ista? Fac iudicium, fac iustitiam 24. Bona sunt quae habes? Fac iudicium, fac iustitiam. Esto et tu bonus inter bona tua. Erubesce bonis tuis: esto bonus mansurus inter bona peritura. Erubesce bonis tuis: noli esse malus in eis, ne pereas cum eis. Cetera quomodo se habeant, Fratres mei, quomodo sit servanda iustitia, et quomodo diligenda misericordia, et quomodo debeat unusquisque paratus esse ire cum Domino Deo suo, alio tempore, donante Domino, disputabimus vobis. Tenete me debitorem, ne diu habeatis fatigatorem.

HABITUS AD MENSAM SANCTI CYPRIANI DIE DOMINICA
DE VERBIS MICHEAE PROPHETAE:
"QUID DIGNUM OFFERAM DOMINO?"
QUOMODO SERVANDA SIT IUSTITIA ET DILIGENDA MISERICORDIA

Sermonis prooemium.

1. Lectiones sanctas plures cum recitarentur audivimus, et de his nos oportet dicere quod Dominus fuerit donare dignatus. Sed lectionum omnis auditor quod recentius lectum est magis meminit, et ut inde aliquid a tractatore verbi dicatur exspectat. Cum ergo in ultimum Sit sanctum Evangelium recitatum, non dubito spectare Caritatem vestram ut de ista vinea, et de conductis, et de mercede denario aliquid audiatis 1. Sed ego memini superiore dominico quid promiserim 2. Cum enim de sancto Propheta quod lectum fuerat aliquid exponere voluissem, lectum autem fuerat, quaerenti homini quibus sacrificiis placaret Deum renuntiatum esse nihil ab illo Deum quaerere 3, nisi facere iudicium et iustitiam et diligere misericordiam paratumque esse ire cum Domino, Deo suo: tractavi, quantum potui, de iudicio, tantumque sermo productus est, ut non remaneret temporis spatium, quo possem de ceteris disputare. Unde me promisi hodierno die de iustitia esse dicturum. Sed qui exspectabatis ut de Evangelio loquerer, nolite vos putare fraudatos. Opus enim in illa vinea, ipsa est iustitia.

De iustitia et fide.

2. Putate ergo vos esse conductos. Qui pueri venerunt, prima hora se adductos putent; qui adolescentuli, tertia, qui iuvenes, sexta; qui graviores, nona; qui decrepiti, undecima. De tempore nolite causari. Opus quod faciatis audite, mercedem securi exspectate. Et si attenditis Dominus vester qualis est, nolite invidere, si merces aequalis est. Quod est opus nostis, sed commemorabo. Audite quod nostis, et facite quod audistis. Diximus opus Dei esse iustitiam. Interrogatus autem Dominus Iesus quod esset opus Dei respondit: Hoc est opus Dei, ut credatis in eum quem ille misit 4. Poterat dicere pius Dominus noster: Iustitia est opus Dei. Numquid ergo nos praesumere aliquid conducti contra patrem familias ausi sumus? Si iustitia est opus Dei, sicut ego dixi, quomodo erit opus Dei quod Dominus dixit ut credatur in cum, nisi ipsa sit iustitia credere in cum? "Sed ecce, inquis, a Domino audivimus: Hoc est opus Dei, ut credatis in eum. A te audivimus, quod opus Dei sit iustitia. Proba nobis credere in Christum, hanc esse iustitiam". Videtur tibi, quoniam iam respondeo quaerenti et iusta flagitanti, videtur tibi credere in Christum non esse iustitiam? Quid est ergo? Impone huic operi nomen. Procul dubio si bene consideras quod audisti, responsurus es mihi: "Ista fides vocatur. Credere in Christum, fides vocatur". Accipio quod loqueris, credere in Christum, fides vocatur. Audi et tu alium Scripturae locum: Iustus ex fide vivit 5. Facite iustitiam credite: Iustus ex fide vivit. Difficile est ut male vivat qui bene credit. Credite ex toto corde, credite non claudicantes, non haesitantes, non contra ipsam fidem humanis suspicionibus argumentantes. Fides appellata est ab eo quia fit quod dicitur. Duae sillabae sonant, cum dicitur fides. Prima sillaba est a facto, secunda a dicto. Interrogo ergo te utrum credas? Dicis: "Credo". Fac quod dicis, et fides est. Ego enim respondentis vocem audire possum, cor credentis videre non possum. Sed numquid ego ad vineam conduxi, qui cor videre non possum? Nec ego conduco, nec ego opus indico, nec ego denarium mercedem praeparo. Cooperarius vester sum. Pro viribus quas ille donare dignatur, in vinea laboro. Quo autem animo laborem, qui me conduxit videt. Mihi enim, ait Apostolus, minimum est ut a vobis iudicer 6. Et vos vocem meam potestis audire, non potestis cor meum videre. Omnes cor nostrum Deo videndum proponamus et opus ex animo faciamus. Conducentem non offendamus, ut libera fronte mercedem accipiamus.

Christianus tenebrae et lux dici potest.

3. Et nos, carissimi, videbimus invicem corda nostra, sed postea. Nunc autem adhuc tenebras mortalitatis huius circumferimus, et ad lucernam Scripturae ambulamus, sicut dicit apostolus Petrus: Habemus certiorem propheticum sermonem, cui benefacitis intendentes tamquam lucernae in obscuro loco, donec dies lucescat, et lucifer oriatur in cordibus vestris 7. Proinde, carissimi, propter ipsam fidem qua credimus in Deum, in comparatione infidelium dies sumus. In infidelitate nox cum ipsis fuimus, modo lux, dicente Apostolo: Fuistis aliquando tenebrae, nunc autem lux in Domino 8. Tenebrae in vobis, lux in Domino. Item in alio loco: Omnes enim vos filii lucis estis, et filii diei; non sumus noctis, neque tenebrarum 9. Sicut in die honeste ambulemus 10. Dies ergo in comparatione infidelium. In comparatione vero illius diei, quando resurgent mortui et corruptibile hoc induetur incorruptione et mortale hoc induetur immortalitate 11, adhuc nox sumus. Nobis tamquam iam in die dicit apostolus Ioannes: Dilectissimi, filii Dei sumus 12. Et tamen quia adhuc nox est, quid sequitur? Et nondum apparuit quid erimus. Scimus, quia cum apparuerit similes ei erimus, quoniam videbimus eum sicuti est 13. Sed ista merces est, non opus. Videbimus eum sicuti est, ipsa merces est. Tunc erit dies, quo clarior esse non possit. Nunc ergo in isto iam die honeste ambulemus 14; in ista adhuc nocte non de invicem iudicemus. Videte enim et ipsum apostolum Paulum qui dixit: Sicut in die honeste ambulemus 15, non resultare neque dissonare a coapostolo suo Petro qui dixit: Cui benefacitis intendentes, sermoni scilicet divino, tamquam lucernae in obscuro loco, donec dies lucescat, et lucifer oriatur in cordibus vestris 16.

Proximorum cor penetrare non possumus.

4. Videte hoc ipsum dicentem et apostolum Paulum: Itaque nolite ante tempus quidquam iudicare 17. Et quando erit tempus? Donec veniat Dominus, et illuminet abscondita tenebrarum, et manifestet cogitationes cordis, et tunc laus erit unicuique a Deo 18. Quid est: ante tempus, nisi antequam corda invicem videatis? Intendite si hoc est quod dixi. Omnia verba ipsius sententiae paulisper audite. Nolite ante tempus quidquam iudicare. Et quando erit tempus? Donec veniat Dominus et illuminet abscondita tenebrarum, et manifestabit cogitationes cordis, et tunc laus erit unicuique a Deo. Quomodo te reprehendent tenebrae, quando a luce laudaberis? Tunc patebunt corda, modo vero latent. Suspectus est nescio quis quasi inimicus, et forte est amicus. Videtur alter quasi amicus, et est forsitan occultus inimicus. O tenebrae! Saevit et amat; blanditur et odit. Si ex vocibus iudico, tranquillum vitans scopulum incurro: fugio amicum, haereo inimico. Hoc fecit cor latens. Ibi credendum est, ibi intus ubi latet, ubi occultum est. Ad hoc excolendum conductus es. Ibi credendo cooperare, ubi non te videt cooperarius tuus, sed videt te Dominus tuus. Iustus ex fide vivit 19. Hoc age.

Iudica teipsum, noli tibi parcere.

5. Iam de iudicio priore dominico disputavi, ut iudicares te ipsum, et cum te invenires perversum, non tibi blandireris sed corrigeres te, et fieres rectus et tibi placeret Deus rectus. Nam rectus Deus perverso non placet. Vis ut placeat tibi rectus r? Esto rectus. Iudica te ipsum, noli tibi parcere. Quod tibi in te merito displicet, castiga, emenda, corrige. Scriptura sancta sit tibi tamquam speculum. Speculum hoc habet splendorem, non mendacem, splendorem non adulantem, nullius personam amantem. Formosus es, formosum te ibi vides; foedus es, foedum te ibi vides. Sed cum foedus accesseris et foedum te ibi videris, noli accusare speculum. Ad te redi, non te fallit speculum, tu te noli fallere. Iudica de te, contristare de tua foeditate, ut cum abieris et discesseris tristis, foedus, correctus possis redire formosus. Cum ergo iudicaveris te ipsum sine adulatione, iudica et proximum cum dilectione. Est enim quod iudicas ad quod vides. Fieri enim potest ut tu eum malum videas unde sordescas, fieri potest ut malum suum ipse proximus tuus tibi confiteatur, et prodat amico quod texerat animo. Quomodo videris iudica. Quod non vides Deo dimitte. Quando autem iudicas, dilige hominem, oderis vitium. Noli propter hominem diligere vitium, nec propter vitium odisse hominem. Homo proximus tuus est; vitium inimicum proximo tuo. Tunc amas amicum, si oderis quod nocet amico. Si credis, facis, quia iustus ex fide vivit 20.

Amicorum vitia amanda non sunt.

6. Quod abundat in rebus humanis, hoc dico. Aliquando amico tuo carissimo inimicus est aliquis, qui erat amicus amborum. Incipiunt esse de tribus amicis duo inter se inimici, quid faciat medius qui remansit? Vult, exigit, flagitat a te ut oderis cum illo quem odisse coepit, et haec verba tibi dicit: "Non es amicus meus, qui es amicus inimici mei". Quae vox huius est ad te, ipsa est et illius ad te. Tres enim eratis. Tres eratis, duo coeperunt esse discordes, remansisti tu. Si huic te iunxeris, illum habebis inimicum; si illi, istum; si ambobus, ambo murmurabunt. Ecce temptatio; ecce spinae in vinea quo conducti sumus. Exspectas forte a me audire quid facias. Permane amicus amborum. Qui discordant inter se, concordent per te. Mala si qua audis ad altero de altero, noli prodere alteri, ne forte sint postea amici qui modo sunt inimici, et proditores suos prodant sibi. Sed hoc propter homines dixi, non propter oculos eius qui nos conduxit. Ecce nemo te prodit. Deus qui videt, qui te iudicat. Audisti ab irato verbum, a dolente, a succensente. Moriatur in te. Quare proditur, quare profertur? Non enim si in te fuerit, disrumpet te. Dic sane amico tuo, qui vult te facere inimicum amici tui; alloquere et tamquam aegrotantem animum medicinae lenitate pertracta. Dic illi: "Quare vis ut sim inimicus illius?". Respondebit: "Quia inimicus meus est". "Vis ergo ut sim inimicus inimici tui? Inimicus esse debeo vitii tui. Iste cui me vis facere inimicum, homo est. Est alius inimicus tuus, cui esse debeo inimicus, si amicus tuus sum". Respondebit: "Quis est alius inimicus meus?". "Vitium tuum". Respondebit: "Quod est vitium meum?". "Odium quo odisti amicum tuum". Esto ergo similis medico. Medicus non amat aegrotantem, si non odit aegritudinem. Ut liberet aegrotum, persequitur febrem. Nolite amare vitia amicorum vestrorum, si amatis amicos vestros.

De festuca et trabe in oculis.

7. Sed qui dico, putasne facio ipse quod dico? Fratres mei, facio, si in me prius facio. In me autem facio, si a Domino accipio facio. Odi vitia mea, cor meum sanandum offero medico meo. Persequor ea quantum possum, gemo de illis, confiteor quia sunt in me, et ecce accuso me. Qui me reprehendebas, corrige te. Haec est iustitia, ne dicatur nobis: Stipulam in oculo fratris tui vides, et trabem in oculo tuo non vides? Hypocrita, eice primum trabem de oculo tuo, et tunc videbis eicere festucam de oculo fratris tui 21. Ira festuca est; odium, trabes est. Sed nutri festucam et fit trabes. Ira inveterata fit odium, festuca nutrita fit trabes'. Ut ergo festuca non fiat trabes, non occidat sol super iracundiam vestram 22. Vides, sentis te odio liventem, et reprehendis irascentem? Tolle odium, et recte reprehendis iram. Festuca est in oculo eius, in tuo trabes. Nam si odisti tu, quomodo vides quod detrahas? Trabes est in oculo tuo. Quare trabes est in oculo tuo? Quia festucam ibi natam contempsisti. Cum illa dormisti, cum illa surrexisti. Eam in te ipso excoluisti, falsis suspicionibus irrigasti, verba adulantium et ad te mala verba de amico deferentium credendo, nutristi festucam non avulsisti. Diligentia tua trabem fecisti. Tolle trabem de oculo tuo, noli odisse fratrem tuum. Expavescis, an non expavescis? Dico tibi: Noli odisse, et securus es. Et respondes mihi et dicis mihi: "Quid est odisse? Et quid mali est quia odit homo inimicum suum?". Odisti fratrem tuum an. Sed si odium contemnis, audi quod non attendis: Qui odit fratrem suum, homicida est 23. Qui odit, homicida est. Non venenum parasti. Numquid modo potes dicere: "Quid ad me, ut homicida sim?". Qui odit homicida est. Non venenum parasti. Non ad percutiendum inimicum cum gladio processisti. Non ministrum sceleris praeparasti, non locum, non tempus. Postremo ipsum scelus non fecisti. Tantum odisti, et prius te quam illum occidisti. Discite ergo iustitiam ut non oderitis nisi vitia, homines ametis. Hoc si tenueritis, et hanc iustitiam feceritis, ut homines etiam vitiosos sanari malitis potius quam damnari, bonum opus in vinea fecistis. Sed exercete vos in hoc, Fratres mei.

De offensis condonandis odioque deponendo.

8. Ecce post sermonem fit missa catechuminis, Manebunt fideles. Venietur ad locum orationis. Scitis quo accessuri sumus. Quid prius Deo dicturi sumus? Dimitte nobis debita nostra, sicut et nos dimittimus debitoribus nostris 24. Agite ut dimittatis, agite. Venietis enim ad verba ista orationis. Quomodo ea dicetis, quomodo non dicetis? Postremo interrogo: Dicetis, an non dicetis? Odisti, et dicis? Respondebis mihi: "Ergo non dico". Oras, et non dicis? Odisti, et dicis? Oras et non dicis? En cito responde. Ergo si dicis, mentiris. Si non dicis, nihil mereris. Observa te, attende te. Modo es oraturus, dimitte ex toto, corde. Litigare vis cum inimico tuo, prius litiga cum corde tuo. Litiga, inquam, litiga cum corde tuo. Dic cordi tuo: Noli odisse. Illud autem cor tuum, animus tuus adhuc odit. Dic animae tuae: Noli odisse. "Quomodo orabo, quomodo dicam: Dimitte nobis debita nostra? Possum quidem hoc dicere, sed quod sequitur quomodo dicam? Sicut et nos". Quid? Sicut et nos dimittimus. Ubi est fides? Fac quod dicis: Sicut et nos.

9. Sed non vult dimittere anima tua et contristatur, quia dicis ci: "Noli odisse". Responde illi: Quare tristis es anima mea, et quare conturbas me? 25 Quare conturbas me? vel at: Quare tristis es? Noli odisse, ne perdas me. Quare conturbas me? Spera in Deum. Langues, anhelas, aegritudine sauciaris. Non potes tibi tollere odium, Spera in Deum, medicus est. Pro te pependit in ligno, et nondum est vindicatus. Quid. vis vindicari? Ideo enim odisti, ut vindiceris. Vide pendentem Dominum tuum, vide pendentem et tibi tamquam de ligno tribunali praecipientem. Vide pendentem, et tibi languenti de suo sanguine medicamentum facientem. Vide pendentem. Vindicari vis? Vindicari vis? Vide pendentem, audi precantem: Pater ignosce illis, quia nesciunt quid faciunt 26.

Stephanum sanctum imitemur.

10. "Sed potuit hoc facere, dicis mihi, ego non possum. Ego enim homo sum, ille Deus. Homo ergo, homo ille Deus homo". Deus ergo ut quid homo, si non corrigitur homo? Sed ecce tibi loquor. O homo, multum est ad te imitari Dominum tuum, attende Stephanum conservum tuum. Certe Stephanus sanctus, homo erat. An Deus et homo erat? Plane homo erat. Hoc erat quod tu. Sed quod fecit, nonnisi donante illo quem rogas et tu. Vide tamen quid fecerit. Loquebatur Iudaeis, saeviebat et diligebat 27. Utrumque ostendere debeo, quia dixi: saeviebat; dixi: et diligebat. Utrumque debeo demonstrare, et saevientem et diligentem. Audi saevientem: Dura cervice 28. Verba sunt sancti Stephani, quando alloquebatur Iudaeos: Dura cervice, et non circumciso corde et auribus, vos semper restitistis Spiritui Sancto. Quem Prophetarum non occiderunt patres vestri? 29 Audisti saevientem. Alterum debeo, audi et diligentem. Irati illi facti, et gravius inardescentes et mala pro bono reddentes, ad lapides cucurrerunt, Dei famulum lapidare coeperunt 30. Hic proba, sancte Stephane, dilectionem tuam. Hic, hic te videamus, hic spectemus hic victorem diaboli triumphatoremque cernamus. Audivimus saevientem adversus tacentes, videamus si diligis saevientes. Saeviebas adversus tacentes, videamus si diligis lapidantes. Si enim odisti et odisse potuisti, nunc est tempus quando lapidaris. Tunc maxime odisse debes. Videamus si reddis duritiam cordis lapidibus duris, lapidibus qui te lapidant. Lapides enim mittunt lapides, dura duri. Qui in lapidem legem acceperunt, lapides mittunt.

11. Videamus, carissimi, videamus, spectemus magnum spectaculum. Spectemus et diei crastino proponendum. Videamus. Ecce Stephanus lapidatur. Sit constitutus quasi ante oculos nostros. Eia membrum Christi, eia athleta Christi, inspice illum qui pro te pependit in ligno. Crucifigebatur ille, tu lapidabaris. Ille dixit: Pater ignosce illis, quia nesciunt quid faciunt 31. Tu quid dicis, audiam. Videam te, ne forte possim imitari vel te. Primo beatus Stephanus stans oravit pro se, et ait: Domine Iesu, accipe spiritum meum 32. Hoc dicto genu flexit, et genuflexo ait: Domine, ne statuas illis hoc delictum. Hoc dicto obdormivit 33. O felix somnus, et quies vera! Ecce quod est requiescere, pro inimicis orare. Sed paululum quaeso te, sancte Stephane, expone mihi hoc, nescio quid sit, quare pro te stans orasti, et pro inimicis genu flexisti. Respondebit fortasse quod intellegimus: "Pro me stans oravi, quia pro me qui recte Deo servivi, orando et impetrando non laboravi. Pro me non laboravi". Qui pro iusto orat non laborat. Ideo stans pro se oravit. Ventum est ut oraret pro Iudaeis, pro interfectoribus Christi, pro interfectoribus sanctorum, pro lapidatoribus suis, attendit nimiam et magnam esse impietatem ipsorum, quae difficile donari posset, et genu flexit. Fige genu in hac vinea, fortis operarie. Fige, inquam, genu in opere huius vineae, fortissime operarie. Magnum opus tuum, egregium et laudandum multum. Multum altum fodisti, qui odium inimicorum de corde exuisti. Conversi ad Dominum.

61 SERMO 49/A

EX SERMONE DE PROPHETICIS VERBIS:
"UT HOMO DILIGAT IUSTITIAM ET MISERICORDIAM ET IUDICIUM
PARATUSQUE SIT AMBULARE CUM DOMINO DEO SUO".
[FRAGMENTUM]

Cum autem venit plenitudo temporis, misit Deus Filium suum, factum ex muliere, factum sub Lege 1. Sed offendit factum ex muliere, quia natum confitemur ex Virgine. Factum non confitemur nisi hominem; Deus autem semper faciens est, fieri nescit ut sit. Fieri nescit Deus; sed fit ut aliquid alicui sit, quo modo dicitur: Domine, refugium factus es nobis 2; et: Dominus factus est auxiliator meus 3. Quanta factus, qui numquam est factus? Dominus autem Christus homo factus est, ut esset, ut qui Creator semper erat, creatura esset. Manens enim Deus, factus est homo, ut fieret quod non erat, non ut periret quod erat. Hoc ergo de Virgine quod factum est, quare ex mulier? Quod apud Hebraeos, ubi est prima lingua Scripturae, "mulier" nomen est significandi sexus, non amissae integritatis. Lege: quando mulier formata est, Extraxit, inquit, Deus unam e costis eius, id est viri, et aedificavit eam in mulierem 4. Sic mulier Maria; sic ei dictum est, antequam pareret, antequam conciperet: Beata tu inter mulieres 5.

62 SERMO 50

SERMO CONTRA MANICHAEOS
DE EO QUOD SCRIPTUM EST IN AGGEO PROPHETA:
"MEUM EST AURUM ET MEUM EST ARGENTUM"

1. De Aggeo propheta Manichaei calumniantur, invidiose accusantes quod dixerit ex persona Dei loquentis: Meum est aurum, et meum est argentum 1, et quia Evangelium veteri Legi student pugnaciter comparare, ut sibi utraeque Scripturae velut adversariae contrariaeque videantur, ita proponunt quaestionem: "In Aggeo, inquiunt, propheta scriptum est: Meum est aurum, et meum est argentum; Evangelio autem Salvator noster mammona huiusmodi iniquitatis 2 speciem appellavit, de cuius usu beatus Apostolus ad Timotheum scribens: Radix autem omnium malorum, inquit, est avaritia, quam quidam appetentes, aversi sunt a fide et inseruerunt se doloribus multis 3". Haec ipsorum est propositio quaestionis, vel potius veterum Scripturarum, per quas Evangelium praenuntiatum est, ex ipso Evangelio quod per eas praenuntiatum est, accusatio. Nam si quaestionem proponerent, forsitan quaererent, si autem quaererent, forsitan invenirent.

2. Cur non autem miseri intellegunt, quod apud Aggeum loquens Dominus, propterea dixerit: Meum est aurum, et meum est argentum 4, ut et ille qui non vult cum indigentibus communicare quod habet, cum audit praecepta faciendae misericordiae, intellegat Deum non de re illius cui iubet, sed de re sua iubere donari, et ille qui aliquid porrigit pauperi, non se arbitretur de suo facere, ne forte non tam confirmetur misericordiae nomine, quam infletur superbiae vanitate? Meum est, inquit, aurum, et meum est argentum, non vestrum, o divites terrae. Quid ergo dubitatis pauperi dare de meo, aut quid extollimini cum datis de meo?

Deus divitias sapienter distribuit.

3. Et vis videre, quam iusti iudicis res est aurum et argentum? Avarus inde torquetur, inde misericors adiuvatur. Rem suam divina distribuente iustitia, et recte facta inde manifestantur, et peccata inde puniuntur. Namque aurum et argentum atque omnis terrena possessio et exercitatio humanitatis est et supplicium cupiditatis. Cum talia Deus nobis hominibus tribuit, ostendit in eis quanta contemnat animus, cuius divitiae sunt ipse qui tribuit. Non enim potest quisque apparere contemptor, nisi eius rei cuius possessor effectus est. Nam et qui non habent, possunt ista contemnere. Sed utrum fingant an vere contemnant Deus videt, qui cordis inspector est 5. Hominibus autem, ut imitari possint, cogitatio contemnentis nonnisi in manibus erogantis inspicitur. Cum autem malis hominibus Deus ista concedit, ostendit in eis quomodo et in ipsis bonis quae Deus largitur, crucietur animus, cui viluit qui tanta largitur. Bonis enim subministrat occasiones beneficiorum; malos torquet timore damnorum. Et ideo si amittant utrique aurum et argentum, isti caelestes divitias laeto corde retinebunt, illis autem et bonis temporalibus inanis domus et bonis aeternis inanior conscientia remanebit.

Auro et argento recte utendum est.

4. Illius est ergo aurum et argentum, qui novit uti auro et argento. Nam etiam inter ipsos homines tunc quisque habere aliquid dicendus est, quando bene utitur. Nam quod iuste non tractat, iure non tenet. Quod autem iure non tenet, si suum esse dixerit, non erit vox iusti possessoris, sed impudentis incubatoris improbitas. Quapropter si homo non importune dicit aliquid suum, non quod iniqua et stulta cupiditate occupaverit, sed quod prudentissima potestate et iustissima moderatione tractaverit, quanto magis Deus vere ac proprie suum esse dicit aurum et argentum, quod et largissima bonitate condidit, et iustissimo administrat imperio, ut sine ipsius nutu atque dominatu, nec mali ad avaritiae supplicium nec boni ad usum misericordiae possint habere aurum et argentum! Quod tamen et instituere ut sit, et ut alteri adsit alteri desit, distribuere atque ordinare non possunt.

5. Si autem solis malis in potestatem daretur aurum et argentum, recte putaretur malum. Si solis bonis, recte putaretur magnum aliquod bonum. Rursus si solis malis deesset, videretur magna poena paupertas. Si autem solis bonis deesset, videretur summa beatitudo paupertas. Nunc si scire vis aurum posse bene haberi, habent et boni. Si scire vis non eos per aurum bonos esse, habent et mali. Item si scire vis quam non sit miseria paupertas, sunt quidam pauperes beati 6. Si scire vis quam non sit beatitudo paupertas, sunt quidam pauperes miseri. Ita ergo aurum et argentum distribuit hominibus conditor rerum et administrator Deus, ut ipsum per se natura et genere suo bonum sit, quamvis non summum et magnum bonum, et pro gradu sui ordinis laudabilem conditorem universitatis ostendat, copia vero eius non extollat bonos nec elidat inopia, malos autem et cum offertur excaecet, et cum aufertur excruciet.

De mammona iniquitatis sermo est in Evangelio.

6. Res ergo condita et ad Conditoris laudem, et ad bonorum probationem maiorumque supplicium, recte vituperari nullo modo potest. Et eam verissime Deus dicit suam, quam non solum condidit affluentissima bonitate, sed etiam providentissima moderatione dispensat. Cum autem hoc genus rerum Dominus in Evangelio mammona iniquitaits 7 appellat, significat esse alterum mammona id est, alias divitias, quas nisi iusti et boni possidere non possunt, ut ideo mammona iniquitatis vocetur, quia iniquitas eas vocat divitias. Iustitia vero novit esse alias divitias, quibus, homo adornatur interior 8, sicut beatus Petrus dicit: Qui est ante Deum dives 9. Illae iustae dicuntur divitiae, quia bonis meritis iustisque tribuuntur. Illae verae dicuntur divitiae, quia quisquis eas habuerit non egebit. Istae vero iniustae divitiae, non quia iniustum est aurum et argentum, sed quia iniustum est eas putare divitias, quae non auferunt egestatem. Tanto enim magis quisque ardebit egestate, quanto magis eas diligens maiores habuerit. Quomodo ergo sunt divitiae, quibus crescentibus crescit inopia, quae amatoribus suis quanto fuerint ampliores, non afferunt satietatem sed inflammant cupiditatem? Divitem tu putas, qui minus egeret, si minus haberet? Nam videmus quosdam cum haberent parvam pecuniam parvis lucris fuisse laetatos. Sed postea quam eis coepit habundare verum quidem corpus auri et argenti, sed tamen falsae divitiae, cum parva obtuleris, iam recusant. Credis eos iam esse satiatos, sed falsum est. Nam maior pecunia fauces avaritiae non claudit, sed extendit; non irrigat, sed accendit. Poculum respuunt, quia fluvium sitiunt. Utrum ergo ditior an egentior dicendus est, qui cum ideo voluit habere aliquid ne indigeret, ideo plus habet ne minus indigeat?

Nulla creatura per se mala dicenda est.

7. Sed non est haec auri culpa et argenti. Fac enim misericordem aliquem invenisse thesaurum. Nonne operante misericordia praebetur hospitalitas peregrinis, aluntur famelici, nudi vestiuntur inopes adiuvantur, captivi redimuntur, construuntur ecclesiae, reficiuntur lassi, pacantur litigiosi, reparantur naufragi, curantur aegroti, corporales opes dispertiuntur in terra, spiritales reconduntur in caelo? Quis haec facit? Misericors et bonus. Unde facit? De auro et argento. Cui serviens haec facit? Ei qui dicit: Meum est aurum et meum est argentum 10. Videtis iam ut arbitror, Fratres, quam magno errore magnaque dementia in res ipsas quibus male homines utuntur, crimen male utentium transferatur. Nam si propterea vituperatur aurum et argentum quia homines avaritia depravati, neglectis praeceptis omnipotentissimi Creatoris, in ea quae condidit detestabili cupiditate rapiuntur, vituperetur etiam omnis Dei creatura, quia, sicut Apostolus dicit, perversi quidam homines coluerunt, et servierunt creaturae potius quam Creatori, qui est benedictus in saecula 11. Vituperetur etiam iste sol, quem certe idem Manichei quoniam non intellegunt esse creaturam, tamquam ipsum creatorem vel tamquam eius aliquam partem colere atque adorare non desinunt. Cur ergo ipsum non vituperant, cum plerumque homines de usu solis et luminis in aedificiis suis lites iniustissimas concitant, et ut fenestris suis radii liberiores aliquanto largius infundantur domos alienas deicere saepe moliuntur, et eos qui contradixerint, etiam si iure certissimo contradicant, inimicitiis acerbissimis insectantur? Si quem igitur infirmorum potentior aliquis iniuste ac nefarie propter usum solis oppresserit, diripuerit, in exilium etiam mortemve compulerit, solis est crimen, quo ille habundantius uti desiderat, an potius male utentis iniquitas, qui dum cupit corporis oculis temporale lumen largius acquirere, cubiculum cordis luci non aperit aequitatis?

De veris falsisque divitiis.

8. Ex quo isti, si possunt, intellegant, aut aurum et argentum se accusare non oportere, quamvis de auro et argento saepe homines cupidissimi dimicent, aut accusationes suas de terra in coelum et de metallis fulgentibus in sidera atque ipsum solem se debere transferre, quando iniqui homines inexpiabili saepe discordia de possidenda solis luce confligunt. Simul etiam discant, quid intersit inter hanc lucem visibilem lucemque iustitiae. Siquidem fieri potest, ut quanto maiore aviditate frui quisque hac luce voluerit, tanto maiore caecitate a iustitiae luce deficiat, Nulla enim creatura homo iustificari potest, sed ut creaturis omnibus iuste uti possit, a Creatore iustificandus est. Itaque ipse Dominus, quamvis avaritiam sicut iustus iudex ubique condemnet, usum tamen copiarum terrenarum tamquam verus magister ostendit, in eo ipso loco, quem isti tamquam contrarium prophetae obicere voluerunt. Ait enim: Facite vobis amicos de mammona iniquitatis 12. Hoc est dicere, quae mammona iniquitatis est, vestra mammona esse non debet. Tunc enim iuste poteritis uti rerum copia terrenarum, et amicos inde facere qui vos recipiant in tabernacula aeterha 13, Si mammona vobis ista non fuerit, id est, si non ex ea vos divites fieri putaveritis. Quoniam divitiae vestrae, quoniam sunt verae divitiae quae ab omni vos indigentia liberabunt, non sunt terrenis facultatibus comparandae. Sed ut illis frui merito possitis, prius bene istis utendum est, quae non sunt divitiae verae, nec vestrae, quia iniuste dicuntur divitiae. Non enim auferunt egestatem, et eas divitias iniqui putant. Istis enim se ab indigentia liberari arbitrantur. Vos autem alias, id est veras et vestras debetis desiderare divitias. Sed si in iniusto mammona fideles non fuistis, verum quis dabit vobis? Et si in alieno fideles non fuistis, vestrum quis dabit vobis? 14
Avarus quidam in Evangelio laudatur.

9. Quamquam Manichaeos proprio more propheticis dictis calumniari manifestum sit. Quisquis enim eiusdem Scripturae circumstantiam vel mediocriter inspexerit, inveniet non de hoc argento vel auro, quo avaritia imprudenter insanit, dixisse Prophetam sed de illo potius, cuius etiam Apostolus meminit dicens: Si quis autem aedificat supra fundamentum aurum et argentum, lapides pretiosos 15. Quo auro et argento dives est ille thesaurus, quem in agro ipse Dominus inventum 16 et a quodam mirabiliter laudabiliterque avaro venditis omnibus suis emptum esse testatur. Nam ipsum Dominum praenuntians, et novi saeculi hoc est Ecclesiae tempora figurate ut solet designans Propheta, sic dicit: Adhuc unum modicum est, et ego commovebo caelum et terram et mare et aridam et movebo omnes gentes. Et veniet desideratus cunctis gentibus, et implebo domum istam gloria, dicit Dominus exercituum. Meum est aurum, et meum est argentum, dicit Dominus exercituum. Magna erit gloria domus istius novissimae plus quam primae, dicit Dominus exercituum. Et in loco isto dabo pacem, dicit Dominus exercituum 17.

Veniet Desideratus cunctis gentibus.

10. Si vellent isti non esse canes et porci, quibus sanctum dare et margaritas proicere prohibemur 18, sed petentes accipere et quaerentes invenire et pulsantes aperiri sibi desiderarent 19, quam possent fortasse etiam sine ullo interprete duce ipso Sancto Spiritu sentire quae dicta sunt, ad novi populi hoc est ad christiani populi, cuius sacerdos magnus est Iesus Filius Dei 20, sine ulla caligine pertinere certe vel eo loco ubi dictum est: Adhuc unum modicum est, et ego commovebo caelum et terram et mare et aridam et movebo omnes gentes. Et veniet desideratus cunctis gentibus 21. De novissimo enim Domini, id est, secundo adventu, quo claritate venturus est 22, versus iste prolatus est, cum ait Propheta: Et veniet desideratus cunctis gentibus. Quando enim primo in carne mortali per Mariam virginem venit, nondum desiderabatur a cunctis gentibus, quia nondum crediderant. Disseminato autem Evangelio per omnes gentes 23, in omnibus gentibus desiderium eius accenditur. Per omnes enim gentes et sunt et erunt electi eius, qui toto corde in oratione dicant: Adveniat regnum tuum 24. Sed primus adventus misericordiam praeseminavit iudicio, in quo iudicio secundi adventus claritas eminebit. Prius ergo oportebat moveri coelum, cum eum angelus concepturae Virgini nuntiavit, cum Magos ad eum adorandum stella perduxit, cum rursus angeli natum pastoribus indicarunt; moveri terram cum eius miraculis turbaretur; moveri mare, cum iste mundus persecutionibus fremeret; moveri aridam cum in cum credentes esurirent sitirentque iustitiam 25; moveri denique omnes gentes, cum Evangelium eius usquequaque discurreret. Tunc deinde veniret desideratus omnibus gentibus 26, sicut Propheta pronuntiante, venturus est. Et implebitur domus ista gloria, id est, Ecclesia.

Domus Dei gloria in fine fulgebit.

11. Consequenter itaque subiecit: Meum est argentum et aurum 27. Omnis enim sapientia quae nomine auri figurate significatur, et eloquia Domini eloquia casta, argentum igne probatum terrae, purgatum septuplum 28, omne ergo tale argentum et aurum non est hominum sed Domini, ut quoniam implebitur domus gloria, qui gloriatur, in Domino glorietur 29. Quia enim sacerdos ille magnus 30, domus huius inhabitator, Dominus noster Iesus Christus, propter reditum hominis qui per superbiam de paradiso exierat, se ipsum exemplum humilitatis praebere dignatus est, quod testatur in Evangelio clamans: Discite a me, quoniam mitis sum, et humilis corde 31: ne quis forte in domo eius id est in Ecclesia, si quid sapienter potuerit vel sentire vel dicere quasi sua propria volens videri extollatur, videte quanta medicina ei dicitur a Domino Deo: Meum est aurum et meum est argentum. Sic enim fiet quod sequitur, ut magna sit gloria domus istius novissima plus quam primae 32. Prima enim domus, id est, cives terrenae Hierusalem, sicut Apostolus dicit, ignorantes Dei iustitiam et suam iustitiam quaerentes constituere, iustitiae Dei non sunt subiecti 33. Videte si non isti, dum suum esse dicunt aurum et argentum, non potuerunt ad aeternam gloriam domus novissimae pervenire. Tamen cum dicit Propheta: Magna erit gloria domus istius novissimae plus quam primae 34, nec ipsam primam sine aliqua gloria fuisse demonstrat. Nam de illa loquebatur etiam Apostolus, cum diceret: Si enim quod evacuatur per gloriam est, multo magis quod manet, in gloria erit 35.

12. Versus autem ultimus, quo iste Prophetae sermo concluditur: Et in loco isto, inquit, dabo pacem, dicit Dominus exercituum 36. Quid est: In loco isto, nisi terrenum forte aliquid tamquam digito ostendit? Quid enim potest contineri loco, nisi corpus? Non ergo absurde ultimam resurrectionem corporis intellegimus, qua beatitudo perfectissima terminatur, quando iam non concupiscit caro adversus spiritum, nec spiritus adversus carnem. Hoc enim corruptibile induet incorruptionem, et mortale hoc induet immortalitatem 37. Non erit alia lex in membris repugnans legi mentis 38, quia in loco isto dabo pacem, dicit Dominus exercituum.

Manichaei doctrinis suis imperitos decipiunt.

13. Nam de contemptu terreni auri et argenti quae Prophetae dicant, quis adversus divinas voces tam surdus est, ut ignoret? Sic enim illi ad decipiendos homines de Apostolo proferunt quod ait: Radix est autem omnium malorum avaritia, quam quidam sectantes a fide pererraverunt, et inseruerunt se doloribus multis 39, quasi facile invenias aliquem librum veterum Scripturarum, ubi non culpetur avaritia et digna execratione damnetur. Sed quia de auro et argento nunc quaestio est, cur non audiunt Prophetam dicentem: Sed et argentum eorum et aurum eorum non poterit liberare eos in die irae Domini 40? Hoc solum si quisquam sitiens audiat et animae suae medullis infundat, nonne se totum a blandimentis falsae felicitatis alienans, in amplexum Dei, vetere homine exutus ut se immortalitate cooperiat 41, advocabit? Sed quid iam diutius de hac quaestione tractemus? Credo esse manifestum Caritati vestrae, Manichaeorum sectam non veritate sed fraude agere cum imperitis, ut Scripturas non totas totis, novas veteribus praeferant, sed excerpendo sententias, quas velut adversas sibi esse conatur ostendere, ut decipiant imperitos. Nulla est autem de ipso novo Testamento vel Apostoli epistola vel etiam liber Evangelii, de quo non possint ista fieri, ut quibusdam sententiis ipse unus liber sibi videatur esse contrarius, nisi eius tota contextio diligentissima lectoris intentione tractetur.

410-419
	PL 38, 33-52
CC 41, 20-48
	XXIX

	4/A
	Gen 30, 37-42
	-
	-
	VERBRAKEN 11
PL 39, 1731-1732
RB 84 (1974), 251
	XXIX

	5
	Gen 32, 22-32
	-
	21 gennaio
410-419
408-411 (B)
	PL 38, 52-59
CC41, 50-60
	XXIX

	6
	Ex 3
	-
	-
	PL 38, 59-62
CC41, 62-67
	XXIX

	7
	Ex 3, 2-14
	Cartagine
	397 o 409 (Be)
412 (B)
27-5-397 (L)
dopo 409 (R)
	PL 38, 62-67
CC 41, 70-76
	XXIX

	8
	Ex 20, 2-27
	Cartagine
Bas. Cypriani
	411
prima 415 (M)
	FRANGIPANE 1
PL 38, 67-74
CC 41, 79-99
	XXIX

	9
	Ex 20
Ps 143, 9
	Cartagine
Chusa (L)
	-
	PL 38, 75-91
CC 41, 105-151
	XXIX

	10
	3 Reg 3, 16-27
	Sinite
[Chemtou]
	giugno 411 (K)
412 (M-Be)
dopo 412 (B)
	PL 38, 91-97
CC 41, 153-159
	XXIX

	11
	3 Reg 17, 8-16
	-
	411-412 (Bo)
	PL 38, 97-99
CC 41, 161-163
	XXIX

	12
	Iob 1, 6-7; Mt 5, 8
	-
	394-395
	PL 38, 100-106
CC 41, 165-174
	XXIX

	13
	Ps 2, 10
	Cartagine
S. Cipriano
	27-5-412-416 (K)
27-5-418 (P, B)
	PL 38, 106-111
CC 41, 177-183
	XXIX

	14
	Ps 9, 14
	Cartagine
Bas. Novarum
	dopo 27-5-418
una domenica
	PL 38, 111-116
CC 41, 185-191
	XXIX

	14/A
	Il fine dell'uomo
Ps 17, 36
	-
luogo del S. D. 19
	in settimana (dopo 404)
415 (H.)
	DOLBEAU 20
RB 104 (1994), 69-72
Vingt-six S., 168-171
	XXXV/1

	15
	Ps 25, 8
	Cartagine
Bas. Petri
	dopo 27-5-418
	PL 38, 116-121
CC41, 193-201
	XXIX

	15/A
	Ps 32, 1
	Hippo Diarrhytus
[Biserta]
Bas. Margarita
	giovedì 22-9
410 (Bo)
418 (Mo)
410, 421, 427 (W)
	DENIS 21
MA 1, 124-133
CC 41, 203-211
	XXIX

	16
	Ps 33, 13
	-
	PL 38, 121-124
CC 41, 213-216
	 
	XXIX

	16/A
	Ps 38, 13
	Cartagine
Bas. Maiorum
	domenica 18 giugno
411
411 o 405 (P)
	DENIS 20
MA 1, 111-124
CC 41, 218-229
	XXIX

	16/B
	Ps 40, 5
	-
	412-416 (K, Be)
	MAI 17
MA 1, 303-307
CC 41, 231-234
	XXIX

	17
	Ps 49, 3. 21
	Ippona
	-
	PL 38, 124-128
CC 41, 237-243
	XXIX

	18
	Ps 49, 3
	-
	-
	PL 38, 128-131
CC41, 245-250
	XXIX

	19
	Ps 50; 72
	Cartagine
Bas. Restituta
	dicembre 419
	PL 38, 132-137
CC 41, 252-258
	XXIX

	20
	Ps 50, 12
	-
	391 (K)
dopo 391 (Be)
	PL 38, 137-141
CC 41, 261-267
	XXIX

	20/A
	Ps 56, 2
	-
	-
	LAMBOT 24
RB 60 (1950), 10-16
CC 41 269-274
	XXIX

	20/B
	Salute del corpo
	(Ippona ?)
	dopo una malattia
411 o v. 427 (Hi.)
	DOLBEAU 28
RÉAug 40 (1994), 290-298
	XXXV/2

	21
	Ps 63, 11
	-
	verso 416 (B)
inverno (P)
	PL 38, 142-148
CC 41, 276-286
	XXIX

	22
	Ps 67, 3
	Cartagine (?)
	dopo marzo 399 (M)
400-405 (K, L, Be)
	PL 38, 148-155
CC 41, 289-301
	XXIX

	22/A
	Ps 70, 4
	-
	-
	MAI 15
MA 1, 296-300
CC 41, 303-306
	XXIX

	23
	Ps 72, 24
	Cartagine
Bas. Fausti
	20 gennaio
413-415
verso 410 (Me)
	PL 38, 155-162
CC 41, 309-319
	XXIX

	23/A
	Ps 74, 2
	-
	412-416
	MAI 16
MA 1, 300-303
CC 41, 321-323
	XXIX

	23/B
	Idolatria
Ps 81, 1
	Cartagine
	inverno 403-404
	DOLBEAU 6
RÉA 39 (1993), 97-106
Vingt-six S., 459-468
	XXXV/1

	24
	Ps 82, 2
	Cartagine
	domenica 16-6-401
	PL 38, 162-167
CC 41, 326-333
	XXIX

	25
	Ps 93, 12
	Ippona
	inverno c. 410
inverno 411-412 (P)
inverno c. 412 (B)
	PL 38, 167-171
CC 41, 335-339
	XXIX

	25/A
	Ps 93, 12-13
	Cartagine
Bas. Maiorum
	dopo 396 (K, Be)
inverno 412-413 (P)
	MORIN 12
RB 36 (1924), 187-192
MA 1, 635-640
CC 41, 341-345
	XXIX

	26
	Ps 94, 6; Gal 3, 21
	Cartagine
Bas. Teodosiana
	25-9-417 (B)
18-10-417 (Maur.)
18-10-418 (K, L, Pl)
417-418 (Be)
	PL 38, 171-178
CC41, 348-359
	XXIX

	27
	Ps 95, 1-3; Rom 9, 18, 19
	-
	418
408 (Po)
	PL 38, 178-182
CC 41, 361-366
	XXIX

	28
	Ps 104, 3
	Cartagine
	27-5-397 (L)
dopo 24-5-397 (P)
	PL 38, 182-185
CC 41, 368-371
	XXIX

	28/A
	Ps 115, 11
Prov 23, 1-5
	(Cartagine ?)
	(maggio-giugno 397 ?)
419-420 (H.)
	DOLBEAU 9
RB 101 (1991), 251-256
Vingt-six S., 30-35
	XXXV/1

	29
	Ps 117, 1
	Cartagine
Bas. Restituta
	Vigilia di Pentecoste
23-5-397 (L)
25-5-418 (P)
	PL 38, 185-187
CC 41, 373-376
	XXIX

	29/A
	Ps 117, 1
	Cartagine
	Vigilia di Pentecoste
23-5-397
	DENIS 9
MA 1, 39-42
CC 41, 378-380
	XXIX

	29/B
	Senso della parola: confessare
Ps 117, 1
	(Cartagine ?)
	vigilia di Pentecoste (397 ?)
dopo S. 266
403-408 (H.); 418 (Dr.)
	DOLBEAU 8
RB 101 (1991), 244-249
Vingt-six S., 23-28
	XXXV/1

	30
	Ps 118, 33; Rom 7, 14
	Cartagine
Bas. Tricilarum
	412-416
412-416 o 419 (Bo)
	PL 38, 187-192
CC 41, 382-389
	XXIX

	31
	Ps 125, 5
	-
	prima del 405
	PL 38, 192-196
CC 41, 391-396
	XXIX

	32
	Davide e Golia
	Cartagine
Bas. Tricilarum
	settembre 403
17-9-403 (P)
	PL 38, 196-207
CC 41, 398-411
	XXIX

	33
	Ps 143, 9
	-
	405-411
	PL 38, 207-209
CC 41, 413-416
	XXIX

	33/A
	Ps 145, 2
	Utica
	11-9-410
	DENIS 23
MA 1, 136-141
CC 41, 418-422
	XXIX

	34
	Ps 145, 2
	Cartagine
Bas. Maiorum
	17/24-5-418
	PL 38, 209-213
CC 41, 424-427
	XXIX

	35
	Prov 9, 12
	Ippona
	prima del 410
	PL 38, 213-214
CC 41, 429-431
	XXIX

	36
	Prov 13, 7-8
	-
	prima del 410 (K, L, Be)
410-413 (B)
	PL 38, 215-221
CC 41, 434-443
	XXIX

	37
	Prov 13, 7-8
	-
	prima del 410 (K, L, Be)
410-413 (B)
	PL 38, 221-235
CC 41, 446-473
	XXIX

	38
	Continenza e Temperanza
	-
	-
	PL 38, 235-241
CC41, 476-487
	XXIX

	39
	Eccli 5, 8-9
	-
	-
	PL 38, 241-244
CC 41, 489-492
	XXIX

	40
	Eccli 5, 8
	Ippona
	anniv. ordin. episc. Ag.
395-396
dopo 396 (Be)
dopo 396 o 400 (K)
	FRANGIPANE 2
MA 1, 189-200
PL 38, 244-247
	XXIX

	41
	Eccli 22, 28
	-
	dopo 400 (?)
	PL 38, 247-252
CC 41, 495-502
	XXIX

	42
	Lc 6, 37
Is 1, 11
Ps 139, 1
	-
	-
	PL 38, 252-254
CC 41, 504-506
	XXIX

	43
	Is 7, 9
2 Pt 1, 18
	-
	-
	PL 38, 254-258
CC 41, 508-512
	XXIX

	44
	Is 53, 2-9
	-
	-
	PL 38, 258-262
CC 103, 583-587
	XXIX

	45
	Is 57, 13
2 Cor 7, 1
	-
	408-411
prima 420 (Mo)
	PL 38, 262-270
CC 41, 515-526
	XXIX

	46
	Ez 34, 1-16
	Ippona (Mo)
C (L)
	409-410
dopo 17-6-414 (L)
408 (Be)
410-411 (Bo)
	PL 38, 270-295
CC 41, 529-570
	XXIX

	47
	Ez 34, 17-31
	Ippona
	409-410
dopo 17-6-416 (L)
dopo 12-2-405 (B)
	PL 38, 295-316
CC 41, 572-604
	XXIX

	48
	Mich 6, 6-7
	Cartagine
Bas. Celerinae
	domenica
dopo 26-5-418
	PL 38, 316-320
CC 41, 606-611
	XXIX

	49
	Mich 6, 6-8
	Cartagine
Bas. Cypriani
	domenica
dopo 26-5-418
	PL 38, 320-326
CC 41, 614-623
	XXIX

	49/A
	Mich 6, 8
	-
	-
	VERBRAKEN 11
PL 38, 316b
RB 84 (1974), 252-253
	XXIX

	50
	Agg 2, 9
	-
	391-393 (L, Be)
394-395 (K, B)
	PL 38, 326-332
CC 41, 625-633
	XXIX


65 Sul Nuovo Testamento

	N°
	Argomento
	Luogo
	Data
	Edizioni
	Volume NBA

	51
	Genealogia di Cristo
	-
	poco dopo Natale
417-418
1-1-418 (V)
	VERBRAKEN 14
PL 38, 332-354
RB 91 (1981), 23-45
	XXX/1

	52
	Mt 3, 13-17
La Trinità
	-
	410-412
419-420 (Bo)
	VERBRAKEN 4
PL 38, 354-364
RB 74 (1964), 15-35
	XXX/1

	53
	Mt 5, 3-12
Le beatitudini
	Cartagine
Bas. Tricilarum
	21 gennaio (S. Agnese)
413
poco dopo 415 (L. Ca)
	PL 38, 364-372
	XXX/1

	53/A
	Mt 5, 3, 10
Le beatitudini
	-
	405-411 (K, Be)
fine ministero (Mo)
	MORIN 11
MA 1, 627-635
PLS 2, 678-685
RB 34 (1922), 6-13
	XXX/1

	54
	Mt 5, 16; 6, 1
	Ippona (V)
	409-410 (K, Be)
	VERBRAKEN 15
PL 38, 372-374
AB 100 (1982), 263-269
	XXX/1

	55
	Mt 5, 22
	-
	prima 405 (B)
prima 409 (Ro)
	PL 38, 375-377
	XXX/1

	56
	Mt 6, 9-13
	Ippona
	una settimana prima di P.
410 (Mo)
410-412
prima 410 (V)
	VERBRAKEN 1
PL 38, 377-386
RB 68 (1958), 26-40
	XXX/1

	57
	Mt 6, 9-13
	Ippona
	una settimana prima di P. (V)
prima 410 (V)
	VERBRAKEN 19
PL 38, 386-393
HS (1986), 414-424
	XXX/1

	58
	Mt 6, 9-13
	Ippona
	una settimana prima di P. (V)
412-416
	VERBRAKEN 17
PL 38, 393-400
EO 1 (1984), 119-132
	XXX/1

	59
	Mt 6, 9-13
	Ippona
	una settimana prima di P.
410
412-415 (Be)
	PL 38, 400-402
SC 116, 186-198
	XXX/1

	60
	Ps 38, 7; Mt 6, 19-21
	Cartagine
	14/22-5-397
	LAMBOT 19
PL 38, 402-409
RB 58 (1948), 36-42
PLS 2, 812
	XXX/1

	60/A
	Mt 7, 6-8
	-
	-
	MAI 26
MA 1, 320-324
PLS 2, 472-475
	XXX/1

	61
	Mt 7, 7-11
	Ippona
	412-416
	PL 38, 409-414
	XXX/1

	61/A
	Mt 7, 7-8
	-
	c. 425
	WILMART 12
MA 1, 706-711
RB 79 (1969), 180-184
	XXX/1

	62
	Mt 8, 5-13; Lc 8, 43-48
1 Cor 8, 10-12
	Cartagine
	c. 399
	PL 38, 414-423
	XXX/1

	62/A
	Mt 8, 8-13
	-
	-
	MORIN 6
MA 1, 608-611
PLS 2, 672-674
	XXX/1

	63
	Mt 8, 23-27
	-
	-
	PL 38, 424-425
	XXX/1

	63/A
	Mt 9, 18-22
	-
	393-405
	MAI 25
MA 1, 317-319
PLS 2, 469-472
RB 84 (1974), 253
	XXX/1

	63/B
	Mt 9, 18-26
	-
	-
	MORIN 7
MA 1, 611-613
PLS 2, 674-676
	XXX/1

	64
	Mt 10, 16
	-
	festa dei martiri
	LAMBOT 12
PL 38, 425-426
RB 51 (1939), 10-14
PLS 2, 798-799
	XXX/1

	64/A
	Mt 10, 16
	-
	festa dei martiri
	MAI 20
MA 1, 310-313
PLS 2, 464-467
	XXX/1

	65
	Mt 10, 28
	-
	festa dei martiri
	PL 38, 426-430
	XXX/1

	65/A
	Mt 10, 37
	-
	414-418? (V, Et)
	ÉTAIX 1
RB 86 (1976), 41-48
	XXX/1

	66
	Mt 11, 2-11
	-
	-
	PL 38, 430-433
	XXX/1

	67
	Mt 11, 25; Lc 10, 21
	-
	dopo 400 (Ba)
	PL 38, 433-437
	XXX/1

	68
	Mt 11, 25-27
	Ippona (P)
	425-430
	MAI 126
PL 38, 438-440
MA 1, 356-367
PLS 2, 501-512
	XXX/1

	69
	Mt 11, 25-29
	Cartagine
	26-1/1-2 413 (DB, P)
	PL 38, 440-442
	XXX/1

	70
	Mt 11, 28-30
	Cartagine
	2-2-413 (P)
	PL 38, 442-444
	XXX/1

	70/A
	Mt 11, 28-30
	-
	-
	MAI 127
MA 1, 368-370
PLS 2, 512-514
	XXX/1

	71
	Mt 12, 31-32
	-
	prima 420 (Mo)
417 (K, V)
dopo 418 (B)
	VERBRAKEN 5
PL 38, 445-467
RB 75 (1965), 65-108
	XXX/1

	72
	Mt 12, 33
	Cartagine
	tra 17-7 e 10-8 397
	VERBRAKEN 12
PL 38, 467-470
FF (1975), 800-804
	XXX/1

	72 augm.
	Il vero bene
Ps 4
	(Cartagine ?)
luogo del S. D. 17
	(estate 397 ?)
403-404 (? H.)
	DOLBEAU 16
RB 103 (1993), 327-338
Vingt-six S., 121-132
	XXXV/1

	72/A
	Mt 12, 38-50
	-
	417-418 (K, Be)
	DENIS 25
MA 1, 155-164
PL 46, 932-940
	XXX/1

	73
	Mt 13, 4-30
	Ippona
	410 (K)
425 (L)
426-430 (P)
	PL 38, 470-472
	XXX/1

	73/A
	Mt 13, 24-30
	-
	400-410 (K, Be)
	CAILLAU II, 5
MA 1, 248-251
PLS 2, 421-424
	XXX/1

	74
	Mt 13, 52
	-
	-
	PL 38, 472-474
	XXX/1

	75
	Mt 14, 24-33
	-
	prima 400 (K, Be)
	PL 38, 474-479
	XXX/1

	76
	Mt 14, 24-33
	-
	410-412 (K, B, Be)
	PL 38, 479-483
	XXX/1

	77
	Mt15, 21-28
	-
	-
	PL 38, 483-490
	XXX/1

	77/A
	Mt 15, 22-28
	-
	414-416 (K, B, Be)
	GUELFER. 33
MA 1, 576-581 PLS 2, 649-653
	XXX/1

	77/B
	Mt 15, 22-28
	-
	-
	MORIN 16
MA 1, 653-658
PLS 2, 700-704
	XXX/1

	77/C
	Mt 16, 24
	-
	-
	VERBRAKEN 11
PL 39, 1732-1733
RB 84 (1974), 253
	XXX/1

	78
	Mt 17, 1-9
	-
	quaresima? (B)
	PL 38, 490-493
	XXX/1

	79
	Mt 17, 1-9
	Ippona
	c. 425
19/24-6 426-430 (P)
quaresima? (B)
	PL 38, 493
	XXX/1

	79/A
	Mt 17, 1-8
	-
	-
	LAMBOT 17
RB 51 (1939), 28-30
PLS 2, 808-809
	XXX/1

	80
	Mt 17, 18-20
	-
	c. 410 (K, Be)
	PL 38, 493-498
	XXX/1

	81
	Mt 18, 7-9
	Ippona
	c. 410-411
	PL 38, 499-506
	XXX/1

	82
	Mt 18, 15-18
	Milevi?
	c. 408-409
	PL 38, 506-514
	XXX/1

	83
	Mt 18, 21-35
	Milevi?
	c. 408-409
	PL 38, 514-519
	XXX/1

	84
	Mt 19, 17
	Cartagine
	411 (B)
	PL 38, 519-520
	XXX/1

	85
	Mt 19, 17-25
	Ippona
	19/24-6 dopo 425 (L)
19/24-6 426-430 (P)
	PL 38, 520-523
	XXX/1

	86
	Mt 19, 21
	-
	fine ministero (M)
	PL 38, 523-530
	XXX/2

	87
	Mt 20, 1-16
	-
	domenica (Maur., K)
	PL 38, 530-539
	XXX/2

	88
	Mt 20, 29, 34
	-
	c. 400
	VERBRAKEN 16
PL 38, 539-553
RB 94 (1984), 74-101
	XXX/2

	89
	Mt 21, 18-22
	Cartagine
	22-5/24-6 396-397
	PL 38, 553-558
	XXX/2

	90
	Mt 22, 1-14
	Cartagine
Bas. Restituta
	prima 420 (Mo)
412-416 (K, Be)
411 (B)
estate 413? (P)
	PL 38, 559-566
	XXX/2

	90/A
	L'amore di Dio e del prossimo
	(Cartagine ?)
	(estate 397 ?)
397-398 (H.)
	DOLBEAU 11
RB 102 (1992), 66-74
Vingt-six S., 59-67
	XXXV/1

	91
	Mt 22, 42-23, 12
	-
	dopo 400 (Ba)
	PL 38, 567-571
	XXX/2

	92
	Mt 22, 42-46
	Ippona
	391-405 (K, Be)
dopo 29-6-425 (L)
dopo 29-6-426-430 (P)
	PL 38, 572-573
	XXX/2

	93
	Mt 25, 1-13
	Cartagine
	411-412 (K, Be)
	PL 38, 573-580
	XXX/2

	94
	Mt 25, 24-30
	Ippona
	c. 425
dopo 29-6-426-430 (P)
	PL 38, 580-581
	XXX/2

	94/A
	Mc 6, 17-29
	Ippona
	dopo 396 (K, Be)
405 (P)
	CAILLAU II, 6
MA 1, 252-255
PLS 2, 424-427
	XXX/2

	95
	Mc 8, 1-9; Mt 22, 11-14
	-
	inverno (K)
	PL 38, 581-584
	XXX/2

	96
	Mc 8, 34
	-
	416-417
	PL 38, 584-589
	XXX/2

	97
	Mc 13, 32
	-
	-
	VERBRAKEN 9
PL 38, 589-591
RB 78 (1968), 216-219
	XXX/2

	97/A
	Lc 5, 31-32
	-
	tempo pasquale 399
	CAILLAU II, 114-115
MA 1, 416-418
PLS 2, 533-535
	XXX/2

	98
	Lc 7, 11-15
	-
	poco prima 418 (Be)
	PL 38, 591-595
	XXX/2

	99
	Lc 7, 36-50
	-
	411-412
	PL 38, 595-602
	XXX/2

	100
	Lc 9, 57-62
	-
	c. 417 (K, Be)
417 o 3955? (B)
	PL 38, 602-605
	XXX/2

	101
	Lc 10, 2-6
	Cartagine
Bas. Fausti
	inizio episcopato (W)
396-397
	WILMART 20
L 16
PL 38, 605-611
SPM 1, 44-53
	XXX/2

	102
	Lc 10, 16
	-
	-
	PL 38, 611-613
	XXX/2

	103
	Lc 10, 38-42
	-
	-
	PL 38, 613-616
	XXX/2

	104
	Lc 10, 38-42
	-
	-
	GUELFER. 29
L 16
PL 38, 616-618
MA 1, 543-549
SPM 1, 54-60
	XXX/2

	105
	Lc 11, 5-13
	Cartagine
	410-411
	PL 38, 618-625
	XXX/2

	105/A
	Lc 11, 9ss.
	-
	-
	LAMBOT 1
RB 45 (1933), 101-107
PLS 2, 744-749
	XXX/2

	106
	Lc 11, 39-42
	-
	-
	PL 38, 625-627
	XXX/2

	107
	Lc 12, 13-21
	Cartagine
	411 (K, Be)
prima 410 (Mo)
	PL 38, 627-632
	XXX/2

	107/A
	Lc 12, 13-21
	-
	-
	LAMBOT 5
RB 49 (1937), 271-278
PLS 2, 770-777
	XXX/2

	108
	Lc 12, 35-36; Ps 33, 13-15
	-
	-
	PL 38, 632-636
	XXX/2

	109
	Lc 12, 56-59
	-
	-
	PL 38, 636-638
	XXX/2

	110
	Lc 13, 6-17
	-
	410-412 (K, Be)
	MORIN 13
PL 38, 638-641
MA 1, 640-644
PLS 2, 689-693
cf. RB 43 (1931), 247-248
	XXX/2

	110/A
	Lc 13, 1-16
	(Cartagine ?)
luogo del S. D. 16
	(estate 397 ?)
403-404 (? H.)
	DOLBEAU 17
RB 104 (1994), 41-48
Vingt-six S., 140-147
	XXXV/1

	111
	Lc 13, 21-24
	Cartagine
Bas. Fausti
	c. 417 (K)
19-1-413 o 415 (L)
19-1-413 (P)
	LAMBOT 18
PL 38, 641-643
RB 57, (1947), 112-116
PLS 2, 810-812
	XXX/2

	112
	Lc 14, 16-24
	Cartagine
Bas. Rastituta
	412-420 (Mo)
dopo 411 (V)
	VERBRAKEN 6
PL 38, 643-648
RB 76 (1966), 44-54
	XXX/2

	112/A
	Lc 15, 11-32
	-
	c. 400
	CAILLAU II, 11
MA 1, 256-264
PLS 2, 427-435
	XXX/2

	113
	Lc 16, 9
	-
	-
	PL 38, 648-652
	XXX/2

	113/A
	Lc 16, 19-31
	B
Bas. Quadrati
	domenica 25-9
410, 411, 427 (W)
410 (K, Be, L, P)
	DENIS 24
MA 1, 141-155
PL 46, 921-932
	XXX/2

	113/B
	Lc 16, 19-31
	-
	c. 399 (K, Be)
	MAI 13
MA 1, 288-291
OLS 2, 446-449
	XXX/2

	114
	Lc 17, 3-4
	Cartagine
Bas. Cypriani
	c. 423
	VERBRAKEN 3
PL 38, 652-654
RB 73 (1963), 23-28
	XXX/2

	114/A
	Lc 17, 3-4
	-
	c. 428
428-429 (M)
	FRANGIPANE 9
MA 1, 232-237
PL 46, 997-1000
	XXX/2

	114/B
	Fine dei tempi
Lc 17, 26-27
	Cartagine
	dicembre 403
di domenica
	DOLBEAU 5
RÉA 39 (1993), 73-87
Vingt-six S., 435-449
	XXXV/1

	115
	Lc 18, 1-17
	-
	413 (K, Be)
412-413? (B)
	PL 38, 655-657
	XXX/2

	116
	Lc 24, 36-47
	-
	tempo pasquale
400-405 (K, Be)
418 (L)
	PL 38, 657-661
	XXX/2

	117
	Io 1, 1-3
	-
	418 (K, Be, Po)
dopo 420 (B)
	PL 38, 661-671
	XXXI/1

	118
	Io 1, 1-3
	-
	418 (K, Be)
c. 418 (M)
	PL 38, 671-673
	XXXI/1

	119
	Io 1, 1-14
	Cartagine
Bas. Pauli (Mor)
Ippona (L, P, Po)
	Pasqua
dopo 409 (L)
	PL 38, 673-676
	XXXI/1

	120
	Io 1, 1-9
	Ippona
	Pasqua
dopo 396 (K, Be)
	PL 38, 676-678
	XXXI/1

	121
	Io 1, 1-14
	Ippona
	Pasqua
412-413 (Be)
	PL 38, 678-680
SC 116, 222-232
	XXXI/1

	122
	Io 1, 48-51
	-
	-
	PL 38, 680-684
	XXXI/1

	123
	Io 2, 1-11
	-
	-
	PL 38, 684-686
	XXXI/1

	124
	Io 5, 2
	-
	prima 410 (K, Be)
	PL 38, 686-688
	XXXI/1

	125
	Io 5, 2-5
	-
	416-417 (K, Be)
quaresima 416-417 (B)
	PL 38 688-698
	XXXI/1

	125/A
	Io 5, 1-18
	-
	un sabato, in inverno
	MAI 128
MA 1, 370-375
PLS 2, 514-518
	XXXI/1

	126
	Io 5, 19
	-
	dopo 409 (Po)
417-418
	LAMBOT 31
PL 38, 698-705
RB 69 (1959), 183-190
	XXXI/1

	127
	Io 5, 25-29
	-
	410-420 (K, B, Be)
	PL 38, 705-713
	XXXI/1

	128
	Io 5, 31-35
	-
	412-416 (K, B, Be)
un sabato (P)
	PL 38, 713-720
	XXXI/1

	129
	Io 5, 39-47
	-
	prima 405 (Mo, B)
393-405 (K, Be)
	PL 38, 720-725
	XXXI/1

	130
	Io 6, 5-15
	-
	dopo 400 (Ba)
	PL 38, 725-728
	XXXI/1

	130/A
	Credere in Cristo
Io 6, 27-29
	-
luogo del S. D. 20
	di domenica (dopo 404)
415 (H.); 419 (Hi.)
	DOLBEAU 19
RB 104 (1994), 56-66
Vingt-six S., 155-165
	XXXV/1

	131
	Io 6, 54-66
	Cartagine
Bas. Cypriani
	domenica 23-9-417
	PL 38, 729-734
	XXXI/1

	132
	Io 6, 56-57
	-
	quaresima
	PL 38, 734-737
	XXXI/1

	132/A
	Io 6, 58
	-
	quaresima
	MAI 129
MA 1, 375-377
PLS 2, 518-519
	XXXI/1

	133
	Io 7, 2-10
	Cartagine
	22-5/24-6 397
	PL 38, 737-742
	XXXI/1

	134
	Io 8, 31-34
	Cartagine
Bas. Fausti
	domenica
420 (B)
413 (P)
	PL 38, 742-746
	XXXI/1

	135
	Io 9, 1-41
	-
	417 (K)
418 (B)
	PL 38, 746-750
	XXXI/1

	136
	Io 9, 1-14
	-
	418-420 (K, B, Be)
	PL 38, 750-754
	XXXI/1

	136/A
	Io 9, 1-41
	-
	-
	MAI 130
MA 1, 377-379
PLS 2, 520-522
	XXXI/1

	136/B
	Io 9, 1-41
	-
	quaresima (L)
	LAMBOT 10
RB 50 (1938), 186-190
PLS 2, 792-795
	XXXI/1

	136/C
	Io 9, 1-41
	-
	quaresima (L)
	LAMBOT 11
LEMARIÉ
RB 50 (1938), 190-193
PLS 2, 795-797
RÉA 24 (1978), 89-91
	XXXI/1

	137
	Io 10, 1-15
	-
	quaresima (L, Po)
400-405 (K)
prima 404 (M)
prima 420 (Mo)
	PL 38, 754-763
	XXXI/1

	138
	Io 10, 11-16
	Cartagine
	411-412
	PL 38, 763-769
	XXXI/1

	139
	Io 10, 30
	-
	416-418 (K, Be)
	PL 38, 769-772
	XXXI/1

	139/A
	Io 11, 1-44
	-
	420-430
	MAI 125
MA 1, 353-355
PLS 2, 499-501
	XXXI/1

	140
	Io 11, 1-44
	-
	Natale? 427?
	PL 38, 773-775
	XXXI/1

	140/A
	Io 13, 34
	-
	-
	MAI Post 174
MA 1, 386
PLS 2, 527-528
	XXXI/1

	141
	Io 14, 6
	Bo (Maur.)
	-
	PL 38, 776-778
	XXXI/1

	142
	Io 14, 6
	-
	-
	WILMART 11
PL 38, 778-784
MA 1, 695-705
PLS 2, 726-735
	XXXI/1

	142 augm.
	Sepoltura
d'un catecumeno
	fuori d'Ippona
	inverno 403-404
dopo S. 142
406 (Hi.)
	DOLBEAU 7
RÉA 37 (1991), 294-295
Vingt-six S., 302-303
	XXXV/1

	143
	Io 16, 7-11
	-
	410-412 (K, Be)
	PL 38, 784-787
	XXXI/1

	144
	Io 16, 7-11
	-
	412-416 (K, Be)
	PL 38, 787-790
	XXXI/1

	145
	Io 16, 24
	Cartagine
	prima 22-5-397 (L)
14/22-5-397 (P)
415 o 397 (B)
	PL 38, 790-796
	XXXI/1

	145/A
	Io 20, 24-29
	Ippona
	dopo 412 (Po)
	CASINEN. II, 136
MA 1, 418-419
PLS 2, 535
	XXXI/1

	146
	Io 21, 24, 29
	Ippona
	prima 400 (Po)
405-411 (B, K)
	PL 38, 796-797
	XXXI/1

	147
	Io 21, 15-19
	Ippona
	dopo 412 (Po)
	PL 38, 797-799
	XXXI/1

	147/A
	Io 21, 15-17
	-
	sabato, dopo Pasqua
409-410 (B)
	DENIS 12
MA 1, 50-55
	XXXI/1

	148
	Act 5, 4
	Ippona
Mem. martyrum
	domenica, ottava di
Pasqua, dopo 409 (L) ;
dal 412 (Po)
	PL 38, 799-800
	XXXI/1

	149
	Act 10 Mt 5, 16-6, 4
	-
	c. 400 (Po)
412 (K, Be)
tempo pasquale (B)
	PL 38, 800-807
	XXXI/1

	150
	Act 17, 17-34
	Cartagine
	413-414
	PL 38, 807-814
	XXXI/1

	151
	Rom 7, 15-25
	Cartagine
	sett. - ott. 418 (K, L)
419 (P)
ott. 417 (B)
	PL 38, 814-819
	XXXI/2

	152
	Rom 7, 15-8, 4
	Cartagine
	ott. 418 (K, L)
419 (P)
ott. 417 (B)
	PL 38, 819-825
	XXXI/2

	153
	Rom 7, 5-13
	Cartagine
	13-10-418 (K, L)
ott. 417 (B)
	PL 38, 825-832
	XXXI/2

	154
	Rom 7, 14-25
	Cartagine
Bas. Cypriani
	14-10-418 (K, L)
ott. 417 (B)
	PL 38, 832-840
	XXXI/2

	154/A
	Rom 7, 15ss.
	-
	417 (K, Be)
	MORIN 4
MA 1, 601-605
PLS 2, 667-670
	XXXI/2

	155
	Rom 8, 1-11
	Cartagine
Bas. Scillitanorum
	1510-417 (Maur.) 15-10-418 (K, L)
15-10-419 (P)
ott. 417 (B)
	PL 38, 840-849
	XXXI/2

	156
	Rom 8, 12-17
	Cartagine
Bas. Gratiani
	17-10-417 (Maur.) 418 (K, L, Be)
419 (P)
417 (B)
	PL 38, 849-859
	XXXI/2

	157
	Rom 8, 12-17
	Cartagine
	-
	PL 38, 849-862
	XXXI/2

	158
	Rom 8, 30-31
	-
	dopo 409 (Ro)
417 (B)
418 (K)
	PL 38, 862-867
	XXXI/2

	159
	Rom 8, 30-31; Iac 1, 2-4
	-
	prima 409 (Ro)
c. 418 (K, B, Be)
	PL 38, 867-872
	XXXI/2

	159/A
	Nessun legame umano
al di sopra di Cristo
	(Cartagine ?)
luogo del S. D. 12
	estate 397
festa d'un martire
394-395 (H.)
	DOLBEAU 13
RB 102 (1992), 288-297
Vingt-six S., 90-99
	XXXV/1

	159/B
	Rom 11, 33
Ps 59, 3; 118, 71
	Tignica
	inverno 403-404
	DOLBEAU 21
RÉA 37 (1991), 271-288
Vingt-six S., 279-296
	XXXV/2

	160
	1 Cor 1, 31
	Cartagine
	c. 24-6-397 (L, P)
412-416 o 397 (B)
	PL 38, 872-877
	XXXI/2

	161
	1 Cor 6, 9-19
	-
	-
	PL 38, 877-884
	XXXI/2

	162
	1 Cor 6, 9-18
	-
	-
	PL 38, 885-889
	XXXI/2

	162/A
	1 Cor 12, 31ss.
	Cartagine
	401 (Mor)
404 (K, B, L, Be)
	DENIS 19
MA 1, 98-111
	XXXI/2

	162/B
	2 Cor 5, 20
	-
	-
	VERBRAKEN 11
PL 39, 1709-1710
RB 84 (1974), 255
	XXXI/2

	162/C
	Paolo ad Antiochia
Gal 2
	Cartagine
collegato ai S. 133 e 89
	giugno 397
405 (H.); 418 (Dr.)
	DOLBEAU 10
RB 102 (1992), 52-63
Vingt-six S., 45-56
	XXXV/1

	163
	Gal 5, 16-17
	Cartagine
Bas. Honoriana
	417
lunedì 24-9 (B)
	PL 38, 889-895
	XXXI/2

	163/A
	Gal 5, 16-17
	-
	una domenica
c. 416
	MORIN 10
MA 1, 624-626
PLS 2, 676-678
	XXXI/2

	163/B
	Gal 6, 1-10
	Cartagine
Bas. Cypriana
	8-9-410
	FRANGIPANE 5
MA 1, 212-219
	XXXI/2

	164
	Gal 6, 2-5
	Ippona
	411
	PL 38, 895-902
	XXXI/2

	164/A
	Gal 6, 9-10
	Ippona
	durante presbiterato
	LAMBOT 28
RB 66 (1956), 156-158
	XXXI/2

	165
	Eph 3, 9-10; Rom 9, 11
	Cartagine
Bas. Maiorum
	417
	PL 38, 902-907
	XXXI/2

	166
	Eph 4, 25; Ps 115, 11
	Ippona
Mem. martyrum
	domenica, ottava
di Pasqua
410?
	LAMBOT 16
PL 38, 907-909
SPM 1, 61-63
	XXXI/2

	167
	Eph 5, 15-16
	-
	410-412 (K, Be)
	PL 38, 909-911
	XXXI/2

	167/A
	Eph 6, 12
	-
	-
	VERBRAKEN 11
PL 39, 1733-1734
RB 84 (1974), 255-256
	XXXI/2

	168
	Eph 6, 23
	-
	poco prima 416 (K, B, Be)
	PL 38, 911-915
	XXXI/2

	169
	Phil 3, 3-16
	Cartagine
Bas. Cypriani
	418 (K, B, Be)
	PL 38, 915-926
	XXXI/2

	170
	Phil 3, 3-15; Io 6, 39
	-
	c. 417
	PL 38, 926-933
	XXXI/2

	171
	Phil 4, 4-6
	-
	-
	PL 38, 933-935
	XXXI/2

	172
	1 Thess 4, 13
	-
	giorno defunti (B)
	PL 38, 935-937
	XXXI/2

	173
	1 Thess 4, 13
	-
	giorno defunti
c. 418 (B)
	PL 38, 937-939
	XXXI/2

	174
	1 Tim 1, 15; Lc 19, 1-10
	Cartagine
Bas. Celerinae
	una domenica
411 o 413
	PL 38, 939-945
	XXXI/2

	175
	1 Tim 1, 15-16
	-
	412 (K, Be)
	PL 38, 945-949
	XXXI/2

	176
	Lc 17, 2-19
	-
	414 (K, Be)
	PL 38, 949-953
	XXXI/2

	176/A
	1 Tim 3, 2
	-
	-
	VERBRAKEN 11
PL 39, 1734
RB 84 (1974), 256
	XXXI/2

	177
	1 Tim 6, 7-19
	Cartagine
	410-412
c. 22-5/24-6-397 (L, P)
	LAMBOT 16
PL 38, 953-960
SPM 1, 64-73
	XXXI/2

	178
	Tit 1, 9
	-
	dopo 396 (K, Be)
	PL 38, 960-966
	XXXI/2

	179
	Iac 1, 19-22
	Cartagine
	prima 405 (B)
prima 409 (Ro)
	PL 38, 966-972
	XXXI/2

	179/A
	Iac 2, 10
	-
	prima 410 (K, Be)
	WILMART 2
MA 1, 167-680
PLS 2, 708-715
	XXXI/2

	180
	Iac 5, 12
	-
	414. 415
	PL 38, 972-979
	XXXI/2

	181
	1 Io 1, 8-9
	-
	416-417
	PL 38, 979-984
	XXXI/2

	182
	1 Io 4, 1-3
	-
	dopo 416
	PL 38, 984-988
	XXXI/2

	183
	1 Io 4, 2
	-
	dopo 416
417 o 419? (B)
	PL 38, 988-994
	XXXI/2


66 Sui Tempi Liturgici

	N°
	Argomento
	Luogo
	Data
	Edizioni
	Volume NBA

	184
	Natale
	-
	25-12 dopo 411-412
(K, Be)
	LAMBOT 16
PL 38, 995-997
SPM 1, 74-76
	XXXII/1

	185
	Natale
	-
	25-12 412-416 (K, Be)
	PL 38, 997-999
	XXXII/1

	186
	Natale
	-
	25-12 411-416 (K, Be)
dopo 400 (Ba)
	PL 38, 999-1000
	XXXII/1

	187
	Natale
	-
	25-12 prima 411-412
(K, Be)
	PL 38, 1001-1003
	XXXII/1

	188
	Natale
	-
	25-12
	PL 38, 1003-1005
	XXXII/1

	189
	-
	25-12
prima 410 (K, Be)
	FRANGIPANE 4
MA 1, 209-211 PL 38, 1005-1007
PL 46, 980-983
	 
	XXXII/1

	190
	Natale
	-
	25-12 391-400 (K, Be)
	PL 38, 1007-1009
	XXXII/1

	191
	Natale
	-
	25-12 411-412 (K, Be)
	PL 38, 1009-1011
	XXXII/1

	192
	Natale
	-
	24-12
dopo 411-412 (K, Be)
	PL 38, 1011-1013
	XXXII/1

	193
	-
	-
	25-12
410 (B, K, Be)
	PL 38, 1013-1015
	XXXII/1

	194
	Natale
	-
	25-12
prima 411-412 (K, Be)
	PL 38, 1015-1017
	XXXII/1

	195
	Natale
	-
	25-12
dopo 411-412 (K, Be)
	PL 38, 1017-1019
	XXXII/1

	196
	Natale
	Ippona
	25-12
dopo 396 (K, Be)
	PL 38, 1019-1021
	XXXII/1

	196/A
	I° gennaio
	-
	-
	ÉTAIX 2
RÉA 26 (1980), 70-72
	XXXII/1

	197
	I° gennaio
	-
	1-1
prima 400 (K, B, Be)
prima 420 (Mo)
	VERBRAKEN 11
PL 38, 1021-1024
RB 84, (1974), 256-259
	XXXII/1

	198
	I° gennaio
	Ippona
	1-1
	PL 38, 1024-1026
	XXXII/1

	198 augm.
	Cristo mediatore,
contro i pagani
	Cartagine
	11-1-404
	DOLBEAU 26
RecAug 26 (1992), 90-141
Vingt-six S., 366-417
	XXXV/2

	198/A
	I° gennaio
	-
	1-1
	VERBRAKEN 11
PL 39, 1734-1736
RB 84 (1974), 259-260
	XXXII/1

	199
	Epifania
	-
	6-1
	PL 38, 1026-1028
	XXXII/1

	200
	Epifania
	Ippona
	6-1
393-405 (K, Be)
	PL 38, 1028-1031
	XXXII/1

	201
	Epifania
	-
	6-1
	PL 38, 1031-1033
	XXXII/1

	202
	Epifania
	-
	6-1
405-411 (K, Be)
	PL 38, 1033-1035
	XXXII/1

	203
	Epifania
	-
	6-1
410-412 (K, Be)
	PL 38, 1035-1047
	XXXII/1

	204
	Epifania
	-
	6-1
	VERBRAKEN 18
PL 38, 1037-1039
SAB (1986), 77-79
	XXXII/1

	204/A
	Epifania
	-
	incompleto rimaneggiato
	ÉTAIX 4
RB 98 (1988) 12
	XXXII/1

	205
	Quaresima
	-
	inizio quaresima
	PL 38, 1039-1040
	XXXII/1

	206
	Quaresima
	-
	inizio quaresima
	PL 38, 1041-1042
	XXXII/1

	207
	Quaresima
	-
	inizio quaresima
	PL 38, 1042-1044
	XXXII/1

	208
	Quaresima
	-
	inizio quaresima
	PL 38, 1044-1046
	XXXII/1

	209
	Quaresima
	-
	inizio quaresima
	PL 38, 1046-1047
	XXXII/1

	210
	Quaresima
	-
	inizio quaresima
	PL 38, 1047-1054
	XXXII/1

	211
	Quaresima
	-
	quaresima
prima 410 (K, B)
412-415? (Be)
	PL 38, 1054-1058
SC 116, 154-172
	XXXII/1

	211/A
	Quaresima
	-
	-
	CASINEN. I, 161-162
cf. PL 38, 1084
VERBRAKEN 11
RB 34 (1974), 260-261
	XXXII/1

	212
	Trad. Symb.
	Ippona
	due settimane prima P.
410-412 (K)
412-415 (Be)
	PL 38, 1058-1060
SC 116, 174-184
	XXXII/1

	213
	Trad. Symb.
	Ippona
	due settimane prima P. 410
	GUELFER. 1
MA 1, 441-450
PL 38, 1060-1065
	XXXII/1

	214
	Trad. Symb.
	Ippona
	due settimane prima P. (V)
391 (Maur.)
dopo 412 (V)
	VERBRAKEN 2
PL 38, 1065-1072
RB 72 (1962), 14-21
	XXXII/1

	214/A
	Spiegazione del Simbolo
	Ippona
	-
	DOLBEAU 1
RÉA 35 (1989), 432
	XXXV/1

	215
	Redd. Symb.
	Ippona
	una settimana prima P.
(K, Po, V)
	VERBRAKEN 1
PL 38, 1072-1076
RB 68 (1958), 18-25
	XXXII/1

	216
	nel giorno degli Scrutini
	Ippona
	390-391 (W)
due sett. prima P.
391 (K)
epoca presbiter. (Po)
marzo 391 (Po)
	PL 38, 1076-1082
	XXXII/1

	217
	Io 17, 3-24
	Ippona
	poco prima P. (W, Maur.)
Natale 417-418 (K)
dopo 418 (Be)
	MORIN 3
MA 1, 596-601
PL 38, 1083-1084
	XXXII/1

	218
	Passione
	Ippona
	venerdì santo (Maur.)
prima 420 (K, B, Be)
	PL 38, 1084-1087
	XXXII/1

	218 augm.
	Passione di Cristo
	(Ippona ?)
sermone dettato
	venerdí santo
prima 420
	ÉTAIX 5
Aug 34 (1994) 364-369
	XXXV/2

	218/A
	Passione
	Ippona
	-
	VERBRAKEN 11
PL 39, 1723-1724
RB 84 (1974), 262
	XXXII/1

	218/B
	Passione
	Ippona
	venerdì santo
c. 397 (K, Be)
	GUELFER. 2
MA 1, 450-452
PLS 2, 543-545
	XXXII/1

	218/C
	Passione
	Ippona
	venerdì santo
prima 410 (K, B)
412-415? (B)
	GUELFER. 3
MA 1, 452-455
SC 116, 200-208
PLS 2, 545-547
KURZ
RB 87 (1977), 223-225
	XXXII/1

	219
	Pasqua
	Ippona
	vigilia di P.
	PL 38, 1087-1088
	XXXII/1

	220
	Pasqua
	Ippona
	vigilia di P.
	PL 38, 1039
	XXXII/1

	221
	Pasqua
	Ippona
	vigilia di P.
412-415? (Be)
393-405 (K)
	GUELFER. 5
L 16
MA 1, 457-460
PL 38, 1089-1090
SC 116, 210-220
SPM 1, 77-80
	XXXII/1

	222
	Pasqua
	Ippona
	vigilia di P.
	PL 38, 1090-1091
	XXXII/1

	223
	Pasqua
	Ippona
Bas. Leontiana
	vigilia di P.
400-405
	PL 38, 1092-1093
	XXXII/1

	223/A
	Pasqua
	Ippona
	notte di P.
c. 399
	DENIS 2
MA 1, 11-17
	XXXII/1

	223/B
	Pasqua
	Ippona
	vigilia di P.
	GUELFER. 4
MA 1, 455-456
PLS 2, 548-549
	XXXII/1

	223/C
	Pasqua
	Ippona
	vigilia di P.
	GUELFER. 6
MA 1, 460-462
PLS 2, 552-554
	XXXII/1

	223/D
	Pasqua
	Ippona
	veglia pasquale
	WILMART 4
MA 1, 684-685
PLS 2, 717-718
	XXXII/1

	223/E
	Pasqua
	Ippona
	veglia pasquale
	WILMART 5
MA 1, 685-687
PLS 2, 719-720
	XXXII/1

	223/F
	Pasqua
	Ippona
	veglia pasquale
	WILMART 6
MA 1, 688-689
PLS 2, 720-722
	XXXII/1

	223/G
	Pasqua
	Ippona
	veglia pasquale
	WILMART 7
MA 1, 689-691
PLS 2, 722-723
	XXXII/1

	223/H
	Pasqua
	Ippona
	veglia pasquale
	WILMART 14
MA 1, 716-717
PLS 2, 739
	XXXII/1

	223/I
	Pasqua
	Ippona
	veglia pasquale
	WILMART 15
MA 1, 717-718
PLS 2, 740
	XXXII/1

	223/J
	Pasqua
	Ippona
	veglia pasquale
	WILMART 16
MA 1, 718
PLS 2, 741
	XXXII/1

	223/K
	Pasqua
	Ippona
	veglia pasquale
	WILMART 17
MA 1, 718-719
PLS 2, 741-742
	XXXII/1

	224
	Pasqua
	Ippona
Bas. Leontiana
	Pasqua
412-416 (K, Be, Po)
	LAMBOT 29
PL 38, 1093-1095
RB 79, (1969), 200-204
	XXXII/1

	225
	Pasqua
	Ippona
	Pasqua
400-405 (M)
	PL 38, 1095-1098
	XXXII/1

	226
	Pasqua
	Ippona
	Pasqua
416-417 (K, Be)
	PL 38, 1098-1099
	XXXII/1

	227
	Pasqua
	Ippona
	mattino di P.
412-413 (Be)
416. 417
	PL 38, 1099-1101
SC 116, 234-243
	XXXII/1

	228
	Pasqua
	Ippona
	Pasqua
	PL 38, 1101-1102
	XXXII/1

	228/A
	Pasqua
	Ippona
	Pasqua
400-410 (Po)
	VERBRAKEN 11
PL 39, 1724
RB 84 (1974), 263
	XXXII/1

	228/B
	Pasqua
	Ippona
	Pasqua
	DENIS 3
MA 1, 18-20
	XXXII/1

	229
	Pasqua
	Ippona
	Pasqua
405-411 (B, K)
	DENIS 6
MA 1, 29-32
PL 38, 1103
	XXXII/1

	229/A
	Pasqua
	Ippona
	Pasqua
410-412
	GUELFER. 7
MA 1, 462-464
PLS 2, 554-556
	XXXII/1

	229/B
	Pasqua
	Ippona
	Pasqua
	GUELFER. 8
MA 1, 464-466
PLS 2, 556-558
	XXXII/1

	229/C
	Pasqua
	Ippona
	Pasqua
	WILMART 8
MA 1, 691-692
PLS 2, 723-724
	XXXII/1

	229/D
	Pasqua
	Ippona
	Pasqua
prima 410 (K, Be)
	WILMART 9
MA 1, 693-694
PLS 2, 724-725
	XXXII/1

	229/E
	T. P.
	Ippona
	lunedì dopo P.
dopo 412 (Po)
	GUELFER. 9
MA 1, 466-471
PLS 2, 558-562
	XXXII/1

	229/F
	T. P.
	Ippona
	lunedì dopo P.
c. 418 (K, Be)
	GUELFER. 10
MA 1, 471-473
PLS 2, 562-564
	XXXII/1

	229/G
	T. P.
	Ippona
	martedì dopo P.
416-417 (K, B, Be)
	GUELFER. 11
MA 1, 474-478
PLS 2, 564-568
	XXXII/1

	229/H
	T. P.
	Ippona
	giovedì dopo P.
dopo 412 (Po)
	GUELFER. 12
MA 1, 479-483
PLS 2, 568-572
	XXXII/1

	229/I
	T. P.
	Ippona
	mercoledì dopo P. 393-405 (K, Be)
400-410
	Mai 86
MA 1324-327
PLS 2, 475-478
	XXXII/1

	229/J
	T. P.
c 24, 6-53
	Ippona
	mercoledì dopo P.
417-418 (K, Be)
400-410 (Po)
	GUELFER. app. 7
MA 1, 581-585
PLS 2, 653-657
	XXXII/1

	229/K
	T. P.
Io 20, 11-18
	Ippona
	giovedì dopo P.
dal 412 (Po)
	GUELFER. 13
MA 1, 483-485
PLS 2, 572-574
	XXXII/1

	229/L
	T. P.
Io 20, 1-18
	Ippona
	giovedì dopo P.
dal 412
	GUELFER. 14
MA 1, 485-488
PLS 2, 574-576
	XXXII/1

	229/M
	T. P.
Io 21, 1-14
	Ippona
	venerdì dopo P.
19-4-412 (K)
c. 412 (B, Be, Po)
	GUELFER. 15
MA 1, 488-491
PLS 2, 576-579
	XXXII/1

	229/N
	T. P.
Io 21, 15-25
	Ippona
	sabato dopo P.
dal 410 (Po)
	GUELFER. 16
MA 1, 492-494
PLS 2, 579-582
	XXXII/1

	229/O
	T. P.
Io 21, 15-25
	Ippona
	sabato dopo P.
421-423 (B, Be)
	GUELFER. 17
MA 1, 495-498
PLS 2, 582-585
	XXXII/1

	229/P
	T. P.
Io 21, 15-23
	Ippona
	sabato dopo P.
dal 412 (Po)
	LAMBOT 3
RB 49 (1937), 252-256
PLS 2, 756-758
	XXXII/1

	229/Q
	-
	-
	-
	discorso perduto
	XXXII/1

	229/R
	T. P.
Gen 1, 6-8
	Ippona
	lunedì dopo P. (L)
Pasqua 400-410 (Po)
	PL 39, 1724-1725
RB 79 (1969), 208
	XXXII/1

	229/S
	T. P.
Gen 1, 9-13
	Ippona
	martedì dopo P. (L)
lunedì di P. 400-410
(Po)
	PL 39, 1725
RB 79 (1969), 208-209
	XXXII/1

	229/T
	T. P.
Gen 1, 14-19
	Ippona
	mercoledì dopo P. (L)
martedì d. P. 400-410
(Po)
	PL 39, 1725-1726
RB 79 (1969), 209-210
	XXXII/1

	229/U
	T. P.
Gen 1, 20-23
	Ippona
	giovedì dopo P. (L)
merc. di P. 400-410
(Po)
	PL 39, 1726-1727
RB 79 (1969), 210-211
	XXXII/1

	229/V
	T. P.
Gen 1, 24-31
	Ippona
	venerdì dopo P. (L)
giov. di P. 400-410
(Po)
	PL 39, 1727-1729
MGH Ep. 5, 25. 39-40
RB 79 (1969), 211-214
	XXXII/1

	230
	T. P.
	Ippona
	Tempo pasquale (L)
Pasqua (K, B)
veglia di P. (Po)
	PL 38, 1103-1104
	XXXII/2

	231
	T. P.
Mc 16, 1-16
	Ippona
	settimana di P.
dopo 400 (K)
dal 412 (Po)
	PL 38, 1104-1107 SC 116, 244-258
	XXXII/2

	232
	T. P.
Lc 24, 13-35
	Ippona
	settimana di P.
dopo 400 (K, M)
412-413 (Be)
	PL 38, 1107-1112
SC 116, 260-278
	XXXII/2

	233
	T. P.
Mc 16, 1-16
	Ippona
	settimana di P.
dopo 400 (Be)
da 412 (Po)
lunedì di P. 418 (L)
	PL 38, 1112-1115
	XXXII/2

	234
	T. P.
Lc 24, 13-35
	Ippona
Cattedrale (P)
	settimana di P.
dopo 400 (K, Be)
418 (L, B)
	PL 38, 1115-1117
	XXXII/2

	235
	T. P.
Lc 24, 13-35
	Ippona
Cattedrale (P)
	settimana di P.
dopo 400 (K)
410-412 (Po)
	LAMBOT 28
PL 38, 1117-1120
RB 67 (1957), 137-140
	XXXII/2

	236
	T. P.
Lc 24, 13-35
	Ippona
	settimana di P.
c. 410-412 (Po)
	PL 38, 1120-1122
	XXXII/2

	236/A
	T. P.
Lc 24, 13-35
	-
	lunedì di P. ?
	CAILLAU II, 60
CASINEN. I, 168-169
PLS 2, 1073-1075
	XXXII/2

	237
	T. P.
Lc 24, 36-53
	Ippona
	settimana di P.
402-404 (Ba)
412-413 (Be)
	PL 38, 1122-1124
SC 116, 280-292
	XXXII/2

	238
	T. P.
Lc 24, 36-53
	Ippona
	settimana di P.
c. 400-412 (Po)
395-405 (Be)
	PL 38, 1125-1126
	XXXII/2

	239
	T. P.
Mc 16, 1-16
	Ippona
	settimana di P.
prima 400 (K, Be)
c. 410-412 (Po)
	PL 38, 1126-1130
	XXXII/2

	240
	T. P.
Mc 16, 1-16
	Ippona
	settimana di P.
dal 412 (Po)
405-412 (Be)
T. P. 405-410 (K)
	PL 38, 1130-1133
	XXXII/2

	241
	T. P.
Lc 24, 13-35
	Ippona
	settimana di P.
405-410 (Be, Po)
T. P. 405-410 (K)
	PL 38, 1133-1138
	XXXII/2

	242
	T. P.
Lc 24, 36-53
	Ippona
	settimana di P.
400-412 (Ba)
T. P. 404-410 (K)
	PL 38, 1138-1143
	XXXII/2

	242/A
	T. P.
	Ippona
	settimana di P.
410-411 (K, Be)
dal 412 (Po)
	MAI 87
MA 1, 327-330
PLS 2, 478-480
	XXXII/2

	243
	T. P.
Lc 20, 1-18
	Ippona
	settimana di P.
giovedì d. P. 408-409
(K, Be)
dopo 409 (LL)
	PL 38, 1143-1147
	XXXII/2

	244
	T. P.
Io 20, 1-18
	Ippona
	settimana di P.
giovedi d. P. 418
(K, B)
dal 412 (Po)
	PL 38, 1147-1151
	XXXII/2

	245
	T. P.
Lc 20, 1-18
	Ippona
	settimana di P.
410-412 (Po)
	PL 38, 1151-1153
	XXXII/2

	246
	T. P.
Io 20, 1-18
	Ippona
	settimana di P.
10-4-413 (K)
412-413 (B, Be)
	PL 38, 1153-1156
SC 116, 294-306
	XXXII/2

	247
	T. P.
Io 20, 19-23
	Ippona
	settimana di P.
venerdì di P. c. 400
(K)
giovedì d. P. 410-412
(Po)
	PL 38, 1156-1158
	XXXII/2

	248
	T. P.
Io 21, 1-14
	Ippona
	settimana di P.
venerdì d. P. 412-416
(K)
410-412 (Po)
412-416 (Be)
	PL 38, 1158-1161
	XXXII/2

	249
	T. P.
Io 21, 1-14
	Ippona
	settimana di P.
prima 405 (Mo)
venerdì d. P. 410-412
(K)
c. 418) (L)
	PL 38, 1161-1163
	XXXII/2

	250
	T. P.
Io 21, 1-14
	Ippona
	settimana di P.
venerdì d. P. 412-413
(Be)
dal 412 (Po)
c. 416 (K)
	PL 38, 1163-1167
SC 116, 308-324
	XXXII/2

	251
	T. P.
Io 21, 1-14
	Ippona
	settimana di P.
venerdì d. P. 412-416
d. 409 (L)
	PL 38, 1167-1171
	XXXII/2

	252
	T. P.
Io 21, 1-14
	Cartagine (Mo) Ippona
Bas. Leontiana (P, L)
	settimana di P.
c. 395 (Mo, L)
c. 396 (K, Po, B)
	PL 38, 1171-1179
	XXXII/2

	252/A
	T. P.
Io 21, 1-14
	Ippona
	ottava di P. (W, Mo)
venerdì d. P. 400 (K)
settimana di P.
c. 410-412
	WILMART 13
MA 1, 712-715
PLS 2, 735-739
	XXXII/2

	253
	T. P.
Io 21, 15-25
	Ippona
	sabato d. P. dal 412
(Po)
412-413
	PL 38, 1179-1182
SC 116, 326-336
	XXXII/2

	254
	T. P.
Lc 13, 6-9
	Ippona
Cattedrale (P)
Mem. martyrum
(Po)
	settimana di P.
(Maur.)
T. P. 412-416
(K, B, Be)
	WILMART 3
L 7
RB 79 (1969), 63-69
PL 38, 1182-1186
	XXXII/2

	255
	T. P.
Lc 10, 38-42
L'Alleluia
	Cartagine ?
	settimana di P.
418
	PL 38, 1186-1190
	XXXII/2

	255/A
	T. P.
	Ippona
Bas. Leontiana
	T. P. ; domenica ottava
di P. dal 410 (Po)
	WILMART 18 + MAI 92
MA 1, 719. 332-333
PLS 2, 742. 482-483
	XXXII/2

	256
	T. P.
	Cartagine (Mor, P)
	settimana di P.
domenica 5-5-418
(K, B, Be, P, Mor)
	WILMART 19
PL 38, 1190-1193
MA 1, 719
PLS 2, 742
	XXXII/2

	257
	T. P.
Ps 115, 11
	Ippona
Mem. martyrum
	domenica ottava P.
410-412 (K)
412-413 (Be)
	PL 38, 1193-1194
SC 116, 338-342
	XXXII/2

	258
	T. P.
Ps 117, 24
	Cartagine
Bas. Maiorum
(Maur.)
Ippona
Bas. Maior (L, P)
	domenica ottava P.
410-412 (K)
412-413 (Be)
	PL 38, 1194-1196
SC 116, 344-350
	XXXII/2

	259
	T. P.
Io 20, 19-29
	Ippona
Bas. Maior (Po)
	domenica ottava P.
c. 393 (KBe)
c. 400 (Po)
	PL 38, 1196-1201
	XXXII/2

	260
	T. P.
Io 20, 19-29
	Ippona
Bas. Leontiana
	domenica ottava P.
dopo 409 (L)
dopo 412 (Po)
	PL 38, 1201-1202
	XXXII/2

	260/A
	T. P.
	Ippona
	domenica ottava P.
393-405 (K, Be)
	DENIS 8
MA 1, 35-38
	XXXII/2

	260/B
	T. P.
	Ippona
	domenica ottava P.
c. 400-410
	MAI 89
MA 1, 330-332
PLS 2, 481-482
	XXXII/2

	260/C
	T. P.
	Ippona
Bas. Leontiana
	domenica ottava P.
393-395 (F)
dal 410 (Po)
	MAI 89
MA 1, 333-339
PLS 2, 483-488
	XXXII/2

	260/D
	T. P.
	Ippona
Bas. Leontiana
	domenica ottava P.
416-417 (K, Be)
dal 412 (Po)
	GUELFER. 18
MA 1, 499-501
PLS 2, 585-587
	XXXII/2

	260/E
	T. P.
Act4, 19-20
	Ippona
Mem. martyrum
	domenica ottava P.
dal 410 (Po)
	GUELFER. 19
MA 1, 502-503
PLS 2, 587-588
	XXXII/2

	261
	Ascensione
	Cartagine
Bas. Fausti
	14-5-397 (L)
19-5-410 (K, Po)
16-5-418 (Pe)
	LAMBOT 16
PL 38, 1202-1207 SPM 1, 88-94
	XXXII/2

	262
	Ascensione
	Ippona
Bas. Leontiana
	4-5-411
	PL 38, 1207-1209
	XXXII/2

	263
	Ascensione
	-
	396-397 (K)
	GUELFER. 21
MA 1, 507-509
PL 38, 1209-1212
PLS 2, 591-593
	XXXII/2

	263/A
	Ascensione
	-
	396-397 (K, Be)
dopo 396. 400 (Ba)
	Mai 98
MA 1, 347-350
PLS 2, 494-497
	XXXII/2

	264
	Ascensione
	-
	413. 420 (K, B, Be)
	PL 38, 1212-1218
	XXXII/2

	265
	Ascensione
	-
	prima 405 (Mo)
23-5-412 (K, B)
	PL 38, 1218-1224
	XXXII/2

	265/A
	Ascensione
	-
	-
	LIVERANI 8
MA 1, 391-395
PLS 2, 528-531
cf. PL 39, 2083-2084
	XXXII/2

	265/B
	Ascensione
	-
	396-397 (K, B, Be)
c. 412 (Ba)
	CASINEN. II, 76-77 MA 1, 413-415
PLS 2, 531-532
	XXXII/2

	265/C
	Ascensione
	Ippona
	Ascensione
	GUELFER. 20
MA 1, 504-506
PLS 2, 589-591
	XXXII/2

	265/D
	Ascensione
	-
	dopo 400 (Ba)
417-418 (K, Be)
	MORIN 17
MA 1, 659-664
PLS 2, 704-708
	XXXII/2

	265/E
	Ascensione
	-
	Ascensione? (L)
	LAMBOT 16
RB 51 (1939), 25-27
PLS 2, 805-807
	XXXII/2

	265/F
	Ascensione
	-
	Ascensione
	LAMBOT 25
RB 62 (1952), 97-100
PLS 2, 828-830
	XXXII/2

	266
	Pentecoste
Ps 140, 5
	Cartagine
	Vigilia di Pentecoste
23-5-397 (L, P)
28-5-410 (K)
	PL 38, 1225-1229
	XXXII/2

	267
	Pentecoste
	-
	Pentecoste
2-6-412 (K)
	PL 38, 1229-1231
	XXXII/2

	268
	Pentecoste
	-
	Pentecoste
prima 405 (Mo)
405-410 (K, Be)
	PL 38, 1231-1234
	XXXII/2

	269
	Pentecoste
	Cartagine ? (P)
	Pentecosate
prima 405 (Mo)
14-5-411 (K, B, P)
	PL 38, 1234-1237
	XXXII/2

	270
	Pentecoste
	-
	Pentecoste
416? (K, B, Be)
	PL 38, 1237-1245
	XXXII/2

	271
	Pentecoste
	-
	Pentecoste
393-405 (K, Be)
	PL 38, 1245-1246
	XXXII/2

	272
	Pentecoste
	-
	Pentecoste (Maur.)
Pasqua 405-411 (K)
	PL 38, 1246-1248
	XXXII/2

	272/A
	Pentecoste
	-
	Pentecoste
	VERBRAKEN 11
PL 39, 1729
RB 84 (1974), 264-265
	XXXII/2

	272/B
	Pentecoste
V. e N. T.
	Ippona
Mem. Theogenis
	Pentecoste
10-6-417 (K, B, Be)
	MAI 158
MA 1, 380-385
PLS 2, 522-527
	XXXII/2

	272/B augm.
	Mistero della Pentecoste
	Ippona
	v. 412-415
dopo mezzogiorno
	DOLBEAU 31 [MAI 158]
RÉA 44 (1998), 196-202
	XXXV/2


67 Su i Santi

	N°
	Argomento
	Luogo
	Data
	Edizioni
	Volume NBA

	273
	SS. Fruttuoso,
Augurio e Eulogio
	Ippona
Mem. Theogenis
	21-1-396 (K, B, Be, P)
	PL 38, 1247-1252
	XXXIII

	274
	S. Vincenzo
	-
	22-1-410 (K, Be)
	PL 38, 1252-1253
	XXXIII

	275
	S. Vincenzo
	-
	-
	PL 38, 1254-1255
	XXXIII

	276
	S. Vincenzo
	-
	22-1 - S. Vincenzo
	PL 38, 1255-1257
CSEL 21, 273-276
	XXXIII

	277
	S. Vincenzo
	Cartagine
Bas. Restituta;
Vallis Bas. Restituta
o Bas. Vincentii
	22-1-410/412 (K)
413-415 (K, B, Be, P)
	PL 38, 1257-1268
	XXXIII

	277/A
	S. Vincenzo
	-
	22-1 - S. Vincenzo
410-412 (K, Be)
	CAILLAU I, 47
MA 1, 243-245
PLS 2, 417-419
	XXXIII

	278
	S. Vincenzo
	-
	T. P. 400-410 (Po)
T. P. 412-416 (K, Be)
	PL 38, 1268-1275
	XXXIII

	279
	Conversione Paolo;
conversione Faustino
	Cartagine
	23-6-401 (K, L, P, B)
	MORIN 1
MA 1, 589-593
PL 38, 1275-1280
PLS 2, 657-660
	XXXIII

	280
	SS. Perpetua
e Felicita
	-
	7-3
	PL 38, 1280-1284
	XXXIII

	281
	SS. Perpetua
e Felicita
	-
	7-3
	PL 38, 1284-1285
	XXXIII

	282
	SS. Perpetua
e Felicita
	-
	7-3
	PL 38, 1285-1286
	XXXIII

	283
	SS. Martiri
Massil.
	-
	412-416 (K, Be)
	PL 38, 1286-1288
	XXXIII

	283 augm.
	Pazienza dei martiri veri
e di quelli falsi
	(Cartagine ?)
	22-7 (dopo 404)
festa dei Massulitani
412 (H.)
	DOLBEAU 15
AB 110 (1992), 282-289
Vingt-six S., 196-203, 625
	XXXV/1

	284
	SS. Mariano
e Giacomo
	Cartagine
	6-5-397 (L, P)
8-5-418 (K, B, Mo)
	PL 38, 1288-1293
	XXXIII

	285
	SS. Casto
e Emilio
	Cartagine
	22-5-SS. Casto e
Emilio
397 (L, P, Be)
405-410 (B, Mo)
c. 416 (K)
	PL 38, 1293-1297
	XXXIII

	286
	SS. Gervasio
e Protasio
	Argentarium
	19-6 c. 425 (K, L, B, )
426-430 (P)
	PL 38, 197-1301
	XXXIII

	287
	Nat. S. Giovanni B.
	Ippona ?
	24-6-425/430
	PL 38, 1301-1302
	XXXIII

	288
	Nat. S. Giovanni B.
	Cartagine
	24-6-401 (K, Be, P)
	PL 38, 1302-1308
	XXXIII

	289
	Nat. S. Giovanni B.
	-
	24-6 prima 410 (K, Be)
	PL 38, 1308-1312
	XXXIII

	290
	S. Giovanni B.
	-
	24-6-412/416 (K)
	PL 38, 1312-1316
	XXXIII

	291
	S. Giovanni B.
	-
	24-6-412/416 (K, Be)
	PL 38, 1316-1319
	XXXIII

	292
	S. Giovanni B.
Mt 7, 17
	Cartagine
ad mensam S. Cypriani
	24-6-393-405 (K, B, Be)
	PL 38, 1319-1327
	XXXIII

	293
	S. Giovanni B.
	Cartagine
Bas. Maiorum
	24-6-413 (K, B)
	PL 38, 1327-1335
	XXXIII

	293/A
	S. Giovanni B.
	Ippona
	24-6
	FRANGIPANE 7
MA 1, 223-226
	XXXIII

	293/A augm.
	Giovanni Battista
	fuori d'Ippona
(Cartagine ?)
	24-6 (407 ?)
	DOLBEAU 3 [FRANGIPANE]
RÉA 39 (1993), 384-395
Vingt-six S., 484-495
	XXXV/1

	293/B
	S. Giovanni B.
	Cartagine (P)
	401 (K, P, Be)
	FRANGIPANE 8
MA 1, 227-231
	XXXIII

	293/C
	S. Giovanni B.
	-
	24-6
	MAI 101
MA 1, 351-352
PLS 2, 497-499
	XXXIII

	293/D
	S. Giovanni B.
	-
	24-6
	GUELFER. 22
MA 1, 510-515
PLS 2, 593-598
	XXXIII

	293/E
	S. Giovanni B.
	-
	24-6
	CAILLAU I, 57
MA 1, 245-247
PLS 2, 419-421
	XXXIII

	294
	S. Gudene
	Cartagine
Bas. Maiorum
	27-6-413 (K, B, Be, P)
	PL 38, 1335-1348
	XXXIII

	295
	SS. Pietro e Paolo
	-
	29-6-413/411 (K, B, Be)
prima 405 (Mo)
	PL 38, 1348-1352
	XXXIII

	296
	SS. Pietro e Paolo
	Cartagine
	29-6-410-411
	CASINEN. I, 133-138
MA 1, 401-412
PL 38, 1352-1359
	XXXIII

	297
	SS. Pietro e Paolo
	-
	29-6-416/420 (K, Be)
	PL 38, 1359-1365
	XXXIII

	298
	SS. Pietro e Paolo
	Ippona
	29-6-416/420 (K, B, Be)
426-430 (P)
	LAMBOT 16
PL 38, 1365-1367
SPM 1, 95-99
	XXXIII

	299
	SS. Pietro e Paolo
	-
	29-6-418
	PL 38, 1367-1376
	XXXIII

	299/A
	SS. Pietro e Paolo
	-
	29-6
	MAI 19
MA 1, 307-310
PLS 2, 462-464
	XXXIII

	299/A augm.
	Pietro e Paolo
	(Cartagine ?)
(Utica ? Hi.)
	29-6 (404 ?)
	DOLBEAU 4 [MAI 19]
RÉA 39 (1993), 411-420
Vingt-six S., 511-520
	XXXV/1

	299/B
	SS. Pietro e Paolo
	-
	29-6
	GUELFER. 23
MA 1, 516-521
PLS 2, 598-603
	XXXIII

	299/C
	SS. Pietro e Paolo
	-
	29-6-416/420 (K, Be)
	GUELFER. 24
MA 1, 521-527
PLS 2, 603-608
	XXXIII

	299/D
	SS. Martiri Scilit.
	Cartagine
Bas. Novarum
	17-7 entro 413 (P)
	DENIS 16
MA 1, 75-80
PL 46, 869-874
	XXXIII

	299/E
	SS. Martiri Scilit.
	Cartagine
Bas. Novarum
	17-7-397? (L, P)
	GUELFER. 30
MA 1, 550-557
PLS 2, 625-632
	XXXIII

	299/F
	SS. Martiri Scilit.
	-
	17-7
	LAMBOT 9
RB 50 (1938), 20-24 PLS 2, 788-792
	XXXIII

	300
	SS. Maccabei
	-
	1-8
	PL 38, 1376-1380
	XXXIII

	301
	SS. Maccabei
	-
	1-8 c. 417 (K, Be)
	PL 38, 1380-1385
	XXXIII

	301/A
	SS. Maccabei
Lc 14, 28-33
	Bulla regia
[Hammam
Darradji] (P, Po)
	1-8
prima 400 (K, Be, V, P)
	DENIS 17
MA 1, 81-89
PL 46, 874-881
	XXXIII

	302
	S. Lorenzo
	Ippona
	10-8 c. 400 (K, Be)
	GUELFER. 25
L 16
PL 38, 1385-1393
MA 1, 528
SPM 1, 100-111
	XXXIII

	303
	S. Lorenzo
	-
	10-8-425/430 (K;Be)
	PL 38, 1393-1395
	XXXIII

	304
	S. Lorenzo
	-
	10-8-417 (B)
dopo 417 (K, BeP)
	PL 38, 1395-1397
	XXXIII

	305
	S. Lorenzo
	-
	10-8-413? (P)
prima 417 (K, Be)
	PL 38, 1397-1400
	XXXIII

	305/A
	S. Lorenzo
Mt 23, 29-39
	Cartagine
Bas. Restituta
	10-8-401
	DENIS 13
MA 1, 55-64
PL 46, 885-862
	XXXIII

	306
	Martiri di
Massa Candida
	Cartagine
Bas. Cypriani
Utica? (P)
	18-8
	PL 38, 1400-1405
	XXXIII

	306/A
	Martiri di
Massa Candida
	Cartagine
	18-8-405/411
	MORIN 14
MA 1, 645-646 PLS 2, 693-694
	XXXIII

	306/B
	S. Quadrato
Rom 6, 19
	-
	21-8 c. 399 (K, Be)
	DENIS 18
MA 1, 90-97
PL 46, 881-887
	XXXIII

	306/C
	S. Quadrato
Mt 16, 25
	Cartagine
Bas. Cypriani
	21-8 c. 396-397
	MORIN 15
MA 1, 646-653
PLS 2, 694-700
	XXXIII

	306/D
	S. Quadrato
Ps 25, 7-8
	-
	21-8
	LAMBOT 8
RB 50 (1938), 16-20
PLS 2, 785-788 PL 39, 1731
	XXXIII

	306/E
	Imitare i martiri
	(Cartagine ?)
luogo del S. 306
	21-8 (397 ?)
festa di Quadrato
415-420 (H.)
	DOLBEAU 18
AB 110 (1992), 296-304
Vingt-six S., 210-218
	XXXV/1

	307
	Decollazione
S. Giovanni B.
	-
	29-8 o 27-12
c. 414-415
	PL 38, 1406-1407
	XXXIII

	308
	Decollazione
S. Giovanni B.
	Ippona
	29-8 o 27-12
	PL 38, 1408-1410
	XXXIII

	308/A
	S. Cipriano
Ps 131, 17-18
	Cartagine
Bas. Cypriani
	13-9-397/400
	DENIS 11
MA 1, 43-50
PL 46, 846
	XXXIII

	309
	S. Cipriano
	Cartagine
Bas. Cypriani
	14-9
	PL 38, 1410-1412
	XXXIII

	310
	S. Cipriano
	Ippona (Po)
	14-9
	PL 38, 1412-1414
	XXXIII

	311
	S. Cipriano
	Cartagine
Bas. Cypriani
	14-9-401/405
	PL 38, 1414-1420
	XXXIII

	312
	S. Cipriano
	Cartagine
Bas. Cypriani
	14-9 c. 417 (K, Be, P)
	PL 38, 1420-1423
	XXXIII

	313
	S. Cipriano
	Cartagine
Bas. Cyprian
	14-9
	PL 38, 1423-1425
	XXXIII

	313/A
	S. Cipriano
	Cartagine
Bas. Cypriani
	149 c. 400/401
	DENIS 14
MA 1, 65-70
PL 46, 862-866
	XXXIII

	313/B
	S. Cipriano
	Cartagine
	14-9 c. 400/401
	DENIS 15
MA 1, 70-74
PL 46, 866-869
	XXXIII

	313/C
	S. Cipriano
	Cartagine
Bas. Cypriani
	14-9-396/397
403 (P)
	GUELFER. 26
MA 1, 529-531 PLS 2, 609-611
	XXXIII

	313/D
	S. Cipriano
	Cartagine
	14-9
	GUELFER. 27
MA 1, 531-535 PLS 2, 611-615
	XXXIII

	313/E
	S. Cipriano
	Cartagine
Bas. Cypriani
Utica?
	14-9-410 (K)
	GUELFER. 28
MA 1, 535-543 PLS 2, 615-622
	XXXIII

	313/F
	S. Cipriano Ps 51, 10
	Cartagine
Bas. Cypriani
	14-9-397/400
	DENIS 22
MA 1, 133-135
PL 46, 915-917
	XXXIII

	313/G
	S. Eulalia
	-
	10-12-410/412
	MORIN 2
MA 1, 594-595
PLS 2, 660-662
	XXXIII

	314
	S. Stefano
	-
	26-12 prima 425
(K, Be)
	PL 38, 1425-1426
	XXXIII

	315
	S. Stefano
	Ippona
Mem. Stephani
	T. P. 416-417 (K)
26-12 (L)
416-417 (Be)
	PL 38, 1426-1431
	XXXIII

	316
	S. Stefano
	Ippona
Mem. Stephani
	26-12 (L)
T. P. c. 425 (K)
	PL 38, 1431-1434
	XXXIII

	317
	S. Stefano
	Ippona
Mem. Stephani
	424-425
	MAUR. + WILMART 21
= CASINEN. I, 144-146
PL 38, 1435-1437
RB 44 (1932), 204-205
	XXXIII

	318
	S. Stefano
	Ippona
Mem. Stephani
	425
	PL 38, 1437-1440
	XXXIII

	319
	S. Stefano
	Ippona
Mem. Stephani
	425
	PL 38, 1440-1442
	XXXIII

	319/A
	S. Stefano
	-
	-
	VERBRAKEN 11
PL 39, 2142
RB 84 (1974), 265-266
	XXXIII

	320
	Un miracolo
di S. Stefano
	Ippona
	Pasqua
19-4-425/426
dopo 412 (Po)
	PL 38, 1442
	XXXIII

	321
	Su una guarigione
miracolosa di S. Stefano
	Ippona
	lunedì d. P.
20-4-425/426
dopo 412 (Po)
	PL 38, 1443
	XXXIII

	322
	Su una guarigione
miracolosa
	Ippona
	martedì dopo P.
dal 412 (Po)
21-4-421
426 (L, Pe)
	PL 38, 1443-1445
	XXXIII

	323
	Su una guarigione
miracolosa
	Ippona
	martedì dopo P.
dal 425/426
dal 412 (P)
	PL 38, 1445-1446
	XXXIII

	324
	Su una guarigione
miracolosa
	Ippona
	mercoledì dopo P.
425/426
dal 412 (P)
	PL 38, 1446-1447
	XXXIII

	325
	Festa Martiri
	Ippona
Mem. Martyrum
	15-11-405/411
	PL 38, 1447-1449
	XXXIII

	326
	Festa Martiri
	Ippona
Mem. Martyrum
	15-11
	PL 38, 1449-1450
	XXXIII

	327
	Festa Martiri
	-
	405/411
	PL 38, 1450-1451
	XXXIII

	328
	Festa Martiri
	-
	405/411
	LAMBOT 13
RB 51 (1939), 15-20
PL 38, 1451-1454
PLS 2, 800-801
	XXXIII

	329
	Festa Martiri
	-
	410-412
	PL 38, 1454-1456
	XXXIII

	330
	Festa Martiri
	Cartagine
Bas. Cypriani
	18-8-397
	PL 38, 1456-1459
	XXXIII

	331
	Festa Martiri
	-
	-
	PL 38, 1459-1461
	XXXIII

	332
	Festa Martiri
	-
	410-412
	PL 38, 1461-1463
	XXXIII

	333
	Festa Martiri
	-
	autenticità dubbia
	PL 38, 1463-1467
CC 104, 892-897
	XXXIII

	334
	Festa Martiri
	-
	6-8? (L)
	PL 38, 1467-1469
	XXXIII

	335
	Festa Martiri
	-
	410-412 (K, Be)
	PL 38, 1470-1471
	XXXIII

	335/A
	SS. Primo, Vittoria
e Perpetua
	-
	prima 401 (K)
	FRANGIPANE 6
MA 1, 219-222
PL 46, 988-991
	XXXIII

	335/B
	Festa Martiri
	-
	410-412 (K, Be)
	GUELFER. 31
MA 1, 557-562
PLS 2, 632-637
	XXXIII

	335/C
	Festa Martiri
	-
	405-411 (L)
	LAMBOT 2
RB 46 (1934), 399-406
PLS 2, 750-755
	XXXIII

	335/D
	Festa Martiri
	-
	-
	LAMBOT 6
RB 50 (1938), 3-8
PLS 2, 777-780
	XXXIII

	335/E
	Festa Martiri
	-
	17-7 (B)
	LAMBOT 7
RB 51 (1939), 21-23
PLS 2, 802-803
	XXXIII

	335/F
	Festa Martiri Ps 123, 1-3
	-
	-
	LAMBOT 14
VERBRAKEN 11
RB 51 (1939), 21-23
PLS 2, 802-803
RB 84 (1974), 266
	XXXIII

	335/G
	Festa Martiri
	-
	-
	LAMBOT 15
RB 51 (1939), 23-24
PLS 2, 803-805
	XXXIII

	335/H
	Festa Martiri
	-
	Quaresima (Po)
	LAMBOT 26
RB 62 (1952), 101-103
PLS 2, 830-831
	XXXIII

	335/I
	Festa Martiri
	-
	-
	LAMBOT 27
RB 62 (1952), 104-107
PLS 2, 832-834
	XXXIII

	335/J
	Festa Martiri
	-
	-
	LAMBOT 29
RB 68 (1958), 197-199
PLS 2, 839-840
	XXXIII

	335/K
	Festa Confessore
pontefice
	-
	-
	LAMBOT 21
RB 59 (1949), 69-73
PLS 2, 817-821
	XXXIII

	335/L
	Festa Confessore
	-
	-
	LAMBOT 22
RB 59 (1949), 74-76
PLS 2, 821-822
	XXXIII

	335/M
	Festa Confessore
	-
	festa S. Domiziano
	LAMBOT 23
RB 59 (1949), 78-80
	XXXIII

	336
	Dedicazione di una
chiesa
	-
	-
	PL 38, 1471-1475
	XXXIII

	337
	Dedicazione di una
chiesa
	-
	Inizio ministero
(Maur.)
	PL 38, 1475-1478
	XXXIII

	338
	Dedicazione di una
chiesa
	-
	412 (K, Be)
	PL 38, 1478-1479
	XXXIII

	339
	Ministero episcopale
	Ippona
	Anniv. ordin. Ag.
395-400 c.
	MAUR. 339 + 40 =
FRANGIPANE 2
L 16
PL 38, 1480-1482. 244-247
SPM 1, 112-122
	XXXIII

	340
	Ministero episcopale
	Anniv. ordin. Ag. autenticità dubbia
	PL 38, 1482-1484
CC 104, 919-921
	 
	XXXIII

	340/A
	Ministero episcopale
	Fussala (Mo, P)
Hippo Diarrhytus
[Biserta] (L)
	410-412
	GUELFER. 32
MA 1, 563-575
PLS 2, 637-649
	XXXIII


68 Su argomenti vari

	N°
	Argomento
	Luogo
	Data
	Edizioni
	Volume NBA

	341
	Triplice aspetto di Cristo nella Scrittura
Chiesa
	Cartagine
Bas. Restituta
	12-12-418/419
	PL 39, 1493-1501
	XXXIV

	341 augm.
	Cristo nelle Scritture
	Cartagine
	12-12-403
417 (Hi.)
	DOLBEAU 22
RÉA 40 (1994), 171-196
Vingt-six S., 553-578
	XXXV/2

	341/A
	Umiltà di G. C.
	-
	-
	MAI 22
MA 1, 314-316
PLS 2, 467-469
	XXXIV

	342
	Il sacrificio vespertino
Ps 140, 2;
Io 1, 1-18
	-
	-
	PL 39, 1501-1504
	XXXIV

	343
	Susanna e Giuseppe
modelli di castità
	Cartagine
	6/14-5-397 (L, B)
7/13-5-397 (P)
	LAMBOT 24
PL 39, 1505-1511
RB 66 (1956), 28-38
	XXXIV

	344
	Amore di Dio, amore
del mondo
	Cartagine
	c. 428
	PL 39, 1512-1517
	XXXIV

	345
	Festa Martiri
Disprezzo del mondo
	Cartagine
	411 (P)
c. 428 (K, Po, Be)
411, 416 o 418 (V)
	FRANGIPANE 3
MA 1, 201-209
PL 39, 1517-1522
PL 46, 971-980
	XXXIV

	346
	Pellegrinaggio terreno
sotto il segno
della fede
	-
	-
	PL 39, 1522-1524
	XXXIV

	346/A
	Pellegrinaggio terreno
	-
	dicembre 399
(K, L, Be)
	CAILLAU II, 19
MA 1, 265-271
PLS 2, 435-441
	XXXIV

	346/B
	Pellegrinaggio terreno
	-
	393-405
(K, Be)
	Mai 12
MA 1, 285-287
PLS 2, 443-446
	XXXIV

	346/C
	Difficoltà della vita
	-
	c. 410 (K, B, Be)
	CAILLAU II, 92
MA 1, 272-274
PLS 2, 441-443
	XXXIV

	347
	Timore di Dio
	-
	-
	PL 39, 1524-1526
	XXXIV

	348
	Timore di Dio
	-
	425-430 (K, Be)
	PL 39, 1526-1529
	XXXIV

	348/A
	La preghiera
	-
	414-415
	PL 39, 1719-1723
CSEL 9/1, 899-903
	XXXIV

	348/A augm.
	Contro gli errori di Pelagio
	Ippona
	maggio-giugno 416
	DOLBEAU 30 [VERBR. FR. 44]
RecAug 28 (1995), 53-63
RÉA 45 (1999), 355-358
	XXXV/2

	349
	La carità
Lc 18, 38-42
	Ippona
	inverno c. 412 (B)
	PL 39, 1529-1533
	XXXIV

	350
	La carità
	-
	425-430 (K, Be)
	PL 39, 1533-1535
	XXXIV

	350/A
	La carità
	-
	c. 399
	MAI 14
MA 1, 292-296
PLS 2, 449-452
	XXXIV

	350/B
	L'elemosina
	-
	-
	HAFFNER 1
RB 77 (1967), 326-328
	XXXIV

	350/C
	L'elemosina
	-
	-
	ÉTAIX 3
RÉA 28 (1982), 253-254
	XXXIV

	351
	La penitenza
	-
	391 (K, Be)
	PL 39, 1535-1549
	XXXIV

	352
	La penitenza
	-
	396-400 (K, Ba)
	PL 39, 1549-1560
	XXXIV

	352/A
	Richiamo alla conversione
Mc 1, 15
	(Cartagine ?)
	(estate 397 ?)
v. 413-414 (H.)
	DOLBEAU 14
RB 103 (1993), 313-320
Vingt-six S., 107-114
	XXXV/1

	353
	Esortazione ai neofiti
	Ippona
Bas, Leontiana
	Domenica ottava P.
391-396 (K, Be)
	PL 39, 1560-1563
	XXXIV

	354
	Esortazione ai
religiosi
	-
	prima 410 (K, Be)
	PL 39, 1563-1568
	XXXIV

	354/A
	Sul bene del matrimonio
	-
	-
	VERBRAKEN 11
PL 39, 1732
RB 84 (1974), 267
	XXXIV

	354/A
	Il bene del matrimonio
	(Cartagine ?)
luogo del S. D. 13
	estate 397
403-404 (H.)
	DOLBEAU 12
RB 102 (1992), 275-282
Ving-six S., 77-84
	XXXV/1

	355
	La vita dei chierici
	Ippona
	425-426
	LAMBOT 16
PL 39, 1568-1574
SPM 1, 124-131
	XXXIV

	356
	La vita dei chierici
	Ippona
Mem. 8 Martiri
	426
	LAMBOT 16
PL 39, 1574-1581
SPM 1, 132-143
	XXXIV

	357
	Elogio della pace
	Cartagine
	maggio 411
	PL 39, 1582-1586
	XXXIV

	358
	Pace e carità
	Cartagine
	maggio 411
	LAMBOT 16
PL 39, 1586-1590
SPM 1, 144-149
	XXXIV

	358/A
	La misericordia
	-
	-
	MORIN 5
MA 1, 606-607
PLS 2, 671-672
	XXXIV

	359
	Lotta e pace con
i Donatisti
	Hippo Diarrhytus
[Biserta]
Bas. Florentia
	dedicazione bas.
411-412
	PL 39, 1590-1598
	XXXIV

	359/A
	La pazienza
Lc 16, 1-9
	Tuneba (L)
	-
	LAMBOT 4
RB 49 (1937), 258-270
PLS 2, 759-769
	XXXIV

	359/B
	Importanza dell'obbedienza
	Cartagine
	23-1-404
	DOLBEAU 2
RÉA 38 (1992), 63-79
Vingt-six S., 328-344
	XXXV/1

	360
	Conversione di un
Donatista
	Ippona ?
	vigilia S. Massimiano
411 (K, Be)
	PL 39, 1598-1599
	XXXIV

	360/A
	Testimonia contro i pagani e i donatisti
	fuori d'Ippona
	inverno 403-404
30-6 (Hi.)
	DOLBEAU 24
RÉA 37 (1991), 42-52
Vingt-six S., 232-242
	XXXV/2

	360/B
	Appello dei pagani alla conversione
	Boseth
	inverno 403-404
	DOLBEAU 25
RÉA 37 (1991), 58-77
Vingt-six S., 248-267
	XXXV/2

	360/C
	Unità della Chiesa
	fuori d'Ippona non lontano da Siniti
	autunno 407
	DOLBEAU 27
RÉAug 37 (1991), 303-306
Vingt-six S., 311-314
	XXXV/2

	361
	La resurrezione
dei morti
	-
	inverno 410-411
	PL 39, 1599-1611
	XXXIV

	362
	La resurrezione
dei morti
	-
	inverno 410-411
	PL 39, 1611-1634
	XXXIV

	363
	Cantico di Mosè
Ex 15, 1-21
	Ippona
	412-416 (k, Be)
	PL 39, 1634-1638
	XXXIV

	364
	Sansone
Ps 57
	autenticità dubbia
	PL 39, 1639-1643
CC 103, 491-496
	 
	XXXIV

	365
	Ps 15
	-
	autenticità dubbia
	PL 39, 1643-1646
	XXXIV

	366
	Ps 22
	-
	autenticità dubbia
	PL 39, 1646-1650
	XXXIV

	367
	Il ricco epulone
Lc 16, 19-31
	-
	-
	PL 39, 1650-1652
	XXXIV

	368
	Io 12; Eph 5
	-
	autenticità dubbia
	PL 39, 1652-1655
CC 104, 705-708
	XXXIV

	369
	Natività G. C.
Io 12, 25
	Cartagine
Bas. Restituta
	Natale 412?
	LAMBOT 23
PL 39, 1655-1657
RB 79 (1969), 124-128
	XXXIV

	370
	Natività G. C.
	-
	Natale
	PL 39, 1657-1659
	XXXIV

	371
	Natività G. Cartagine
	-
	autenticità dubbia
	PL 39, 1659-1661
	XXXIV

	372
	Natività G. C.
	-
	autenticità dubbia
	PL 39, 1661-1663
	XXXIV

	373
	Epifania
	-
	Epifania
	PL 39, 1663-1666
	XXXIV

	374
	Epifania
	-
	Epifania
	PL 39, 1666-1668
	XXXIV

	374 augm.
	Epifania
	-
	6-1 (v. 406-412)
	DOLBEAU 23
PhilSac, 537-559
Vingt-six S., 593-615
	XXXV/2

	375
	Epifania
	-
	Epifania
	PL 39, 1668-1669
	XXXIV

	375/A
	I sacramenti pasquali
	Ippona
	Pasqua 396-397
	DENIS 4
MA 1, 21-22
PL 46, 828-829
	XXXIV

	375/B
	Cristo morto per noi
	Ippona
	Pasqua
	DENIS 5
MA 1, 23-29
PL 46, 830-834
	XXXIV

	375/C
	Apparizione all'apostolo
Tommaso
Io 20, 24-31
	Ippona
	T. P. 402-404
	MAI 95
MA 1, 340-346
PLS 2, 489-494
	XXXIV

	376
	Allocuzione ai neofiti
	Ippona
Bas. Maior
	domenica ottava P.
410-412 (Po)
	PL 39, 1669
	XXXIV

	376/A
	Allocuzione ai neofiti
	-
	-
	PL 39, 1669-1671
	XXXIV

	377
	Ascensione
	-
	Ascensione
	PL 39, 1671-1673
	XXXIV

	378
	Lo Spirito Santo
dona la carità
	-
	Pentecoste
	PL 39, 1673-1674
	XXXIV

	379
	S. Giovanni B.
	-
	24-6
	LAMBOT 20
RB 59 (1949), 62-68
PL 39, 1674-1675
PLS 2, 813-817
	XXXIV

	380
	S. Giovanni B.
	-
	24-6
	PL 39, 1675-1683
	XXXIV

	381
	SS. Pietro e Paolo
	-
	29-6
	PL 39, 1683-1684
	XXXIV

	382
	S. Stefano
	-
	autenticità dubbia
	BOUHOT
PL 39, 1684-1686
RB 80 (1970), 204-207
	XXXIV

	383
	Ordinazione
episcopale
	-
	autenticità dubbia
	PL 39, 1687-1688
	XXXIV

	384
	La Trinità
	-.
	autenticità dubbia
	PL 39, 1689-1690
	XXXIV

	385
	Amore per il
prossimo
	-
	autenticità dubbia
	PL 39, 1690-1695
CC 103, 94-99
	XXXIV

	386
	Amore per i nemici
	-
	autenticità dubbia
	PL 39, 1695-1697
	XXXIV

	387
	Correzione fraterna
	-
	autenticità dubbia
	PL 39, 1697-1700
CC 104, 596-598
	XXXIV

	388
	L'elemosina
	-
	autenticità dubbia
	PL 39, 1700-1701
	XXXIV

	389
	L'elemosina
	-
	-
	LAMBOT 19
PL38, 405-409
PL 39, 1701-1705
RB 58 (1948), 43-52
	XXXIV

	390
	L'elemosina
	-
	-
	PL 39, 1705-1706
	XXXIV

	391
	Ai giovani
	-
	autenticità dubbia
	PL 39, 1706-1709
	XXXIV

	392
	Ai coniugi
	-
	Quaresima
	PL 39, 1710-1713
	XXXIV

	393
	Ai penitenti
	-
	-
	PL 39, 1713-1715
	XXXIV

	394
	SS. Perpetua e
Felicita
	-
	autenticità dubbia
	PL 39, 1715-1716
	XXXIV

	395
	Ascensione
	-
	-
	PL 39, 1716-1717
	XXXIV

	396
	Funerali di un
vescovo
	Hippo
Diarrhytus
[Biserta]
Bas. Florentia
	18-4-412 (L)
17-4-419 (P)
	PL 39, 1717-1718
	XXXIV

70 SIGLE DELLE EDIZIONI

	AB
	= ANALECTA BOLLANDIANA 100 (1982)

	Aug
	= AUGUSTINIANUM

	CC
	= CORPUS CHRISTIANORUM

	CSEL
	= CORPUS SCRIPTORUM ECCLESIASTICORUM LATINORUM

	EO
	= ECCLESIA ORANS 1, (1984)

	FF
	= FORMA FUTURI

	HS
	= HOMO SPIRITALIS, Festgabe für LucVerheijen

	MA
	= MISCELLANEA AGOSTINIANA

	MGH
	= MONUMENTA GERMANIAE HISTORICA

	PhilSac
	= PHILOLOGIA SACRA

	PL
	= PATROLOGIA LATINA

	PLS
	= PATROLOGIAE LATINAE SUPPLEMENTUM

	RB
	= REVUE BÉNÉDICTINE

	RÉA
	= REVUE DES ÉTUDES AUGUSTINIENNES

	RecAug
	= RECHERCHES AUGUSTINIENNES

	SAB
	= SAINT AUGUSTIN ET LA BIBLE (1986)

	SC
	= SOURCES CHRÉTIENNES

	SPM
	= STROMATA PATRISTICA ET MEDIAEVALIA

	Vignt-six
	= AUGUSTIN D'HIPPONE, Vignt-six sermons au peuple d'Afrique

